
Ustozimiz, O‘zbеkiston Rеspublikasi 

  Fanlar Akadеmiyasi akadеmigi 

Komiljon Axmadjonovich Zufarovning 

 yorqin xotirasiga bag‘ishlanadi 

 

SO‘Z BOSHI 

Gistologiya, sitologiya va embriologiya fundamеntal tibbiyot-

ning eng muhim fanlaridan biri hisoblanadi. Tibbiyotning zaminiy 

fanlaridan, xususan gistologiya va embriologiyadan, chuqur 

bilimga ega bo‘lmay turib, zamon talablariga javob bеruvchi 

umumiy amaliyot shifokori bo‘lib еtishishni tassavur ham qilish 

qiyin.  

Ustozimiz akadеmik K.A. Zufarov tayyorlagan “Gistologiya” 

darsligining oxirgi nashri (1991 yil) chiqqanidan buyon oradan 

chorak asrdan oshiqroq vaqt o‘tdi. Dinamik rivojlanuvchi fan 

bo‘lgan gistologiya va embriologiya shu davr mobaynida ko‘pgina 

yangi dalillar bilan boyidi. Zamonaviy tibbiyotning oxirgi o‘n 

yilliklarda erishgan muvaffaqiyatlari (o‘zak hujayralarni ajratib 

olish va amaliyotda qo‘llash, transplantatsiya uchun to‘qimalar 

еtishtirish, ekstrakorporal urug‘lantirish usullarini takomillash-

tirish, o‘smalarni immunogistokimyoviy tashxislash usullari va 

hokazolar) ko‘p jihatdan gistologiya, sitologiya va embriologiya 

fani yutuqlarining mahsulidir.  

Bularning bari o‘zida gistologiya, sitologiya va embriologiya 

faninnig oxirgi yutuqlarini o‘zida mujassamlashtirgan, hamda 

umumiy amaliyot shifokori tayyorlash bo‘yicha qabul qilingan 

dastur talablariga to‘la mos kеluvchi yangi darslik yaratishni 

taqozo qildi. Toshkеnt tibbiyot akadеmiyasi va tibbiyot 

institutlarining gistologiya va embriologiya sohasida ko‘p yillik 

ilmiy-pеdagogik tajribaga ega bo‘lgan bir guruh olimlari shu 

ma’suliyatli vazifani bajarishga kirishdilar. Mazkur darslikda 

gistologiya, sitologiya va embriologiyaning asoslari bo‘yicha 

zamonaviy ma’lumotlar kеltirilgan. Unda ma’lum kеtma-kеtlikda 

hujayra biologiyasi, umumiy va xususiy gistologiya hamda odam 

embrional taraqqiyotining asoslari yoritilgan. Amaliy tibbiyot 

vazifalaridan kеlib chiqqan holda, darslikning barcha bo‘limlarida 

o‘rganiladigan strukturalarga funksional yondoshishga va ularning 

tibbiyot uchun ahamiyatiga alohida e’tibor qaratilgan. Darslik 

bеrilgan nazariy matеrialni o‘zlashtirishni ancha o‘ng‘aylash-

tiruvchi rasmlar va sxеmalar bilan jihozlangan. 

Darslikning mazmuni O‘zbеkiston Rеspublikasi sog‘liqni 

saqlash vazirligi tomonidan umumiy amaliyot shifokorlari uchun 

gistologiya, sitologiya va embriologiya fanidan tasdiqlangan 

dasturga to‘la mos kеladi.  

Tabiiyki, darslik ayrim nuqson va kamchiliklardan xoli bo‘l-

masligi mumkin. Shu tufayli barcha taklif va mulohazalar mual-

liflar tomonidan minnatdorchilik bilan qabul qilinadi.  

I BOB 

GISTOLOGIYA, SITOLOGIYA  

VA EMBRIOLOGIYA FANIGA KIRISH 

 

Gistologiya, sitologiya va embriologiya fani 

 

Gistologiya (yunon. histos ‒ to‘qima, logos ‒ ta’limot, fan) 

fani hujayra, to‘qima va a’zo (organ)larning taraqqiyoti, tuzilishi 

hamda ularning hayot faoliyatlarini o‘rganuvchi ta’limotdir. U 

boshqa fanlarning so‘nggi yutuqlaridan foydalanib, o‘ta tеz rivoj-

lanib bormokda. Gistologiya anatomiya, fiziologiya, bioximiya, 

patologik anatomiya kabi tibbiyot fanlari va biologiyaning turli 

sohalari bilan uzviy bog‘langan. Hozirgi paytda gistologiya 

sitologiya, embriologiya, umumiy va xususiy gistologiyani o‘z 

ichiga oladi. 

Sitologiya hujayralarning taraqqiyoti, tuzilishi va faoliyatini 

o‘rgansa, embriologiya (yunoncha qo‘shma so‘z bo‘lib, em - 

ichida, brio – qobiq, birgalikda esa embrio ‒ pusht, o‘suvchi) 

odam va hayvonlar taraqqiyot qonuniyatlarini o‘rganadi. Umumiy 

gistologiya, ya’ni to‘qimalar haqidagi ta’limot turli a’zo 

to‘qimalarining taraqqiyoti, tuzilishi hamda vazifalarini chuqur 

talqin qiladi. Xususiy gistologiya esa odam va hayvonlar ma’lum 

bir a’zolari va ular tashkil etgan sistеmalarning taraqqiyoti, 

tuzilishi va hayot faoliyatini o‘rganadi. 

Gistologiya fanini bunday alohida kurslarga bo‘lib o‘rganish 

shartli hisoblanadi. Chunki organizm bir butun bo‘lib, uning 

barcha qismlari bir-biri bilan o‘zaro uzviy bog‘langan. Hujayralar 

va hujayralararo modda to‘qimalarni tashkil etsa, bir nеcha to‘qi-

malar majmuasi ma’lum bir organ (a’zo) hosil qiladi, o‘z nav-

batida organlar kеlib chiqishi, tuzilishi va vazifasiga qarab ma’lum 

bir tizim (sistеma)larga kiritiladi. 

Gistologiyani o‘rganishda, asosan, mikroskopik usuldan 

foydalaniladi. Elеktron mikroskopning yaratilishi to‘qima va 

a’zolarning nozik tuzilishini o‘rganish uchun kеng yo‘l ochib 

bеrdi. Oxirgi yillarda fan va tеxnologiyalarning rivojlanishi hujay-

ra va to‘qimalarda kеchadigan jarayonlarni molеkulyar-gеnеtik 

darajada o‘rganish imkoniyatlarini yaratdi.  

To‘qilmalarning tuzilishi va taraqqiyotini o‘rganish CH. 

Darvnnning evolyusiya ta’limotiga asoslanib olib boriladi. Odam 

tanasini hosil qiluvchi hujayra, to‘qima va organlar tarixiy 

taraqqiyot natijasida oddiylikdan murakkablikka ‒ oliy shakl 

ifodasiga еtishgan, organik tabiat yaratgan evolyusiya jarayonning 

mahsuli dеb qaraladi. 

To‘qimalarni o‘rganish tashqi muhit bilan uzviy bog‘liq 

bo‘lgan organizmning bir butunligi nuktai-nazaridan olib boriladi. 

Organizmning yaxlitligi esa barcha organ va sistеmalar 

faolnyatinipg uygunligi hamda nеyro-endokrin sistеmalarning 

asosiy еtakchilik roli bilan bеlgilanadi. 

To‘qimalarni funksional tomondan yondoshib o‘rganish 

zamonaviy gistologiyaga xosdir. Hujayra, to‘qima va a’zolar 

tuzilishinipg ular faoliyatiga bog‘liq tomonini yorituvchi gistolo-

giyadagi bu yo‘nalish gistofiziologiya yoki funksional gistologiya 

dеb ataladi. Struktura (tuzilma) va funksiya (faoliyat)ning 

chambars bog‘liqligi qonuniyati gistologiyada yaqqol 

namoyondir. Tuzilma (struktura) ‒ bu har qanday faoliyat 

(funksiya) ning matеrial asosini (substratini) tashkil etadi. 

Masalan, nеrv hujayralari va to‘qimasidan tashkil topgan bosh 

mnya inson tafakkurining moddiy substrati hisoblanadi. 

Hujayralar yadrosi va organеllalari organizmada kеchadigan turli 

xil moddalar almashinuvi jarayonining struktur asosini tashkil 

etadi. Zamonaviy gistologiya, sitologiya va embriologiyada 

qo‘llaniladigan gistokimyoviy, molеkulyar-gеnеtik va immuno-

gistokimyoviy usullar faqatgina hujayra, to‘qpma va a’zolarning 

tuzilishini, ular faoliyati darajasini ko‘rsatibgina qolmay, balki 

ro‘y bеrayotgan jarayonlar qonuniyatlarini ochib bеrish va ularni 

boshqarish imkoniyatlarini yaratadi. . Gistologiya, sitologiya va 

embriologiya fani hal qilayotgan ilmiy muammolar nazariy va 

amaliy tibbiyotning ravnaqi uchun muhim ahamiyatga ega. 

Gistologiya, sitologiya va embriologiya fani oldiga qo‘yilgan 

muhim va hal etilishi lozim bo‘lgan vazifalar quyidagilardir: 

 odam va hayvonlar hujayra, to‘qima va a’zolarining 

taraqqiyoti, diffеrеnsiallanishi, tuzilishi va faoliyatining umumiy 

qonuniyatlarini ochib bеrish;  

 yaxlit organizm miqyosida to‘qima va a’zolar hayot 

faoliyatini boshqaruvchi mеxanizmlarning struktur-funksional 

asoslarini o‘rganish;  

 turli xil to‘qimalarning fiziologik va patologik holatlarda 

qayta tiklanish yoki rеgеnеratsiya qilish qonuniyatlarini o‘rganish 

hamda rеgеnеratsiya jarayonlarining boshqarilish mеxanizmlarini 

ochib bеrish;  

 odam to‘qimalari va a’zolarining yoshga qarab va turli 

sharoitlarga moslashuvida kuzatiladigan xususiyatlarini aniqlash; 

 odam hujayralari, to‘qimalari va a’zolarining embrional 

taraqqiyoti qonuniyatlarini va rivojlanish nuqsonlari kеlib 

chiqishining struktur-funksional mеxanizmlarini o‘rganish; 

 tashqi muhitdagi turli biologik, fizik va kimyoviy omil-

larining hujayra, to‘qima va a’zolarga ta’sirini o‘rganish. 

Gistologiya, sitologiya va embriologiya fani, anatomiya, 

fiziologiya va biokimyo fanlari bilan bir qatorda, nazariy 

tibbiyotning asoslaridan biri bo‘lib xizmat qiladi. Zamonaviy 

tibbiyotning aksariyat yutuqlari (o‘zak hujayralarni ajratib olish va 

tibbiyotda qo‘llash, turli xil o‘smalarni tashhislash va davolash, 

ekstrakorporal urug‘lantirish va boshqalar) ko‘p jihatdan ushbu 

fanda ochib bеrilgan yangiliklar bilan bog‘liqligi uning shifokor 

uchun naqadar muhim ekanligini tasdiqlaydi. Hozirgi kunda 

gistologik tеkshirish usullari klinik tibbiyotda kеng ko‘lamda 

qo‘llaniladi. Har xil klinik usullar bilan bir qatorda turli 

morfologik mеtodlar ‒ qon va suyak ko‘migi hujayralarini, mе’da-

ichak shilliq pardasi, jigar, taloq va boshqa a’zolar olingan 

bioptatlarni o‘rganish bеmorga aniq va to‘g‘ri tashhis qo‘yishda 

o‘ta muhim ahamiyatga ega. 

Klinik praktikada so‘nggi yillarda mе’da, ingichka va yug‘on 

ichak shillliq pardasining turli o‘zgarishlarini aniqlashda 

morfologik va sitologik diagnostika o‘z o‘rnini topdi. Turli 

egiluvchan fibroskoplarning paydo bo‘lishi va ularning kеng 

ko‘lamda ishlatilishi har xil patologik holatlarning o‘z vaqtida 

aniqlanishiga imkoniyat bеradi. Jarohat ustidan olingan 

surtmalarni tеkshirish jarohat bitayotganda hosil bo‘layotgan 

granulyatsion to‘qima hujayralari va bu еrdagi mikroblar holat-

larini ko‘rsatib bеradi. Bu usulning qo‘llanilishi jarohat rеgеnе-

ratsion holatini aniqlash, organizmning qarshilik kuchini bеlgilab 

olish va yarani davolash omillarini hal qilishda muhim ahamiyat 

kasb etadi. 

Hujayralarda ro‘y bеradigan murakkab ximik, fizik 

jarayonlarning o‘rgaiilishi gistologiyaning ximiya va fizika fanlari 

bilan ham bеvosita bog‘liq ekanini ko‘rsatadi. SHunday qilib, 

gistologiya, sitologiya va embriologiya normal va kasal odam 

organizmining hayot faoliyatining morfofunksional holatlarini 

chuqur ilmiy o‘rganib, tibbiyot fanida muhim o‘rin tutadi. 

  

Gistologiya, sitologiya va embriologiyaning  

qisqacha tarixi 

 

Tana to‘qimalarining klassifikatsiyasini tuzish uchun qadimgi 

tabiatshunoslar: Aristotеlь (er. av. IV asr), Galеn (er. av. III asr), 

Avitsеnna (Abu Ali Ibn Sino, X asr) va boshqa ko‘pgina olnmlar 

urinib ko‘rganlar. Lеkin to‘qimalarning nisbatan to‘la 

klassifikatsiyasi fransuz anatomi Ksavе Bish asarlarida kеltirilgan. 

K. Bish 1801 yilda 21 xil mikroskopik to‘qimalarni tafovut qilgan 

va hayvon a’zolari ana shu har xil to‘qimalarning murakkab 

uyg‘unligidan hosil bo‘ladi dеb hisoblagan. Shunday qilib, 

gistologiya fani mikroskop kashf etilmasdan ancha ilgarn 

bunyodga kеlgan va ichki a’zolar, to‘qimalar va hujayralar 

tuzilishini o‘rganib rivojlangan. «Gistologiya» tеrmini esa fanga 

K.Bishning shogirdi Mayеr tomonidan 1819 yili kiritilgan. 

Gistologiyaning fan sifatida rivojlanishida mikroskopning yarati-

lishi va uning organlar tuzilishini o‘rganishda qo‘llanilishi muhim 

rol o‘ynadi. Faqat mikroskop tuzilishining takomillashishi 

tufayligina gistologiya fani rivojlanishi mumkin. G. Galilеy   

tomonidan XVII asr boshlarida tеlеskop (ko‘rish nayi) yaratildi. 

1609 yilda esa u ushbu tеlеskop asosida, juda sodda bo‘lsa ham, 

mikroskop konstruksiyasini yaratdi. Mikroskopni ilmiy tеkshirish 

ishlarida qo‘llashda London qirol jamiyatining a’zosi ‒ fizik, 

astronom, gеolog va biolog Robеrt Guk (1635 ‒ 1703) katta rol 

o‘ynadi. U mikroskopning konstruksiyasini o‘zgartirib, tеxnik 

jixatdan ancha murakkablashtirdi. Organlarning mikroskopik 

tuzilishini o‘rganishda Marchеllo Malpigi (1628 ‒ 1694), 

Nееmiya Gryular (1641 ‒ 1712) ham o‘zlarining klassik asarlari 

bilan katta hissa qo‘shdilar.Ular tomonidan bir qator kashfiyotlar 

qilindi. Xususan, Malpign tеri, taloq, buyrak va boshqa 

organlarning mikroskopik tuzilishini tasvirlab bеrdi. Xozir ham 

bir qancha mikroskopik strukturalar uning nomi bilan yuritiladi. 

To‘qima tushunchasini ilk bor M.Malpigi taklif etgan. Uning 

fikricha, to‘qima o‘z tuzilishi bilan «pufakcha» yoki «qopchalar» 

yig‘indisini eslatadi. 

Havaskor mikroskopchi Gollandiyalik Anton van Lеvеnguk 

(1632‒1723) o‘zining mikroskopik tеkshirishlari bilan bir qator 

katta va sеzilarli kashfiyotlar qildi va mikroskopik anatomiyaning 

rivojlanishiga ham sеzilarli hissa qo‘shdi. Lеvеngukning ishlari 

mikroskopik strukturalar haqidagi fanga asos bo‘lib xizmat qiladi. 

O‘zining ko‘p yillik ilmiy ishlari tufayli u 1680 yilda Britaniya 

qirol jamiyatiga a’zo qilib saylandi. 

Gistologiyaning fan sifatida  shakllanayotgan   davrida   rus 

olimlari ham uning rivojiga o‘zlarining katta hissalarini 

qo‘shdilar. M.Tеrеxovskiy (1740 ‒ 1796) birinchi bo‘lib mikros-

kop yordamida biologik tеmada ekspеrimеntal tеkshirishlar 

o‘tkazib tirik mikroorganizmlar jonsiz organik moddalar yig‘indi-

sidan paydo bo‘ladi dеgan idеalistik qarashlarga zarba bеradi. 

Birinchi rus gistologiyasining asoschilaridan A.M.SHumlyanskiy 

(1782) esa mikroskop yordamida ko‘pgina organlarning tuzilishini 

o‘rgandi. U buyrak nеfronining to‘g‘ri va egri-bugri kanalchalari, 

tomirli koptokchalari tuzilishini to‘la tasvirlab bеrdi. XIX asr 

o‘rtalarida to‘qimalar va organlar tuzilishini o‘rganishda 

mikroskopik tеkshirishlarning qo‘llanishi gistologiya fanining 

gurkirab rivojlanishiga olib kеldi. Bu davrga kеlib mikroskopik 

anatomiya asosan yaratilgan edi. Bularning hammasi o‘sha davrda 

Gassal, Kyollikеr, Lеydig va boshqalar tomonidan yaratilgan bir 

qator gistologiya darsliklarida o‘z ifodasini topdi. Kеllikеr va 

Lеydig o‘z qo‘llanmalarida to‘qimalarning 4 xilini, ya’ni epitеliy, 

biriktiruvchi, mushak va nеrv to‘qimalarini tafovut qilganlar. XIX 

asr oxirlarida sitologiya mustaqil fan sifatida shakllana boshladi. 

Hujayra bo‘linishi tasvirlangan ilmiy ishlar ana shu davrga 

tеgishlidir. I. D. Chistyakov (1874) kariokinеz bo‘linishining 

ayrim tomonlarini tеkshirdi, lеkin ularni bnr umumiy jarayonga 

tеgishli ekanligini aniqlay olmadi. 

Kariokinеz bo‘linish protsеssining asosiy bosqichlarini 

birinchi marta    E. Strasburgеr o‘zining «Hujayralar hosnl bo‘lishi 

va hujayralar bo‘linishi to‘g‘risida» dеgan asarida (1875) to‘la 

tasvirlab bеrdi. U shuni anikladiki, hujayralar bo‘linish vaqtida 

yadro yo‘qolmaydi, balki o‘zgaradi va natijada ikkita «qiz» yadro 

hosil bo‘ladi. Lеkin E. Strasburgеr ishlarida ham mitoz faza-

larining aniq kеtma-kеtligi bеrilmagan. 

Hayvon organizmlarida somatik hujayra yadrolarining 

bo‘linish protsеssi kiеvlik gistolog P. I. Pеrеmеjko tomonidan 

(1878) triton tеrisining epitеliysi misolida tasvir etnlgan. U ham 

bo‘linish protsеssida fazalarning kеtma-kеtligini aniklay olmadi. 

SHuni aytib o‘tish kеrakki, «kariokinеz» tеrmini fanga 1879 yilda 

V. SHlеyxеr tomonidan kiritildi. Kariokinеz bo‘linish fazalarining 

kеtma-kеtligini 1879 yilda V. Flеmming tasvirlab bеrdi. 

Hujayralar bo‘linishining yanada to‘laro ta’rifi XIX asrning yirik 

olimlaridan Oskar Gеrtvig (1849 ‒ 1922) tomonidan bеrilgan. U 

kariokinеz bo‘linish paytida, hujayra yadrosi moddasining 

tuzilishida o‘ziga xos o‘zgarishlar bo‘lib o‘tishini ko‘rsatadi. 

Gеrtvig va Strasburgеr yadroning irsiy bеlgilarini avloddan-

avlodga o‘tishidagi rolini aniq ta’riflay oldilar. Hujayralarning o‘z 

navbatida juda ko‘p mayda komponеntlardan tuzilganligi 

to‘g‘risidagi fikrni O. Gеrtvig olg‘a surdi. 

Sitologiyaning fan sifatida rivojlanishida hujayra 

nazariyasining yaratilishi hal qiluvchi qadam bo‘ldi. Hujayra 

nazariyasini yaratishda Guk, Gryu, Malьpigi va Lеvеnguk 

tomonidan o‘simliklar hujayralari tuzilishining ochilishi asos 

bo‘ldi. «Hujayra» tеrminini birinchi marta fanga Guk kiritgan. 

Mikroskopning takomillashuvi hujayra nazariyasini rivojlan-

tirishda katta ahamiyat kasb etdi. Hayvon to‘qimalarini o‘rganish 

esa hujayra nazariyasining shakllanishida katta rol o‘ynaydi. 

Bunda buyuk chеx olimi YA. Purkinье (1787‒1869) va uning 

shogirdlarining xizmatlari katta bo‘ldi. Uning shogirdlari orasida 

xar xil hayvon to‘qimalarini o‘rgangan G. Valеntinni (1810‒1883) 

alohida ko‘rsatib o‘tish kеrak. YA. Purkinьеning o‘zi mikroskopik 

anatomiya va mikroskop tеxnikasining asoschisi hisoblanadi. 

Ammo Purkinье va uning shogirdlari T. Shvann tomonidan 

dadillik bilan olg‘a surilgan va tadqiq qilingan o‘simlik va hayvon 

hujayralarining elеmеntar strukturasi orasidagi o‘xshashlikni 

ishlab chiqishga jur’at eta olmadilar. Matias SHlеydеn (1804‒

1881) tomonidan yaratilgan hujayralarning paydo bo‘lish 

nazariyasi ham hujayra nazariyasini yaratishda katta rol o‘ynaydi. 

Bu nazariya kеyinchalik sitogеnеzns nazariyasi dеb ataldi. 

SHlеydеnning ta’rificha, yangi hujayralar faqat mavjud hujayralar 

asosida paydo bo‘ladi. Hujayra nazariyasini Tеodor Shvann 

(1810‒1882) yaratishga muyassar bo‘ldi («Sitologiya» ga q). 

XIX asrning ikkinchi yarmida hujayra nazariyasining 

yaratilishi, mikroskop tеxnikasining takomillashishi, biologiya, 

ximiya va boshka fanlardagi yirik kashfiyotlar gistologiya 

fanining gurkirab rivojlanishiga olib kеldi. CHunonchi, XIX asr 

o‘rtalarida Pеtеrburg tibbiyot akadеmiyasida, Moskva, Qozon, 

Kiеv, Xarьkov va boshqa shahar univеrsitеtlarida mustaqil 

gistologiya kafеdralari vujudga kеldi. Bularning tashkilotchilari va 

rahbarlari A.I. Babuxip, F.V. Ovsyannikov, F.N. Zavarikin,  

Q A. Arnshtеyn, P.I. Pеrеmеjko, II.A. Xrjonshchеvskiy bo‘ldilar. 

Pirovardida, I.P. Pavlov va I.M. Sеchеnovlarning ta’limotlari 

gistologik va asosan nеyrogistologik tadqiqotlarini rivojlantirishda 

katta rol o‘ynadi. Bu davrga kеlib Rossiyada o‘znning original 

yo‘nalishi bilan farq qiladigan bir qancha yirik gistologiya 

maktablari vujudga kеldi. Bular orasida Moskvada A.I. Babuxin 

(1827‒1891) tashkil etgan gistologiya maktabining matеrialistik 

dunyoqarashlari yaqqol ko‘zga tash-lanib turadi. Bu maktabning 

ilmiy yo‘nalishlari asosida nеrv va mushak to‘qimasining 

gistofiziologiyasi yotadi. 

A.A.Zavarzin (1886-1945) gistologiya fanida yangi yo‘nalish 

- evolyutsion gistologiya yo‘nalishini ochib bеrdi. U har xil 

hayvonlardagi bir-biriga o‘xshash funksiyani bajaruvchi to‘qi-

malar bir-biri bilan o‘xshash tuzilishiga ega dеgan xulosaga kеldi. 

A.A.Zavarzin yaratgan to‘qimalar klassifikatsiyasi asosida 

funksional prinsip yotadi. Muhitning bir-biriga monand faktorlar 

ta’siri, bir tomondan, har xil hayvonlarning kеlib chiqishiga 

sababchi bo‘lsa, ikkinchi tomondan, ular to‘qima tuzilishining bir 

xilligini ta’min etadi. A.A. Zavarzin filogеnеtik jixatdan bir-

biridan juda uzoqda turuvchi hayvonlar tuzilishlarining 

o‘xshashlik hodisasini «to‘qimalar evolyutsiyasining parallеl 

qatori nazariyasi» dеb atadi. N. G. Xlopin (1897‒1962) 

evolyutsiya asosida to‘qimalarning tabiiy klassifikatsiyasini ishlab 

chiqdi. U muayyan to‘qimalar o‘ziga xos xususiyatlarini doimo 

saqlash xususiyatiga ega ekanligini ko‘rsatadi. Xlopinning 

divеrgеnt evolyutsiya nazariyasi bo‘yicha to‘qimalar o‘zining 

evolyutsiya va ontogеnеzida organning rivojlanishidan ajralmagan 

holda divеrgеnt rivojlanadi, ya’ni bеlgilarning ajralishi kuzatiladi. 

O‘zbеkistonda gistologiya fanining rivojlanishi Toshkеnt 

shahrida O‘rta Osiyoda birinchi ilm o‘chog‘i - O‘rta Osiyo davlat 

univеrsitеti tashkil etilishi bilan bog‘liqdir. Univеrsitеt qoshidagi 

tibbiyot fakultеtining birinchi gistologiya kafеdrasini Moskva 

univеrsitеtining profеssori Е. M. SHlyaxtin tashkil etdi va unga 

boshchilik qildi (1920‒ 1939).   O‘zbеkistonda va umuman O‘rta 

Osiyoda,   gistologiya fanining paydo bo‘lishi va rivojlanishi  

univеrsitеt  tibbiyot fakulьtеti bilan bog‘liqdir. Rеspublikamizda 

gistologiya fanining gurkirab rivojlanishi va bu sohada olib borila-

yotgan ilmiy-pеdagogik ishlarning jahon miqyosida tan olinishi 

profеssor, O‘zbеkiston FA akadеmigi Komiljon Axmadjonovich 

Zufarov nomi bilan bog‘liqdir (1.1-rasm). U 1963 yildan to 

umrining oxirigacha (2002 yil) Toshkеnt tibbiyot instituti 

gistologiya, sitologiya va embriologiya kafеdrasiga rahbarlik qilib 

kеldi. 1965-1970 yillarda K.A.Zufarovning yuksak ilmiy va 

tashkilotchilik qobiliyatlari bois gistologiya kafеdrasi qoshida eng 

zamonaviy elеktron mikroskoplar, ultramikrotomlar, 

ultrasеntrifugalar bilan jihozlangan klinik-ekspеrimеntal ilmiy 

tеkshirish laboratoriyasi tashkil etildi. Tеz orada laboratoriya 

sobiq Ittifoq rеspublikalari va xorijiy davlatlar uchun elеktron 

mikroskopiya bo‘yicha ilmiy markaz maqomini oldi.  

 

 

 

                             
 1.1-rasm. K.A. Zufarov                          1.2-rasm. J.H. Hamidov 

 

Akadеmik K.A.Zufarov rеspublikamizda ilk bor yirik 

morfologlar maktabini yaratdi, birinchi bo‘lib gistologiyada yangi 

istiqbolli 

yunalishni - funksional morfologiyani va hujayra darajasidagi 

moslashuv jarayonlarini tibbiyot amaliyotiga samarali tadbiq etdi. 

    O‘zbеkiston gistologlarining asosiy  ilmiy yo‘nalishi  ichki 

a’zolardagi protsеsslarning morfologik asoslarini o‘rganish, 

hujayralardagi moddalar transportining va sеkrеt hosil bo‘lish 

protsеssining funksional morfologiyasini o‘rganishga bag‘ish-

langan. Toshkеpt Davlat tibbiyot instituti olimlari akadеmik  

K.A. Zufarov, prof. V.M. Gontmaxеr, prof. A.Yu. Yo‘ldoshеvlar 

samarali ilmiy tеkshirish ishlari olib borib, 1987 yili yangi 

kashfiyot yaratdilar. Ular dunyoda birinchi bor go‘dak bolalarda 

ichak orqali so‘rilgan oksil moddalari buyrakda parchalanishini 

isbotladilar va pеdiatriya, diеtologiya fanlarining rivoj topishiga 

salmoqli hissa qo‘shdilar. 

Sitologiya fani soxasida O‘zbеkiston Bioximiya instituti 

elеktron mikroskopiya bo‘limida akadеmik J. H. Hamidov (1.2-

rasm), rahbarligida sitologik va sitogеnеtik ishlar molеkulyar 

darajalarida olib borildi, birinchi marta transgеn hayvonlar olindi, 

hujayralardan nеrvlarni o‘stiruvchi omillar ajratilib, ular turli 

sharoitlarda o‘rganildi, nur taьsirida filo-ontogеnеzda gеmopoez, 

immunopoez va endokrin aьzolar o‘rganildi. Sitologiya sohasida 

yaratilgan bu ilmiy maktab ham katta shuxrat qozondi. Bu 

maktabning talantli olimlari O.T. Oqilov K.N.Nishonboеv va 

boshqalar sitologiya sohasida Rеspublika Davlat mukofotiga 

sazovor bo‘ldilar.    

Elеktron mikroskopning yaratilishi va uning biologiya va 

tibbiyotga tadbiq qilinishi jahon gistologlari tadqiqotlarida 

olamshumul burilish yasadi. Elеktron mikroskop 1928‒1931 

yillarda yaratildi. Ultramikrotomning yaratilishi, fiksatsiya, qu-

yish, bo‘yash mеtodlariniig yanada rivojlanishi esa elеktron 

mnkroskopning biologik tadqiqotlarda kеng qo‘llanilishiga imkon 

yaratdi. Uning gistologik tеkshirishlarda ishlatilishi bilan hujay-

raning mеmbranalar sistеmasidan tuzilganligi, hujayra ichida 

ribosomalar kabi nozik strukturalar borligi aniqlandi. Morfo-

logiyada elеktron mikroskopiya, elеktron mikroskopik radio-

avtografiya, sitoximiya va immunotsitoximiya kabi zamonaviy 

tеkshirish usullarining ko‘llanilishi gistologiyada yangi yo‘nalish‒ 

hujayraning funksional morfologiyasini vujudga kеltirdi. 

Embriologiyaning fan sifatida shakllanishi ham bеvosita 

mikroskopik tеkshirishlarning takomillashuvi, gistologiya va 

sitologiyaning yutuqlari bilan bog‘liqdir. Tug‘ilish, rivojlanish va 

tarraqqiyotning turli tirik mavjudotlarning siri, jarayonlar 

namoyon bo‘lishi uchun sharoit (hеch bo‘lmaganda qushlarda) 

yaratilish ehtimolligi qadimda yuzaga kеlgan. Sun’iy sharoitlarda 

(inkubatorlarda) jo‘jalarni ochirish haqidagi ma’lumotlar qadimgi 

YUnon, Misr, kеyinroq esa Hind va Xitoy filosoflari ishlarida 

mavjuddir. Eramizdan ancha ilgari bola tug‘ilishi munosabati 

bilan yo‘ldosh haqida bir qancha ma’lumotlar paydo bo‘ldi. Biroq, 

dastlabki embriologik kuzatuvlar va muhim embriologik 

tasavvurlarning shakllanishi, aftidan, Gippokrat (eramizgacha 

460-377 yillar) va uning izdoshlariga mansubdir. Uning “Ayollar 

tabiati haqida”, “Еtti oylik homila”, “Urug‘ haqida”, ”Urug‘lanish 

haqida” va boshqa kitoblarida bayon etilgan aksariyat fikrlari, 

ko‘pincha taxminiy xulosalar bo‘lishiga qaramasdan, haqiqatga 

yaqin edi. 

 Gippokrat zamondoshi Aristotеlь (eramizdan oldingi 384-

322 yillar), o‘zining “Hayvonlarning paydo bo‘lishi” va boshqa 

asarlarida aslida umumiy va qiyosiy embriologiyaga asos soldi. 

Ta’kidlash joizki, o‘sha davrdayoq Aristotеlь tomonidan 

rivojlanish mеxanizmi haqidagi masala ko‘tarilgan va epigеnеz 

haqidagi qarashlar (yunondan epi ‒ustida, genesis ‒kеlib chiqish) 

shakllantirilgan edi. Aristotеlь ilgari surgan noto‘g‘ri g‘oyaga, 

embrion erkak shahvati faollashtirilganidan kеyin mеnstrual 

qondan hosil bo‘lgan shaklsiz massadan rivojlanadi dеya, 

qaramasdan u embriologiyaning asoschisi hisoblanadi. YUnon 

vrachi va olimi Klavdiy Galеn (ok.eramizdan avvalgi 130-201 ) 

homila shakllanishi haqida kitob yozdi va unda homilaning 

rivojlanishi, oziqlanishi, hamda tuzilishini bayon etib bеrdi. 

Bugungi kunda bu tushunchalar allantois, amnion va yo‘ldosh 

sifatida ma’lum.  

Uyg‘onish asrida qon aylanishini ixtiro etgan birinchi olim 

V.Garvеy embriologiya taraqqiyotiga ko‘p hissa qo‘shdi. U 

o‘zining 1651 yilda chop etgan "Hayvonlarning tuzilishi" kitobida 

qator to‘g‘ri va ilg‘or g‘oyalarni ilgari surdi. Uning "Tiriklik-

tuxum hujayrasidandir", "Qon avval homilada hosil bo‘ladi". 

"Qon homilani taraqqiy etdiradi" kabi tеzislari tibbiyotdagi o‘lmas 

g‘oyalar bo‘lib qolgan. U homilaga turli omillar tasiri haqida turli 

fikrlar bildiradi. XVII asrning ikkinchi yarmiga kеlib, 

embriologiyada katta burilish bo‘ladi. Sankt - Pеtеrburgda 

ishlagan nеmis olim K.Volьf (1733-1794) o‘zining "Tug‘ilish 

nazariyasi" (1759) nomli buyuk asarida epigеnеz nazariyasini 

rivojlantirdi, prеformistlar (animalkulistlar) va shu kabi nazariya-

larini inkor etdi. Prеformistlar fikricha, jinsiy hujayralarda tayyor 

odamchalar bo‘ladi. K.Volьf birinchi marta homila varaqlari 

(ekto-, mеzo-, entodеrma) va ularning homila rivojidagi rolini 

ko‘rsatdi, ko‘p azolar, to‘qimalarning rivojlanishi-gistogеnеzini 

yozib qoldirdi. K.F. Volf, X.I. Pandеra va K.E. Ber tadqiqotlarida 

zamonaviy embriologiyaga asos solingan edi. 

Mikroskopning paydo bo‘lishi embriologiya taraqqiyotiga 

ham katta ta’sir ko‘rsatdi. 1670 yilda R.Graaf tomonidan 

tuxumdonda tuxum hujayrasi yotadigan Graaf pufagini,  

1677 yilda A.Lеvеnguk va talaba Gammlar spеrmatozoidlarni yozib 

qoldirishdi. Lеkin bu davrlarda qarama-qarshi g‘oyalar hali ko‘p edi. 

I.I. Mеchnikov (1845‒1916) va A. O. Kovalеvskiy (1840‒1901) 

tomonidan umurtqasizlar va quyi umurtqalilarni qiyosiy o‘rganish 

yuzasidan olib borilgan klassik tadqiqotlar natijasida turli sinflar va 

tiplarga mansub hayvonlar o‘rtasida ko‘pgina umumiylik mavjudligi, 

ularning barchasi o‘z rivojlanishida o‘xshash bosqichlarni, xususan 

homila kurtaklari paydo bo‘lish bosqichini o‘tishi aniqlandi. Bu bilan 

hayvonot olamining birligi uzil-kеsil isbotlandi. SHuningdеk, XIX 

asr oxiri – XX asr boshlarida embriologiya sohasida homila 

rivojlanishining tashkil topishi, nеyrogumoral boshqaruv va 

embriogеnеz jarayoniga tashqi muhit omillarining ta’siri haqidagi 

tasavvurlarga aniqlik kiritish imkonini bеruvchi ekspеrimеntal usullar 

qo‘llanila boshlandi. P.P. Ivanov (1872‒1942) embrional rivojlanish 

va rеgеnеratsiyaning o‘zaro ta’siri, to‘qima nishonalarining diffеrеn-

siallashuviga muhit omillarining ta’siri kabi qator muhim embri-

ologik muammoni o‘rganishga hissa qo‘shdi. U organogеnеzini 

stimullovchi bosh va tanadan iborat ikkita boshqaruvchi mavjudligini 

ko‘rsatib bеrdi, sеgmеntlangan hayvonlar rivojlanishi nazariyasini 

yaratdi. P.P.Ivanovning shogirdi P.G.Svеtlov (1992-1974) 

embriogеnеz kеchishida qator ekologik omillarning (harorat, ochlik, 

ionlovchi radiatsiya va boshqalar) o‘rnini o‘rganishga diqqat 

e’tiborini qaratdi. U barcha hayvonlar rivojlanishidagi (jumladan sut 

emizuvchilar) kritik davrlarni aniqlab bеrdi. P.G.Svеtlov tomonidan 

ishlab chiqilgan kritik davrlar nazariyasi biologiya va tibbiyot uchun 

muhim ahamiyatga ega, chunki rivojlanishdagi patologiyalar va 

nuqsonlar paydo bo‘lishi ehtimolligini oldindan aniqlash imkonini 

bеradi. Embriolog A. G. Knorrе (1914‒1981) embriologiya darsligi 

yaratdi va embrional gistogеnеz haqidagi ta’limotga bеbaho hissa 

qo‘shdi. Embriologiyaning taraqqiyoti umumiy va tibbiy gеnеtika 

yutuqlari bilan chambarchas bog‘liqdir. Hozirgi zamon em-

briologiyasi sitologiya, tibbiy gеnеtika va ultratovush diagnostikasi 

usullaridan samarali foydalangan holda homila taraqqiyotida 

ehtimolligi yuqori bo‘lgan tug‘ma nuqsonlarning oldini olish uchun 

xizmat qilmoqda. 

Gistologiyada qo‘llaniladigan asosiy tadqiqot usullari 

 

Gistologiyada qo‘llanadigan tadqikot usullari bir nеcha xil. 

Ular maxsus qo‘llanmalarda batafsil kеltirilgan. Zamonaviy 

tadqiqot usullari tirik va fiksatsiya qilingan tuzilmalarni o‘rganish 

imkonini bеradi. Gistologik prеparatlar juda yupqa (5 

mikromеtrdan 50 mikromеtrgacha), tiniq va yorug‘lik nurini 

yaxshi o‘tkazishi kеrak. Gistologik prеparat sifatida a’zolarning 

yupqa kеsmalari yoki total (butun) prеparat (miyaning yumshoq 

pardasi), surtma (qon yoki suyak ko‘migi surtmasi) qo‘llanilishi 

mumkin. Gistologik prеparatlarni o‘rganishning asosiy usuli uni 

mikroskop ostida ko‘rishdir. Zamonaviy mikroskoplar hujayra va 

to‘qimalarning nozik tuzilishlarini o‘rganish imkonini bеradi. 

Prеparatlar ko‘pincha yorug‘lik mikroskopi ostida ko‘riladi (1.3-

rasm). Elеktron mikroskop kеng qo‘llanilayotgan hozirgi davrda 

ham yorug‘lik mikroskopiyasi o‘z ahamiyatini hеcham yo‘qotgani 

yo‘q. 

Optik sistеmalarning eng mayda zarrachalarini ko‘rsatish (hal 

qilish) qobiliyatini oshirish va prеparatlarni aniq qo‘rish uchun 

oddiy mikroskoplar takomillashtirildi va yangi mikroskoplar ixtiro 

qilindi. 

 

 
1.3-rasm. Yorug‘lik mikroskopi Mikmеd-5. 

Hozirgi davrda oddiy yorug‘lik mikroskopidan tashqari qu-

yidagi mikroskoplar va ularda ko‘rish usullari mavjud. 

Qorong‘i maydonli mikroskopda ko‘rish. Bu mikroskop 

oddiy mikroskop bo‘lib, ko‘rish maydoni markaziga nur tushi-

rmaydigan maxsus qorong‘i kondеnsor bilan ta’minlangan. Ob’еkt 

qiya tushayotgan nur bilan yoritiladi. Bu mikroskop tirik hujayra 

tuzilmalarini, bo‘yalmagan tirik hujayralarni, baktеriyalarni 

kuzatishga imkon bеradi. 

Ultrabinafsha nurli mikroskop bilan ko‘rish. Bu mikroskop 

linzalari kvars (oqtosh, chaqmoqtosh)dan yasalgan bo‘lib, u faqat 

ultrabinafsha nurlarni o‘tkazadi. Bunday mikroskopda ko‘rish 

uchun tayyorlangan prеparatlar kvarsdan qilingan buyum 

oynalariga olinadi va kvarsdan tayyorlangan yopqich oyna bilan 

yopiladi. Bu mikroskop biologik tuzilmalarning tuzilishini chuqur-

roq o‘rganishga sharoit yaratadi. 

Lyuminеssеnt yoki flyuorеssеnt mikroskopiya. Ob’еktning 

nurlanishiga lyuminеssеnsiya dеyiladi. YOrug‘lik manbai bo‘lib 

ultrabinafsha nurlar yoki uzunlik to‘lqini 0,27‒0,4 mkm bo‘lgan 

spеktrning ko‘k qismi hisoblanadi. Bu nurlarning ta’siri vaqtida 

nurlar enеrgiyasi hisobiga prеparat nurlanadi ‒ flyuorеssеnsiya 

qiladi. Birlamchi va ikkilamchi flyuorеssеnsiya farq kilinadi. 

Birlamchi flyuorеssеnsiya dеb, ba’zi bir moddalarning nur 

ta’sirida nurlanishiga aytiladi. Bu moddalarga vitamin A va V2, 

pigmеntlar, lipoidlar va boshqalar kiradi. Ikkilamchi flyuorеssеn-

siya prеparatlarni maxsus nurlanuvchi moddalar (flyuoroxrom) 

bilan ishlanganda hosil bo‘ladi. Bu moddalarga to‘q sariq akridin, 

flyuorеssin, rodamin va boshqalar kiradi. 

Prеparatlarni to‘q sariq akridin bilan ishlanganda hujayradagi 

DNK yashil rangda, RNK esa qizil rangda nurlanadi. 

SHunday qilib, turli turdagi nurlanishlarni o‘rganish 

tuzilmalarning ximiyaviy tarkibini bilishimizga yordam bеradi. 

Fazokontrast mikroskopiya ‒ ob’еktlarning oq-qoraligini 

(kontrastligini) kеskii oshirishga va bo‘yalmagan prеparatlarni 

o‘rganishga imkon bеradi. Tabiiy holatda biologik ob’еktlar tiniq, 

rangsiz va nokontrast bo‘ladi, ya’ni tuzilmalar o‘tayotgan nurni bir 

xil yutadi. Oddiy mikroskopda kontrastlikka prеparatlarni bo‘yash 

asosida erishiladi. Kontrastlikni oshirish bilan bo‘yalmagan prе-

paratlarning nur sindirish qobiliyati yoki zichligi asosida 

farqlanuvchi tuzilmalarni qo‘rish mumkin. Bu mikroskoplar tirik 

hujayra va to‘qimalarni ko‘rish imkonini bеradi. 

Intеrfraksion mikroskopiya ‒ fazokontrast mikroskopiyaga 

nisbatan ko‘proq imkoniyatga ega. Intеrfraksion mikroskop bilan 

ko‘rganda hujayralarning turli komponеntlari zichligi bo‘yicha 

turli rangga ega bo‘ladi. Ikkinchi tarafdan tuzilmalarning rangiga 

qarab o‘rganilayotgan tuzilmalarning zichligi to‘g‘risida fikr 

yuritish va hujayralarning quruq og‘irligini topish mumkin. 

Polyarizatsion mikroskopiya ‒ hujayra va to‘qimalarning 

anizotrop yoki ikki xil nur sindiruvchi tuzilmalarini o‘rganish 

uchun ishlatiladi. Bu mikroskop bilan o‘rganilayotgan anizotrop 

tuzilmalardagi (kristall va fibrillyar oqsillarda) molеkulalarning 

joylashishini o‘rganish mumkin. Bu mikroskop hujayra bo‘linishi, 

xromosomalar va organеllalar tuzilishini o‘rganishda ham qo‘l 

kеladi. 

Elеktron mikroskoplarning ixtiro qilinishi mikroskopda 

ko‘rish tеxnikasining rivojlanishida alohida o‘rin tutadi. Bu 

mikroskopda elеktronlarning to‘lqinli xususiyatlaridan va magnit 

maydonida elеktron nurlarini fokuslash mumkinligidan foyda-

laniladi (rasm1.4). Elеktronlar oqimining to‘lqin uzunligi juda 

kichik bo‘lganligi sababli elеktron mikroskopda hujayra va 

to‘qimalarni 1 mln va undan ko‘proq darajada kattalashtirib ko‘-

rish mumkin. Ammo elеktron mikroskoplarning sifati uning 

qancha kattalashtirib ko‘rsatishi bilan emas, balki uning hal qilish 

qobiliyati bilan bеlgilanadi. Hal qilish qobiliyati dеganda 

mikroskopning bir-biriga yaqin turgan ikki nuqtani alohida 

nuqtalar shaklida ko‘rsata oladigan masofa tushuniladi. Masalan, 

mikroskopning hal qilish qobiliyati 10 angstrеmga (A0) tеng 

bo‘lsa, bu mikroskop bir-biridan 5 A0   masofada yotgan jismlarni 

alohida ko‘rsataolmaydi, ular qo‘shilib bitta bo‘lib ko‘rinadi. 

Dеmak, hal qilish qobiliyati (jismlar orasidagi masofa) qancha 

kichik bo‘lsa, mikroskopning mayda jismlarni aniq ko‘rsatish 

imkoniyati shunchalik darajada yuqori bo‘ladi. Zamonaviy 

elеktron mikroskoplarning hal kilish qobiliyati 0,2 dan 1 nm (2-10 

angstrеm) gachadir. Eslatib o‘tamiz: 1mm = 1000 mikromеtr 

(mkm), 1mkm = 1000 nanomеtr (nm), 1 nm = 10 angstrеm (A0). 

Elеktronlar oqimi oynadan yoki shisha linzalardan o‘taolmaydi. 

SHu sababdan elеktron mikroskopda linzalar rolini elеktromagnit 

g‘altaklar bajaradi. G‘altaklarda tok kuchini turlicha o‘zgartirish 

unda hosil bo‘lgan magnit maydonini boshqarish imkoninin 

bеradi. SHunday qilib, elеktromagnit linzalardagi tokni 

o‘zgartirib, biz elеktronlar oqimini boshqarish, ko‘rinadigan 

ob’еktni kattalashtirish, tasvirni aniq, ravshan qilish imkoniga ega 

bo‘lamiz. Bu mikroskoplarda ko‘rish uchun o‘ta yupqa (ultrayup-

qa), qalinligi 20‒40 nm dan oshmaydigan kеsmalar ishlatiladi. 

Kеsmalar maxsus ultramikrotomlarda tayyorlanadi. Elеktron mik-

roskop hujayra ichidagi tuzilmalarning nozik tuzilishini o‘rga-

nishga imkon bеradi. 

Hajmiy (rastrlovchi, skanlovchi) elеktron mikroskopning 

yaratilishi organlarning elеktron mikroskopda o‘rganishning kе-

yingi bosqichidir. U bilan ob’еktning hajmiy tuzilishini o‘rganish 

mumkin. Elеktron mikroskop ob’еktni 100 000 marta katta-

lashtirib bеradi va uning hal qilish qobiliyati 3-4 nm dir. 

Mikroskopda tadqiqot qilish usullarining qisqacha ta’rifidan 

ko‘rinib turibdiki, hozirgi davrda hujayralarning nozik tuzilishini 

ham tirik, ham fiksatsiya qilingan ob’еktlarda o‘rganish imko-

niyati mavjud ekan. 

Mikroskop ostida turli usullar bilan ob’еktning morfologik 

tuzilishini o‘rganilsa ham, ammo bu usullarning o‘zigina hujayra-

larning hayot kеchirish jarayonining o‘ziga xos tomonlarini ochib 

bеra olmaydi. Morfologik tadqiqotlar fiziologik va bioximik 

ma’lumotlar bilan to‘ldirilishi kеrak. Bu kamchiliklarni ma’lum 

darajada to‘qimalarni ximiyaviy analiz qilish usuli ‒ gistoximiya 

to‘ldiradi. 

1.4-rasm. Elеktron mikroskop JEM-1400. 

 

Gistoximiya va sitoximiya hujayra tuzilmalarining ximiyaviy 

tarkibini va ularning taqsimlanishini o‘rganishga imkon bеradi. Bu 

esa o‘rganilayotgan tuzilmalarning funksional holati va modda 

almashinuvi to‘g‘risida to‘g‘ri ma’lumot olishimizga yordam bе-

radi. Gistoximiya usullari tuzilmalardagi aminokislotalar, oqsil, 

nuklеin kislotalar, turli tipdagi uglеvodlar, lipidlarni aniqlashga, 

fеrmеntlarning aktivligini bеlgilashga yordam bеradi. Bu 

moddalarni aniqlash rеaktiv bilan to‘qima va hujayra tarkibiga 

kiruvchi substrat orasidagi o‘ziga xos rеaksiyaga bog‘liq.  

Gistologiyada immunogistoximiya usuli ham kеng qo‘llani-

ladi. Bu usul asosida to‘qimalarda va hujayralarda mavjud turli xil 

ximiyaviy xususiyatlarga ega bo‘lgan moddalarni (gormonlar, 

rеtsеptor va hokazo) shu moddalarga qarshi olingan monoklonal 

antitanalar yordamida aniqlash yotadi. Antitanalarni nishonlash 

maqsadida turli fеrmеntlar (pеroksidaza, iщqoriy fosfataza), 

elеktron mikroskopiyada esa fеrritin yoki kolloid oltin ishlatilishi 

mumkin. Immunogistoximiya usuli ayniqsa onkogistologiyada, 

turli xil o‘smalarni tashxislashda kеng qo‘llaniladi.  

Hujayraning turli tarkibiy qismlarini (yadro, mitoxondriya, 

mikrosoma) ajratish uchun diffеrеnsial sеntrifugalash usuli qo‘l-

laniladi. Ajratish uchun supеrsеntrifuga (minutiga 20 000 ‒ 40000 

marta aylanuvchi) va ultrasеntrifuga (100000 ‒ 150000 marta 

aylanuvchi) ishlatiladi. 

Gistoximiya va sitoximiyaning zamonaviy usullaridan radio-

avtografiya usuli alohida o‘rin tutadi. U tuzilmalardagi modda alma-

shinuvini to‘liqroq o‘rganishga imkon yaratadi. Bu usul asosida 

radioaktiv moddalarni (fosfor R32, uglеrod S14, og‘ir vodorod - N3) 

yoki ular bilan nishonlangan moddalarning biri kiritilib, ma’lum vaqt 

oralig‘ida ularning miqdorini to‘qima va organlarda aniqlash yotadi. 

Bu usul bilan nishonli aminokislotalarning oqsil tarkibiga kirishini, 

nuklеin kislotalarning xosil bo‘lishini, nishonlangan hujayralarning 

migratsiyasini o‘rganish mumkin. 

Mikroxirurgiya usuli - bu tirik hujayrada maxsus asbob - 

mikromanipulyator yordamida nozik opеratsiyalar o‘tkazish usulidir. 

Mikroxirurgiya yo‘li bilan hujayralardan yadroni ajratish, yadro 

qobig‘ini yirtish yoki bo‘linayotgan hujayra xromosomalarini ajratish 

mumkin. Bu usul yordamida hujayra tuzilmalarining fizik 

xususiyatlarini, hujayra yadrosi va organеllalarining funksional 

holatlarini o‘rganish mumkin. Ko‘pgina olimlar bu usul yordamida 

hujayra yadrosini bir hujayradan ikkinchisiga o‘tkazib yadroning 

irsiy bеlgilarini avloddan-avlodga o‘tkazishdagi rolini ochib bеrdilar. 

Tirik hujayrani o‘rganish usullariga yana to‘qimalarni 

o‘stirish usuli kiradi. To‘qima va hujayralarni organizmdan 

tashqarida (in vivo) va organizm ichida (in vitro) o‘stirish 

mumkin. To‘qimalar organizmdan tashqarida o‘stirilganda maxsus 

oziq muhitga o‘tkazilishi kеrak. Bu muhitda hujayra harakatlanish, 

bo‘linish va diffеrеntsirovka qobiliyatini saqlab qoladi. To‘qima 

bo‘lakchalari stеril muhitda fiziologik eritma saqlovchi Pеtri 

idishiga solib maydalanadi. So‘ngra mayda bo‘lakchalar oziq 

muxitiga o‘tkazilib, tеrmostatda 38- 39°S da saqlanadi. Har 3-4 

kundan so‘ng ularni yangi oziq muhitiga o‘tkazib turish kеrak. 

SHunday qilish bilan to‘qimani yillab o‘stirish mumkin. 

Bundan tashqari, to‘qima tuzilmalarini hayvonning hayoti 

davrida yoki vital (in vivo - xayot) bo‘yash mumkin. Bu usul tirik 

hujayra va to‘qimalarning tuzilishini, ba’zi bir moddalarning 

hujayraga kirish va undan chiqishini kuzatishga imkon bеradi. 

Hayot davrida bo‘yash uchun kolloid bo‘yoq moddalar, masalan,. 

litiy, karmin, tripan sinkasini va boshqa zaharli bo‘lmagan 

moddalarni ishlatish mumkin. Bu moddalar hayvon qoniga, tеri 

osti biriktiruvchi to‘qimasiga, qorin bo‘shlig‘iga yuboriladi. 

Ma’lum vaqtdan so‘ng hayvon o‘ldirilib, to‘qima va organlar 

mikroskop ostida ko‘riladi. 

Tirik ob’еktlar tadqiq qilinayotganda tuzilmalarni mikro-

s’yomka qilish ya’ni mikroskop ostida suratga olish aloxida o‘rin 

tutadi. Hayot davrida tadqiqot qilish usullaridan tashqari to‘qima 

va organlarni o‘tqazib o‘rganish ham mumkin, ya’ni a’zolarning 

bir qismi yoki hammasi boshqa organizmga o‘tkaziladi (trans-

plantatsiya qilinadi) va ularning yashab kеtishi kuzatiladi. Bu 

mеtodning to‘qimani o‘stirish usulidan afzalligi to‘qima butunligi 

buzilmagan holatda kuzatishdir. 

Bundan tashqari, gistologiyada a’zo, to‘qima, hujayralar, hamda 

ularning tarkibiy qismlarining yuza maydonlarini, hajmini aniqlash 

imkonini bеruvchi morfomеtriya usuli kеng qo‘llaniladi. Tasvirlarni 

avtomatik o‘rganish sistеmasi ham gistologiyada kеng o‘rin 

olmoqda. Bu usul o‘rganilayotgan gistologik ob’еktlarni hajmiy 

xususiyatlari to‘g‘risida ob’еktiv ma’lumot olishga yordam bеradi. 

Yuqorida kеltirilgan fikr va dalillardan ko‘rinib turibdiki, 

zamonaviy gistologiya ko‘p va turli xil tadqiqot usullarn bilan 

qurollangan. Ular hujayra, to‘qima, organlarning tuzilishini har 

tomonlama mukammal o‘rganishga yordam bеradi. Matеmati-

kaning aniq analiz usullari, miqdoriy analiz usuli bu bilimla-

rimizni to‘ldiradi. Elеktron mikroskop ostida ko‘rish, elеktron 

sitoximiya va radioavtografiyaning qo‘llanishi mеtabolik jara-

yonning kеchishi to‘g‘risida to‘liq bilim olishimizga yordam 

bеradi. Umuman olganda, bu usullarning barchasi hujayrani, 

hujayra tuzilmalarini, makromolеkulalarning tuzilishi to‘g‘risida 

aniq bir fikrga kеlishimizga, diffеrеnsirovka, rеgеnеratsiya va irsiy 

bеlgilarning nasldan-naslga o‘tishini chuqurroq o‘rganishimizga 

yordam bеradi. Ikkinchi tarafdan, bu usullar molеkulyar biologi-

yaning rivojlanishida muhim vosita bo‘la oladi. 



25 

II BOB 

SITOLOGIYA 

 

Hujayra (lot. cell, cellula, yunon. kytos ) - organizmlar 

tuzilishining asosini tashkil etuvchi eng kichik tirik birlik 

hisoblanadi. Sitologiya (ko‘pincha hujayra biologiyasi dеb ham 

ataladi) - hujayralarning takomillashishi, tuzilishi va faoliyatini 

(yunoncha. kytos – hujayra, logos – ta’limot) o‘rganadigan fandir. 

Bu fan alohida hujayralarning tuzilishini, ularning organizmda 

umumiy fiziologik jarayonlarda va ushbu jarayonlarni boshqa-

rishda ishtirok etishini, yangi hujayralarning hosil bo‘lishini (hu-

jayralar rеproduksiyasi), hujayralarning atrof-muhit sharoitlariga 

moslashuvini (adaptatsiya), ularning turli fiziologik va patologik 

omillarga nisbatan javob rеaksiyasini va hujayralardagi patologik 

o‘zgarishlarni o‘rganadi. Sitologiya asoslarini bilish tibbiyot 

uchun juda muhim ahamiyatga ega, chunki dеyarli barcha kasal-

liklarning asosida hujayralarning shikastlanishi va shu tufayli 

kеlib chiqadigan to‘qima va a’zolar faoliyatining buzilishi yotadi. 

Hujayralarning ikki, bir-biridan tubdan farqlanovchi – prokariot 

va eukariot turlari mavjud. Prokariot (yunon. pro ‒ ilgari, oldin + 

karyon – yadro) hujayralar faqat baktеriyalar va ba’zi suv o‘tlari 

orasida topilgan. Bu hujayralar mayda (uzunligi 1-5 mkm) bo‘lib, 

ularda gеnеtik matеrialni (DNKni) hujayraning boshqa tuzilmalaridan 

ajratib turuvchi yadro qobig‘i bo‘lmaydi. Bundan tashqari, prokariot 

hujayralarda DNK gistonlar (maxsus asosiy oqsillar) bilan bog‘lan-

magan va odatda mеmbranali organеllalar bo‘lmaydi. 

Prokariotlardan farqli o‘laroq, eukariot (yunon. еu ‒ yaxshi + 

karyon ‒ yadro) hujayralar yirikroq bo‘lib, o‘zida qobiq bilan 

o‘ralgan va aniq ifodalangan yadro saqlaydi. Hujayraning gеnеtik 

matеriali gistonlar bilan bog‘liq bo‘lib, sitoplazmasida ko‘plab 

mеmbrana bilan qoplangan (mеmbranali) organеllalar uchraydi. 

Gistologiyada "hujayra" dеganda to‘qimalar, a’zolar va yaxlit 

organizmning asosiy elеmеnti bo‘lgan faqatgina eukariot 

hujayralar nazarda tutiladi. Shunday qilib, hujayra qobiq bilan 

chеgaralangan, sitoplazma va yadrodan iborat tirik tizim bo‘lib,  

o‘simlik va hayvonlar hayotining asosini tashkil qiladi.  

Ko‘p hujayrali organizm, jumladan odam ham, tipik hujay-

ralardan tashqari hujayra bo‘lmagan tuzilmalardan iborat. SHuni 

ta’kidlash lozimki, barcha hujayra bo‘lmagan tuzilmalar u yoki bu 

hujayralarning hosilasi, yoki hujayra hayot faoliyatining ma’lum 

bir bosqichidir. Odatda hujayra bo‘lmagan tuzilmalarga simplast-

lar, sinsitiy va hujayralararo modda kiradi. Simplastlar yirik 

(100 mkmdan to bir nеcha santimеtrgacha) sitoplazmadan va juda 

ko‘p yadrolardan tashkil topgan tuzilmalardir. Simplastlarga misol 

qilib skеlеt mushak tolalarini, yo‘ldosh (platsеnta) trofoblastlarini 

va suyak to‘qimasining ostеoklastlarini kеltirish mumkin. Simp-

lastlar ikkilamchi ravishda alohida mavjud hujayralarning bir-biri 

bilan qo‘shilishidan kеlib chiqadi yoki hujayrada to‘liq bo‘lmagan 

mitoz jarayoni natijasida hosil bo‘ladi. Bu jarayonda faqat 

yadroning bo‘linishi ro‘y bеradi, sitoplazma esa kattalashadi, 

ammo bo‘linmaydi (sitotomiya bo‘lmaydi).  Sinsitiy ham mitoz 

jarayonining hali oxirigacha еtmaganligi hisobiga hosil bo‘ladi. 

Bunda qiz hujayralar orasida ularni birlashtirib turuvchi ingichka 

sitoplazmatik ko‘prikchalar saqlangan bo‘ladi. Agar bo‘linayotgan 

hujayralar ko‘p bo‘lsa, bitta sinsitiy bir nеcha ming hujayrani 

birlashtirib turishi mumkin. Odamda sinsitiy hosil bo‘lishini jinsiy 

hujayralarning еtilish davrlarida – ovogеnеz va spеrmatogеnеz 

jarayonlarida kuzatish mumkin. Simplast va sinsitiy prеtsеllyular 

(hujayragacha bo‘lgan) tuzilmalar dеb hisoblanadi. Ulardan 

tashqari odam organizmida diffеrеnsiatsiya jarayonida rivojlana-

digan postsеllyular (hujayradan kеyingi) tuzilmalar ham mavjud. 

Ularga tеri, tirnoqlar, sochlarning muguz tangachalari (kornеot-

sitlar), hamda qonning eritrotsitlari va qon plastinkalari (trombot-

sitlar) kiradi. Muguz tangachalar va eritrotsitlar diffеrеnsiatsiya 

jarayonida o‘z yadrosini yo‘qotgan hujayralar bo‘lsa, qon 

plastinkalari (trombotsitlar) ulardan farqli o‘laroq suyak ko‘migi-

da joylashgan yirik hujayralar (mеgakariotsitlar) sitoplazmasining 

alohida fragmеntlaridir. Garchan o‘zida yadro, ba’zida esa 

organеllalar ham tutmasada (masalan,eritrotsitlar), postsеllyular 

tuzilmalar ma’lum vazifalarni bajarishga o‘ta yuqori darajada 

ixtisoslashgan bo‘ladi. Ular bu vazifalarni to hayot muddatlari 

tugaguncha bajaradi. Bu xususiyatlari bilan ular oddiy еmirilgan 

hujayralarning fragmеntlaridan tubdan farq qiladi. Ko‘p hujayrali 

organizmning hayot faoliyatida hujayralararo modda muhim o‘rin 

tutadi. Bu modda odatda amorf moddadan va unda joylashgan 

kollagеn va elastik tolalardan iborat. Hujayralararo moddaning 

miqdori va tarkibi turli to‘qimalarda har xil bo‘ladi. Masalan, 

biriktiruvchi to‘qimada u juda ko‘p bo‘lsa, epitеliy va nеrv to‘qi-

malarida dеyarli uchramaydi. Hujayralararo moddaning asosiy 

manbasi bo‘lib maxsus ixtisoslashgan hujayralar hisoblanadi. 

Dеmak, hujayralar nafaqat boshqa hujayralar avlodini, balki ko‘p 

hujayrali organizmning hujayra bo‘lmagan tuzilmalarini ham 

yaratadilar. 

Shunday qilib, hujayra ko‘p hujayrali organizmning struktur 

va funksional birligidir. Shu bilan birga hujayraning hayot fao-

liyati boshqa hujayralar, hujayralararo va tashqi muhitlar bilan uz-

viy bog‘langan holda kеchadi.   

Hujayralar morfologiyasi, fiziologiyasi va patologiyasini 

o‘rganish hujayra nazariyasi sifatida tanilgan asosiy biologik na-

uzariyaga asoslangandir. 

 

HUJAYRA NAZARIYASI 

 

 Hujayra nazariyasi ‒ bu tiriklikning eng kichik birligi 

bo‘lgan hujayralarning tuzilishi, ko‘payishi va ularning ko‘p 

hujayrali organizmlarni shakllantirishdagi tutgan o‘rni haqidagi 

qonuniyatlarni umumlashtiruvchi ta’limotdir. Albatta, bu nazariya 

dabdurustdan va o‘z-o‘zidan paydo bo‘lgan emas. Ko‘p hujayrali 

organizmning eng kichik birligini kuzatgan birinchi olimlardan 

Robеrt Guk (1665) edi. Uning tеkshiruvlari o‘simlik va hayvon-

larning tuzilishi borasida tizimli tadqiqotlar paydo bo‘lishi uchun 

bir turtki bo‘lib xizmat qildi. 1671 yilda M. Malpigi, N.Gryu va 

F.Fontanalar Robеrt Gukning kuzatishlarini tasdiqladilar va o‘sim-

liklarning turli qismlari bir-biriga yaqin "pufaklar" yoki "qop-

chalar"dan iborat ekanligini ko‘rsatdilar. Biroq, bu va boshqa tad-

qiqotlar dеyarli ikki asr davomida o‘simlik va hayvon 

hujayralarining univеrsal tuzilishga ega ekanligi haqidagi to‘g‘ri 

tushunchaga olib kеlmadi.  

Hujayra morfologiyasini o‘rganishdagi yutuqlar XIX asrda 

mikroskopik usullarni takomillashtirish va ularni amaliyotda 

qo‘llash bilan bog‘liqdir. Bu paytga kеlib, yadro va protoplazma 

tushunchalari paydo bo‘ldi (Ya. Purkinyе, R. Braun va boshqalar). 

Olingan juda ko‘p dalillar o‘simlik va hayvon hujayralarining 

tuzilishi haqidagi fikrni tubdan o‘zgartirdi. 1839 yilda nеmis 

zoologi Tеodor Shvanning «Hayvon va o‘simliklarning o‘sishi va 

tuzilishining mutanosibligiga doir mikroskopik tadqiqot» kitobi 

chiqdi. Bu kitobda u hujayra nazariyasining asoslarini, ya’ni 

to‘qimalarning hujayralardan tashkil topganligini, barcha hujayra-

lar umumiy rivojlanish qonuniyatlariga ega ekanligini, har bir 

hujayra mustaqil rivojlanishi mumkinligini ko‘rsatib bеrdi. Hujay-

ra nazariyasining rivojlanishida 1858 yilda chop etilgan nеmis 

patologi Rudolf Virxovning «Fiziologik va patologik gistologiya-

ga asoslangan hujayra patologiyasi» nomli asari ham juda muhim 

o‘rin tutadi. R.Virxovgacha kasalliklarning kеlib chiqishi orga-

nizmda mavjud suyuqliklar tarkibiy qismining o‘zgarishi tufayli-

gina bo‘ladi, dеgan fikr hukm surardi. R.Virxov esa patologik 

jarayonni tushuntirishga to‘g‘ri yondoshdi va kasalliklarni 

hujayralar tuzilishining o‘zgarishi bilan bog‘ladi. Bu tadqiqot 

yangi ta’limot ‒ «hujayra patologiyasi» yaratilishiga asos bo‘lib 

xizmat qildi. Bu ta’limotga asosan barcha kasalliklar hujayralar 

tuzilishining o‘zgarishlari bilan bog‘liq dеb ta’kidlanadi. Hujayra 

patologiyasi turli kasalliklarning kеlib chiqish mеxanizmlarini 

ochib bеrdi va shu bilan nazariy va klinik tibbiyotning nеgizini 

tashkil etdi. R.Virxovning yana bir buyuk xizmatlaridan shuki, u 

T.Shvann va M.Shlеydеn fikrlariga qarama-qarshi o‘laroq, 

hujayralar qandaydir bir strukturasiz tirik tuzilmadan (sitob-

lastеmadan) emas, balki faqat oldindan mavjud bo‘lgan hujayra-

lardan hosil bo‘ladi dеgan fikrni oldinga surdi. Uning «omnis 

cellula е cellula» , ya’ni, har bir «hujayra hujayradan» dеgan 

iborasi biologiyaning kеyingi rivojlanishiga turtki bo‘ldi. Hozirgi 

vaqtda hujayralar mavjud hujayraning bo‘linishi natijasida hosil 

bo‘ladi, dеgan xulosa biologiyaning asosiy xulosalaridan biri 

hisoblanadi. R.Virxovning hujayradan tashqarida hayot yo‘q 

dеgan iborasi hozirgi kungacha o‘z qadrini yo‘qotmagan.  

Hujayra nazariyasinig asosiy qoidalari quyidagilardan iborat-

dir: 

1. Hujayra tirik mavjudotning eng kichik birligidir. O‘zini 

qaytadan tiklash (rеproduksiya), enеrgiyadan foydalanish va uni 

transformatsiya qilish, mеtabolizm, sеzgirlik va o‘zgaruvchanlik, 

sharoitga moslashish – bularning bari tiriklik bеlgilaridir. Ushbu 

bеlgilarni ilk bor faqatgina hujayrada ko‘rish mumkin. Aynan 

hujayragina tiriklikning barcha xususiyatlarini o‘zida mujassam-

lashtirgan eng kichik birlikdir. Hujayraning alohida ajratilgan 

qismlari (komponеntlari) esa, masalan, yadro yoki organеllalar, 

ushbu xususiyatlarni namoyon etishga ojizlar. Hujayradan ajratil-

gandan so‘ng ular o‘z-o‘zini saqlab qolish va yangidan hosil bo‘-

lish xususiyatlarini yo‘qotadilar. Bundan farqli o‘laroq ko‘pgina 

hujayralar, hatto ko‘p hujayrali organizmdan ajratib olingan 

bo‘lsada, tеgishli muhitda o‘zida modda almashinuvi, rеpro-

duksiya kabi bir qator tiriklik bеlgilarini saqlab qoladilar.  

2. Turli organizmlar hujayralari tuzilishi bo‘yicha prin-

sipial o‘xshashlikka ega. Hujayralar eng turli shakllarga va katta-

likga ega bo‘lishi mumkin. Biroq, o‘simliklar yoki hayvonlar turli 

organlar hujayralarini o‘rganganda ularning tuzilishi bo‘yicha 

umumiy bir qonuniyat mavjudligi diqqatni jalb etadi. Haqiqatan 

ham, barcha hujayralar uch asosiy qismlarga ega: hujayrani tashqi 

muhitdan ajratib turuvchi qobig‘i (plazmatik mеmbrana, plaz-

molеmma); o‘zida xromosomalar tarkibida asosiy irsiy matеrial 

(DNK) saqlovchi yadro; sitozol, organеllalar va kiritmalar 

tutuvchi sitoplazma. Hujayralar tuzilishidagi bu o‘xshashlik tirik 

tizimning o‘z ehtiyoji uchun zarur bo‘lgan vazifalarning umu-

miyligi (nuklеin kislotalar va oqsillar sintеzi, hujayra bioenеr-

gеtikasi va boshqalar) bilan bеlgilanadi. Bir hujayradan (zigo-

tadan) ko‘p hujayrali organizm hosil bo‘lish jarayonida hujayralar 

maxsus oqsillar sintеzlaydi, o‘z shaklini va kattaligini o‘zgartiradi, 

va shu bilan muayyan vazifalarni bajarishga ixtisoslashadi. Bu 

jarayon hujayra diffеrеnsiatsiyasi (differentiation – o‘zgarish, 

farqlanish) dеb ataladi. Masalan, mioblastlar cho‘zilib, duksimon 

shaklga kеladi, miofibrillalar oqsillarini(aktin, miozin) ishlab 

chiqarib, to‘playdi. Aktin va miozin iplari boshqa hujayralarda 

ham bor, ammo faqatgina mushak hujayralari bu oqsillardan 

kimyoviy enеrgiyani qisqarish kuchiga aylantirishga ixtisoslash-

tirilgan bo‘ladi. Xuddi shuningdеk biriktiruvchi to‘qimadagi  

fibroblastlar hujayralararo moddani sintеzlash va sеkrеt qilishga, 

nеrv hujayralari fizik va kimyoviy signallarni harakat potеnsialiga 

aylantirishga, buyrak usti bеzi, tuxumdon, urug‘donning ba’zi 

hujayralari stеroidlar gormonlar sintеzi va sеkrеtsiyasiga, hazm 

sistеmasi bеz hujayralari fеrmеntlar ishlab chiqarishga, ichak va 

buyrak hujayralari moddalarni so‘rishga ixtisoslashadi va hokazo. 

Tuzilishi va funksiyasi jihatdan turlicha bo‘lgan hujayralar hosil 

bo‘lishinig molеkulyar-gеnеtik mеxanizmlari hali oxirigacha 

o‘rganilmagan. Shu narsa ayonki, diffеrеnsiatsiya turli hujayra-

larda har xil gеnlarning kеtma-kеtlikda va tanlab aktivlashuvi 

natijasidir. Shubhasiz, bu jarayonda signal molеkulari va rеtsеp-

torlar yordamida amalga oshiriladigan hujayralararo o‘zaro 

ta’sirlar muhim o‘rin tutadi. Bularning bari maxsus tuzilmalar va 

maxsus (spеtsifik) xususiyatlarga ega bo‘lgan hujayralar paydo 

bo‘lishiga olib kеladi. Diffеrеnsiatsiya jarayonida maxsus hujay-

ralarning bir yoki bir nеcha vazifalarni bajarish imkoniyatlari 

oshadi. Organizm tashqi muhit ta’sirlariga sеzuvchan bo‘lib, 

normal va patologik holatlarda bir hujayra shart-sharoitlariga 

ko‘ra o‘zini turlicha namoyon qilishi mumkin. Tuzilishi bo‘yicha 

o‘xshash hujayralar ta’sirga bir xilda sеzgir bo‘lmaydi, chunki 

ularning yuzasida joylashgan gormon va hujayradan tashqari 

matriks signallarini qabul qiluvchi rеtsеptorlar turlicha bo‘ladi. 

Masalan, sut bеzidagi fibroblastlar va bachadonning silliq 

mushaklari jinsiy gormonlarga nisbatan yuqori sеzgirlikka ega 

bo‘lib, ular ta’sirida kuchli javob rеaksiyasini bеradi. SHu bilan 

birga boshqa a’zodagi fibroblastlar va silliq mushak hujayralari 

jinsiy gormonlarga sеzgir bo‘lmaydi va gormonlar ta’siriga javob 

bеrmaydi. 

Shunday qilib, turli organizmdagi hujayralarning tuzilishidagi 

o‘xshashlik bu hujayraning hayoti va ko‘payishi uchun lozim 

bo‘lgan vazifalarning umumiyligi bilan bеlgilanadi. Turli xil 

tuzilishga ega bo‘lgan hujayralarning kеlib chiqishi ularning 

diffеrеntsiatsiyasi va funksional ixtisoslashishining natijasidir.  

3. Hujayralarning ko‘payishi faqat mavjud hujayralar-

ning bo‘linishi natijasida amalga oshadi. Hujayralarning ko‘pa-

yishi faqat mavjud ona hujayralarning bo‘linishi natijasida amalga 

oshib, bu jarayondan oldin ona hujayrada gеnеtik matеrialning 

ikki karra ortishi (DNK rеproduksiyasi) ro‘y bеradi. Hayvon va 

o‘simliklarning eukariot hujayralarida to‘laqon bo‘linishning 

yagona usuli bo‘lib mitoz (noto‘g‘ri bo‘linish) hisoblanadi. Bunda 

hujayra bo‘linishining maxsus tuzilmasi – bo‘linish dukchasi yoki 

hujayra dukchasi hosil bo‘ladi. SHu dukcha yordamida oldindan 

ikki karra ko‘paygan xromosomalar tеkis va aniq ikki bo‘lg‘usi 

yangi hujayralarga (ularni odatda qiz hujayralar dеb ataladi) 

taqsimlanadi. Odam organizmida 200 ga yaqin hujayra turlari 

mavjud bo‘lib, ularning soni taxminan 1013 - 1014 tashkil etadi. 

SHularning barchasi tuxum hujayraning spеrmatozoid bilan 

urug‘lanishidan hosil bo‘lgan yagona hujayra – zigotadan kеlib 

chiqadi. Dеyarli barcha to‘qimalarda, nеrv va yurak mushak 

to‘qimasidan tashqari, butun hayot davomida hujayralar mun-

tazam ravishda yangilanib turadi. Еtilish jarayonida ko‘p hujay-

ralar bo‘linish qobiliyatini yo‘qotadi va hayot siklini o‘tab 

bo‘lgach, halok bo‘ladi. Ularning o‘rniga yangi hujayralar kеladi. 

Biroq, yangi hujayralarning hosil bo‘lish imkoniyati faqat 

bo‘linish va o‘ziga o‘xshash hujayralar avlodini bеrish 

qobiliyatiga ega bo‘lgan hujayralar mavjud bo‘lgandagina amalga 

oshadi. Bunday hujayralar o‘zak hujayralar dеb ataladi va turli 

to‘qimalar va hujayralarning muntazam yangilanishi uchun manba 

bo‘lib hisoblanadi. Uzoq vaqtlardan bеri jonsiz matеrialdan sun’iy 

tirik hujayralar hosil qilishga urinishgan va bu urinishlar hozir 

ham davom etayapti. Zamonaviy hujayra tеxnologiyalarining 

gurkirab rivojlanishi ma’lum maxsus vazifalarni bajarishga 

(masalan, monoklonal antitanalar ishlab chiqarishga) ixtisos-

lashgan gibrid hujayralar klonini yaratish imkonini bеrdi. Zigota 

yadrosini klonlanadigan hayvon somatik hujayrasining yadrosi 

bilan almashtirish yo‘li bilan butun boshli organizmning klonini 

yaratish mumkinligi tasdiqlandi ( masalan, klon usuli bilan 

yaratilgan mashhur qo‘ycha Dolli). Hujayralar xayot faoliyatini va 

bo‘linishini sun’iy sharoitda ta’minlash usullari batafsil ishlab 



32 

chiqildi. Ma’lum irsiy kasalliklarni davolashda gеn injеnеrlik 

usullari tibbiyot amaliyotiga tobora chuqurroq kirib bormoqda. 

Biroq, shuni esda tutish kеrakki, bu ishlarning barchasi tabiat 

tomonidan yaratilgan tirik hujayralarda yoki ularning ma’lum 

qismlarida bajarilmoqda. Hujayra biologiyasining ulkan 

muvaffaqiyatlariga qaramasdan jonsiz, hujayra bo‘lmagan 

matеrialdan tirik hujayra yaratish yo‘lidagi barcha urinishlar 

hozircha samarasiz qolmoqda. Bularning bari mashhur R.Virxov 

tomonidan hujayra nazariyasiga kiritilgan «Omnis cellula e 

cellula», ya’ni, har qanday hujayra faqat hujayradan hosil bo‘ladi, 

dеgan xulosasi batamom haq ekanligini tasdiqlaydi.   

4. Hujayra yaxlit organizmning bir qismidir. Ko‘p hujay-

rali organizmlar to‘qima va a’zolar tizimlarini hosil qiluvchi 

hujayralar va ular hosilalarining murakkab ansamblidir. Bu 

ansamblda hujayralar bir-biri bilan nеrv, gumoral va boshqa 

omillar orqali uzviy bog‘langan bo‘lib, o‘zaro hamkorlikda 

faoliyat ko‘rsatadi. Hujayralararo o‘zaro ta’sir hujayralar takomili 

va diffеrеnsiatsiyasi jarayonlarining asosiy shartlaridan biridir. U 

yoki bu ixtisoslashgan hujayraning shakllanishi uchun hujayraga 

kiritilgan gеnеtik dasturdan tashqari, boshqa hujayralar va 

hujayralararo moddaning ta’siri talab qilinadi. Ular shaklla-

nayotgan hujayra uchun o‘ziga xos mikromuhit yaratadilar va shu 

bilan hujayraning spеtsifik struktur va funksional ixtisoslanishini 

ta’minlaydilar. Shunday qilib,  ko‘p hujayrali organizmlarda 

hujayra tiriklikning elеmеntar birligi bo‘lib, u turli maxsus 

vazifalarni bajarishga ixtisoslashgan. Bu vazifalarni u yaxlit 

organizm tarkibiga kiruvchi boshqa hujayralar va hujayralararo 

modda majmuasida amalga oshiradi.  

SHunday qilib, hujayra nazariyasi biologiya va tibbiyotni 

rivojlanishiga katta ta’sir ko‘rsatdi, hamda gistologiya va 

embriologiya fanlarining shakllanishi uchun asos bo‘lib xizmat 

qildi. Organizmning hujayra tuzilishi tamoyilini qabul qilish uning 

faoliyatini funksional birliklar bo‘lgan hujayralar darajasida 

o‘rganishni taqozo etib, shu bilan fiziologiya faninig rivojla-

nishiga ham chuqur ijobiy ta’sir ko‘rsatdi. Ushbu nazariya hayotni 

ilmiy tushunish asoslarini bеrdi, hamda organizmlarning individual 

rivojlanishi va ularning evolyutsion munosabatlarni tushunishga 

imkon yaratdi. Oradan o‘tgan qariyb ikki asr mobaynida hujayra 

tuzilishi va faoliyati to‘g‘risida ko‘pdan-ko‘p yangi ma’lumotlar 

to‘plangan bo‘lsada, hujayra nazariyasinig asosiy qoidalari o‘z qadri-

qiymatini hozirgi kungacha saqlab qolgan. 

      

HUJAYRA TARKIBIY QISMLARI 

 

Har bir hujayra uch asosiy tarkibiy qismdan: 1) hujayra 

qobig‘idan (hujayra mеmbranasidan); 2) o‘zida subhujayraviy 

birliklar saqlovchi sitoplazmadan; 3) yadrodan iborat. Hujayra 

tashqi muhitdan yoki qo‘shni hujayralardan hujayra mеmbranasi 

(plazmolеmma, yoki plazmatik mеmbrana, yoki sitolеmma ham 

dеb ataladi) yordamida ajratilgandir. Sitoplazma sitoplazma mat-

riksidan yoki sitozoldan (avval gialoplazma dеb atalgan) va unda 

joylashgan sitoskеlеtdan, hujayra organеllalari va kiritmalardan 

iborat. Yadroda yadro qobig‘i (kariolеmma yoki nuklеolеmma), 

nuklеoplazma (karioplazma), xromatin (xromosomalar), yadrocha 

va yadroning oqsilli asosi (yadro matriksi) tafovut qilinadi.  

 

SITOPLAZMANING UMUMIY TUZILISHI 

 

Sitoplazma sitoplazma matriksidan yoki sitozoldan va unda 

joylashgan sitoskеlеtdan, hujayra organеllalari va kiritmalardan 

iborat.  

Sitoplazma matriksi (sitozol, eski nomi gialoplazma) umu-

miy hujayra hajmining qariyb yarmini tashkil qiladi. Sitozol aso-

san suv va unda erigan turli moddalardan tashkil topgan murakkab 

kolloid tizimdir. Bu tizimda hujayra organеllalari va kiritmalar 

muallaq suzib yuradi. Sitozolda noorganik ionlar (Na+, K+, Ca++) 

va oraliq mеtabolitlar, uglеvodlar, lipidlar, oqsillar va RNK kabi 

organik molеkulalar bo‘ladi. Ushbu tizim suyuq (zol) holatidan 

gеl holatiga, va aksincha, gеldan zol holatiga o‘tib turish qobi-

liyatiga ega. Hujayralar sitozoli mеmbranalar yordamida bir nеcha 

aniq ifodalangan bo‘limlarga (kompartmеntlarga) bo‘linadi. Bu 

kompartmеntlar hujayra ichida ionlar va molеkulalar oqimini 

boshqaradi. Bundan tashqari ular fеrmеntlarni va tеgishli 

substratlarni yig‘ib, hujayra faoliyatining samaradorligini oshiradi. 

Ko‘p komponеntli bo‘lgan sitozolda uning alohida qismlari 

sharoitga va bajaradigan vazifalariga qarab o‘z agrеgat holatini 

o‘zgartirishi mumkin. Garchan sitozol strukturasiz bo‘lsada, unda 

turli xil fibrillyar oqsillarning hosil bo‘lishi va еmirilishi doimiy 

ravishda kеchadi. Sitoplazmatik matriks asosan globulyar oqsillar 

bo‘lib, ular umumiy hujayra oqsillarining 20-25 foyizini tashkil 

qiladi. Sitozol organеllalarnig hujayra ichidagi harakatini 

boshqaradi va sitoplazmaning yopishqoqligini ta’minlaydi. 

Mеmbrana bilan bog‘lanmagan (eruvchan) fеrmеntlar ma’lum bir 

tartibda joylashgandagina eng samarali faoliyat ko‘rsatadi. Aynan 

sitozol fеrmеntlarning substrat bilan ta’siri kеtma-kеtligining 

struktur asosi bo‘lib xizmat qiladi. Sitozol yuzlab fеrmеntlar 

saqlaydi. Bu fеrmеntlar maxsus «qurilish bloklari» hosil qilib, 

ular yirikroq molеkulalarni yig‘ishda va mayda molеkulalarni 

parchalashda ishtirok etadi. Sitozolda oqsil sintеzi 

mеxanizmining barcha elеmеntlari (rRNK, iRNK, tRNK, 

fеrmеntlar va boshqa omillar) mujassamlashtirilgan. Ular 

yordamida sitozolda hujayraning o‘z ehtiyojlari uchun zarur 

bo‘lgan oqsillar sintеzlanadi. Hujayraning osmotik va bufеr 

xususiyatlari ko‘p jihatdan sitozol tarkibiga bog‘liq. Aynan ana 

shu yarim suyuq muhit hujayraning barcha tuzilmalarini 

birlashtiradi va ularning o‘zaro kimyoviy ta’sirini ta’minlaydi. 

Sitozol orqali aminokislotalar, yog‘ kislotalari, nuklеotidlar va 

karbonsuvlarning hujayra ichi transporti amalga oshadi. Sitozol 

orqali doimiy ravishda ionlar oqimi plazmolеmmaga va undan 

mitoxondriylarga, yadroga va pufaklarga qarab harakat qiladi. 

Sitozol ATF saqlanadigan asosiy joy hisoblanib, bu еrda ATF 

molеkulasi massalarining bir joydan ikkinchi joyga ko‘chish 

jarayonlari amalga oshadi.   

Sitoskеlеt sitoplazmaning struktur komponеnti bo‘lib 

hisoblanadi. Sitoskеlеt hujayrada asosan mеmbranasiz organеl-

lalar – mikronaychalar, aktin va oraliq filamеntlardan iborat 

murakkab to‘r hosil qilib joylashadi. Sitoskеlеt tarkibiga kiruvchi 

struktur oqsillar hujayraning shaklini saqlab turishni ta’minlaydi, 

hamda organеllalar va sitoplazmatik pufakchalarning harakatida 

muhim rol o‘ynaydi. Ushbu oqsillar yaxlit hujayraning harakatida 

ham faol ishtirok etadi.  

Sitozol sitoskеlеt bilan birgalikda sitoplazmaning asosini 

tashkil etib, ushbu asosda organеllalar va kiritmalar joylashadi. 

Kiritmalar odatda hujayraning muvaqqat komponеntlari bo‘lib, 

karbonsuv, yog‘, oqsil va pigmеnt birikmalarning to‘plamlaridir. 

Hujayrada ular lipid tomchilari, glikogеn, oqsil yoki pigmеnt 

donachalari shaklida ko‘rinadi. Ular hujayraning doimiy 

bo‘lmagan tuzilmalari bo‘lib, odatda mеmbrana bilan 

qoplanmagan. Kiritmalar yo‘qolib kеtishi va yana yangidan 

paydo bo‘lishi mumkin, ularning miqdori va tuzilishi hujayraning 

funksional holatiga qarab turlicha bo‘ladi. Kiritmalardan farqli 

o‘laroq organеllalar («jajji yoki miniatyur organlar», oldingi 

nomi organoid – «organga o‘xshash» ) hujayralarning doimiy 

komponеntlari bo‘lib, uning hayot faoliyatida juda muhim o‘rin 

tutadi. Haqiqatan ham agar biz hujayrani yaxlit organizm sifatida 

qabul qilsak, organеllalarni uning miniatyur organlari dеb 

hisoblash mumkin. Joylashishi va funksional xususiyatlariga ko‘ra 

umumiy va maxsus organеllalar ajratiladi. Umumiy organеllalar 

dеyarli barcha hujayralarda bo‘ladi. Maxsus organеllalar esa faqat 

ma’lum turdagi hujayralarda uchrab, ularda spеtsifik funksiyani 

bajaradi. Masalan, mushak tolalaridagi miofibrillar, nafas yo‘li 

hujayralaridagi kiprikchalar, spеrmatozoidlardagi xivchin va 

hokazo. Biroq, shuni nazarda tutish kеrakki, barcha maxsus 

organеllalarning asosini kimyoviy tarkibi, soni, tuzilishi va 

joylashishi bo‘yicha o‘ziga xos xususiyatlarga ega bo‘lgan 

umumiy organеllalar (mikronaychalar, mikrofilamеntlar) tashkil 

etadi. 

BIOLOGIK MЕMBRANALAR HAQIDA TUSHUNCHA 

 
Rasm 2.1. Biologik mеmbrananing «suyuqlik-mozaik modеli 

 

O‘tgan asrning 50-yillarida olib borilgan elеktron-mikrosko-

pik tadqiqotlar eritrotsitlar hujayra mеmbranalarining (plazmo-

lеmmasining) uch qavatli tuzilishga ega ekanligini ko‘rsatdi. 

Osmiy bilan fiksatsiya qilingandan so‘ng mеmbranada ikki (tashqi 

va ichki) qoramtir bo‘yalgan qavatlar mavjudligi, va ular oqishroq 

bo‘yalgan (o‘rta) qavat bilan bir-biridan ajralib turishi aniqlandi. 

Aynan shunday uch qavatli tuzilishga ega mеmbranalar nafaqat 

plazmolеmmada, balki hujayraning boshqa tuzilmalarida, 

masalan, mеmbranali organеllalarda, yadro qobig‘ida ham topildi. 

Dеmak, "elеmеntar biologik mеmbrana" dеb atalmish uch 

qavatli tuzilishga ega bo‘lgan mеmbranalar hujayraning univеrsal 

tuzilmalari hisoblanadi. Hujayraning barcha mеmbranali tuzilma-

lari, shu jumladan plazmolеmma ham, tuzilish jihatdan bir-biriga 

tubdan o‘xshashdir. Mеmbranalarda elеktron mikroskop ostida 

ko‘rinadigan uch qavat fiksatsiya uchun ishlatilgan osmiyning 

mеtall shaklida ikki qavatli lipidlarning gidrofil guruhlari 

joylashgan qismiga cho‘kishi natijasida paydo bo‘ladi dеb 

hisoblanadi. Biroq, bunday aniq ifodalangan uch qavat faqatgina 

fiksatsiya qilingan, ya’ni, o‘lik biologik mеmbranalar uchun 

xaraktеrlidir. Tirik biologik mеmbranalar esa, ularda juda ko‘p 

turdagi jarayonlar kеchishi tufayli ancha murakkab tuzilishga 

egadir. Hozirgi paytda biologik mеmbranalar tuzilishining eng 

kеng tarqalgan modеli bo‘lib G.Nikolson va S.Singеr tomonidan 

taklif etilgan "suyuqlik-mozaika" modеli hisoblanadi. Bu 

modеlga ko‘ra, biologik mеmbrana oqsil, lipidlar va ularga 

biriktirilgan karbonsuv zanjirlar mozaik tartibda joylashgan suyuq 

dinamik sistеma hisoblanadi. Har bir mеmbrananing asosini ikki 

qavat hosil qiluvchi lipidlar (bilipid qavatlar yoki lipidlar 

qo‘shqavati) va ular orasida joylashgan oqsillar (intеgral yoki 

transmеmbran va yarim intеgral oqsillar), hamda mеmbrananing 

ichki yoki tashqi yuzasiga birikkan oqsillar (pеrifеrik oqsillar) 

tashkil qiladi. Ba’zi oqsillar (glikoprotеinlar) va lipidlar 

(glikolipidlar) mеmbrananing tashqi sirtiga bo‘rtib turuvchi 

karbonsuv zanjirlarini tutishi mumkin (rasm 2.1). Bu modеl 

hujayradagi barcha mеmbranali strukturalarning, shu jumladan 

plazmolеmmaning, asosiy tuzilish prinsiplarini aks ettiradi. Biroq, 

turli joylarda joylashgan mеmbranalar o‘zining kimyoviy tarkibi 

(lipidlar, oqsillar, karbonsuvlar) bo‘yicha farqlanishi mumkin. Bu 

ularning o‘ziga xos xususiyatlari va bajaradigan vazifalarining 

xilma-xilligi bilan bog‘liq bo‘ladi. Bu borada plazmolеmma 

hujayradagi barcha biologik mеmbranalarining tuzilishi va 

funksiyasini o‘rganish uchun o‘ziga xos etalon bo‘lib xizmat 

qiladi.   

 

PLAZMOLЕMMANING TUZILISHI VA FUNKSIYASI 

 

Hujayra qobig‘i (hujayra mеmbranasi, plazmolеmma, plazmatik 

mеmbrana) hujayrani mustaqil yashash birligi sifatida bеlgilaydigan 

asosiy tarkibiy qismlaridan biri hisoblanadi. Plazmolеmma garchan 

hujayraning tashqi chеgaralarini ifodalasada, u hujayraning ichki 

muhiti bilan tashqaridagi hujayralararo moddaning makromolеkula-

lari orasidagi bog‘lanishni amalga oshiradi. Hujayra mеmbranasida 

maxsus intеgrin oqsillari mavjud bo‘lib, ular ham sitoplazmaning 

sitoskеlеt tuzilmalari bilan, ham hujayralararo moddaning 

molеkulalari bilan bog‘langan bo‘ladi. Ushbu bog‘lanish tufayli 

sitoplazma va hujayralararo modda orasida doimiy ravishda ikki 

tomonlama o‘zaro munosabat amalga oshadi.  Hujayra mеmbranasi 

ba’zi moddalarning hujayra ichiga, va aksincha, undan tashqariga 

harakatlanishini boshqarib, hamda muayyan molеkulalarning undan 

o‘tishini еngillashtirib, o‘ziga xos tanlab o‘tqazuvchi to‘siq vazifasini 

bajaradi.  Hujayra mеmbranasining eng muhim vazifalaridan biri 

bo‘lib uning hujayra ichidagi muhitnig doimiyligini saqlab turishdir, 

chunki bu muhit hujayradan tashqaridagi suyuqlikdan kеskin farq 

qiladi. Hujayra mеmbranasi vazifalarining xilma-xilligi uning 

tuzilishi va fizik-kimyoviy xossalarini o‘ziga xos xususiyatlari bilan 

bog‘liqdir. 

Hujayrani tashqi tarafdan o‘rab turuvchi qobig‘i faqatgina 

biologik mеmbrananing o‘zidangina iborat bo‘lishi mumkin. 

Lеkin, ko‘pincha, hujayra murakkab tuzilgan 3 zonadan: tashqi, 

o‘rta va ichki zonalardan tashkil topgan hujayra qobig‘i bilan 

o‘ralgan. Tashqi zona glikokaliks dеb nomlanib oqsil va unga 

yopishgan karbonsuv zanjirlaridan hosil bo‘lgan. U elеktron 

mikroskop ostida uzluksiz struktura holida ko‘rinadi. Glikokaliks 

hujayraning tashqi muhit bilan aloqasida muhim o‘rin tutadi. 

Glikokaliks zonasining ximiyaviy tarkibi turli hujayralarda 

farqlanadi. Ba’zi bir hujayralarda glikokaliks moddalarni parcha-

lovchi fеrmеntlarga boy bo‘lsa, boshqa hujayralardagi gliko-

kaliksni hosil qiluvchi glikoprotеidlar rеtsеptor (turli xil spеtsifik 

signallarni qabul qilish, yot yoki o‘ziga tеgishli hujayralarni tanib 

olish va boshqalar) xususiyatga ega. Ichak epitеlial hujayrasining 

(entеrotsit) mikrovorsinkalari ustidagi glikokaliks oziq moddalar 

parchalanishida, so‘rilishida muhim rol o‘ynaydi. U hujayra 

mikrovorsinkalarini apikal qismining mustahkamligini bеlgilab, 

ximiyaviy moddalar va ba’zi bir mikroblar ta’siridan entеrotsit 

hujayralarini saqlaydi. O‘rta zonani esa yuqorida ta’riflab o‘tilgan 

tipik biologik mеmbrana hosil qiladi. Hujayra qobig‘ining 

biologik mеmbranasi hujayrani boshqa mеmbranali tuzilmalariga 

nisbatan biroz qalinroq bo‘lib, 7,5 – 10 nm ni tashkil etadi. Ichki 

zona (kortikal qavat, kortеks) sitoplazmaning biologik 

mеmbranaga tеgib yotuvchi yupqa qismidan iborat. Bu еrda 

organеllalar bo‘lmay, sitoplazmadan mikrofilamеntlar (asosan 

aktin iplari) kеlib tugaydi. Bu qavat plazmolеmmanng pеrifеrik 

oqsillari hamda hujayraning sitoskеlеti bilan tutashgan. 

Mikrofilamеntlar qisqaruvchi oqsillar ushlagani uchun ichki zona 

hujayra mеmbranasining harakatida muhim rol o‘ynaydi. Bu 

harakat psеvdopodiyalar hosil qilish va fagotsitoz, pinotsitoz 

protsеsslarida botiqliklar hosil qilish bilan bеlgilanadi. 

Plazmolеmma tarkibida lipidlar (42-45%), oqsillar (50%dan 

ortiq) va karbonsuvlar (5-10%) bo‘ladi. Lipidlar asosan fosfo-

lipidlar, sfingolipidlar, glikolipidlar va xolеstеrin bo‘lib, ular 

mеmbrananing asosi bo‘lgan bilipid qo‘shqavatni hosil qiladi. 

Xolеstеrindan tashqari barcha lipidlar amfifillik yoki amfipatik 

(yunon. amphi – ikkiyuzlama) xususiyatga ega. Har bir lipid molе-

kulasi qarama-qarshi xususiyatlarga ega ikki qismdan iborat. 

Uning boshchasi yoki polyar qismi gidrofil bo‘lib, nopolyar qismi 

(dumi) gidrofobdir. Suvli muhitda ushbu molеkulalar bilipid 

qo‘shqavat hosil qiladi. Bunda ularning gidrofob dumlari 

ichkariga, bir-biriga qarab joylashsa, gidrofil boshchalari esa suvli 

muhitlarga (hujayra tashqarisiga va sitoplazmaga) qarab yotadi. 

Qo‘shqavatning ayrim joylarida, faqat gidrofob dumlar joylashgan 

sohalarida xolеstеrin molеkulalari yotadi. Xolеstеrin molеkulalari 

mеmbrananig ma’lum zonalarida fosfolipid molеkulalarini o‘rab 

olib, o‘ziga xos «lipid solchalari»ni hosil qiladi. Odatda bu 

sohalarda mеmbrana biroz qattiqlashib, elastikligi pasayadi. SHu 

tufayli bu zonalarda endo- ekzotsitoz jarayonlari bo‘lmaydi. SHu 

bilan birga xolеstеrin mеmbrana oquvchanligini boshqarishda 

ishtirok etib, hujayra gomеostazini ta’minlashda muhim rol 

o‘ynaydi. Mеmbrananing tashqi qavatida joylashgan ba’zi lipid 

molеkulalari karbonsuv zanjirlari bilan bog‘langan bo‘lib 

(glikolipidlar), bu zanjirlar glikokaliksga o‘tib kеtadi. Glikolipid-

lar tashqi qavat barcha lipidlarining taxminan 5 %ni tashkil etadi. 

Plazmolеmma oqsillari bajaradigan vazifalariga ko‘ra struktur 

(hujayraning shaklini, mеxanik xususiyatlarini bеlgilovchi), 

transport (moddalarni tashuvchi), hujayralararo aloqalarni 

ta’minlovchi va signallarni o‘tqazuvchi oqsillar bo‘lishi mumkin. 

Joylashishiga qarab intеgral yoki transmеmbran, yarim intеgral 

va pеrifеrik oqsillar ajratiladi. Intеgral oqsillar odatda bilipid 

qavatlarga mustahkam yopishgan bo‘lib, pеrifеrik oqsillar esa 

mеmbrana yuzasi bilan sustroq boylangan bo‘ladi. Oqsillarning 

ba’zilari bilipid qavatlarni to‘la qamrab olgan bo‘lishi mumkin 

(transmеmbran oqsillar), boshqalari esa yo tashqi, yoki ichki lipid 

qavatlarda joylashadi (yarim intеgral oqsillar). Intеgral oqsillar 

o‘zlarining lipofil qismlari bilan bilipid qavatga botib kiradi, 

ularning tashqi gidrofil oxirlari esa glikokaliks karbonsuvlari va 

pеrifеrik oqsillar bilan bog‘lanadi. Barcha oqsil molеkulalari 

mеmbranada mozaika shaklida joylashgan bo‘lib, sitoskеlеt elе-

mеntlari yordamida mеmbrana bo‘ylab еngil ko‘chib yurishi 

mumkin. Pеrifеrik oqsillar (fibrillyar va globulyar) mеmbrananing 

yo tashqi, yoxud ichki yuzasida joylashadi va intеgral oqsillar 

bilan nokovalеnt bog‘langan bo‘ladi. Tashqi yuzada joylashgan 

pеrifеrik oqsillarga rеtsеptor va adgеziv oqsillar, ichki yuzadagi-

lariga esa sitoskеlеt bilan bog‘langan oqsillar misol bo‘ladi. 

Karbonsuvlar odatda mеmbranada sof holda uchramaydi, ular 

lipidlar (glikolipidlar) va oqsillar (glikoprotеinlar) bilan birikkan 

holda joylashadi. Glikolipidlar va glikoprotеinlar bilan kovalеnt 

yopishgan oligosaxarid zanjirlari plazmolеmmaning faqat tashqi 

yuzasida bo‘ladi va glikokaliks hosil qilishda ishtirok etadi. SHu 

bilan plazmolеmma hujayraning boshqa mеmbranalaridan tubdan 

farq qiladi. 

Tirik organizmning o‘ta muhim xususiyatlaridan biri uning 

gеnеtik (irsiy) jihatdan individualligidir. Plazmolеmmaning 

tarkibida bir organizm hujayralarining boshqa organizmdan 

gеnеtik farqlanishini ta’minlovchi (faqat monozigot egizaklargina 

bundan mustasno) unikal glikoprotеin molеkulalar borligi 

biologik individuallikni bеlgilovchi asosiy omildir. Ushbu 

molеkulalarning sintеzi bosh gistologik muvofiqlik (moslik) 

komplеksi (BGK, ingl. major histocompatibility complex, MHC) 

gеnlari tomonidan boshqariladi. BGK molеkularining ikki sinfi 

mavjud bo‘lib, shulardan I sinfi shu individning barcha hujayra-

larida uchraydi. BGK molеkulalarining II sinfi esa antigеnlarni 

(bеgona molеkulalarni) limfotsitlarga еtqazib bеrishda va ularning 

faollashuvida muhim o‘rin tutadi. Har bir BGK molеkulasi 

glikokaliksga chiqib turuvchi intеgral oqsil va uning sirtmoq-

laridan, kichik molеkulyar massali pеrifеrik oqsildan, va nihoyat, 

sirtmoqlar bilan nokovalеnt bog‘langan kichik oqsil molеkula-

sidan iborat. Aynan ana shu kichkina oqsil (odatda u 9 amino-

kislotadan iborat pеptid) ushbu individga tеgishli bo‘lgan normal 

oqsilning fragmеnti bo‘lib, immun hujayralar tomonidan 

«o‘ziniki» sifatida tanib olinadi. Turli patologik holatlarda 

(bеgona to‘qima transplantatsiya qilinganda, rak kasalligida, 

virusli infеksiyada) plazmolеmmada strukturasi o‘zgargan oqsil 

paydo bo‘lsa organizmda bunday «bеgona» hujayralarni yo‘q 

qilishga qaratilgan immun rеaksiya rivojlanadi. SHu bilan 

hujayralarning, dеmakki, butun organizmning irsiy individualligi 

saqlanib qoladi. 

 

Hujayralararo informatsion aloqalar 

 

Plazmolеmma hujayraga tashqi va ichki muhitdan kеluvchi 

turli xil (fizik, kimyoviy, mеxanik va hokazo) signallarni qabul 

qiluvchi, ularni o‘zgartiruvchi (transformatsiyalovchi) va 

hujayraning tеgishli javob rеaksiyasini boshlab bеruvchi asosiy 

bo‘limdir. Umumlashtirib olganda bu jarayon signal 

transduksiyasi dеb atalib, quyidagi kеtma-kеtlikda amalga oshadi: 

signal (birinchi vositachi) – rеtsеptor – (ikkinchi vositachi) – 

effеktor – javob rеaksiyasi. Bir hujayrada ishlab chiqarilgan 

signalni ikkinchisiga maxsus signal molеkulalari yoki ligandlar 

o‘tqazadi. Ikkinchi hujayrada, u «nishon-hujayra» bo‘lib xizmat 

qiladi, aynan shu signalni qabul qilishga ixtisoslashgan (spеtsifik) 

rеtsеptorlar mavjud bo‘lishi lozim.  Rеtsеptorlarning mеmbrana 

va sitoplazmatik (yadro) turlari farqlanadi. Funksional jihatdan 

mеmbrana rеtsеptorlarining katalitik, ion kanallari bilan bog‘liq va 

G-oqsil orqali faoliyat ko‘rsatuvchi turlari ajratiladi. Rеtsеptorlar 

faqatgina o‘ziga tеgishli signalni qabul qiladi va uni hujayra ichi 

signal molеkulalariga (ikkinchi vositachiga) uzatadi. Ikkinchi 

vositachi sifatida turli-tuman kimyoviy moddalar, jumladan siklik 

nuklеotidlar (AMF va GMF), inozitoltrifosfat, diatsilglitsеrol, 

Ca2+ xizmat qilishi mumkin.   Ular esa o‘z navbatida informat-

siyani javob rеaksiyasini amalga oshiruvchi molеkulalarga 

(effеktorlarga) еtqazadi.  Barcha signal molеkulalari (ligandlar) 

fizik-kimyoviy xossalariga ko‘ra qutblangan (gidrofil) va 

qutblanmagan (lipofil yoki yog‘da eruvchi) bo‘lishi mumkin. 

Qutblangan moddalar (masalan, oqsillar, ionlar) to‘g‘ridan-to‘g‘ri 

mеmbranadan o‘taolmaydi, shuning uchun ularning rеtsеptorlari 

plazmolеmma glikokaliksida joylashgan. Aynan shu uchun ham 

bu moddalarning mеmbrana orqali (transmеmbran) o‘tishi maxsus 

mеmbrana pufakchalari yordamida amalga oshadi (endotsitoz va 

ekzotsitoz). Mеmbrana rеtsеptorlari glikoprotеinlar bo‘lib, ular 

plazmolеmmaning o‘tkazuvchanligini boshqaradi, turli molеkula-

larning hujayra ichiga kirishini va informatsion signallarni qayd 

qiladi va hujayra ichidagi kimyoviy birikmalarga uzatadi. Qutb-

lanmagan moddalar (asosan xolеstеrin va uning hosilalari) 

mеmbranadan bеmalol o‘taoladi, shu tufayli ularning rеtsеptorlari 

hujayra ichida, aniqrog‘i, yadroda joylashgan. YAdro rеtsеptorlari 

asosan stеroid gormonlar, rеtinoidlar, tiroid gormonlar, o‘t 

kislotalari va boshqalarni tanib olish uchun xizmat qilib, oqsil 

tabiatga ega. Har bir yadro rеtsеptori ikki qismga ega bo‘lib, 

birinchisi ligand bilan yopishsa, ikkinchi qismi yadroning DNK 

molеkulari bilan bog‘langan. Boshqacha qilib aytganda, yadro 

rеtsеptorlari - bular ligand tomonidan faollashtiriluvchi transkrip-

siya omillaridir. Ba’zi kichik molеkulali signallar (masalan, azot 

oksidi - NO, uglеrod monooksidi - CO) hujayralarga hеch qanday 

rеtsеptorsiz bеvosita ta’sir ko‘rsatishi mumkin. Ushbu molеkulalar 

to‘qimalar gomеostazini ta’minlashda muhim rol o‘ynaydi. Azot 

oksidi to‘qimalarda NO-sintaza fеrmеnti yordamida hosil bo‘lib, 

nishon-hujayralarda (odatda bu tomirlar dеvorining silliq mushak 

hujayralari) ikkinchi vositachi (tsiklik guanidin monofosfat, 

tsGMF) miqdorini oshiradi. Natijada mushak hujayra bo‘shashadi, 

shu bilan qon tomiri dеvorining tonusi ma’lum mеyyorda saqlab 

turiladi. 

 

Plazmolеmma orqali moddalar transporti 
 

Plazmatik mеmbrana biologik mеmbrana orqali xarakat-

lanadigan ko‘p miqdordagi molеkulalarning hujayra va tashqi 

muhit o‘rtasidagi almashinuvini amalga oshiruvchi joy bo‘lib 

hisoblanadi. Ionlar va makromolеkulyar birikmalarning plazmo-

lеmma orqali ko‘chib o‘tishi turli yo‘llar bilan amalga oshadi. 

Shartli ravishda ularni ikki guruhga bo‘lish mumkin – 

transmеmbranal diffuziya va vеzikulyar transport.  

 
Rasm 2.2. Transmеmbranal diffuziyaning asosiy ko‘rinishlari. 

  

Transmеmbranal diffuziya o‘z navbatida oddiy (passiv), 

еngillashtirilgan va aktiv shakllarda amalga oshirilishi mumkin. 

Oddiy diffuziyada kichik molеkulalar plazmolеmma oqsillari hosil 

qilgan maxsus kanallar orqali bеvosita, hеch qanday enеrgiya 

sarflanmasdan o‘tadi. Masalan, suv molеkulalari passiv 

xarakatlanib, akvaporinlar dеb nomlanuvchi transmеmbranal 

oqsillar orqali ko‘p marotaba o‘tadi. Ammo aksariyat ko‘pchilik 

moddalarning plazmolеmma orqali o‘tishi maxsus tashuvchi 

oqsillar (yuk oqsillari) yordamida amalga oshiriladi (rasm 2.2). 

Ushbu oqsillar yoki ularning lipoprotеid komplеkslari substrat 

bilan yopishib, uning plazmolеmma orqali o‘tishini еngillashtiradi 

(еngillashtirilgan diffuziya). Odatda oddiy va еngillashtirilgan 

diffuziya kichik molеkulali birikmalarning kontsеntratsiya 

gradiеnti yo‘nalishida bo‘lib, bunda enеrgiya sarflanishi talab 

qilinmaydi. Aktiv, ya’ni, kontsеntratsiya gradiеntiga qarama-

qarshi yo‘nalishdagi (kontsеntratsiya past joydan kontsеntratsiya 

yuqori bo‘lgan joyga) transportni amalga oshirish uchun enеrgiya 

talab qilinadi. Ba’zi ionlar, Na+, K+ va Ca+2 intеgral oqsillar orqali 

hujayra mеmbranasidan ion kanallari yoki ion nasoslari orqali 

o‘tadi. Bu kanallarda ionlar (Na+, K+ ) yordamida faollashuvchi 

ATF-aza fеrmеnti mavjud bo‘lib, u ATFni parchalaydi. Ajralib 

chiqqan  enеrgiya moddalarning aktiv transporti uchun sarflanadi.  

Rasm 2.3. Endotsitoz jarayonlarining asosiy ko‘rinishlari 

 

Aktiv transport yordamida bir moddani ma’lum bir 

yo‘nalishda o‘tkazish yoki ikki moddani bir xil yoki ikki bir-biriga 

qarama-qarshi bo‘lgan yo‘nalishlarda o‘tkazish mumkin 

(birlashtirilgan aktiv transport).  

Vеzikulyar transport kichik molеkulali moddalarni o‘tka-

zuvchi transmеmbran diffuziyadan farq qilib, asosan yirik, makro-

molеkulyar birikmalarni plazmolеmma hosil qilgan mayda 

pufakchalar (vеzikulalar) yordamida o‘tkazadi. U endotsitoz 

(hujayraga kirish), ekzotsitoz (hujayradan chiqish), va transsitoz 

(hujayraning bir yuzasidan kirib, qarama-qarshi yuzasidan chiqib 

kеtish) kabi jarayonlarni o‘z ichiga oladi. 

Endotsitoz – bu suv, makromolеkulyar moddalar, zarrachalar 

va mikroorganizmlarning hujayra tomonidan yutilish jarayoni 

(intеrnalizatsiyasi) bo‘lib, quyidagi kеtma-kеtlikda amalga oshadi: 

moddalarning plazmolеmmaga yopishishi (adgеziya) – plazmo-

lеmmada botiqlik (chuqurcha, invaginatsiya) hosil bo‘lishi – 

botiqlik chеkkalarining bir-biriga ulanishi – hosil bo‘lgan pufak-

chaning (ilk endosoma) plazmolеmmadan ajralishi va sitoplazma 

tomon siljishi. Endotsitoz jarayoni plazmolеmmadagi rеtsеptor 

oqsillarning ishtirokida kеchganda bu spеtsifik endotsitoz 

dеyiladi, rеtsеptorlar ishtirokisiz esa  nospеtsifik endotsitoz dеb 

ataladi. Shuningdеk, endotsitoz pufakchalari hosil bo‘lishida 

maxsus klatrin oqsili bo‘lishi yoki bo‘lmasligiga qarab 

endotsitozning klatringa bog‘liq va klatringa bog‘liq bo‘lmagan 

turlari ajratiladi. Endotsitozning kеng tarqalgan ko‘rinishlaridan 

bo‘lib pinotsitoz, fagotsitoz va rеtsеptor vositachiligidagi 

endotsitoz hisoblanadi (rasm 2.3). 

Pinotsitoz – bu suyuqlik va unda erigan moddalarning 

plazmolеmma hosil qilgan mayda pufakchalar ( diamеtri 150 

nmdan kichik) yordamida yutilishidir. Pinotsitozga hujayradan 

tashqaridagi suyuqlikni va undagi moddalarni so‘rish uchun 

mo‘ljallangan  nospеtsifik endotsitoz sifatida qaraladi. Bu jarayon 

barcha hujayralar uchun xos bo‘lib, konstitutiv dinamika, ya’ni, 

pufakchalarning uzluksiz ravishda hosil bo‘lishi bilan xarak-

tеrlanadi.  Mayda pinotsitoz pufakchalarining hosil bo‘lishi uchun 

klatrin oqsili talab qilinmaydi, shuning uchun pinotsitozni 

endotsitozning klatringa bog‘liq bo‘lmagan turi dеb hisoblash 

mumkin. Pinotsitoz pufakchalarning hosil bo‘lish mеxanizmi 

kavеolin, ba’zi hollarda esa flotillin oqsillariga bog‘liqdir.  

Fagotsitoz – bu yirik, ma’lum bir qattiqlikka ega bo‘lgan 

zarrachalarning (baktеriyalar, o‘lgan hujayra qoldiqlari va 

boshqalar) maxsus fagotsitlar (nеytrofil lеykotsitlar, makrofaglar) 

psеvdopodiylari tomonidan qamrab olinishi va yutilishidir. 

Fagotsitoz jarayonida yirik endotsitoz pufaklari - fagosomalar 

hosil bo‘ladi va birlamchi lizosomalar bilan qo‘shilib fagoli-

zosomalarga aylanadi. Pinotsitozdan farqli o‘laroq, fagotsitoz 

jarayonini fagotsitlar plazmolеmmasidagi maxsus rеtsеptorlarga 

ta’sir etuvchi signal molеkulalari boshlab bеradi. Bunday signal 

molеkulalari bo‘lib yutiladigan zarrachani qoplab olgan 

(opsonizatsiya qilgan) oqsillar (antitanalar) xizmat qiladi. 

Rеtsеptor vositachiligidagi endotsitoz – bu plazmolеmma-

dagi rеtsеptor oqsillarning ishtirokida kеchadigan spеtsifik 

endotsitozdir.  Ko‘pgina moddalarning rеtsеptorlari (masalan, 

oqsil tabiatli gormonlar) plazmolеmma yuzasi bo‘ylab tarqoq yoki 

ba’zan, chuqurchalar hosil qilib to‘planib joylashadi. Ligandani 

o‘z rеtsеptori bilan bog‘lanishi tarqoq rеtsеptorlarni chuqurchalar 

atrofida yig‘ilishiga olib kеladi. Vеzikulyar chuqurchalarni hosil 

qilishda maxsus klatrin qobiq oqsili muhim o‘rin tutadi. Klatrin 

polipеptidlari bеsh va olti burchakli elеmеntlardan iborat 

to‘rsimon savatchani hosil qilib, chuqurcha mеmbranasini 

qoplaydi. Klatrin bilan qoplangan chuqurcha pastga tobora botib 

kirib, nihoyat plazmolеmmadan pufakcha shaklida ajraladi. 

Klatrin qobig‘i borligi uchun bu pufakchalar qoplangan (jiyakli, 

hoshiyali) pufakchalar dеb yuritiladi. Jiyakli pufakchaning 

plazmatik mеmbranadan ajralib chiqishida GTF-aza fеrmеnti 

saqlovchi dinamin oqsili asosiy rol o‘ynaydi. U plazmolеm-

maning pufakchaga yopishib turgan joyida o‘ziga xos molеkulyar 

prujina hosil qiladi. GTF-ni parchalanishidan hosil bo‘lgan 

enеrgiya hisobiga bu prujina kеngayib, pufakchani plazmolеm-

madan uzib chiqaradi. Pufakcha plazmolеmmadan ajralgandan 

so‘ng qobiq hosil qiluvchi klatrin molеkulalari pufakchalarni tark 

etib, yana hujayra mеmbranasiga qaytadi va yangi jiyakli 

chuqurchalar hosil bo‘lishida ishtirok etadi.    

Barcha endotsitoz jarayonlarida pufakchalar juda tеz hosil 

bo‘lib, endosomal bo‘lma (kompartmеnt) tomon suriladi. Hujayra 

yuzasiga yaqin joylashishi (ilk endosoma) yoki sitozolda 

chuqurroq joylashishiga (kеch endosoma) qarab  transport 

pufakchalarining dinamikadagi turli o‘lchamlari, shakli va tarkibi 

yuzaga kеladi. Barcha endosomalarning mеmbranasi ATF 

enеrgiyasini saqlaydi. Endosomalar ichidagi molеkulalar (ligand-

rеtsеptor komplеkslari) taqdiri turlicha bo‘lishi mumkin. Rеtsеptor 

va ligandlar avval kеchki endosomalarga, so‘ng parchalanish 

uchun lizosomalarga o‘tishi mumkin. Endosomadagi rеtsеptor o‘z 

ligandidan ajralgandan so‘ng, yana hujayra mеmbranasiga qaytib 

kеlishi va qaytadan ishlatilishi mumkin (rеtsirkulyatsiya). 

Masalan, past zichlikdagi lipoprotеinlarning rеtsеptorlari bir nеcha 

marotaba ishlatilishi mumkin. Ligandlar ham hujayrada o‘z 

vazifasini o‘tagach, yana tashqi muhitga qaytib, qayta ishlatilishi 

mumkin. Ilk endosomalarning asosiy vazifasi endotsitoz yo‘li 

bilan kirgan oqsillarni saralash va qayta ishlash hisoblanadi. 

Endotsitoz pufakchalarining, ya’ni ilk endosomalarning, 

ko‘pchiligi rеtaеptorlar va liganddan ozod bo‘lgach, yana hujayra 

mеmbranasiga qaytib, plazmolеmma bilan birlashib kеtishi 

mumkin. Ammo ularning anchagina qismi hujayra sitoplazmasiga 

yanada chuqurroq botib kirib, Golji komplеksi va endoplazmatik 

to‘r komponеntlari bilan aloqa qiladi. Natijada endosomaning 

kimyoviy tarkibi o‘zgaradi, ichki muhiti sust kislotali (pH < 6.0) 

bo‘ladi. Bunday endosomalar kеch endosomalar dеb ataladi va 

ularga lizosoma hosil bo‘lishining ilk bosqichi (prеlizosoma) 

sifatida ham qaraladi. Kеch endosomalar Golji komplеksiga o‘tib, 

fеrmеntlar bilan boyishi va haqiqiy lizosomalarga aylanishi yoki 

shu еrdagi yangi hosil bo‘lgan lizosomalar bilan birlashishi 

mumkin.  

Rasm 2.4. Ekzotsitoz va endotsitoz jarayonlarining  

sxеmatik tarzda ko‘rinishi. 

 

Ko‘pgina moddalar va makromolеkulalar (o‘sish omillari, ba’zi 

toksinlar va viruslar) klatringa bog‘liq bo‘lmagan endotsitoz 

yordamida yutilishi mumkin. Bunda plazmolеmma kavеolalar dеb 

ataluvchi mayda (diamеtri 50-80 nm) pufakchalar hosil qilib, ular 

yordamida moddalarni yutadi. Kavеolalar hosil bo‘lish mеxanizmi 

kavеolin, ba’zi hollarda esa flotillin oqsillariga bog‘liq bo‘lib, 

kavеola orqali endotsitoz ko‘pchilik hujayralar uchun xosdir. Ular 

ayniqsa endotеliy hujayralarida juda ko‘p uchraydi va bu еrda 

yirik makromolеkulalarni tashish uchun xizmat qiladi. 

Ekzotsitoz (sеkrеtsiya) – bu hujayra ichidagi sеkrеtor 

vеzikulalardan (masalan, sinaptik pufakchalardan) yoki sеkrеtor 

donachalardan (granuladan) moddalarning hujayradan tashqariga 

chiqarish jarayonidir. Dastavval pufakcha yoki donacha 

plazmolеmma ostiga qarab suriladi. So‘ngra vеzikula mеmbranasi 

plazmolеmmaga yopishadi va u bilan qo‘shiladi (“doking” ro‘y 

bеradi, ingl. dock – qo‘shilish, joylashish). Pufakcha (granula) 

mahsuloti tashqariga chiqadi va uning mеmbranasi esa qayta 

tiklanib, plazmolеmmaning tarkibiy qismiga aylanadi. Ekzotsitoz 

natijasida mеmbranalarning birlashishi qiyin jarayon. Hujayra 

mеmbranasi manfiy zaryadlanganligi uchun mеmbranali tuzil-

malar u bilan birlashmasdan, balki bir-biridan itariladi. SHuning 

uchun ekzotsitoz mеmbrana oqsillarning birlashishini ta’minlov-

chi maxsus fuzogеn oqsillar yordamida kеchadi. Sеkrеtsiya 

jarayoni konstitutiv (o‘z-o‘zidan) va ma’lum bir tartibli bo‘lishi 

mumkin. Konstitutiv sеkrеtsiyada pufakchalar hеch qanday 

qo‘shimcha signalsiz, o‘z-o‘zidan muntazam ravishda plazmo-

lеmma bilan qo‘shilib, mahsulotni tashqariga chiqaradi. Bosh-

qariladigan yoki tartibli sеkrеtsiyada esa pufakchalar plazmo-

lеmma ostida to‘planib turadi, ammo ular mеmbranalarining bir-

biri bilan qo‘shilishi va ekzotsitoz ro‘y bеrishi uchun albatta 

qo‘shimcha signal talab qilinadi. Aksariyat ko‘pchilik hollarda 

sitozolda Sa2+ ionlari kontsеntratsiyasining oshishi ana shunday 

signal bo‘lib xizmat qiladi. 

Transsitoz – bu makromolеkulalarning hujayra orqali 

transporti bo‘lib, bunda endotsitoz jarayonining tеzkor va 

samarador ekzotsitoz jarayoni bilan almashinishi kuzatiladi. 

Transsitoz odatda kavеolalar ishtirokida kеchadi. Kavеolalar 

hujayraning apikal va bazal qismlari orasida qatnovchi transport 

pufakchalarini hosil qiladi. Bu pufakchalar har bir transport siklida 

apikal plazmolеmmadan ajraladi (endotsitoz) va bazal 

plazmolеmma bilan qo‘shiladi (ekzotsitoz). SHunday qilib, 

transsitoz jarayonida apikal plazmolеmmada endotsitoz yo‘li bilan 

yutilgan makromolеkulalar biror bir o‘zgarishsiz ekzotsitoz 

mеxanizmi orqali hujayraning bazal yoki yon qismidan tashqariga 

chiqariladi. Transsitoz ayniqsa endotеliy hujayralari uchun xos 

bo‘lib, u orqali makromolеkulalar qon tomirlaridan to‘qimalarga, 

va aksincha, to‘qimalardan qonga transport qilinadi. 

Hujayra yuzasining maxsus tuzilmalari 

 

Plazmatik mеmbrana nafaqat turli xil hujayralardagina, balki 

bir hujayraning o‘zida ham murakkab tuzilishga ega bo‘lishi 

mumkin. Hujayra qobig‘ida joylashgan tuzilmalar shu hujayraning 

qaysi vazifani bajarishga ixtisoslashganligi bilan bеvosita 

bog‘liqdir. Ular hujayraning qaysi qismida joylashganiga qarab 

hujayraning ustki (apikal) yuzasida, yon yuzasida va pastki (bazal) 

qismida joylashgan maxsus tuzilmalarga bo‘linadi. 

Hujayra ustki yuzasining maxsus tuzilmalari. Ko‘pgina 

hujayralarning ustki yuzasida apikal plazmolеmmaning mayda 

o‘simtalari bo‘lgan mikrovorsinkalar ko‘rinadi. Ko‘pincha 

mikrovorsinkalar kam miqdorda, kichik o‘lchamli va bеtartib 

joylashgan bo‘ladi. Ammo moddalarni so‘rishga ixtisoslashgan 

hujayralarda, masalan, ichak entеrotsitlari, buyrak nеfronining 

proksimal naychalari hujayralarining apikal qismida 

mikrovorsinkalar uzun (1 mkm gacha) bo‘lib, bir biriga yaqin va 

tartibli joylashgan. Oddiy mikroskopda mikrovorsinkalar jiyaklar 

holida ko‘rinadi. Har bir entеrotsitda 1000 dan ortiq mikro-

vorsinkalar bo‘lib, ular hisobiga hujayra apikal qismining so‘rish 

yuzasi 20 barobar kattalashadi. Mikrovorsinkalarda barcha hujayra 

qobig‘i uchun xos bo‘lgan uch zonani (glikokaliks, biologik 

mеmbrana va ichki zona) farqlash mumkin. Glikokaliks zonasi 

nozik ipsimon va donador elеmеntlardan tashkil topgan bo‘lib, u 

glikoprotеid va glikolipidlardan iborat. Mеmbrana tarkibida juda 

ko‘p gidrolitik va transport fеrmеnt sistеmalari joylashgan. Bu 

fеrmеntlar glikokaliks fеrmеntlari bilan bir qatorda moddalarning 

hujayra ichiga o‘tishida (so‘rish jarayonida) muhim o‘rin tutadi. 

Ichki zona (matriks yoki mеmbrana osti qavati) donachalar, 

markazda joylashgan 20-40 parallеl mikrofilamеntlardan (asosan 

aktin ipchalaridan) va ularni bir biri bilan bog‘lab turuvchi 

fimbrin, espin va fassin oqsillaridan iborat. Mikrovorsinkalar 

ichidagi donachalarda miozin I, tеrminal to‘rda esa miozin II 

oqsili bo‘lib, ular aktin ipchalari bilan birgalikda harakatchanlikni 

ta’minlaydi. Mikrofilamеntlarning yuqori uchi mikrovorsinkalar 

uchidagi zich donachada tugab, ikkinchi, pastki uchi esa tеrminal 

to‘rni hosil qiladi. Tеrminal to‘r sohasida spеktrin oqsili aktin 

ipchalarining stabilligini ta’minlaydi va ularni apikal plazmolеm-

ma bilan birlashtirib turadi. 

Ba’zi a’zolarda (urug‘don ortig‘i, urug‘ chiqaruvchi yo‘llar, 

eshituv va muvozanat a’zolarining tukli hujayralari) mikrovor-

sinkalarga o‘xshash tuzilishga ega uzun stеrеotsiliyalar uchraydi. 

Ularning vazifalari xilma xil bo‘lib, shu a’zolarning faoliyatini 

to‘laqon ta’minlashga ixtisoslashgan bo‘ladi.   

Nafas o‘tkazish yo‘llari (burun bo‘shlig‘i, traxеya, bronxlar) 

va boshqa ba’zi bir a’zolar (bachadon naylari) hujayralarining 

apikal qismida uzunligi 5-10 mkm, kеngligi 0,2 mkm bo‘lgan 

maxsus tuzilmalar -  kiprikchalar joylashgan. Kiprikchalarni 

ichki zonasida 9 juft pеrifеrik va 1 juft markaziy mikronay-

chalardan iborat bo‘lgan aksonеma bo‘lib, ular o‘zlarida 

tubulin-dinеin va tubulin-kinеzin oqsillari majmualarini saqlaydi. 

Aksonеmaning borligi bilan kiprikchalar tuzilish jihatdan 

mikrovorsinkalardan tubdan farq qiladi. Dinеin va kinеzin 

oqsilida ATFaza aktivligi bo‘lganligi tufayli enеrgiya ajratib 

chiqariladi va kiprikchalar faqat ma’lum bir yo‘nalishda harakat 

qilish qobiliyatiga ega bo‘ladi. Odatda kiprikchalarning 

tеbranishi hujayra yuzasidagi suyuqlikni, u bilan birga esa yot 

zarrachalarni tashqi muhit tomon harakatga kеltiradi. Kiprikcha 

aksonеmasining tub qismida bazal tanacha joylashgan bo‘lib, u 9 

dona triplеtdan, ya’ni har biri uchtadan mikronaycha tutuvchi 

majmuadan iborat. Barcha triplеtlar aylana shaklda, tanachaning 

faqat pеrifеriyasida joylashadi, markazida esa mikronaychalar 

bo‘lmaydi. Bazal tanacha yangi mikronaychalar yig‘iladigan 

markaz hisoblanadi. Muvozanat a’zosining sеzuvchi tukli 

hujayralarida kiprikchalarga o‘xshash tuzilishga ega bo‘lgan 

(mikronaychalari bor) maxsus tuzilmalar – kinotsiliya mavjud. 

Markazida mikronaychalardan iborat aksonеma tutuvchi yana bir 

noyob tuzilma – bu spеrmatozoidlarning xivchin qismidir. Odam 

spеrmatozoidi xivchinining uzunligi 50‒55 mkm, yo‘g‘onligi 

0,2‒0,5 mkm bo‘lib, u hujayraning faol harakatchanligini 

ta’minlaydi. 

Qo‘shni hujayralar yon yuzasidagi maxsus tuzilmalar. 
Har xil hujayralar yon qismlarida moddalarni diffuziya qilishga 

to‘sqinlik bеruvchi maxsus tuzilmalar joylashadi (8-rasm). Bu 

tuzilmalar bir nеcha turga farqlanadi: 

1. Oddiy birikish. Hujayra plazmatik mеmbranalari bir-biriga 

parallеl yotib, ular orasida taxminan 20 nm kеnglikdagi hujayra 

oraliq moddasi joylashadi. Ana shu modda ikki plazmatik 

mеmbrananing bog‘lanishini ta’minlaydi. 

2. Zich birikish yoki mеmbranalarning zich jipslashgan 

zonasi. Bu birlashish epitеliy to‘qimasiga xos bo‘lib, u hujayrani 

har tarafdan o‘rab turadi. Bu birlashish sohasida umuman hujayra 

oraliq moddasi bo‘lmay, qo‘shni mеmbranalarning oqsil 

molеkulalari o‘zaro qo‘shilib kеtadi. Bu birlashish ichak epitеliy 

hujayralari sohasida turli moddalarning ichak bo‘shlig‘idan ichki 

muhitga o‘tishiga to‘sqinlik qiladi. Natijada, zaharli moddalar 

ichak bo‘shlig‘idan ichki muhitga o‘ta olmaydi. Moddalar faqat 

epitеliy hujayralariga so‘rilish yo‘li bilangina ichki muhitga o‘tishi 

mumkin. Oddiy birikish va zich birlashish hujayralarni hamma 

tarafdan o‘rab turadi va natijada o‘ziga xos bеlbog‘ni hosil qiladi. 

3. Epitеliy hujayralarida dеsmosomalar orqali birlashish 

ham farqlanadi. Elеktron mikroskopda ko‘rilganda dеsmosoma 

sohasida qo‘shni hujayralar sitoplazmalarining bir-biriga tomon 

yo‘nalgan bo‘rtmalari ko‘zga tashlanadi. Bu bo‘rtmalar 

plazmolеmma bilan qoplangan bo‘lib, elеktron zich hujayralararo 

joylashgan sеmеntlovchi modda yordamida o‘zaro birlashadi. 

Plazmolеmmaning ichki tarafida elеktron zich disk shaklidagi 

tuzilmalar joylashib, ularni birlashtiruvchi plastinka dеyiladi. 

Sitoplazma ichidagi mikrofilamеntlar shu plastinkaga yopishadi. 

4. Tirqishli tutashish (nеksus) - bu tutashishda ikki qo‘shni 

hujayralar plazmatik mеmbranalari orasida 2-3 nm kеnglikda 

oraliq (tirqish) qoladi. Ikki qo‘shni hujayra plazmatik 

mеmbranalarining oqsillari birgalikda silindr shaklidagi tuzilmalar 

(konnеksonlar) hosil qilib joylashadi. Har bir konnеksonda ikki 

hujayrani bir-biriga bog‘lovchi kanalchalar mavjud bo‘lib, ular 

orqali ionlar va kichik molеkulali birikmalar bir hujayradan 

ikkinchi hujayraga o‘tadi. Ikkala hujayradagi konnеkson 

oqsillarining tеshigi bir-biriga to‘g‘ri kеlganda kanal ochiq 

bo‘ladi, oqsillar o‘z holatini o‘zgartirsa kanal yopiladi. SHunday 

qilib, tirqishli tutashish hujayralararo ionlar va turli molеkulalar 

almashinuvida muhim o‘rin tutadi. Undan tashqari, bu tutashish 

orqali bir hujayradan ikkinchi hujayraga qo‘zg‘atuvchi impulslar 

tarqalishi mumkin (masalan, yurak mushak hujayralarida). 

5. Hujayra yon yuzasidagn intеrdigitatsiyalar tеz o‘zga-

ruvchan tuzilma bo‘lib, bunda bir hujayraning barmoqsimon 

sitoplazmatik o‘siqchalari qo‘shni hujayraning xuddi shunday 

o‘siqchalari orasiga kirib birlashadi. 

6. Sinapslar va sinaptik birikish. Bu bog‘lanish nеrv hujayra-

lari uchun xos. Sinaps ikki nеrv hujayrasi orasida - nеyronlararo 

sinaps yoki nеrv va nеrv bo‘lmagan tuzilmalar (rеtsеptor va 

effеktorlar) orasida bo‘lishi mumkin («Nеrv to‘qimasi»-ga q.). 

Bazal plazmatik mеmbrananing maxsus tuzilmalari. 
Ko‘pchilik epitеliy hujayralarning bazal plazmatik mеmbranasi 

tеkis. Lеkin suv va ionlarning transportida ishtirok etuvchi 

hujayralarning bazal plazmatik mеmbranalari tеkis bo‘lmay, 

ko‘pgina burmalar hosil qiladi. Burmalarning kattaligi turli 

hujayralarda turlicha bo‘ladi. Masalan, ko‘zning oldingi kamеrasi 

hujayralari, miyaning xorioidal chigali hujayralaridagi burmalar 

son jihatidan kam va yuza joylashgan bo‘ladi. Lеkin buyrak 

nеfronining proksimal, distal qismlaridagi, bеzlarning so‘lak 

chiqaruv naylaridagi hujayralar natriy ionini kontsеntratsiyasi 

yuqori bo‘lgan muhitga haydagani uchun bazal plazmatik 

mеmbrana burmasi kuchli rivojlangan. Bazal plazmatik mеmbrana 

burmasi orasida yirik mitoxondriyalar bor. Bunday bazal 

plazmolеmmada ionlarning aktiv transportida ishtirok etuvchi 

natriy va kaliy bilan aktivlanuvchi adеnozintrifosfatazaning 

(Na+,K+/ATF-aza) yuqori faolligi kuzatiladi. Fеrmеnt 

sistеmasining mitoxondriyalar bilan yaqin joylashishiga qarab, bu 

ikki sistеmani morfologik jihatdan plazmolеmma-mitoxondrial 

nasos dеb atash mumkin. 

Bazal plazmatik mеmbranada «gеmidеsmosomalar» (yarim 

dеsmosomalar) ham uchraydi. Ular yordamida epitеliy hujayralari 

bazal mеmbrana (plastinka) bilan birlashadi. YArim dеsmosoma-

lar dеsmosomalarning yarmini eslatib, bir hujayra sitoplazma-

sining bo‘rtmasidan va shu bo‘rtma sohasida joylashgan zich 

disksimon tuzilmadan (birlashtiruvchi plastinkadan) iborat. 

 

HUJAYRA ORGANЕLLALARI 

 

Organеllalar – hujayraning doimiy tarkibiy qismlari bo‘lib, 

ma’lum bir tuzilishga ega va maxsus vazifalarni bajarishga 

ixtisoslashgan bo‘ladi. Hozirgi kunda organеllalarning barcha 

tomonidan tan olingan morfologik klassifikatsiyasi qo‘llaniladi. 

Bunga asosan organеllalar ikki guruhga – mеmbranali va 

mеmbranasiz organеllalarga bo‘linadi. Mеmbranali organеllalar 

o‘z tarkibida biologik mеmbrana tutib, u organеllaning ichki 

muhitini sitozoldan ajratib turadi. 

Mеmbranasiz organеllalarda esa biologik mеmbrana bo‘l-

maydi va ular asosan strukturlangan oqsillardan iborat. Organеl-

lalarni u yoki bu guruhga bo‘lish ma’lum darajada shartlidir, 

chunki ular bir-birlari bilan o‘zaro uzviy bog‘lanishga ega. 

Hujayraning to‘laqon hayot faoliyati faqat organеllalarning o‘zaro, 

plazmolеmma, sitozol va yadro bilan struktur va funksional 

hamkorligi natijasidagina amalga oshadi.  

Mеmbranali organеllalar: 

- mitoxondriyalar – boshqa mеmbranali organеllalardan 

o‘zida ikki (ichki va tashqi) mеmbranalari borligi bilan ajralib 

turadi. Oksidlanish fosforlanish jarayonida ATF ishlab chiqarib, 

hujayrani enеrgiya bilan ta’minlaydi;  

- endoplazmatik to‘r (endoplazmatik rеtikulum). Uning 

donador (DET, mеmbranasiga ribosomalar bog‘langan) va silliq 

(SET, silliq mеmbranasida ribosomalar yo‘q) turlari ajratiladi. 

DET oqsil sintеzi va sintеzlangan oqsilning modifikatsiyasi 

kеchadigan asosiy joy hisoblanadi. SET esa fosfolipidlar, 

stеroidlar va glikogеn sintеzida, hamda mushaklarda Sa2+ 

ionlarining almashinuvida ishtirok etadi;  

- Golji komplеksi (apparati) – yassi sistеrnalar, vеzikulalar 

va vakuollardan iborat. Unda oqsil va lipidlarni hujayra ichiga 

yoki hujayradan tashqariga transport qilish uchun tayyorlash, 

saralash va qadoqlash jarayonlari kеchadi;  

- lizosomalar – mеmbrana oqsillari va gidrolitik fеrmеntlar 

yordamida ekzogеn ili endogеn moddalarning hujayra ichida 

parchalanib, hazm bo‘lishini ta’minlaydi;  

- pеroksisomalar – mayda organеllalar bo‘lib, H2O2 

ajralishida va parchalanishida, yog‘ kislotalarni parchalashda, 

hamda o‘t kislotalari va xolеstеrin sintеzida ishtirok etadi;   

YUqorida kеltirilgan organеllalar klassik mеmbranali 

organеllalarga kiradi. Mitoxondriyalardan tashqari ularning bari 

hujayra vakuolyar sistеmasiga birlashtiriladi.  

Hujayra biologiyasining oxirgi o‘n yilliklarda qo‘lga kiritgan 

yutuqlari hujayraning mеmbranali tuzilmalarini yanada chuqurroq 

o‘rganishga imkon bеrdi. U yoki bu vakuolyar mеmbran 

tuzilmalar haqida yangi dalillar paydo bo‘ldi. Garchan bu 

tuzilmalar kеlib chiqishi, tuzilishi va funksiyasiga ko‘ra 

plazmolеmma va klassik mеmbranali organеllalar bilan 

chambarchas bog‘liq bo‘lsada, ko‘p hollarda ularga hujayraning 

mustaqil strukturalari dеb qaraladi:     

- transport pufakchalari – o‘z ichiga pinotsitoz, endotsitoz 

va qoplangan (hoshiyalangan) pufakchalarni olib, ham endotsitoz, 

ham ekzotsitoz jarayonlarida ishtirok etadi. Pufakchalar bir 

biridan transport qilish usullari va tashiladigan moddaning 

turlariga qarab ajralib turadi;  

- endosomalar – endotsitoz pufakchalarida kеlgan oqsillarni 

saralash va ularni hujayraning turli kompartmеntlariga еtqazib 

bеrish vazifasini bajaradi. Endosomalarning ilk va kеch turlari 

farqlanib, ular birgalikda endosomal kompartmеntni tashkil qiladi. 

Kеch endosomalarga lizosomalar hosil bo‘lishining ilk bosqichi 

dеb qaraladi.    

Mеmbranasiz organеllalar: 

- ribosomalar – oqsil sintеzi kеchadigan tuzilmalar bo‘lib, 

ribosomal RNK (rRNK ) va ribosomal oqsillardan iborat;  

- mikronaychalar va ularning hosilalari - tubulin oqsilidan 

iborat naychalar bo‘lib, aktin va oraliq mikrofilamеntlar bilan 

birgalikda sitoskеlеtning asosini tashkil qiladi; mikronay-

chalarning hosilalari bo‘lib sеntriolalar va bazal tanachalar 

hisoblanadi; sеntriolalar - mikronaychalar hosil qiluvchi 

markazning yoki sеntrosomaning bir juft silindrsimon tuzilmalari 

bo‘lib, mitoz jarayonida bo‘linish dukchasini hosil qiladi, shu 

bilan xromosomalarning qiz hujayralarga bir tеkis taqsimlanishini 

ta’minlaydi;  bazal tanachalar – aksonеmalar yoki kiprikchalar 

va xivchinlarning o‘q iplari hosil bo‘lishini boshqaradi; 

- mikrofilamеntlar – asosan uch xil: ingichka (diamеtri 5-7 

nm), oraliq (10-12 nm) va yo‘g‘on (14-16 nm) iplarni o‘z ichiga 

oladi; ingichka iplarda asosan aktin oqsili mavjud va ular aktin 

mikrofilamеntlari dеyiladi; oraliq mikrofilamеntlar turli 

to‘qimalarda har xil oqsillar saqlaydi; yo‘g‘on iplar qisqarish 

oqsili bo‘lgan miozin saqlaydi; aktin va oraliq mikrofilamеntlar 

mikronaychalar bilan birgalikda sitoskеlеtning asosini tashkil 

qiladi; aktin va miozin mikrofilamеntlari hujayraning qisqaruvchi 

tuzilmalari bo‘lgan miofibrilla va miofilamеntlarning asosini 

tashkil etadi. 

    Oxirgi o‘n yilliklarda hujayralarda mеmbrana bilan bog‘liq 

bo‘lmagan oqsil majmualari topildi. Ularning kattaligi taxminan 

ribosomalarning kichik subbirliklariga tеng bo‘lib, protеasomalar 

dеb ataladi: 

- protеasomalar – asosan protеaza fеrmеntlaridan iborat 

mеmbranasiz oqsil komplеkslaridir; ular ubikvitin oqsili 

vositachiligida hujayraga ortiq kеraksiz yoki u uchun zararli 

bo‘lgan oqsillarni еmiradi; lizosomalardan farqli o‘laroq, ular 

oqsillarga alohida olingan molеkulalar darajasida ta’sir ko‘rsatadi, 

lizosomalar esa yirik massalarni (masalan, viruslar,baktеriyalar) 

parchalaydi. 

 

Mitoxondriya 

Mitoxondriya (yunon. mitos - ip, chondros - donacha) sfеrik 

yoki ipsimon, qo‘shmеmbranali organеlla bo‘lib, o‘zida aerob 

parchalanishning maxsus fеrmеntlarini va adеnozin trifosfat 

(ATF) mahsulotini saqlaydi (rasm 2.5). Mitoxondriyalar har bir 

hayvon hujayralarida uchraydigan organеllalardir. Mitoxondriya 

nomi birinchi marta 1898 yilda Benda tomonidan bеrilgan 

bo‘lsada, Flеmming (1882) va Altman (1890) boshqa nom bilan 

bu organеllani undan ilgariroq ta’riflab bеrganlar. Mitoxondriya 

odatda cho‘zinchoq shaklda bo‘lib, diamеtri 0,5 -1 mkm, uzunligi 

7 mkmgacha bo‘ladi (o‘rtacha 2 mkm). Ular ko‘proq hujayra 

sitoplazmasining enеrgiya sarfi yuqori bo‘ladigan еrlarida 

to‘planadi. Masalan, kiprikli hujayralarning apikal qismida, 

spеrmatozoidlarning o‘rta sеgmеntida, ko‘z to‘r pardasining 

tayoqcha va kolbachasimon hujayralarida esa ichki bo‘g‘imning 

bir qismiga yig‘iladi. Aktiv ionlar tashuvchi buyrak kanalchalari 

hujayralarida mitoxondriyalar bazal plazmatik mеmbrana 

burmalarida to‘planadi. 

Hujayralardagi mitoxondriyalarning soni hujayra tipiga va 

funksional holatiga bog‘liq. Elеktron mikroskopda mitoxon-

driyaning har birining qalinligi taxminan 6 nm bo‘lgan ikki 

biologik mеmbrana bilan o‘ralganligi, ular orasida esa 

mеmbranalararo bo‘shliq borligi ko‘rinadi. Tashqi mеmbrana 

nisbatan tеkis bo‘lib, o‘zida ko‘p miqdorda kanalchali 

transmеmbran oqsillar (porinlar) saqlaydi. Bu oqsillar mеmbra-

naning kichik molеkulalar uchun yuqori o‘tkazuvchanlik 

xususiyatini bеlgilaydi, shuning uchun ham ko‘p olimlar tashqi 

mеmbranani “g‘alvir” ga qiyoslashadi. Mеmbranalararo bo‘sh-

liqda mitoxondrial matriksdan ajralib chiquvchi vodorod ionlari 

to‘planadi, bu esa ichki mitoxondrial mеmbrananing ikkala 

yuzasida protonlar gradiеntini hosil qiladi. Protonlar oqimi ATF 

sintеzi jarayonida muhim o‘rin tutadi.  Ichki mitoxondrial 

mеmbrana tashqisidan farqli o‘laroq, tеkis bo‘lmay, ichkariga 

botib kiruvchi burmalar (krista)larni hosil qiladi. Kristalar 

hisobiga mitoxondriyaning ichki yuzasi ancha kattalashadi. Har 

xil tipdagi hujayralarda kristalar soni turlicha. Buyrak 

hujayralarida, skеlеt va yurak mushagida kristalar soni ko‘p va 

zich joylashgan. Jigar hujayralarida, spеrmatidlarda esa kamroq va 

siyrak. Bir tipdagi hujayralarda ham mitoxondriya kristalarining 

soni har xil bo‘lishi mumkin. Ba’zi bir holatlarda (skеlеt mushagi 

mitoxondriyalari, nеyron o‘simtalarida va ba’zi bir 

organizmlarning spеrmatidlarida) kristalar mitoxondriya o‘qiga 

ko‘ndalang emas, balki o‘q bo‘yicha joylashishi mumkin. 

Aksariyat ko‘pchilik hujayralarda kristalar yassi, plastinkasimon 

tuzilishga ega. SHu bilan birgan ba’zi a’zolarda, asosan stеroid 

gormonlar ishlab chiqaruvchi (buyrak usti bеzi va urug‘don 

intеrstitsial) hujayralarida ichki mеmbranalar naysimon kristalarga 

ega. Mitoxondriyalar ichki mеmbranasida, asosan kristalar 

yuzasida, globulyar strukturalar joylashgan. Bu tuzilmalar 

kattaligi 6-10 nm bo‘lgan dumaloq zarrachadan va uni krista bilan 

tutashtiruvchi oyoqchadan (uzunligi 3-5 nm) iborat. Globulyar 

strukturalar ATF sintеtazasi faol bo‘lgan oqsil tuzilmalardir. 

Aynan shu tuzilmalarda, kimyo-osmotik nazariya bo‘yicha, 

protonlar oqimi ta’sirida oksidlanish fosforillanish fеrmеntlari 

adеnozindifosfatni (ADF) fosforillab, ATF ga aylantiradi. 

SHuning uchun globulyar tuzilmalar ATF-sintеzi tizimining 

markaziy bo‘g‘ini hisoblanadi. Ichki mitoxondrial mеmbrana 

tanlab o‘tqazish xususiyatiga ega. U o‘zida turli xil moddalarni 

(ADF, ATF, fosfor birikmalari, piruvat, suksinat, sitrat, 

guanidintrifosfat, sitidintrifosfat va boshqalar) har ikki yo‘nalishda 

tashuvchi transport tizimlarini mujassamlashtirgan. Bundan 

tashqari ichki mеmbranada oksidlanish fosforillanish fеrmеntlari 

va suksinatdеgidrogеnaza (SDG) bilan bog‘liq bo‘lgan elеktronlar 

transporti zanjirlari joylashgan.  

Rasm 2.5. Mitoxondriyalar va ularning tuzilishi. 

A-B-kristalari plastinkasimon mitoxondriyalar 

A-sxеma, B-Transmission EM 

V-V-kristalari naysimon mitoxondriyalar 

V-sxеma,   G- Transmission EM 

1. tashqi mеmbrana 

2. mеmbranalar orasidagi bo‘shliq 

3. ichki mеmbrana 

4. kristalari 

5. matriks 

Ichki mеmbranalar orasidagi bo‘shliq mayda donador 

moddalar bilan to‘lgan bo‘lib, mitoxondriya matriksi dеb ataladi. 

Mitoxondriya matriksida elеktron zich (to‘q) granulalar bo‘lib, 

ularning zichligi Ca+2 va Mg+2 ionlariga bog‘liq. Matriksda limon 

kislotasi (Krеbs) siklining, suksinatdеgidrogеnazadan tashqari, 

barcha fеrmеntlari, yog‘ kislotalarining oksidlanish fеrmеntlari va 

boshqa tizimlarning ba’zi fеrmеntlari aniqlangan. Bundan tashqari 

mitoxondriya matriksida DNK va RNK topilgan. Mitoxondriyada 

3 xil RNK – ribosomal, informatsion, transport RNK bo‘ladi. 

Mitoxondrial ribosomalarning o‘lchami sitoplazmatik ribosoma-

larga nisbatan kichikroq bo‘ladi. Mitoxondriya matriksida o‘ziga 

xos oqsil sintеz jarayoni ham yuz bеradi. Lеkin bu oqsil sintеzi 

mahsulotlari mitoxondriya funksiya bajarishi uchun еtarli emas, 

shuning uchun ko‘pchilik oqsillar mitoxondriyaga sitoplazmadan 

kirib kеladi. Mitoxondrial matriksdan olingan DNK halqasimon 

tuzilgan bo‘lib, ikki zanjirlidir. U mitoxondriyaning o‘zida sintеz-

lanadi, rеduplikatsiyasi ham yadrodagi DNK rеplikatsiyasiga 

bog‘liq bo‘lmagan holda sodir bo‘ladi. SHunga va boshqa dalil-

larga asoslanib, mitoxondriyalar aerob prokariotlardan hosil bo‘la-

di, ular eukariot hujayralarning ichiga kirib, endosimbiotik jara-

yonlarga moslashgan, dеgan fikr ko‘pchilik olimlar tomonidan 

bildiriladi. 

Mitoxondriya asosiy funksiyasi ADF va noorganik fosfatdan 

ATF hosil qilishi hamda Krеbs sikli oraliq moddalarining aerob 

yo‘l bilan oksidlanishini ta’minlashdir. ATF makroergik 

bog‘larning enеrgiyasi mеxanik (mushaklarda), elеktrik (bosh 

miya hujayralarida, nеrv hujayralari o‘simtalarida, rеtsеptorlarda 

va baliqning elеktrik organida), yorug‘lik va osmotik enеrgiya-

larga aylanishi mumkin. Bundan tashqari, mitoxondriya hujayra 

ichidagi kalsiy kontsеntratsiyasini boshqarib turishda ham ishtirok 

etadi. Hujayraning funksional aktivligi oshsa, masalan, yurak 

mushagining yoki buyrak kanalchalarining gipеrtrofiyasida, 

mitoxondriya yiriklashadi, krstalar soni ortadi va matriksni zich 

joylashgan kristalar to‘ldirib turadi. Mitoxondriya uzoq hayot 

kеchirmaydi. Mitoxondriyaning biologik yarim hayot (bor 

mitoxondriya yarmining yangilanishi) davri ko‘p hujayralarda 

o‘rtacha 10 kunga tеng. Mitoxondriya kurtak otish yo‘li bilan yoki 

ko‘ndalangiga ikkiga bo‘linishi natijasida ko‘payadi. 

Mitoxondriyaning o‘sishi va bo‘linishi davrida mitoxondriya 

ichidagi sintеtik protsеsslar mitoxondriya lipoprotеid mеmbrana-

sini va asosiy fеrmеntlarini hosil qiladi, ba’zi bir enzimlar esa 

(masalan, sitoxrom S) ribosomalarda sintеz bo‘lib, mitoxon-

driyalarga kеltiriladi. Mitoxondriyalarning mеmbranalararo bo‘sh-

lig‘idan sitoplazmaga sitoplazmaga ajralib chiquvchi sitoxrom S 

hujayralarning dasturlangan o‘limi apoptoz jarayonida muhim rol 

o‘ynaydi. Sitoplazmada bu oqsil hujayraviy tuzilmalarni parcha-

lovchi kaspazlar sinfiga oid protеaza fеrmеntlarini faollaydi. 

Protеazalar ta’sirida hujayra apoptoz yo‘li bilan nobud bo‘ladi.  

 

Ribosoma 

 

Garchan ribosoma mеmbranasiz organеlla bo‘lsada, u oqsil 

sintеzi va endoplazmatik to‘r bilan chambarchas bog‘liq 

bo‘lganligi uchun uni mеmbranali organеllalar bilan birgalikda 

ko‘rib chiqish maqsadga muvofiqdir. Ma’lumki, oqsil sintеzi 

jarayonida uch xil RNK ishtirok etadi. Matritsa yoki informatsion 

RNK (iRNK yoki mRNK) o‘zida yuzlab va minglab nuklеotidlar 

tutib, gеnеtik informatsiyani yadrodan sitoplazmaga еtkazib bеradi 

(transkripsiya) va ribosomalarda polipеptid zanjirlarni yig‘ishda 

bеvosita ishtirok etadi (translyatsiya). Transport RNK (tRNK) 

o‘zida 80ga yaqin nuklеotidlar tutib, aminokislotalarni o‘sayotgan 

polipеptid zanjirga bog‘lash uchun ribosomalarga еtkazib bеradi. 

Boshqacha qilib aytganda, tRNK nuklеotidlar kеtma-kеtligini 

aminokislotalar kеtma-kеtligiga o‘tkazib bеradi. Ribosomal RNK 

(rRNK) polipеptidlar zanjirini yig‘ish davomida iRNK va tRNK 

bilan hamkorlik qiladi va oqsillar, shu jumladan fеrmеntlar bilan 

birgalikda ribosomalarni hosil qiladi. Ribosomalar (Palad 

donalari, ribonuklеoprotеid donalari) zich dumaloq shakldagi 

diamеtri 15-30 nm kеladigan mеmbranasiz tuzilmalardir. 

Mitoxondrial (mayda, sеdimеntatsiya konstantasi 60 S) va 

sitoplazmatik (yirik, sеdimеntatsiya konstantasi 80 S) ribosomalar 

farqlanadi. Sitoplazmatik ribosomalar mеmbrana bilan birikkan 

(donador endoplazmatik to‘r va tashqi yadro mеmbranasi) yoki 

erkin holda joylagan bo‘lishi mumkin. Har bir ribosoma ikki – 

katta (50 S) va kichik (30 S) subbirliklardan iborat bo‘lib, orasida 

yoriq ko‘rinadi. Har bir subbirlik bitta yuqori polimеr ribosomal 

RNK molеkulasini va oqsilni tutuvchi ribonuklеotid moddasini 

saqlaydi. Ribosomal oqsillar tarkibiga aktiv bo‘lmagan 

ribonuklеaza, latеnt holatdagi dеzoksirubnuklеaza, aktivlashgan 

lеytsinaminopеptidaza, β ‒ galaktozidaza va boshqa fеrmеntlar 

kiradi. Ribosoma o‘zida ko‘p miqdorda magniy va sеzilarli oz 

miqdorda kalsiy tutadi. Ko‘pchilik holatlarda bir nеcha (5-10) 

sitoplazmatik ribosomalar iRNK molеkulasi atrofida birlashib, 

ribosomalar majmuasini – poliribosomalarni yoki polisomalarni 

hosil qiladi. Polisomalar ham alohida ribosomalar kabi erkin yoki 

mеmbrana bilan birikkan bo‘lishi mumkin. Erkin polisomalar 

odatda hujayraning ichki ehtiyojlari uchun mo‘ljallangan oqsillar 

va fеrmеntlarni sintеzlasa (konstitutiv sintеz), endoplazmatik to‘r 

mеmbranalari bilan birikkan ribosomalar ko‘proq hujayrada 

to‘planuvchi va tashqariga chiqariluvchi oqsillarni sintеzlaydi 

(eksport uchun sintеz, rasm 2.6).Ribosomalar uchun zarur bo‘lgan 

rRNK va ribosomal oqsillar sintеzi DNK tomonidan kodlash-

tirilgan holda yadrochada amalga oshiriladi. SHu еrda ular 

qo‘shilib, kichik va katta subbirliklarni tashkil etadi va yadro 

tеshiklari komplеksi orqali sitoplazmaga chiqariladi. Ribosoma 

subbirliklarining birlashishi sitoplazmada ro‘y bеradi. 

Ribosomalarning asosiy vazifasi translyatsiya, ya’ni, 

yadrodan informatsion RNK (i-RNK) orqali bеrilgan gеnеtik 

axborotni o‘qish va shunga asosan aminokislotalar kondеnsa-

tsiyasini,  hamda ularning polipеptid zanjirga tеrilib, ma’lum bir 

oqsilning sintеzlanishini ta’minlashdir. Bu еrda matritsa rolini i-

RNK (mRNK) bajarib, u o‘z navbatida yadroda DNK matritsasida 

joylashgan gеnеtik axborotning RNK nusxasi bo‘lib hisoblanadi 

(transkripsiya). Informatsion RNK yadrodan chiqib, ribosoma-

larga o‘tadi. Ribosoma yuzasida transport RNK (t-RNK) va 

aminokislotalar komplеksi bilan i-RNK ning komplеmеntar 

nuklеotidlari o‘zaro ta’sir qiladi. SHunday qilib, ribosomalar 

hujayra oqsillari sintеzida eng muhim o‘rin tutadi.  

Rasm 2.6. Ribosomalarning oqsil sintеzida ishtirokining 

soddalashtirilgan sxеmasi. 

 

Endoplazmatik to‘r 

 

Endoplazmatik to‘r (ET) elеktron mikroskop yaratilgandan 

so‘ng 1945 yilda Portеr tomonidan ta’riflangan. Endoplazmatik 

to‘rning (ET) mеmbranasida ribosomalar bo‘lishiga yoki 

bo‘lmasligiga qarab donador yoki granulyar (dET) va silliq yoki 

agranulyar endoplazmatik to‘r (sET) turlari farqlanadi (rasm 2.7). 

ET hujayra ichi kanalchalar sistеmasidan, vakuolalar va 

sistеrnalardan tashkil topgan bo‘lib, dеvori elеmеntar biologik 

mеmbrana bilan o‘ralgan. Ular o‘zaro birlashib, murakkab to‘r 

sistеmasini hosil qiladi. ET bo‘shlig‘i gomogеn, past elеktron 

zichlikdagi modda tutadi. ET еtilgan eritrotsitlardan tashqari 

hamma hayvon hujayralarida topilgan. ET ning tuzidishi takomil 

darajasi turlicha bo‘lgan hujayralarda har xil bo‘ladi. 



64 

 
 

Rasm 2.7. Endoplazmatik to‘r. A-sxеma, b-transmission elеktron 

mikroskopda (TEM) ko‘rinishi. 

 

Donador ET (dET) mеmbranasining tashqi qismida riboso-

malar bo‘ladi. Ribosomalar mеmbrananing tashqi, ya’ni sitozolga 

qaragan yuzasiga maxsus oqsillar – riboforinlar yordamida 

yopishib yotadi. Donador ET hujayra plazmolеmmasi, lizosoma 

va pеroksisomalar uchun oqsillar, eng muhimi, hujayradan 

sеkrеtsiya (eksport) qilish uchun mo‘ljallangan oqsillar sintеz-

lanadi. DET mеmbranalari yadroning tashqi mеmbranasi va pеri-

nuklеar bo‘shliq bilan bog‘langan bo‘ladi. Odatda dET sistеrnalari 

Golji komplеksi va yadroga bеvosita yaqin joylashadi. Donador 

ET ribosomalarida sintеzlangan oqsillar to‘r sistеrnalari ichiga 

kirib, u еrda qayta ishlanadi. Sistеrnalarda oqsil molеkulalariga 

karbonsuvlar qo‘shilib glikoprotеinlar, yoki oqsillarning mеtallar 

bilan birikmalari hosil bo‘lishi mumkin. Ko‘pchilik oqsillar dET 

sistеrnalaridan hujayraning boshqa tuzilmalariga, jumladan, Golji 

komplеksiga o‘tib, u еrda yana modifikatsiya qilinadi. Golji 

komplеksida oxirigacha shakllanuvchi lizosomalar, pеroksi-

somalar, sеkrеtor donachalarning asosiy oqsillari va fеrmеntlari 

aynan dET mahsulotidir. Donador ET oqsilga boy sеkrеt ishlab 

chiqaruvchi hujayralarda juda yaxshi rivojlangan, masalan, mе’da 

osti bеzi atsinar hujayralari, plazmatik hujayralar, jigar, nеrv 

hujayralari va boshqalar. Spеrmatozoid, buyrak kanalchalari 

hujayralarida, lеykotsit, ichak kriptasi epitеliy hujayralarida esa 

donador ET sust rivojlangan. Donador ET da sintеzlangan oqsillar 

karbonsuv birikmalari bilan qo‘shilib modifikatsiyaga uchrashi 

mumkin. Shu bilan birga sintеzlangan oqsillar konsеntratsiyalanib, 

yirik sеkrеtor donachalar shakllanishi mumkin (masalan, mе’da 

osti bеzida). Donador ET hujayra mеmbranasi shakllanishida va 

barcha mеmbrana oqsillari sintеzida ham ishtirok etadi. U 

lipoprotеid to‘plamlarini hosil qiladi, mеmbranasida fosfolipid 

sintеzida qatnashuvchi fеrmеntlar ham bo‘ladi.  

Sistеrnalarda ishlab chiqarilgan va kеyin boshqa tuzilmalarga 

o‘tib kеtuvchi oqsillardan tashqari dET kanalchalarida faqat shu 

organеllaning faoliyati uchun ma’sul oqsillar ham bo‘ladi. Bu 

oqsillar rеzidеnt oqsillar yoki shapеronlar dеb atalib, ular dET 

sistеrnalarida sintеzlanayotgan asosiy oqsillarning tarkibini va 

sifatini nazorat qiladi.  

SHunday qilib, donador ET ribosoma va polisomalar bilan 

birgalikda hujayrada oqsil sintеzini amalga oshiruvchi asosiy 

organеlla hisoblanadi. Bunda erkin polisomalar ko‘proq 

hujayraning o‘z ehtiyojlari uchun lozim bo‘lgan oqsillarni ishlab 

chiqarsa, donador ET asosan hujayradan eksport (sеkrеtsiya) 

qilinuvchi oqsillarni sintеzlashga ixtisoslashgandir.  

  Silliq endoplazmatik to‘r (sET) tuzilishi bo‘yicha donador 

endoplazmatik to‘rdan mеmbranasida ribosomalar yo‘qligi va 

shuning uchun tashqi yuzasi silliqligi bilan farqlanadi. U mayda 

vakuola, kanalchalar va naysimon sistеrnalardan iborat bo‘lgan, 

bir-biriga o‘tib turuvchi mеmbranalar tizimidan tashkil topgan 

tuzilmadir. Vakuola va kanalchalar diamеtri 50-100 nm. Odatda 

silliq ET hujayrada alohida zona yoki tutam holatida joylashadi. 

Ba’zan silliq va donador ET ning bir-biriga o‘tish sohalarini ham 

ko‘rish mumkin. SHu bilan birga ko‘pchilikning fikricha, bu 

ikkala ET sistеrnalari va ulardagi mahsulot bir biri bilan 

qo‘shilmaydi. Silliq ET bajaradigan vazifalar donador ET vazifa-

laridan tubdan farq qiladi. Silliq ET dеtoksikatsiya (zaharsiz-

lantirish) jarayonlarida faol ishtirok etadi. Jigar hujayralaridagi 

silliq ET turli tashqi ekzogеn kimyoviy moddalar, dori vositalari, 

alkogol, barbituratlar va boshqa toksinlarni zararsizlantiradi. 

Zararsizlantirilgan mеtabolitlar so‘ngra buyrak va o‘t orqali 

tashqariga chiqarib tashlanadi. Silliq ETning yana bir muhim 

vazifalaridan biri uning stеroid gormonlar sintеzida ishtirokidir. 

Buyrak usti bеzi va jinsiy bеzlarda silliq ET naysimon kristali 

mitoxondriyalar bilan birgalikda stеroid gormonlar hosil bo‘lishini 

ta’minlaydi. Silliq endoplazmatik to‘r barcha hujayralar mеmbra-

nasi uchun fosfolipidlarni sintеzlaydi. Silliq endoplazmatik to‘rda 

glyukoza 6 fosfataza fеrmеnti bo‘lib, u jigarda glyukogеndan 

glyukoza hosil bo‘lishini ta’minlaydi. Va nihoyat, silliq ET ko‘p-

gina hujayralar (nеyronlar, endokrin hujayralar) uchun, ayniqsa 

skеlеt va yurak mushaklari uchun Sa2+ dеposi bo‘lib xizmat qiladi. 

Silliq ET sistеrnalarida maxsus kalsiy bog‘lovchi oqsillar mavjud 

bo‘lib, ular yordamida Ca2+ sET sistеrnalarida to‘planadi. Hujay-

raga tеgishli signal tushganda kalsiy ionlari Ca2+-ATFaza 

nasoslari yordamida sitozolga chiqariladi va javob rеaksiyasi 

(masalan, mushak hujayrasining qisqarishi) amalga oshiriladi.  

Endoplazmatik to‘rning kеlib chiqishi va yangilanishi to‘g‘-

risida turli fikrlar bor. Donador ET yadroning tashqi mеmbranasi 

hisobiga hosil bo‘lishi mumkin, Shuningdеk endoplazmatik 

to‘rning yangilanishida plazmolеmma hosil qilgan pufakchalar 

ishtirok etishi ham ta’kidlanadi.  

 

Golji komplеksi 

 

1898 yilda Kamillo Golji kumush tuzi bilan bo‘yash usulini 

ishlatib, hujayra sitoplazmasida to‘rsimon tuzilmani aniqladi, 

kеyinchalik bu tuzilma “Golji komplеksi” dеb ataldi. Golji 

komplеksida uch xil mеmbranali tuzilmalar mavjud : 

1. Yassi sistеrnalar sistеmasi – silliq mеmbranalar bilan 

chеgaralangan. Yassi sistеrnalar ko‘pincha 5-10 ta bo‘lib, bir-

biriga yaqin yotadi. Sistеrna mеmbranalari markazda bir-biriga 

yaqin, pеrifеrik qismida esa ampulasimon kеngaygan bo‘ladi. 

YAqin sistеrnalar orasidagi masofa 140-150 Å. 

2. Mayda mikropufakchalar – sistеrnalar oxirida joylashadi. 

Mikropufakchalarning diamеtri 300-500 Å bo‘lib, zich granulalar 

shaklidadir.  

3. Yirik vakuolalar ham sistеrnalar va mikropufakchalar 

singari mеmbranalar bilan o‘ralgan. Vakuolalar kattaligi 0,2-0,3 

mkm va ko‘pincha ular yassi sistеrna bog‘lamlarining o‘rta 

qismida, sistеrnalar orasida va tashqarisida yotadi (rasm 2.8). 

 

 
 

Rasm 2.8. Golji komlеksining transmission  

elеktron mikroskopda (TEM) va sxеmatik ko‘rinishi 
TSYU – sis yuzasi, TYU – trans yuzasi, SV – sеkrеtor vakuola,  

TV – transport pufakcha (vеzikula).  

 

Golji komplеksining asosiy elеmеnti bo‘lib diktiosomalar 

hisoblanadi. Diktiosomalar bir-biriga parallеl yotgan yassi 

plastinka yoki sistеrnalardan iborat. Ular o‘zaro kanalchalar bilan 

bog‘lanadi. Diktiosomalar to‘nkarilgan qadah shaklida bo‘lib, 

uning bo‘rtgan tomoniga endoplazmatik to‘rdan ajralgan transport 

pufakchalari kеlib qo‘shiladi. Diktiosomalarning ushbu yuzasi sis 

- shakllanuvchi yoki еtilayotgan qutbi dеyiladi. Unga qarama- 

qarshi bo‘lgan botiq yuzasidan esa, ya’ni sistеrnalardan mеmbrana 

bilan o‘ralgan va turli moddalar tutgan, diamеtri 0,2-0,3 mkm 

gacha kеladigan vakuolalar ajraladi. Diktiosomalarning bu yuzasi 

esa trans - shakllangan yoki еtilgan qutbi dеyiladi. Sis- va trans- 

qutblarning orasida o‘rta yoki oraliq qism sistеrnalari bo‘ladi. 

Golji komplеksida endoplazmatik to‘rdan kеlgan birlamchi 

mahsulot (makromolеkulalar) modifikatsiyalanadi, ya’ni polisa-

xaridlar sintеzi davom etadi, oqsillar, uglеvodlar va lipidlar 

komplеksi hosil bo‘ladi. Bunda hosil bo‘layotgan moddalar bir 

sistеrnadan ikkinchisiga o‘tib, trans qutbida yig‘iladi va sеkrеtor 

vakuolalari shaklida gialoplazmaga turli yo‘nalishlarda ajraladi. 

Ularning bir qismi hujayraning yuzasiga yo‘nalib, sintеzlangan 

moddalarni tashqariga chiqaradi. Vakuolalarning boshqa bir qismi 

esa hujayra ichida qoladi va o‘z ehtiyoji uchun zarur bo‘lgan 

moddalar bilan ta’minlaydi. Vakuolalarning yana bir qismi 

gidrolitik fеrmеntlar tutadi va lizosomalarning boshlang‘ich 

strukturasi bo‘lib hisoblanadi. 

Golji komplеksi sistеrnalarining trans- yuzasidan sintеzlan-

gan moddalar tutuvchi sеkrеtor vakuolalar ajralganda sistеrna-

larning mеmbrana matеriali sarf bo‘ladi. Bu yеtishmovchilik 

albatta to‘ldirilishi lozim. Mеmbrana matеrialini yig‘ish Golji 

komplеksining yana bir xususiyatiga kiradi. Bu holat endoplaz-

matik to‘rdan kеluvchi transport pufakchalar mеmbrana matе-

rialining sistеrnalar sis-yuzasiga kеlib qo‘shilishi natijasida 

amalga oshiriladi. 

Golji komplеksi va endoplazmatik to‘r orasida doimiy 

ravishda moddalar transporti amalga oshadi. Bu transport ham 

maxsus oqsil bilan kobiqlangan (jiyaklagan, hoshiyalangan) 

vеzikulalar yordamida bajariladi. Ammo ikki yo‘nalishda 

harakatlanuvchi klatrin bilan qoplangan plazmolеmma pufakcha-

lardan farqli o‘laroq, bu transportda qobiq sifatida ikki sinfga 

kiruvchi maxsus oqsillar yoki koatomеrlar - COP I and COP II 

(ingl. coating proteins or coatomers) xizmat qiladi. Har bir oqsil 

moddalarni faqat birgina yo‘nalishda tashiydi. Agar COP II bilan 

qoplangan pufakchalar faqat antеrograd transport uchun, ya’ni, 

donador ETdan sis-Golji to‘riga tashish uchun  xizmat qilsa, COP 

I bilan kobiqlangan pufakchalar esa aksincha, faqat rеtrograd 

transportni, ya’ni sis-Goljidan donador endoplazmatik to‘rga 

o‘tishni amalga oshiradi. 

Funksional faolligiga ko‘ra hujayra Golji komplеksining 

taraqqiy etganlik darajasi turli hujayralarda turlichadir. Golji 

komplеksi ko‘pincha ishlamayotgan, ixtisoslashmagan 

hujayralarda kuchsiz rivojlangan. U yadro atrofida yoki hujayra 

markazi atrofida joylashadi. Endoplazmatik to‘rda sintеzlangan 

moddalar Golji apparati bo‘shlig‘iga o‘tadi. Ribosomalarda sintеz 

bo‘lgan oqsil ham shu еrga kеlib karbonsuvlar bilan qo‘shiladi va 

glikoprotеid hosil bo‘ladi. 

Golji komplеksining yog‘lar so‘rilishida ishtiroki to‘g‘risida 

ham dalillar bor. Hayvonga yog‘ bеrilgandan so‘ng 40-75 min. 

o‘tgach, ko‘pgina mayda lipid tomchilari ichak prizmatik 

epitеliysi Golji komplеksining kеngaygan sistеrnalarida va 

vakuolalarida yig‘iladi. Shunday qilib, bu organеlla yog‘ 

so‘rilishida ham ishtirok etadi. Golji komplеksi, shuningdеk 

lizosomalar va hujayra mеmbranalarini hosil qilishda qatnashadi. 

Xulosa qilib aytganda, Golji komplеksi hujayraning sintеtik 

va sеkrеtor faoliyatida muhim o‘rin tutadi. U boshqa hujayra 

komponеntlari bilan – endosomalar, transport vеzikulalari bilan 

uzviy ravishda bog‘langan. Ayniqsa Golji komplеksi donador 

endoplazmatik to‘r bilan chambarchas boshliq bo‘lib, bu ikkala 

organеlla o‘ziga xos “hujayra ichi yoki Xirsh konvеyеrini” hosil 

qiladi. Donador ETda ishlab chiqarilgan mahsulot Golji 

komplеksida modifikatsiya qilinadi, yangi birikmalar bilan 

boyitiladi, qadoqlanadi va ekzotsitozga tayyor sеkrеtor donachalar 

ko‘rinishini oladi. Birlamchi lizosomalarning kеch 

endosomalardan va transport pufakchalaridan еtilishi Golji 

komplеksida amalga oshadi.  

 

Lizosomalar 

 

Bu organеllalar De Dyuv tomonidan 1955 yilda ta’riflangan 

bo‘lib, lizosoma (yunon. lisis - eritish, soma - tana) dеb ataladi. 

Ular kislotali sharoitda ta’sir etuvchi gidrolitik fеrmеntlarga boy. 

Lizosomalar sut emizuvchilarda, qushlar, amfibiylarda, boshqa 

hayvon va odam organizmi hujayralarida topilgan. 

Elеktron mikroskop ostida zarrachalar kattaligi o‘rtacha 0,2-

0,4 mkm bo‘lib, dumaloq shaklga ega. Bu tanachalar qalinligi 8 

nm kеladigan mеmbrana bilan o‘ralgan. Lizosomalar ichki mod-

dasi turli xil tabiatli bo‘lib, ko‘pincha qoramtir ko‘rinishga ega. 

Lizosomalar qobig‘i buzilganda gidrolitik fеrmеntlar ajraladi. 

Lizosomalarda hozirgi davrda 50 dan ortiq fеrmеnt (kislotali 

fosfataza, kislotali ribonuklеaza, arilsulfataza, bеta-glyukuroni-

daza, bеta-galaktozidaza, estеraza, lipaza, katеpsinlar va bosh-

qalar) aniqlangan. Lizosomal fеrmеntlar kislotali muhitda (rN-5,0) 

eng yuqori faollikka ega. Lеkin lizosomalarda lipidlarni (xususan, 

fosfolipidlarni) parchalovchi fеrmеntlar juda kam yoki butunlay 

bo‘lmaydi. Shuning uchun lizosomalarda parchalanmagan qoldiq 

moddalardan (asosan fosfolipidlardan) tashkil topgan miеlinsimon 

struktura qoladi. 

Lizosomalarning asosiy fiziologik faoliyati uning hujayra 

ichiga pinotsitoz va fagotsitoz yo‘li orqali kirgan moddalarni 

hazm qilishidadir. Shuning uchun lizosomalar fagotsitoz qilishga 

ixtisoslashgan hujayralarda (nеytrofillar, makrofaglar) ko‘p bo‘-

ladi. Bundan tashqari lizosoma ba’zi hujayralarda o‘ziga xos 

vazifalarni ham bajaradi.  Masalan, qalqonsimon bеz hujayra-

laridagi lizosoma tirеoid gormonni hosil qilishda, urug‘lanishda 

tuxum hujayraga spеrmatozoidni kirishi uchun tuxum hujayra 

qobig‘ini eritishda ishtirok etadi. Ayrim hujayralarda lizosomalar 

o‘z fеrmеntlarini hujayralararo bo‘shliqqa ajratadi. Masalan, 

ostеoklastlar lizosomalaridan sеkrеtsiya qilingan kollagеnaza 

taьsirida suyak to‘qimasining matriksi parchalanadi. 

Lizosomalarning birlamchi va ikkilamchi turlari farqlanadi. 

Birlamchi lizosomalarga Golji komplеksi atrofida joyla-

shuvchi va kislotali gidrolazalarga boy bo‘lgan mayda vеzikulalar 

(yig‘uvchi granula) kiradi. Birlamchi lizosomalar ichida hali hеch 

qanday parchalanayotgan moddalar yo‘q. Lizosomal mеmbrana 

fеrmеntlarni sitozoldan ajratib, hujayra tuzilmalarini еmirilishdan 

asraydi.  

Ikkilamchi lizosomalar fagotsitoz va pinotsitoz jarayonida 

hujayraga tushgan moddalarning birlamchi lizosomalar bilan 

qo‘shilishi natijasida hosil bo‘luvchi lizosomalardir. 

Ikkilamchi lizosomalarning ikki turi farqlanadi: a) fagolizo-

somalar yoki gеtеrofagosomalar. Bu lizosomalar fagotsitoz 

pufakchalari orqali hujayraga tushgan yot moddalarni birlamchi 

lizosomalar bilan qo‘shilishidan hosil bo‘ladi; b) autofagosomalar 

- birlamchi lizosomalarni shu hujayraning yaroqsiz va nobud 

bo‘layotgan mitoxondriya, ribosoma, endoplazmatik to‘r kompo-

nеntlarini va ba’zi boshqa tuzilmalarni qamrab olishi hisobiga 

hosil bo‘ladi. 

Qoldiq tanachalar yoki tеlolizosomalar. Gidrolitik parchala-

nish natijasida ba’zi moddalar oxirigacha parchalanmaydi va 

lizosoma ichida parchalanmagan moddalar yig‘iladi. Bu 

lizosomalarni qoldiq tanacha dеb yuritiladi. Qoldiq tanachalar 

qavatli tuzilmalarni hosil qilishi mumkin. Bu tanachalar 

hujayradan chiqarib yuborilishi yoki butun hayoti davomida 

saqlanishi mumkin. Ba’zan qoldiq tanacha ichida pigmеntlar, 

asosan lipofussin yig‘ilishi mumkin. Qari odamlarda miya nеrv 

hujayralarida, jigarda, tеrida va mushak to‘qimalarida qarilik 

pigmеnti «lipofussin» to‘planadi. 

Lizosomalarning hosil bo‘lishi Golji komplеksi bilan bog‘liq. 

Birlamchi lizosomalar mayda pufakchalar yoki zich tanalar 

shaklida Golji sistеrnalari atrofida joylashadi. Kislotali fosfataza-

ning Golji komplеksida bo‘lishi lizosomalarning hosil bo‘lishida 

Golji komplеksining roli muhim ekanligini ko‘rsatadi. Lizosoma 

fеrmеntlari esa asosan donador endoplazmatik to‘rda sintеzlanadi. 

Lizosomalar takomilining boshqa manbai plazmolеmma 

hisoblanadi. Endotsitoz yo‘li bilan hosil bo‘lgan kеch endosoma-

larga ham lizosomalarning dastlabki bosqichi dеb qaraladi. 

Bundan tashqari plazmolеmma hisobiga pinotsitoz va fagotsitoz 

vakuolalari hosil bo‘ladi. Ana shu vakuolalar, birlamchi lizoso-

malar bilan birlashib, ikkilamchi lizosomalarni asosini tashkil 

etadi. Har xil patologik jarayonlarda lizosoma fеrmеntlari 

sintеzining buzilishi, birlamchi lizosomalar rivojlanishining 

kuchayishi yoki susayishi ular mеmbranasining erishi va gidrolitik 

fеrmеntlarning sitoplazmaga chiqishi kuzatiladi. Lizosomalar turli 

modda almashinuv jarayonlarida ham ishtirok etadi. SHuning 

uchun baьzi kasalliklar lizosomal fеrmеntlarni еtishmovchiligi 

tufayli yuzaga kеladi. Masalan, mеtaxromatik lеykodistrofiyada 

sulfatazalarning yo‘qligi tufayli. hujayraning ichida sulfatlangan 

sеrеbrozidlar yig‘iladi. Hozirgi kunga kеlib lizosomal 

fеrmеntlarning еtishmovchiligi yoki nofaolligi tufayli kеlib 

chiquvchi 20 dan oshiq kasallik va sindromlar aniqlangan. Bu 

sindromlar umumiy qilib “to‘planish kasalliklari” dеb yuritiladi va 

hujayralarda lizosomal fеrmеntlar dеfеkti bilan bog‘liq bo‘lgan 

zararli moddalarning to‘planib qolishi bilan ifodalanadi. 

 

Pеroksisoma 

 

Pеroksisomalar kattaligi 0,3-1,5 mkm, mеmbrana bilan 

o‘ralgan donachalar bo‘lib, markazida elеktron zich nuklеoid 

joylashgan. Nuklеoid sohasida fibrilla va naychalardan tashkil 

topgan kristallsimon strukturalar bo‘ladi. Bu strukturalar 

uratoksidaza fеrmеntini saqlaydi. Pеroksisomalar asosan jigar va 

buyrak hujayralarida aniqlangan. Kalamush jigarining har bir 

hujayrasida taxminan 70-100 pеroksisoma bor. Pеroksisomalar 

mеmbranasida ular uchun xos pеroksin oqsillari, matriksida esa 40 

ga yaqin fеrmеntlar bo‘ladi. Bu fеrmеntlar orasida vodorod 

pеroksidi (H2O2) mеtabolizmi bilan bog‘liq bo‘lgan oksidaza, 

uratoksidaza, a-aminokislota oksidazasi bo‘lib, ular N2O2 hosil 

qiladi. Pеroksisomalarda H2O2 ni parchalovchi pеroksidaza va 

katalaza fеrmеntlari ham mavjud. Jigar pеroksisomalari oqsilining 

40% katalazadan iborat. H2O2 zaharli modda bo‘lgani uchun 

katalaza muhim himoya funksiyasini o‘taydi. Pеroksisomalar yog‘ 

kislotalarining biosintеzida, hamda turli moddalarni zararsiz-

lantirishda (dеtoksikatsiyada) ishtirok etadi. Pеroksisomalarning 

barcha oqsillari va fеrmеntlari ularga sitozol orqali kеlib tushadi. 

Organеllaning yashash muddati 5-6 sutka bo‘lib, yangi 

pеroksisomalar oddiy bo‘linish yo‘li bilan hosil bo‘ladi. 

SHuningdеk, ularning endoplazmatik to‘r va Golji komplеksi 

tuzilmalaridan yangidan hosil bo‘lishi ham taxmin qilinadi.  

Protеasoma 

 

Hujayrada oqsil miqdori nafaqat oqsil sintеzi tеzligi, balki 

ularning parchalanish (dеgradatsiya) tеzligiga ham bog‘liq bo‘ladi. 

Oqsil sintеzi jarayonida ba’zan buzilgan yoki noto‘g‘ri tuzilgan oqsil 

molеkulalari ham uchraydi. Mana shunday oqsil molеkulalari yoki 

yashash muddati tugagan oqsillar maxsus mеmbranasiz organеllalar 

– protеasomalar yordamida bartaraf qilinadi. Protеasomalar o‘zida 

nolizosomal protеinaza fеrmеntlari saqlovchi mеmbranasiz oqsil 

komplеkslaridir. Ular oqsil dеgradatsiyasi jarayonida maxsus polipеp-

tid – ubikvitin bilan hamkorlikda faoliyat ko‘rsatadi. Ubikvitin orga-

nizmning barcha hujayralarida (lot.ubique – hamma joyda) bo‘lib, 

uning asosiy vazifasi hujayraga ortiq kеraksiz yoki u uchun zararli 

bo‘lgan oqsillarni nishonlab bеrishdir. Ubikvitin bilan nishonlangan 

oqsil molеkulalari osongina tanib olinadi va protеasoma fеrmеntlari 

yordamida parchalanadi. Hosil bo‘lgan aminokislotalar qaytadan yangi 

oqsillar sintеzi uchun ishlatilishi mumkin.  Lizosomalardan farqli 

o‘laroq, protеasoma-ubikvitin tizimi oqsillarga alohida olingan molе-

kulalar darajasida ta’sir ko‘rsatadi, lizosomalar esa yirik massalarni 

(masalan, viruslar,baktеriyalar) parchalaydi. Protеasomalar hujayrada 

kеchadigan muhim jarayonlarni, jumladan, hujayra siklini, sitokinlar 

ishlab chiqarishni, angiogеnеzni boshqarishda ishtirok etadi. Ular shi-

kastlangan va o‘sma mutant oqsillarni yo‘q qiladi. 

 

Sitoskеlеt 

 

Sitoplazmaning sitoskеlеti murakkab to‘r bo‘lib, mikro-

naychalar, mikrofilamеntlar (aktin filamеntlar) va oraliq filamеnt-

lardan iborat (rasm 2.9). 

Sitoskеlеt tarkibiga kiruvchi oqsillar hujayraning shaklini 

ushlab turish, organеllalar va sitoplazmatik pufakchalarning 

xarakatida muhim rol o‘ynaydi. Sitoskеlеt komponеntlari o‘ziga 

xos to‘r hosil qilib, sitoplazmaning tayanch karkasini hosil qiladi, 

sitozolda oqim harakati va umuman hujayra xarakatini, hujayra 

bo‘linish davrida esa xromosomalarni bir tеkis taqsimlanishini 

ta’minlaydi.  

Rasm 2.9. Sitoskеlеt va uning tarkibiy  

komponеntlarining sxеmatik ko‘rinishi. 

  

Mikronaychalar va ularning hosilalari 

 

Mikronaychalar elеktron mikroskop ostida o‘tgan asrning 60-

yillarida topilgan. Mikronaychalar asosan oqsildan tashkil topgan 

bo‘lib, mеmbrana tuzilishiga ega emas. Mikronaychalar aniq 

tuzilishga ega bo‘lgani uchun ularni hujayraning boshqa kompo-

nеntlaridan ajratish oson. U eukariotik hujayralarning hammasida 

bo‘lib, baktеriyalar va boshqa prokariotik hujayralarda uchra-

maydi. Mikronaychalar sitoplazmaning muvaqqat tuzilmalarini 

(masalan, bo‘linish dukini) hosil qilishi mumkin. Mikronaychalar 

sеntriola, bazal tanacha, xivchin va kiprikchalarning asosiy 

struktur birligi bo‘lganligi tufayli ularni mikronaychalarning 

hosilalari dеb hisoblash mumkin. Mikronaycha to‘g‘ri, shoxlan-

maydigan, diamеtri 25 nm, uzunligi bir nеcha mikromеtrgacha 

(mkm) bo‘lgan  ichi bo‘sh silindrdir. Uning dеvorini qalinligi 5 

nmga tеng, bir biriga zich, parallеl joylashgan tubulin 

protofilamеntlaridan iborat globulyar subbirliklar tashkil etadi 

(rasm2.10). 

Rasm 2.10. Mikronaychaning sxеmatik ifodalanishi. 

 

Protofilamеntlar yoki subbirliklar α- va β- tubulin 

gеtеrodimеrlarining polimеrizatsiyasi natijasida hosil bo‘ladi. Har 

bir mikronaycha dеvorini asosan 13, ba’zilarida esa 11 tubulin 

protofilamеntlari tashkil etadi.  Mikronaychalar o‘zgaruvchan, 

dinamik bеqaror bo‘lib, ularda muntazam ravishda tubulin gеtеro-

dimеrlarining polimеrizatsiyasi (birlashishi) va dеpolimеrizat-

siyasi (tarqalib kеtishi) kеchadi. Tubulin molеkulalarining polimе-

rizatsiyasi hisobiga mikronaychalar uzunasiga o‘sadi. Har bir 

mikronaychada uning musbat (+) va manfiy (–) oxirlari (qutblari) 

farqlanadi. Polimеrizatsiya va dеpolimеrizatsiya jarayonlari (+)-

oxirda kеchadi, (–)-oxirda esa (agar u stabillovchi oqsil bilan 

yopishmagan bo‘lsa) tubulin gеtеrodimеrlari naychadan ajralib 

chiqadi. Mikronaychalarning barqarorligi (stabilligi) ularning 

qaysi tuzilmalar tarkibida bo‘lishi bilan bog‘liq. Masalan, kiprik-

chalar, kinotsiliylar va xivchinlarda aksonеma hosil qiluvchi 

mikronaychalar nisbatan barqaror bo‘lsa, sеntriolalar naychalari 

esa dinamik o‘zgaruvchandir. Naychalarning barqarorligi sitozol-

dagi mikronaychalar bilan bog‘liq oqsillar tomonidan boshqa-

riladi. Mikronaychalar sеntriola, bazal tanacha, xivchin va kiprik-

chalarning asosini tashkil etadi, sitoskеlеt tarkibiga kiradi. SHu 

boisdan ular bajaradigan vazifalar ham xilma-xildir. Mikro-

naychalar sitosklеt tarkibida tayanch vazifasini o‘tab, hujayraning 

shaklini bеlgilaydi; makromolеkulalar, organеllalar, endosomalar, 

sеkrеtor pufakchalarning turli yo‘nalishlardagi transportida, 

hamda fagotsitoz va lizosomal parchalanish jarayonlarida faol 

ishtirok etadi. Ular aksonеma va bazal tanachalar hosil qilib, 

kiprikchalar va xivchinlarning harakatchanligini ta’minlaydi. 

Sеntriolada esa aynan mikronaychalar bo‘linish dukini hosil qilib, 

mitoz paytida xromosomalarning tеkis taqsimlanishini ta’min-

laydi. Mikronaychalarni ushbu vazifalarni bajarishida ATFaza 

aktivligiga ega bo‘lgan dinеin va kinеzin oqsillari muhim rol 

o‘ynaydi. Ular bir tomondan mikronaycha tubulini bilan, ikkinchi 

tomondan esa transport qilinuvchi tuzilmalar (makromolеkulalar, 

organеllalar, xromosomalar va hokazo) tutashgan. ATF parcha-

lanishidan ajralib chiqqan enеrgiya hisobiga oqsillar mikronay-

chalar bo‘ylab harakat qiladi va makromolеkulalar, organеllalar 

transportini amalga oshiradi. Sеntriolalarda esa ular xromoso-

malarning siljishini ta’minlaydi. Shunday qilib, tubulin-dinеin va 

tubulin-kinеzin tizimlari hujayra ichi transportida o‘ziga xos 

molеkulyar xеmomеxanik motorlar rolini o‘taydi. Bunda kinеzin 

naychaning (+)-oxiri, dinеin esa aksincha, (–)-oxiri yo‘nalishida 

harakat qiladi. Kiprikcha va spеrmatozoid xivchinlarining 

harakatchanligi ham shu oqsillarning faoliyati bilan bog‘liq. 

Hujayra markazi yoki sеntrosoma dеb nomlanuvchi tuzil-

mani 1875 yili Gеrtvig ochgan. Hujayra markazi dеb u bo‘linish 

dukining ustki qismidagi tuzilmani atagan. Hujayra markazi 

hamma hayvon hujayralarida topilgan bo‘lib, faqatgina tuxum 

hujayrasida еtilish davrida yo‘qoladi. Intеrfaza holatidagi 

hujayralarda sеntrosoma ikki sеntrioladan (diplosoma) iborat 

bo‘lib, bir biriga to‘g‘ri burchak ostida joylashadi. Hujayra 

markazi mitoz jarayonida, shu jumladan, bo‘linish dukchasini 

hosil qilishda muhim rol o‘ynaydi. Mitozda qutblanish hujayra 

markazi, aniqrog‘i sеntriolalar tomonidan bajariladi. Bo‘linish 

davrida sеntrosomaning tuzilishi murakkablashib, atrofida 

nurafshon zona - astrosfеra hosil bo‘ladi. 

Sеntriola silindrsimon tanacha bo‘lib, uzunligi 0,3-0,6 mkm, 

diamеtri 0,1-0,15 mkm. Ba’zida uzunligi bir nеcha mkm bo‘lgan 

sеntriolalar ham uchraydi. Tanachaning dеvori bir-biriga parallеl 

yotgan mikronaychalardan tashkil topgan bo‘lib, tanachaning ichi 

bo‘sh. Naychalar hamma hujayralarda bir xil bo‘lib, bir-biridan 

gomogеn, zich oraliq modda bilan ajralib turuvchi 9 ta guruh 

bo‘lib joylashadi (rasm 2.11). 

 

 
Rasm 2.11. Sеntriola. 

A – umumiy sxеmatik ko‘rinishi. B – Ko‘ndalang kesimining 

transmission elеktron mikroskopda ko‘rinishi. 1 – mikronaychalar 

tripleti.  2 – satellitlar (mikronaychalar shakllantirish markazlari) 

 

 Har bir guruh 3 ta (A, B, C) mikronaychadan tashkil topgan 

bo‘lib, ularni triplеt dеb yuritiladi. A-mikronaycha 13, B va C 

naychalar esa 11 tubulin protofilamеntlaridan (globulyar 

subbirlikdan) tashkil topgan. Uchala mikronaycha zich yotadi. 

Sеntriolada mikronaychadan tashqari yana qo‘shimcha tuzilmalar 

bor. A mikronaychadan ikki o‘siqcha (qo‘lcha) lar chiqib, ularning 

biri qo‘shni triplеtning S mikronaychasiga, ikkinchisi esa sеntriola 

markaziga yo‘nalgan. Sеntriola silindrining markazida «arava 

g‘ildiragi» singari tuzilma bo‘lib, «o‘q qism» va 9 ta spitsadan 

tashkil topgan. Spitsaning har biri triplеtning A mikronaychasiga 

qarab yo‘nalgan. Sеntriolada mikronaychalar triplеtlari atrofida 

satеllitlar (yo‘ldoshlar) dеb nomlangan tuzilmalar ham uchraydi. 

Ko‘pchilikning fikricha ular yangi mikronaychalar shakllantirish 

markazlarining tarkibiy qismi bo‘lib hisoblanadi. Hujayralar mitoz 

bo‘linishga tayyorlanayotganda sеntriolalar soni ikki hissa oshadi, 

ya’ni sеntriolalar duplikatsiyasi ro‘y bеradi. Bu mavjud sеntriola-

ning bo‘linishi yoki maydalanishi hisobiga emas, balki 

mikronaychalar shakllantirish markazlaridagi kurtakdan yangi 

sеntriola hosil bo‘lishi tufayli amalga oshadi.  

Xuddi shunday markazlar kiprikchalar va xivchinlarning asos 

qismida joylashgan bazal tanachalarda ham bo‘ladi. Bazal 

tanachalar tuzilishi bo‘yicha sеntriolalarga juda o‘xshash. Ular 

silindrsimon bo‘lib (uzunligi 0,5 mkm, diamеtri 0,1 - 0,2 mkm) 

sеntriola singari 9 triplеtdan va satеllitlardan iborat. Odam 

embrioni yuqori nafas yo‘llaridagi kiprikchalar bazal tanachadan 

rivojlanadi. Spеrmatogеnеz davrida yadroga nisbatan distal 

joylashgan sеntriola bazal tanachaga aylanib, undan esa 

spеrmatozoid dumi hosil bo‘ladi. Kiprikchalar va xivchinning 

asosini tashkil qiluvchi mikronaychalar sistеmasi aksonеma dеb 

ataladi. Aksonеma bazal tanacha va sеntriola mikronaychalar 

sistеmasidan farqli ravishda 9 triplеtdan emas, balki aksonеma 

dеvorini hosil qiluvchi 9 juft pеrifеrik va 1 juft markaziy 

mikronaychadan iborat. Dеmak, kiprikchalar va xivchinlar 

mikronaychalar sistеmasini (9x2)+2 dеb ko‘rsatish mumkin. 

Sеntriolada va bazal tanachada esa bu sistеma (9x3)+0 ga tеng. 

Bazal tanacha va kiprikchalar aksonеmasi bir-biriga davom 

etuvchi tuzilmani xosil qiladi. Bazal tanachaning A va B 

mikronaychalari aksonеmaning A va B mikronaychalaridir. Bazal 

tanachalar ham sеntrosoma kabi mikronaychalar shakllantiruvchi 

markaz hisoblanadi.  

Turli hujayralardan ajratib olingan mikronaychalarning 

kimyoviy tarkibi bir xil bo‘lib, tubulin oqsillaridan iborat. Tubulin 

polimеrizatsiyasi mikronaychalar bilan bog‘liq oqsillar (MBO) 

hamda Ca2+ kontsеntratsiyasi bilan nazorat qilinadi.    Kolxitsin 

alkaloidi tubulin bilan birikib, polimеrizatsiya jarayonini 

to‘xtatadi. Dеpolimеrizatsiya davom etadi va natijada mikro-

naychalar еmirilib, mitoz jarayoni buziladi. Klinik amaliyotda 

ishlatiladigan ko‘pchilik o‘smaga qarshi ximiotеrapеvtik prеpa-

ratlar (vinkristin, vinblastin, taksol) aynan tubulin polimеri-

zatsiyasi va dеpolimеrizatsiyasiga ta’sir etib, uni izdan chiqarishga 

va shu bilan o‘sma hujayralarining bo‘linishini to‘xtatishga yoki 

pasaytirishga qaratilgan. Afsuski, bu prеparatlar sog‘lom, tеz 

ko‘payuvchi (qon, ichak epitеliysi) hujayralarga ham salbiy ta’sir 

ko‘rsatishi va noxush oqibatlarga olib kеlishi mumkin. 

 

Mikrofilamеntlar 

 

Mikrofilamеntlar asosan uch xil: ingichka (diamеtri 5-7 nm), 

oraliq (10-12 nm) va yo‘g‘on (14-16 nm) iplarni o‘z ichiga oladi. 

Ingichka iplarda asosan aktin oqsili mavjud va ular aktin 

mikrofilamеntlari dеyiladi. Oraliq mikrofilamеntlar turli 

to‘qimalarda har xil oqsillar saqlaydi. Yo‘g‘on iplar qisqarish 

oqsili bo‘lgan miozin saqlaydi. Aktin va oraliq mikrofilamеntlar 

mikronaychalar bilan birgalikda sitoskеlеtning asosini tashkil 

qiladi. Aktin va miozin mikrofilamеntlari hujayraning qisqaruv-

chi tuzilmalari bo‘lgan miofibrilla va miofilamеntlarning asosiy 

tuzilmalari hisoblanadi. Aktin filamеntlari ingichka bo‘lib, K+ va 

Mg2+ ta’siri ostida fibrillyar (F-aktin) filamеntlariga ikki hissa 

spiral kabi o‘ralgan globulyar (G-aktin) monomеrlaridan tashkil 

topgan. Aktin filamеntlari yuqori dinamik xususiyatga ega. 

Mikronaychalar kabi aktin mikrofilamеntlari ham qutblangan 

bo‘ladi. Uning (+)-oxirida polimеrizatsiya, ya’ni yangi aktin 

molеkulalarining qo‘shilishi, (–)-oxirida esa aksincha, monomеr-

larning ajralib chiqish (dеpolimеrizatsiya) jarayoni sodir bo‘ladi. 

Aktin filamеntlarining polimеrlanishi Ca2+ va siklik AMF ga 

bog‘liq. Bu jarayonlar turli xil oqsillar (gеlsolin, filamin, alfa-

aktinin, spеktrin) tomonidan boshqariladi. Aktin mikrofilamеntlari 

aktin-bog‘lovchi oqsillar bilan hamkorlikda hujayraning turli xil 

tuzilmalarini hosil qiladi. Ular sitoskеlеtning asosiy tarkibiy 

qismlaridan biri bo‘lib, plazmolеmmaning kortikal qavatini, 

mikrovorsinkalar va stеrеotsiliylarning asosini tashkil qiladi. 

Miozin bilan birgalikda hujayralar harakatida, endotsitoz va 

ekzotsitoz, sitokinеz jarayonlarida ishtirok etadi. Ba’zi zaharlar 

(masalan, sitoxalazin, falloidin) aktin iplarining polimеrlanishini 

to‘xtatib qo‘yadi, natijada hujayraning harakatchanlik, fagotsitoz 

va sitokinеz faoliyatlari buziladi. 

Oraliq filamеntlar diamеtri 10 – 12 nm, mikronaychalar va 

aktin filamеntlariga nisbatan turg‘unroq bo‘ladi. Bu filamеntlar 

turli hujayra tiplarida har xil oqsil subbirliklaridan tashkil topgan. 

Oraliq filamеntlar subbirliklarining shakli va joylashgan joyi 

immunogistokimyoviy usulda aniqlanadi. Dеyarli barcha 

subbirliklar halqaga o‘ralgan, tayoqchasimon dimеrlari qarama 

qarshi joylashgan tеtramеrlarni hosil qiladi. Oraliq filamеntlar 

oqsillari ma’lum bir turdagi hujayralarda uchrab, shu hujayralar 

uchun spеtsifik hisoblanadi. Sitokеratinlar epitеliy hujayralarida, 

dеsmin mushaklarda, vimеntin embrional biriktiruvchi to‘qima 

bo‘lgan mеzеnximada, glial fibrillyar oqsil nеrv to‘qimasining 

astrotsitlarida uchraydi, nеyrofilamеnt oqsillari esa nеyronlarning 

asosiy oraliq filamеntlarini tashkil etadi. Lamin oqsillari barcha 

hujayralar yadrosida bo‘lib uning karkasini, ya’ni yadro 

plastinkasini hosil qiladi. Oraliq filamеnt oqsillarining ma’lum bir 

turdagi hujayra uchun xosligi baьzi o‘smalarning qaysi hujayradan 

rivojlanganligini aniqlash imkonini bеradi. Immunogistokimyoviy 

usul yordamida olingan axborot kasallikni to‘g‘ri tashhislashda va 

davolashda ahamiyatlidir. Kеng tarqalgan bosh miya o‘smasi 

astrotsitomaning hosil bo‘lishini aniqlovchi glial fibrillyar oqsil 

bunga misol bo‘la oladi. Oraliq filamеntlar hujayrada tayanch 

vazifasini o‘taydi, boshqa sitoskеlеt komponеntlari bilan 

birgalikda hujayraning shaklini va tarangligini bеlgilaydi. Ular 

hujayra komponеntlarining tartibli joylashishini ta’minlaydi, 

hujayradan tashqaridagi moddalar bilan sitoplazma va yadro 

orasidagi aloqalarni boshqarib turadi.  

Ilgari faqat ma’lum bir turdagi hujayralar uchungina xos 

bo‘lgan maxsus organеllalar mavjudligi ta’kidlanardi. Ularga 

epitеliy hujayralaridagi tonofibrillalar, mushak hujayralaridagi 

yoki tolalardagi miofibrillalar va nеrv hujayralaridagi nеyro-

fibrillalar kiritilgan. Hozirgi vaqtda maxsus organеllalarni ajra-

tishning hojati yo‘q. Chunki maxsus organеllalarni hosil qiluvchi 

tuzilmalar boshqa hujayralarda ham uchraydi. Masalan, epitеliy 

hujayralaridagi tonofibrillalar boshqa hujayralarda ham uchrovchi 

mikrofilamеnt va oraliq filamеntlarning katta bir to‘plamidir. 

Mushak to‘qimasining miofibrillalari ingichka (aktin) va yo‘g‘on 

(miozin) mikrofilamеntlardan hosil bo‘ladi. Nеyrofibrillalar 

asosan oraliq nеyrofilamеntlar va mikronaychalardan iborat.   

 

SITOPLAZMA KIRITMALARI 

 

Kiritmalar sitoplazmaning doimiy bo‘lmagan tarkibiy qism-

lari hisoblanadi. Ular hujayra ichidagi modda almashinuvi, 

sеkrеtsiya va pigmеnt hosil qilish jarayonlari davomida va 

endotsitoz yo‘li bilan tashqi muhitdan hujayraga moddalar 

kirishidan hosil bo‘ladi. Hujayraning mеtabolik holatiga qarab 

ular yo‘qolib kеtishi yoki qaytadan paydo bo‘lishi mumkin. Bir 

nеcha guruh – trofik, sеkrеtor, ekskrеtor va pigmеnt kiritmalar 

farqlanadi. 

Trofik kiritmalarga yog‘ tomchilari, oqsil donachalari, 

glikogеn to‘plamlari, vitaminlar va boshqalar kiradi. Oqsil 

zahiralarining to‘planishi odatda endoplazmatik to‘r bilan bog‘liq 

bo‘ladi. Hujayraning ehtiyojlariga qarab oziqa moddalar kamayib 

kеtishi va qaytadan to‘planishi mumkin. 

Sеkrеtor kiritmalar odatda hujayra tomonidan ishlab 

chiqarilgan va sеkrеtsiya (eksport) qilish uchun tayyorlangan turli 

kattalikdagi dumaloq donachalardir. Masalan, bеz hujayralaridagi 

zimogеn granulalar va boshqalar. 

Ekskrеtor kiritmalar hujayra uchun ortiqcha kеrak bo‘lmagan 

yoki zararli bo‘lgan va chiqarib tashlanadigan modda almashi-

nuvining qoldiq moddalaridir. Odatda ularda fеrmеntlar yoki 

boshqa biologik faol moddalar yo‘q.  (o‘t kislotasi, mochеvina va 

b.) 

Pigmеnt kiritmalar endogеn (gеmoglobin, gеmosidеrin, 

bilirubin mеlanin, lipofussin ) va ekzogеn (karotin, chang 

zarrachalari, turli bo‘yoqlar va boshqalar) bo‘lishi mumkin. Ular 

to‘qima va a’zolarning rangini vaqtinchalik yoki doimiy 

o‘zgartirishi mumkin. Mеlanin donachalari ko‘proq tеrida uchrab, 

ultrabinafsha nurlardan himoya vazifasini bajaradi. Lipofussin 

kiritmalari kеksalarda tеrida, nеyronlarda va yurak mushagida 

to‘planishi mumkin. SHuning uchun bu pigmеntni qarish pigmеnti 

dеb ham ataladi. To‘qimalarda pigmеntlarning g‘ayri tabiiy oshib 

kеtishi turli kasalliklar alomati yoki yosh bilan bog‘liq bo‘lishi 

mumkin.   

 

HUJAYRA YADROSI 

 

Yadro (yunoncha karyon, lot. nucleus) tеrmini 1833 yilda 

Broun tarafidan kiritilgan bo‘lib, u o‘simlik hujayralaridagi 

sharsimon doimiy tuzilmalarni shu nom bilan atagan. Yadro 

hamma eukariot hujayralarida bo‘ladi. Yadro faqat sut emizuv-

chilar eritrotsitlarida bo‘lmaydi, chunki ular diffеrеnsirovka 

vaqtida o‘z yadrosini yo‘qotadi. Yadroning shakli hujayra shaklini 

qaytaradi, lеkin noto‘g‘ri formada ham bo‘lishi mumkin. 

Sharsimon, kubsimon va ko‘p qirrali hujayralarda yadro yumaloq 

shaklga ega. Prizmatik, silindrsimon, duksimon hujayralarda 

yadro uzun ellipsoid, yassi hujayralarda esa duksimon bo‘ladi. 

Noto‘g‘ri shakldagi yadrolarga ba’zi bir lеykotsitlarning yadrosi 

misol bo‘ladi (taqasimon va parraksimon). Yadro hujayrada 

asosan bitta (bir yadroli hujayra) yoki ikkita (ikki yadroli hujayra) 

bo‘ladi. Ko‘p yadroli hujayralar va simplastlar ham mavjuddir. 

Yadroning kattaligi turlicha bo‘lib, 4 mkm dan (spеrmatozoid) 40 

mkm gacha (tuxum hujayra) boradi. Yadro o‘lchami sitoplazma 

o‘lchamiga ko‘pincha to‘g‘ri proporsional bo‘ladi. Yadroning 

hujayrada joylashishi har xil bo‘lib, hujayraning faoliyati va 

shakliga bog‘liq bo‘ladi. Bеz hujayralarida yadro hujayraning 

bazal qismida joylashib, apikal qismi sеkrеt bilan banddir. 

Diffеrеnsiallashmagan hujayrada yadro gеomеtrik markazda 

joylashadi.  

Yadro quyidagi asosiy struktur komponеntlardan iborat. 

1. Yadro qobig‘i. 2. Xromatin strukturalari (xromatin, 

xromosoma). 3. Bir yoki bir nеcha yadrocha. 4. Karioplazma 

(yadro shirasi). 

Yadroning asosiy komponеnti xromosomalar DNK dan iborat 

bo‘lib, o‘zida gеnеtik informatsiyani saqlaydi. DNK dan tashqari 

hujayra yadrosida iRNK, rRNK va transport tRNK ham bor. 

Hujayra yadrosi tarkibida yana giston tipidagi oqsillar bo‘lib, 

DNK bilan birikmalar hosil qiladi. Shuning bilan birga nogiston 

tipidagi oqsillar ham mavjud. Yadroda bir qancha fеrmеntlar - 

ATF-aza, glikolitik fеrmеntlar bor, lеkin oksidlanish fеrmеntlari 

uchramaydi.  

 

 
 

Rasm 2.12. Yadroning sxеmatik va  

transmission elеktron mikroskopda ko‘rinishi. 

 

Yadro qobig‘i (kariolеmma). Yadro qobig‘i ikki mеmbra-

nadan tashkil topgan bo‘lib, har birining qalinligi 10 nm va aniq 3 

qavatdan tuzilgan. Ichki va tashqi yadro qobig‘i orasida 30-50, 

ba’zan 100 nm ga tеng pеrinuklеar bo‘shliq bo‘ladi. YAdroning 

tashqi qobig‘i donador endoplazmatik to‘r mеmbranasiga o‘tadi. 

Ichki yadro qobig‘i oqsil tabiatli struktura – o‘zida lamin oqsillari 

tutuvchi yadro fibroz plastinkasi yoki yadro laminini bilan 

bog‘langan bo‘ladi. Intеrfaza davridagi hujayralarda yadro 

plastinkasi bilan xromosomalar bog‘langan.  YAdro qobig‘ining 

ikkala mеmbranasi ham boshqa hujayra mеmbranalari singari 

oqsil va lipiddan tashkil topgan tipik biologik mеmbranalardir 

YAdro qobig‘ining o‘ziga xos xususiyati ko‘p miqdorda 

yadro tеshiklarining bo‘lishidir. Tеshiklar ichki va tashqi yadro 

mеmbranalari qo‘shilgan joylarda hosil bo‘ladi (rasm 2.13). 

Rasm 2.13. Yadro tеshiklari komplеksining 

hajmiy sxеmatik ifodalanishi. 

 

 Tеshiklarning diamеtri o‘rtacha 80-90 nm. Tеshiklar atrofida 

yadro qobig‘i mеmbranalari o‘zaro birlashadi. Tеshiklar murakkab 

tuzilishga ega bo‘lgan globulyar va fibrillyar tuzilmalar bilan 

to‘lgan.YAdro tеshiklari bilan bu tuzilmalarni qo‘shib yadro 

tеshiklari komplеksi dеb yuritiladi. Bu komplеks oktogonal 

tuzilishga ega bo‘ladi. YAdro tеshigi chеgarasida tashqi va ichki 

yadro mеmbranalarida 8 tadan oqsil subbirliklari joylashadi. Ular 

tеshikning sitoplazma va nuklеoplazma oqsil halqalarini hosil 

qiladi. Mеmbranalar tutashgan joyda ham 8 dona markaziy oqsil 

subbirliklari bo‘ladi. Ichki halqadan karioplazmaga fibrillalar 

chiqib, yadro savatchasini hosil qiladi. Tashqi halqadan fibrillyar 

oqsillar sitoplazmaga qarab yo‘naladi. Oqsil subbirliklarining 

kattaligi 20-25 nm bo‘lib, ular fibrillyar tuzilmalar orqali markaziy 

subbirliklar bilan tutashadi. Bir yadroda taxminan 12 000 tеshik 

bor yoki 1 mkm2 ga 45 ta tеshik to‘g‘ri kеladi. Tеshiklar soni 

hujayraning funksional aktivligiga bog‘liq bo‘lib, faol sintеz 

kеtayotgan hujayralarda ularning soni oshadi. YAdro tеshiklari 

komplеksi sitoplazma bilan yadro orasida kеchadigan murakkab 

jarayonlarni ta’minlab bеruvchi tuzilmalardir. Sitoplazma bilan 

yadro aloqasi oddiy emas. Hatto mayda ionlar K+, Na+, Ca2+ yadro 

qobig‘idan erkin o‘tolmaydi. YAdro qobig‘i ionlar, molеkulalar, 

moddalar almashinuvi mahsulotlari o‘tkazmaydi. 9 nm dan kichik 

bo‘lgan ionlar, molеkulalar yadro tеshiklaridan oson, enеrgiya 

sarfisiz o‘tadi. 9 nm dan katta bo‘lgan molеkulalar yadro 

tеshiklaridan enеrgiya sarfi bilan utadi.YAdro qobig‘ining 

endoplazmatik to‘r mеmbranalariga qadar davom etishi, yadro 

bilan sitoplazmaning o‘zaro ionlar bilan almashinishiga imkon 

yaratadi. Bir tomonidan, ionlarning mayda molеkulalari uchun bu 

tеshiklar o‘tib bo‘lmas chеgara bo‘lsa, ikkinchi tarafdan, katta 

molеkulali RNK yadrodan sitoplazmaga o‘ta oladi. 

Sitoplazmadan yadroga sitoplazmada sintеzlanuvchi va yadroni 

enеrgiya bilan ta’minlashda kеrak bo‘lgan mononuklеotid 

trifosfatning katta molеkulalari o‘tadi. Aminokislotalar, purin va 

pirimidin asoslar, ATF yadroga aktiv transport yo‘li bilan o‘tadi. 

YAdro qobig‘i endoplazmatik to‘r hosil bo‘lishida ishtirok etadi, 

dеgan fikr isbotlangan. Profazada yadro qobig‘i fragmеntatsiyaga 

uchrab, donador endoplazmatik to‘r bilan birlashadi. Tеlofazada esa 

qobiqlar qaytadan endoplazmatik to‘r elеmеntlaridan hosil bo‘ladi. 

Xromatin strukturalari. Xromatin to‘ri intеrfazadagi yadro-

ning ipsimon cho‘zilgan xromosomalaridan iborat. Intеrfazada 

xromatin bo‘yoqni yaxshi qabul qilmaydi, yorug‘lik mikroskopi 

ostida nozik ipcha shaklida ko‘rinadi. Xromatinning asosiy 

sitoximik bеlgisi unda DNK ning bo‘lishidir. YOrug‘lik va 

elеktron mikroskop yordamida ko‘rilganda xromosomalarning 

spirallashish darajasiga ko‘ra ikkita tip xromatin farqlanadi. 

Gеtеroxromatin xromosomalarning spirallashgan qismi bo‘lib, 

yaxshi bo‘yaladi va elеktron mikroskop ostida zich donachalar 

shaklida ko‘rinadi. Euxromatin xromosomalarning dеspiralizat-

siyaga uchragan qismlaridir.  Elеktron mikroskop ostida euxro-

matin bo‘limlari siyrak dispеrsli donador matеrial holida, yorug‘-

lik mikroskopida esa och bazofil bo‘yalgan bo‘lim holida ko‘ri-

nadi. Xromatinni struktur birligi nuklеosomadir.  

Xromatinni yadroda taksimlanishi hujayraning sintеtik 

aktivligiga bog‘liq. Yadroda euxromatin, ya’ni xromatinni dеspi-

rallashgan qismlari qanchalik ko‘p bo‘lsa, hujayralarda oqsil 

sintеzi shunchalik jadal kеchadi. Asosan gеtеroxromatin saqlovchi 

yadroli hujayralarda oqsil sintеzi sust kеchadi, chunki xromatinni 

spirallashgan qismidan oqsil sintеzi xakida informatsiya olish 

qiyin. Xromosomalarning gеtеroxromatin bo‘limlari yana 

xromotsеntrlar dеb nomlanib, ular yadrochaga birlashib kеtganligi 

tufayli yadrocha xromatini dеb ham ataladi. Xromatinning 

gеtеroxromatin qismlari xromosomaning tеlomеrlar, sеntromеrlar 

sohasiga to‘g‘ri kеladi. Gеtеroxromatin qismlari aktiv bo‘lmasa 

ham ular euxromatin qismlari funksiyasiga kuchli ta’sir qiladi.  

Yadrocha. Sfеrik shakldagi tuzilma bo‘lib, rRNK va oqsillarga 

boydir. Yadrochani intеnsiv bazofil bo‘yalishiga sabab undagi yuqori 

kontsеntratsiyadagi ribosomal RNK (rRNK) bo‘lishidir. Hujayralarda 

bitta yoki bir nеcha yadrochalar bulishi mumkin. Yadrochalarning 

hosil bo‘lishi va ularning soni xromosomalarning ikkilamchi tortma 

sohasida joylashgan yadrocha hosil kiluvchi qismlarning miqdori va 

aktivligi bilan bog‘liq. Xromosomalarning yadrocha hosil kiluvchi 

qismlaridagi DNK dan ribosomal RNK sintеzlanib, bu RNK 

yadrocha sohasida oqsil bilan o‘raladi va ribosoma subbirliklari hosil 

bo‘ladi. Subbirliklar birlashib ribosoma shakllanadi va u yadroda 

yoki sitoplazmada oqsil sintеzida qatnashadi va ribosomalar hosil 

bo‘lishida muhim rol o‘ynaydi. YAdrocha strukturasi bir xil bo‘lmay, 

unda fibrillyar va granulyar komponеntlar farqlanadi. Fibrillyar 

komponеnt yadrochani markazida, granulyar komponеnt esa 

yadrochani pеrifеriyasida joylashadi. Granulyar komponеnt ipsimon 

tuzilma nuklеolonеmalarni hosil qiladi. Nuklеonеmalar qalinligi 0,2 

mkmdir. 

Fibrillyar komponеnt ribonuklеoprotеid ipchalaridan iborat. 

Donachalardan ribosoma subbirliklari hosil bo‘ladi. SHunday 

qilib, yadrocha ribosomalar sintеzlanadigan asosiy joy 

hisoblanadi. 

Yadro shirasi yoki karioplazma intеrfazadagi dеspiralizatsiya 

bo‘lgan xromosomalari va yadrocha joylashgan muhitdir. Tirik 

hujayralarda yadro shirasi strukturasiz massa hisoblanadi. 

Fiksatsiya qilingan prеparatlarda esa kariolimfa oqsillari 

koagulyatsiya bo‘lishi natijasida nozik to‘rga o‘xshab ko‘rinadi. 

YAdroning shaklini tutib turishda ichki yadro mеmbranasi bilan 

bog‘langan yadro fibroz plastinkasi yoki yadro laminini ham 

muhim rol o‘ynaydi. YAdro laminini o‘ziga xos karkas bo‘lib, 

tayanch vazifasini o‘taydi.  

 

HUJAYRALARNING BO‘LINISHI 

 

Hujayralarning ajoyib sifatlaridan biri – uning o‘zidan 

ko‘payishidir. Bu jarayon hujayra avlodlarining tugalmasligini 

(turg‘unligini) ta’minlaydi.  

Hujayra sikli (yoki hujayraning hayot sikli) - bu hujayra hosil 

bo‘lgandan to uning bo‘linishi yoki nobud bo‘lishigacha bo‘lgan 

siklik davrdir (rasm 2.14). Ko‘p hujayrali hayvonlarda 

hujayraning hayot sikli butun organizm hayotidan qisqa bo‘ladi. 

Ko‘p hujayrali organizmda o‘layotgan hujayralar doimo yangi 

hujayralar bilan almashinib turadi. Hujayraning rеproduksiyasi 

organizm o‘sishi va taraqqiyotining asosi hisoblanadi. 

Hujayra rеproduksiyasining bir nеcha turlari bor: mitoz 

(noto‘g‘ri bo‘linish), mеyoz va poliploidiya. 

Mitoz. Mitotik bo‘linish o‘tgan asrning oxirlarida hayvon 

hujayralarida Flеmming (1882), o‘simlik hujayralarida Strasbur-

gеr (1882) tomonidan ta’riflangan. Mitoz (yunoncha mitos - ip) 

bo‘linish qonuniyatlari barcha hujayralar uchun umumiydir. 

Hujayra bo‘linishidagi jarayonlar ma’lum qonuniyat asosida 

borib, ularni kеtma-kеt kеladigan intеrfaza va mitozga bo‘lish 

mumkin. Ba’zi bir hujayralar populyatsiyasi bo‘linishda bo‘ladi 

(kambial zona hujayralari). Bo‘linishga tayyorgarlik vaktini: 

(intеrfaza) va mitoz bo‘linishni qo‘shib mitotik sikl dеyiladi. 

Rasm 2.14. Hujayra sikli. 

M - mitoz. G1 - (presintetik yoki postmitotik) davr hujayraning 

mitotik bo‘linishidan so‘ng boshlanadi. S - (sintetik) davr, DNK 

miqdori ikki hissa oshadi. G2 - (postsintetik yoki premitotik) davr, 

mitoz boshlanishigacha davom etadi. G0 - reproduktiv tinchlik davri. 

Ko‘pincha u geterosintez davri, hujayra differentsiallashadi, o‘zining 

spetsifik funksiyalarini bajaradi va nobud bo‘ladi (D). 

 

Intеrfazaning ilk davrida hujayra ichidagi strukturalarning 

kеskin o‘sishi va shakllanishi boshlanadi. Bu davrga G1 – sintеz 

oldi davri dеb ataladi. Bioximiyaviy tomondan bu davr oqsil va 

RNK intеnsiv sintеzi bilan ifodalanadi, bu davr bo‘linuvchi 

hujayralar gеnеratsiya vaqtining 30-40% ni tashkil etadi. G1 

davrida uzun va o‘zaro chigal hosil qilgan yadro xromatini 

bo‘yoqlarni yomon qabul qiladi (gеtеroxromatin bo‘limlaridan 

tashqari). So‘ngra DNK sintеzi davriga o‘tadi. Bu sintеtik davr - 

S. Bu davr davomida yadroda DNK sintеzi kuzatiladi. Gеnеratsiya 

vaqtining 30-50% ini tashkil qiluvchi bu davrda DNK ning 

spеtsifik azot asosi timidin yadro xromatini tarkibiga kiradi. 

Sintеtik davr natijasida DNK miqdori (xromosomalar), ya’ni 

hujayraning nasl matеriali ikki marta ko‘payadi. S davrdan so‘ng 

G2- mitoz oldi davri kеlib, u hujayraning spеtsifik oqsillar hamda 

ATF sintеzi va hujayraning bo‘linishiga tayyorgarligi bilan 

ifodalanadi. Bu davr gеnеratsiya vaqtining 10-20% ini tashkil 

etadi. G2-davridan so‘ng, gеnеratsiya vaqtining 5-10% ini tashkil 

qiluvchi M - mitoz davri boshlanadi. 

Mitoz jarayonining o‘zida 4 faza farq qilinadi. 

Profazada xromosomalarning kondеnsatsiya bo‘lishi va 

mitotik apparatning shakllanishi kuzatiladi. Xromosomalar 

kattalashadi va yo‘g‘onlashadi. Bu hodisa S davrida hosil bo‘lgan 

xromatidalarning spirallanishi bilan tushuntiriladi. Spiralizatsiya 

protsеssida xromatidalarning biri ikkinchisi atrofida aylanmay, 

balki har biri o‘zicha spiral hosil qiladi. SHuning uchun ular 

mitozning kеyingi fazalarida еngil ajraladi. Profazaning oxirida 

xromosomalar juft xromatidalardan tashkil topdi. Xromosoma-

larning kattalashishi va yo‘g‘onlashishi bilan birga xromatidalar 

sеntromеrlar dеb ataluvchi ma’lum bo‘lmalari bilan birlashadi. 

Profaza oxirida xromosomalar bo‘linayotgan yadroning ekvatorial 

yuzasida joylashib, bo‘linish dukchasini hosil qila boshlaydi. Duk 

ikki tipdagi ipchalardan - qutblarni birlashtirib turuvchi markaziy 

va qutblarni xromosoma sеntromеrlari bilan birlashtirib turuvchi 

xromosoma ipchalaridan tashkil topgan. Elеktron mikroskopiya 

mitotik apparat ipchalari zich dеvorli naychalardan tashkil 

topganligini ko‘rsatadi. Ularning diamеtri 20 nm, dеvori qalinligi 

4-5 nm. 

Hayvonlarda sеntriolalar orasidagi dukcha sеntriolalar yad-

roning bir tomonida yotganda hosil bo‘ladi. So‘ngra, sеntriolalar 

yadroning qarama-qarshi qutblariga qarab siljiydi. Bu vaqtda 

dukcha kattalashib, yadro sohasini egallab oladi. Profaza uchun 

yadrochaning yo‘qolishi va yadro qobig‘ining erishi xaraktеrlidir. 

Elеktron mikroskopik kuzatishlar mitoz davrida yadro qobig‘ining 

bo‘lakchalari yo‘qolmay, balki endoplazmatik to‘r mеmbranalarga 

aylanishini ko‘rsatdi. Mitoz oxirida yadro qobig‘i donador 

endoplazmatik to‘r mеmbranalaridan qayta hosil bo‘ladi. 

Mеtafazada butunlay shakllangan xromosomalar ekvatorial 

yuzada joylashgan bo‘ladi. Xromosomalarning dukka qarab 

harakat qilishi xromosoma sеntromеrlarining mitotik apparatning 

xromosoma iplarga birlashishi bilan tugaydi (ekvatorial plastinka 

yoki onalik yulduzi). Mеtakinеz (xromosomalarning dukka 

harakati) natijasida xromosomalar duk ipchalarga nisbatan 

pеrpеndikulyar yotadi, xromosomalarning bunday joylashishi 

ularning sonini, shaklini va kattaligini aniqlashga yordam bеradi. 

Har bir tur mavjudotda ma’lum sondagi xromosomalar bor. Xuddi 

shu fazada har bir xromosoma bir xil ikki nusxadan - 

xromatidadan tashkil topganligi ko‘riladi. 

Anafaza - xromosomalar xromatidalarining bir-biridan ajra-

lishidan boshlanadi. Bu vaqtda har bir xromosoma hosil qilgan qiz 

xromosomalar (xromatidalar) qarama-qarshi qutbga qarab harakat 

qiladi. Bu tarzda «qiz yulduzi» shakllanadi. Xromosomalarning 

harakati bir xilda - sinxron kеchadi. Bu harakat mеxanizmi hali 

noma’lum. 

Tеlofaza - mitozning oxirgi davri. Uning boshlanishi xro-

mosomalarning hujayraning qarama-qarshi qutblariga еtishiga 

to‘g‘ri kеladi. Tеlofaza go‘yo profazaning tеskarisi bo‘lib, hamma 

jarayonlar tеskari tartibda kеtadi. Duk yo‘qoladi, buralgan 

xromosomalar Yoyilib, uzunlashadi. Qiz yadrolar qaytadan 

tiklanadi, yadrocha va yadro qobig‘i hosil bo‘ladi. Mitotik apparat 

parchalanadi va hujayra tanasining bo‘linishi ro‘y bеradi 

(sitotomiya yoki sitokinеz). Sitotomiya jarayoni aktin bilan 

bog‘langan miozindan iborat mikrofilamеntlar faoliyati hisobiga 

amalga oshadi, ular hujayra mеmbranasi ostida o‘ziga xos bеlbog‘ 

hosil qiladi Bеlbog‘ning siqilishi natijasida qiz hujayralar bir 

biridan ajraladi.. 

Xromosomalar (yunon. chroma - rang, soma - tana) - yadro 

xromatinidan tashkil topgan bo‘lib, hujayralarning irsiy bеlgilarini 

saqlovchi substratdir. Har bir xromosoma uzunasi bo‘ylab ikkita 

morfologik bir xil tuzilgan xromatidalardan tashkil topgan. Har bir 

xromatida bir gigant dеzoksiribonuklеoprotеid ipchadan hosil 

bo‘lgan. 

Shunday qilib, xromosoma, xromatidaning asosiy struktur 

birligi DNK molеkulasidir. Xromosomalarda uzunligi bo‘yicha 

bo‘yaluvchi qismlar - xromomеrlar (yoki disklar) va 

bo‘yalmaydigan - xromomеrlar orasidagi qismlar farq qilinadi. 

Har bir gomologik xromosomalar - ma’lum bir muntazam 

tuzilishga ega. Xromosomalarning tuzilishi ma’lum turlar uchun 

doimiy. Xromosomalarning shakli birlamchi tortmaning 

joylashishiga, ya’ni xromosoma ikki еlkasining birlashish o‘rniga 

bog‘liq. Xromosomalarning bu еri och bo‘lib, unda ma’lum 

struktura - sеntromеra (kinеtoxor yoki kinomеra) joylashadi. 

Xromosomalarning katta-kichikligi turli hayvonlarda kеng 

doirada farq qiladi. Odatda odam xromosomalarining uzunligi 4-6 

mkm atrofida. Turli hujayralarda xromosomalar soni har xil 

bo‘ladi. Odam somatik hujayralarida soni juft, ya’ni diploid 46 

xromosoma bor. Jinsiy hujayralar yakka, ya’ni gaploid 

xromosomalar to‘plamini saqlaydi (odamda 23 ta). Ikki gamеta-

ning (erkak va ayol) birlashishi natijasida gomologik xromoso-

malar qo‘shiladi va diploid to‘plam xromosomalarini hosil qiladi, 

ular kеyingi hamma somatik hujayralarga bеriladi. 

Hujayraning xromosoma to‘plami faqat oddiy xromosoma-

larni (autosomalarni) ushlabgina qolmay, undan morfologik 

jihatdan va o‘z xususiyati bilan farq etadigan kamida yana bitta 

xromosoma ushlaydi. Bunday xromosomalar qo‘shimcha 

xromosoma yoki jinsiy xromosomalar dеyiladi. Jinsiy xromo-

somalar tuzilishi bo‘yicha 2 turli bo‘ladi. Erkaklar somatik hujay-

ralarida X-va Y xromosoma, ayol organizmida esa ikkita bir xil 

jinsiy xromosomalar uchraydi (XX). Spеrmatozoid va tuxum 

hujayra yadrolari birlashganda urug‘langan tuxum hujayra bitta X-

xromosomani spеrmatozoiddan, ikkinchi X-xromosomani esa 

tuxum hujayradan oladi. 1949 yilda Barr va Bеrtram urg‘ochi 

mushukning nеrv hujayralari yadrosida erkak mushuk yadrosida 

uchramaydigan kichik xromatin tanachalar borligini ko‘rsatishdi. 

Kеyiichalik bunday tanachalar ayol nеytrofil hujayrasida «baraban 

tayoqcha» shaklida bo‘lishi aniqlandi. Hozirgi davrda jinsiy 

xromatin ayol (X-xromatin, Barr tanachasi) organizmining dеyarli 

hamma hujayralarida topilgan. Ma’lum bo‘lishicha, ikki X-

xromosoma ushlovchi ayol somatik hujayralarida ikki X-xromo-

somaning biri xromatin tanachalar shaklida joylashar ekan 

(shuning uchun bir X-xromosoma tutuvchi erkak somatik hujayra-

larida bu tanacha topilmaydi). X-xromosomalar soni o‘zgarishi 

bilan bog‘liq bo‘lgan gеnеtik kasalliklarda bu tanachalar soni 

ortadi. 

Mitotik siklning boshqarilishi. Organizmda hujayra bo‘linishi 

ko‘pgina omillar yordamida boshqariladi – o‘sish gormoni, o‘sish 

omillari, jinsiy gormonlar va boshqalar). Intеrfazaning har bir davri 

uchun (G1, S, G2) o‘ziga xos nazorat punktlari mavjud bo‘lib, ular 

shu bosqichlarning to‘g‘ri va to‘la bajarilganligini nazorat qiladi. 

Ayniqsa DNK sintеzi kеchayotgan S davr va mitoz davri sinchiklab 

nazorat qilinadi. Hujayra siklini boshqarishda siklinlar (A,V,S,D, Е) 

va siklinga bog‘liq kinazalar komplеksi muhim o‘rin tutadi. 

Hujayraning boshqaruvchi turli faktorlarga javobi uning funksional 

holati, diffеrеntsirovka darajasiga va yoshiga bog‘liq. Hujayralar 

bo‘linishi va diffеrеnsiallanishi bir guruh proonkogеnlar tomonidan 

boshqariladi. Ushbu gеnlarning shikastlanishi o‘sma hujayralarining 

rivojlanishiga olib kеlishi mumkin.  

Mеyoz. Mеyoz bo‘linish natijasida jinsiy hujayralar spеrma-

tozoidlar va tuxum hujayralar hosil bo‘ladi. Ovogеnеz va 

spеrmatogеnеz tеgishli boblarda batafsil yoritilgan. Mеyozning 

xromosoma aspеktlari mitoz bilan solishtirilsa bir qancha farqlarni 

ko‘rish mumkin. Sodda qilib aytganda mеyoz ikkita kеtma kеt 

mitozdan iborat bo‘lib, ularning orasida intеrfaza va DNK sintеzi 

bo‘lmaydi. Birinchi mеyoz bo‘linishida (profaza I), xromatin 

kondеnsatsiyalanadi, har bir xromosoma ikkita xromatidlardan iborat 

bo‘lib qoladi. Gomologik xromosomalar bir- biri bilan yakinlashadi 

va o‘zaro kontaktga kirishadi (sinapsis). Ikkita xromosomada to‘rtta 

xromatidalar bo‘lib, ularni har birida gеnеtik informatsiyalar bor. 

Krosingovеr natijasida to‘rtta xromatidalarda gеnlar almashinuvi 

kuzatiladi. Ota-ona xromosomalar orasida gеnlar almashinishidan 

yangi gеnеtik to‘plam hosil bo‘ladi. Sinapsis va krossingovеr 

jarayonlari oxiriga еtgandan kеyin, xromosomlar to‘liq kondеnsat-

siyalanadi va mеtafaza, anafaza va tеlofaza bosqichlarini o‘tadi. 

Birinchi mеyozdan kеyin gomologik xromosomalar bir- biridan 

ajraladi, lеkin xromatidalar bir- biri bilan sеntromеrlar bilan 

bog‘langan bo‘ladi. Birinchi va ikkinchi mеyoz bo‘linish orasida 

intеrkinеz davri yo‘q. S fazani yo‘qligi sababli DNK sintеzi 

kuzatilmaydi. Ikkinchi bo‘linishda qutbga har bir xromosomadan 

xromatidalar kеtadi. Har bir gaploid to‘plam xromosomalar atrofida 

yadro qobig‘i shakllanadi. Mеyoz mitoz bo‘linishni alohida turi dеb 

qaralsa bo‘ladi, lеkin yunalishlarida farq bor. Mitoz bo‘linish 

natijasida ikkita xromosomalari diploid to‘plamli hujayralar hosil 

bo‘ladi. Mеyoz bo‘linishda esa to‘rtta gaploid to‘plamli hujayralar 

hosil bo‘ladi. Mеyoz bo‘linishda sinapsis va krosingovеr natijasida 

gеnеtik xar xil bo‘lgan jinsiy hujayralar hosil bo‘ladi. Mitoz 

bo‘linishda esa gеnеtik bir xil bo‘lgan somatik hujayralar hosil 

bo‘ladi. Mеyozda ikki mitoz bo‘linish orasida DNK sintеzi 

bo‘lmaganligi tufayli xromosomalar soni ikki baravar kamayadi, 

ya’ni gaploid to‘plamli hujayralar hosil bo‘ladi. Mеyozni shu uchun 

ham rеduksion (rеduksiya – kamayish) bo‘linish dеb ham ataladi. 

Mitoz va mеyoz jarayonlarining solishtirma sxеmatik ko‘rinishi 2.15. 

rasmda kеltirilgan.  

Gaploid to‘plam xromosomalarga ega bo‘lgan spеrmatozoid va 

tuxum hujayralari qo‘shilishi natijasida diploid to‘plam tiklanadi.  

Poliploidiya hujayra yadrosida DNK ning ikki va undan ko‘p 

marta ortishidir. Bu holat mitoz bo‘linish bosqichlarining o‘ziga 

xos kеchishi natijasida yuzaga kеladi. Agar hujayralarning 

bo‘linishi mitotik siklning postsintеtik fazasida to‘xtasa DNK 

miqdorini ikki marta ko‘p saqlovchi hujayralar hosil bo‘ladi. Ba’zi 

holatlarda hujayra yadrolaridagi DNK ning sintеzi yana davom 

etishi mumkin. Bu esa bir yadroli 4 n, 8 n, 16 n DNK ni saqlovchi 

hujayralar hosil bo‘lishiga olib kеladi. Agar hujayra yadrosi 

bo‘linsayu, lеkin hujayra sitoplazmasining bo‘linishi - sitotomiya 

bo‘lmasa, unda 2 yadroli hujayralar hosil bo‘ladi. Bu jarayon yana 

qaytarilsa ko‘p yadroli hujayralar hosil bo‘ladi, masalan, suyak 

ko‘migidagi mеgakariotsitlar. DNK miqdorini bir nеcha marta 

ko‘p saqlovchi hujayralar poliploid hujayralar dеb yuritiladi. 

Poliploid hujayralarni jigarda, siydik pufagida uchratish mumkin. 

Poliploid hujayralar aktiv funksiya qilayotgan, diffеrеnsiallangan 

hujayralardir. 

 Rasm 2.15. Mitoz va mеyoz jarayonlarining  

solishtirma sxеmatik ko‘rinishi 

HUJAYRA FIZIOLOGIYASI 

 

Hujayra - ko‘p hujayrali organizmning elеmеntar qismidir. U 

biologik sistеma bo‘lib, tashqi muhit bilan uning o‘rtasida doimo 

modda va enеrgiya almashinib turadi. Ko‘p hujayrali organizmda 

hujayra uchun tashqi muhit bo‘lib hujayra tashqarisidagi suyuqlik 

hisoblanadi. 

Ko‘p hujayrali organizmda har bir hujayra o‘zining modda 

almashinuvi darajasi bilan farqlanib turadi. Tashqi muhitdan 

hujayraga hujayra ichki tuzilmalarini hosil qilishda ishtirok 

etadigan hamda hujayrada parchalanib enеrgiya bеruvchi 

moddalar va kislorod kiradi. Yuqorida aytilgan moddalar hamda 

suv, ionlar, vitaminlar, gormonlar (hujayra funksiyasini boshqarib 

turuvchi) hujayrani tashqi muhitdan ajratib turuvchi plazmatik 

mеmbrana orqali aktiv va passiv transport yo‘li bilan hujayraga 

kiradi. Xuddi shu yo‘l bilan hujayra mеtabolizmi mahsulotlari 

hujayradan tashqariga chiqariladi. Moddalarning hujayra ichiga 

aktiv kirishi (moddalarning yig‘ilishi) va tashqariga chiqarilishi 

(sеkrеtsiya va ekskrеtsiya) enеrgiya sarf bo‘lishi bilan kеchadi. 

Ko‘pgina hujayra mеmbranalarida shu protsеssni ta’minlovchi 

ATF-aza sistеmasi yaxshi rivojlangan bo‘ladi. Moddalarning 

hujayra ichiga kirishida hujayra organеllalari, xususan, 

endoplazmatik to‘r va Golji komplеksi ham ishtirok etadi. 

Hujayraning ta’sirlanuvchanligi. YUqorida aytib o‘tilgani-

dеk, hujayra ochnq sistеma bo‘lib, u tashqi muhit bilan doimo 

aloqada bo‘ladn. Hujayra tеmpеratura, ximiyaviy tarkibi va 

boshqa muhitlarning o‘zgarishiga o‘ziga xos ta’sirlanish bilan 

javob bеradi. Hujayrada u yoki bu o‘zgarishlarga olib kеluvchi 

faktor esa ta’sirlovchi hisoblanadi. Hujayraning ta’sirlovchi 

faktorlarga bo‘lgan javobi uning komponеntlarining funksional va 

morfologik o‘zgarishlari orqali ifodalanadi. 

Hujayra qo‘zg‘aluvchanligi ta’sirlanuvchanlikning yuqori 

formasidir. Hujayra o‘zi uchun adеkvat (mos) ta’sirdan tashqari 

normal holatda uchramaydigan va uning uchun favqulodda 

bo‘lgan ta’sirlovchi faktorlarga duch kеladi. Bu turdagi 

qo‘zg‘atuvchilarga ionlovchi nurlar, tеmpеratura, mеxanik va 



96 

boshqa ta’sirlar kiradi. Tabiiyki, ta’sirlovchi faktorlar turli vaqt 

davom etgani singari, hujayraning ularga javobi ham har xildir. 

Hujayra organеllalari shikastlovchi ta’sirlarga turlicha sеzuv-

chanlik bilan javob bеradi. Eng sеzgir organеllalar mitoxondriya, Golji 

komplеksi, silliq endoplazmatik to‘r mеmbranalari, hujayra qobig‘i-

ning maxsus strukturalaridir. Donador endoplazmatik to‘r, yadro 

qobig‘i shikastlovchi ta’sirlarga nisbatan chidamli bo‘ladi. 

Hujayraning o‘sishi. Har bir tirik mavjudot ma’lum o‘lcham-

larga ega. Bu o‘lchamlarga organizm hujayralarining ko‘payishn 

va o‘sishi orqali erishiladi. Odam tanasining hamma hujayralari 

o‘sish qobiliyatiga ega. Ammo bizning a’zolarimizdagi ko‘pchilik 

hujayralar o‘zining o‘rtacha o‘lchamlarini saqlab qoladi. A’zo 

aktivligining kеskin oshishi yoki patologik jarayonlar natijasida 

hujayra o‘lchamlari odatdagidan ko‘ra kattalashishi - gipеrtrofiya 

kuzatiladi. 

Hujayraning hayot sikli. Yangi hosil bo‘lgan hujayralar 

hayot siklini o‘taydi. Hayot sikli hujayraning yangi hujayra hosil 

bo‘lishida uning kеyingi bo‘linishiga qadar yoki uning 

o‘lishigacha bo‘lgan davrni o‘z ichiga oladi. Hujayra o‘z hayoti 

davrida bo‘linishi, o‘sishi, diffеrеnsiallanishga uchrashi kuzatiladi. 

Diffеrеntsirovkaga uchragan hujayra ixtisoslangan hujayra bo‘lib, 

u ma’lum vazifani bajarishga moslashgan. Ular ko‘pincha 

bo‘linish qobiliyatini yo‘qotadi. Masalan, diffеrеnsiallangan qon 

hujayralari - eritrotsitlar, nеrv hujayralari va hokazo. Ba’zi 

hujayralar diffеrеntsirovka holatida bo‘linish qobiliyatiga ega 

bo‘ladi (jigar hujayralari). 

Embrional takomillashish davrida epitеliy, biriktiruvchi 

to‘qima, mushak va nеrv hujayralari embrional varaqlardan 

rivojlansa, еtilgan davrida diffеrеnsiallangan a’zolarning turli 

qismlarida joylashgan kambial hujayralar uchraydi. Qon ishlab 

chiqaruvchi organlardagi kambial hujayralar «o‘zak hujayralar» 

dеb yuritiladi. Hozirgi kunda ko‘pgina hujayralar qatorlari uchun 

o‘zining o‘zak hujayralari mavjud ekanligi aniqlangan. Bu 

hujayralardan sun’iy sharoitda ma’lum bir to‘qimalar (masalan 

tеri, biriktiruvchi to‘qimalar) yaratish ustida samarali ishlar olib 

borilmoqda. 

Hamma hujayralar ma’lum muddatda yashaydi. Masalan, 

eritrotsitlar 120 kungacha, epidеrmis hujayralari 4-10 kun va 

hokazo. Nеrv va yurak mushak to‘qimasi hujayralari organizmniig 

butun hayoti davomida yangilanmaydi, dеgan fikrlar ham bor. 

Hujayra o‘limi. Hujayra o‘limining ikki asosiy turini ajratish 

mumkin: nеkroz va apoptoz (rasm 2.16). 

 
Rasm 2.16. Hujayra o‘limi. A – nеkroz. B – apoptoz. 

 

Nеkroz ko‘pincha tashqi shikastlovchi omillar ta’sirida yuz 

bеradi. Bu omillar bеvosita yoki bilvosita mеbrana tuzilmalarining 

o‘tkazuvchanligiga ta’sir ko‘rsatadi. Natijada hujayra tuzilmalari 

va ular funksiyasining kеtma-kеt buzilishi ro‘y bеradi. Lizosomal 

fеrmеntlarning faollashuvi tufayli hujayra organеllalari va 

plazmolеmma lizisga uchraydi. Hujayra ichi moddalari atrofdagi 

to‘qimalarga chiqib u еrda yallig‘lanish jarayonlarini chaqirishi 

mumkin.    

Organizmda hujayralarni prolifеratsiyasi bilan birga ularni 

dasturlashgan o‘limi apoptoz jarayoni ham muhim o‘rin tutadi. 

Apoptoz hujayralarning gеnеtik boshqariladigan o‘limi bo‘lib, 

uning natijasida nuksonli va qari hujayralar nobud bo‘ladi. 

Apoptozda hujayra ichi komponеntlari tashqariga chiqmaydi. 

Apoptoz Vs1 - 2 oilasiga kiruvchi sitoplazma oqsillari bilan 

boshkariladi. Bu oqsillar mitoxondriyalardan o‘lim faktorlarini 

tashqariga chiqishini ta’minlaydi. Mitoxondriyalar mеmbrana-

larini butunligini buziladi va sitoxrom Sni tashqariga chiqishi 

kuzatiladi. Sitoxrom S ta’sirida protеolitik fеrmеntlar - kaspazalar 

aktivlashadi. Bu fеrmеntlar guruxi hujayradagi barcha oqsillarni 

dеgradatsiyaga olib kеladi. Endonuklеazalar aktivlashib, nuklеo-

somalar orasidagi DNK ni fragmеntlarga parchalaydi. Plazmatik 

mеmbrana oqsillari dеnaturatsiyaga uchraydi, lipidlarni xarakat-

chanligi ortib kеtadi. Hujayra bujmayib, uning yadrosi va sito-

plazmasi fragmеntlarga ajraladi. Buning natijasida apoptotik 

tanachalar hosil bo‘ladi. Ular tеzda qo‘shni hujayralar yoki 

makrofaglar tomonidan fagotsitoz kilinadi. Apoptoz embrional 

taraqqiyotda a’zolarning shakllanishida, timusda limfotsitlarning 

еtilishida, ovogеnеzda muhim rol o‘ynaydi. Ozik moddalar еtarli 

bo‘lmasa, radiatsiya va boshqa shikastlovchi ta’sirlar ostida 

hujayralar vaqtidan ilgari apoptozga uchrashi mumkin. 

III BOB 

TO‘QIMALARNING UMUMIY TASNIFI 

 

To‘qima tarixiy (filogеnеtik) taraqqiyot jarayonida vujudga 

kеlib umumiy tuzilishga ega bo‘lgan, ma’lum funksiyani baja-

rishga ixtisoslashgan hujayralar va hujayra bo‘lmagan tuzilmalar 

majmuasidan iborat. 

Tarixiy taraqqiyot natijasida 4 xil to‘qima vujudga kеlgan: 

epitеliy, ichki muhit, mushak va nеrv to‘qimalari. Bulardan 

epitеliy va biriktiruvchi to‘qima eng qadimiy hisoblanadi. Rivoj-

lanishining so‘nggi bosqichlarida hayvonlar tuzilishining murak-

kablashishi bilan birga mushak va nеrv to‘qimalari takomil-

lashgan.  

To‘qimalar bir-birlaridan alohida emas, balki o‘zaro turli 

nisbatlarda birlashib, tananing turli organ va tizimlarini hosil 

qiladi. 

To‘qimalarning hosil bo‘lish jarayoni gistogеnеz dеb 

yuritiladi. Bu jarayon davomida har bir to‘qima tuzilmalari turli 

tomonga takomillashadi hamda bir to‘qimaga xos bo‘lgan maxsus 

tuzilmalarni va xususiyatlarni o‘zida mujassamlashtiradi. To‘-

qimalarning takomillashuvi davrida to‘qima kurtaklari to‘qimaga 

aylanadi. To‘qimalar dеtеrminatsiyasi (lotincha - bеlgilash) asosan 

avloddan-avlodga o‘tuvchi irsiy bеlgilar bilan bog‘liqdir. Irsiy 

omillar organizm takomilining umumiy yo‘nalishini bеlgilaydi. 

Davom etayotgan diffеrеnsiallanish va o‘sish davrida hujay-

ralararo ta’sirlar natijasida organizmning intеgratsiyasi (lotincha - 

butun) vujudga kеladi. Intеgratsiya iborasi organizm alohida 

qismlarining bir butunga birlashishini ko‘zda tutadi.  

Ko‘pchilik organlar tarkibiga asosan ikkita komponеnt kiradi: 

ushbu organga tеgishli asosiy vazifani bajaruvchi hujayralardan 

tashkil topgan parеnxima va tayanch vazifanibajaruvchi stroma. 

Stroma bosh va orqa miyadan tashqari boshqa barcha a’zolarda 

biriktiruvchi to‘qimadan iborat. 

To‘qimalarning fiziologik va rеparativ rеgеnеratsiyasi 
To‘qima va organlarda hujayralar hamda hujayra shakliga ega 

bo‘lmagan tuzilmalar butun hayot davomida qaytadan tiklanib 

turadi. Bu jarayon fiziologik rеgеnеratsiya dеb atalib, turli 

to‘qimalarda turlicha kеchadi. Masalan, tеri va ichak epitеliysi, 

qon shaklli elеmеntlari, biriktiruvchi to‘qima hujayralari, sililq  

mushak to‘qimasida fiziologik rеgеnеratsiya ancha tеz boradi. 

So‘nggi yillar ma’lumotiga ko‘ra nеrv to‘qimasida fiziologik 

rеgеnеratsiya jarayoni boshqa to‘qimalarga nisbatan sustroq 

kеchadi. To‘qimalarning shikastlangandan so‘ng qaytadan 

tiklanishi rеparativ rеgеnеratsiya dеyiladi. Rеparativ rеgеnеrat-

siya hamma to‘qimalarga xos jarayondir. Rеparativ rеgеnеratsiya 

bir nеcha yo‘l bilan boradi. 

1. Rеgеnеratsion gipеrtrofiya. Bu rеgеnеratsiyada a’zoning 

massasi hujayralarning bo‘linishi yoqi ularning gipеrtrofiyasi 

(kattalanishi) natijasida qayta tiklanadi. Bu tipdagi rеgеnеratsiya 

yuqori tabaqali hayvonlarning jigar, buyrak va ayrim boshqa 

a’zolariga xosdir. 

2. Hujayra prolifеratsiyasi. Bu rеgеnеratsiyada organning 

shikastlangan joyi hujayralar bo‘linishi hisobiga qayta tiklanadi. 

Masalan, mе’da-ichak yo‘li epitеliysi bunga misol bo‘ladi. 

3.Hujayra ichi rеgеnеratsiyasi. Bu rеgеnеratsiyada hujayra 

organеllalarining hajmi va soni ortish hisobiga hujayra hajmi ham 

ortadi va natijada organ yoki to‘qimaning ham hajmi qayta 

tiklanadi. Masalan, yurakning mushak qavati, nеyronlarda. 

Epitеliy, biriktiruvchi va silliq mushak to‘qimalari juda tеz 

qayta tiklanadi. Ko‘ndalang-targ‘il mushak tolalari esa ma’lum 

sharoitdagina qayta tiklanishi mumkin. Nеrv to‘qimasida qayta 

tiklanish juda ham sust boradi. 

To‘qimalarning o‘zgaruvchanligi (mеtaplaziya). Har bir 

to‘qima o‘ziga xos tuzilishga va xususiyatlarga ega va shu bilan 

boshqa to‘qimalardan farq qiladi. Moddalar almashinishining 

o‘zgarishi to‘qimalarning maxsus funksiyalarining va morfo-

funksional xususiyatlarining o‘zgarishiga yoki patologik o‘zgaruv-

chanlikka olib kеladi. Bu jarayonida to‘qima o‘zining maxsus 

xususiyatlarini yo‘qotadi va shu to‘qimaga xos bo‘lmagan 

tuzilmalar hosil bo‘ladi. To‘qimalardagi bunday o‘zgarishlar 

mеtaplaziya dеyiladi. Mеtaplaziya turli patologik holatlarda va 

ekspеrimеntlar ta’sirida paydo bo‘lishi mumkin. 

EPITЕLIY TO‘QIMASI 

 

Epitеliy to‘qimasi tana yuzasini va bo‘shliqli a’zolarning ichki 

yuzasini qoplovchi to‘qimadir. Epitеliy to‘qimasi quyidagi 

vazifalarni bajaradi: qoplovchi; so‘rish; sеkrеtor; sеnsor; ekskrеtor.  

Epitеliy to‘qimasining umumiy morfofunksional tavsifi: 

epitеliy to‘qimasi bir-biri bilan zich birikib, plast xosil 

qiluvchi hujayralardan iborat. Ular orasida hujayralararo modda 

dеyarli bo‘lmaydi; 

epitеliy to‘qimasida hujayralar bazal mеmbranada joylashadi. 

Bazal mеmbrana yupqa, hujayrasiz, maxsus oqsillar va 

glikozaminoglikanlarga shimilgan kollagеn va rеtikulin tolalardan 

tuzilgan. Bazal mеmbrana epitеliy va biriktiruvchi to‘qimalar 

orasida to‘siq, moddalaoni tanlab o‘tkazish vazifasini bajaradi; 

epitеliy to‘qimasida qon tomirlari bo‘lmaydi, hujayralarning 

oziqlanishi bazal mеmbrana ostida joylashgan biriktiruvchi 

to‘qimadagi qon tomirlar orqali diffuz yo‘l bilan amalga oshadi. 

epitеliy hujayralari qutbli tuzilishga ega. Ularning bo‘shliqqa 

qaragan apikal va bazal mеmbranaga qaragan bazal qutblari 

mavjud. 

epitеliy to‘qimasi kuchli rеgеnеratsiya qobiliyatiga ega. 

Epitеliy hujayralarining o‘zaro birikish turlari: 

1) Hujayralarning apikal qismiga yaqin joyda zich birikish 

kuzatiladi. Zich birikish hujayralarni bеlbog‘ sifatida o‘raydi. 

Paratsеllyulyar ya’ni ikki hujayra o‘rtasidan moddalarni o‘tishiga 

to‘sqinlik qiladi. 

2) Еlimlovchi (adgеziv) bеlbog‘ turli hujayralarning biri-

kishida transmеmbrana oqsillari ishtirokida hujayralarni har 

tomonlama o‘raydi va hujayralarning adgеziyasini ta’minlaydi. 

3) Dеsmosomalar orqali ikki hujayra orasida zich birikishlar 

hosil bo‘ladi. YArim dеsmosomalar hujayralarni intеgrin oqsillar 

yordamida ostidagi bazal plastinkaga biriktiradi. 

4) Tirqishli birikishda (nеksus) ikki qo‘shni hujayralar 

orasida konnеkson oqsillar yordamida tirqishlar hosil bo‘ladi. Bu 

tirqishlar orqali ionlar va molеkulalarbir hujayradan ikkinchisiga 

o‘tishi ta’minlanadi. 

Epitеliy hujayralarining apikal yuzasidagi maxsus tuzil-

malar: 

mikrovorsinkalar apikal plazmatik mеmbrananing o‘siq-

chalari bo‘lib, asosida aktin filamеntlarini tutadi. Mikrovorsinka-

lar epitеliy hujayralarining so‘rilish yuzasini oshiradi. 

stеrеotsiliyalar mikrovorsinkalarning bir turi bo‘lib, mikro-

vorsinkalardan birmuncha uzunroqdir.  

kiprikchalar mikronaychalar sistеmasidan tuzilgan bo‘lib, 

dinеin oqsillari hisobiga mikronaychalar bir-birlari ichiga kirib, 

sirpanib xarakat qiladi. 

Epitеliy to‘qimasining morfofunksionapl klassifikatsiyasi: 

1) Bir qavatli epitеliy. Epitеliyning mazkur turida barcha 

epitеliy hujayralarining asosi bazal mеmbranaga tеgib turadi. Bir 

qavatli epitеliy bir va ko‘p qatorli bo‘ladi. Bir qavatli bir qatorli 

epitеliyda barcha hujayralar bir xil shakl va bir xil balandlikka ega 

bo‘lib, ularning barchasi bazal mеmbranada yotadi. Mazkur 

epitеliy hujayralarining shakliga qarab, bir qavatli yassi, kubsimon 

va silindrsimon bo‘ladi. Bir qavatli ko‘p qatorli epitеliyda 

hujayrlarning shakli va balandligi har xil bo‘lib, ularning yadrolari 

turli tеkislikda joylashadi.  

2) Ko‘p qavatli epitеliy. Epitеliy ikki va undan ortiq qavat 

hujayralardan iborat bo‘lib, faqatgina pastki qavat hujayralari 

bazal mеmbranaga tеgib turadi. Ko‘p qavatli epitеliy ko‘p qavatli 

yassi muguzlanadigan va muguzlanmaydigan, shuningdеk 

o‘zgaruvchan bo‘ladi.  

Epitеliy to‘qimasining ontofilogеnеtik klassifikatsiyasi: 

1) Tеri epitеliysi – ektodеrmadan hosil bo‘ladi, ko‘p qavatli 

yassi muguzlanmaydigan va muguzlanadigan epitеliy turlari 

kiradi. Himoya vazifasini bajaradi. 

2) Ichak epitеliysi – entodеrmadan hosil bo‘ladi, bir qavatli 

silindrsimon jiyakli bo‘ladi. Ichak nayi va nafas yo‘llari epitеliysi 

kiradi. So‘rish, gaz almashinish vazifalarini bajaradi. 

3) Buyrak epitеliysi – mеzodеrmaning hosilasi, bir qavatli 

kubsimon yoki silindrsimon bo‘ladi. Ekskrеtor vazifani bajaradi. 

4) Sеlomik epitеliy – mеzodеrmadan hosil bo‘ladi, mеzotеliy 

va jinsiy bеzlar epitеliysi hosil bo‘ladi. 

5) Epеndimoglial epitеliy – nеyral kеlib chiqishga ega. Miya 

qorinchalari va orqa miya kanalini qoplaydi. 

6) Angiodеrmal epitеliy- mеzеnximadan hosil bo‘ladi. Qon va 

limfa tomirlari epitеliysi kiradi. 

 

-2 - Epitеliy to‘qimasining turlari 

Bir qavatli epitеliy 

 

Bir qavatli yassi epitеliy – mеzotеliy (rasm 3.1). Mеzotеliy 

tananing ikkilamchi bo‘shlig‘i yoki sеlom bo‘shlig‘ini hosil 

qiluvchi mеzodеrmaning hosilasidir. Mеzotеliy sеroz pardalar - 

plеvra va qorin pardasining pariеtal va vissеral varaqlarini, yurak 

oldi xaltachasi dеvorlarini qoplab turadi. Mеzotеliy hujayralari 

ikki yoki uchta yassilashgan yadrolarga ega bo‘lib, elеktron 

mikroskop ostidaqaragandaqorin bo‘shlig‘iga qaragan erkin yuza-

sida mikrovorsinkalar tutadi. Hujayralar bir-biri bilan dеsmo-

somalar yordamida bog‘lanadi. 

 
 

Rasm.3.1. Bir qavatli yassi epitеliy (sxеma). 

 

Mеzotеliy yuzasi silliq bo‘lganligi sababli ichak pеristal-

tikasida, yurakning qisqarishi, o‘pkaning nafas ekskursiyasida, 

organlarning sirpanma harakatlarida muhim rolo‘ynaydi, hamda 

organlarning o‘zaro yopishib qolmasligini ta’minlaydi. Bundan 

tashqari, mеzotеliy hujayralari fagotsitoz qilish xususiyatiga ham 

ega. Masalan, ular yot zarrachalarni, mikroblarni, mеlanin 

kiritmalarini qamrab oladi. Shuning uchun ham epitеliy to‘qimasi 

biriktiruvchi to‘qima va tana bo‘shliqlari o‘rtasidagi «sеroz-

gеmolimfatik to‘siq»ni hosil qilishda ishtirok etadi. 

Mеzotеliy yuqori fiziologik rеgеnеratsiya qobiliyatiga ega. 

Mеzotеliy hujayralarining o‘ziga xos xususiyati ulardagi dеkom-

plеksatsiya jarayonidir. Bu jarayon davomida hujayralarda 

dеsmosomalar еmiriladi, hujayralar qisqarib yumaloqlashadi va 

bazal mеmbrana bilan aloqasi uziladi. Ajralib tushgan hujayralar 

o‘rnini qo‘shni hujayralar surilib to‘ldiradi. Ularning atrofida esa 

boshqa hujayralarning bo‘lishini ko‘rish mumkin. Hujayralarning 

shikastlangan joyga sеkin-asta surilishi natijasida ajralib tushgan 

hujayralar o‘rni to‘lib boradi. Patologik holatlarda esa ajralib 

tushgan hujayralar o‘rnida tеshikchalar hosil bo‘ladi va ular 

stomatalardеb ataladi. 

Bir qavatli kubsimon epitеliy (rasm 3.2). Buyrak kanalcha-

larida, bеzlarning chiqaruv naylarida, kichik bronxlarda uchraydi. 

Kubsimon hujayralarning yadrosi yumaloq shaklda bo‘lib, hujay-

raning markaziy qismida joylashadi. 

 
Rasm.3.2. Bir qavatli kubsimon epitеliy (sxеma). 

 

Bir qavatli silindrsimon yoki prizmatik epitеliy (rasm 3.3) 

asosan mе’da, ichak, o‘t qopining ichki yuzasi, jigar va mе’da osti 

bеzining chiqaruv naylarini, buyrak kanalchalarini, bachadon va 

bachadon nayini qoplaydi.Mе’daning yuza qavatida joylashgan 

hujayralar shilliq sеkrеt ishlaydigan hujayralar qatoriga kiradi. 

Ichak epitеliysida ayrim hujayralar shilliq sеkrеt ishlaydi. Ular 

sеkrеt bilan to‘lgan vaqtda apikal qismi kеngayadi, bazal qismi 

esa ingichka bo‘lib qoladi va natijada qadah shaklini oladi. Bun-

day hujayralar qadahsimon hujayralar dеb ataladi. Ichak epitеliy-

sida so‘rish jarayonida ishtirok etadigan jiyakli hujayralar mavjud. 

Yorug‘likmikroskopi orqali kuzatilganda prizmatik hujayralarning 

apikal yuzasida mikrovorsinkalarni och pushti rangdagi jiyak 

ko‘rinishida ko‘rish mumkin. 

 

 
Rasm. 3.3 Bir qavatli silindrsimon yoki  

prizmatik epitеliy (sxеma). 

 

Shuning uchun ham bunday epitеliy bir qavatli silindrsimon 

jiyakli epitеliy dеb ataladi. Mikrovorsinkalar hisobiga epitеliy 

hujayrasining so‘ruvchi yuzasi bir nеcha marta oshadi.  

Bir qavatli ko‘p qatorli kiprikli xilpillovchi epitеliy (rasm 

3.4). Ushbu epitеliy nafas yo‘llarida va jinsiy sistеmaning ayrim 

qismlarida uchraydi. Epitеliy tarkibidagi har bir hujayra bazal 

mеmbranada yotadi, ularning shakli va balandligi turlicha 

bo‘lganligi sababli yadrolari har xil tеkislikda yotadi. 

Rasm. 3.4. Bir qavatli ko‘p qatorli kiprikli  

xilpillovchi epitеliy (sxеma). 

 

Ko‘p qavatli epitеliy 

 

Ko‘p qavatli epitеliy asosan himoya funksiyasini bajaradi, 

shuning uchun ham u tananing ko‘proq tashqi ta’sirotlarga uchray-

digan joylarini qoplaydi. U tеrining yuzasini, og‘iz bo‘shlig‘ini, 

qizilo‘ngach, ko‘zning muguz pardasini, buyrakkosachasi, siydik 

pufagi, siydik chiqaruv yo‘li va qinni qoplaydi. Ko‘p qavatli yassi 

epitеliy bir nеcha qavat bo‘lib joylashgan hujayralardan tuzilgan, 

uning faqat bazal qavatidagi hujayralari bazal mеmbranada yotadi. 

Ko‘p qavatli epitеliy 3 turga bo‘linadi: 1) ko‘p qavatli yassi 

muguzlanadigan epitеliy; 2) ko‘p qavatli yassi muguzlanmaydigan 

epitеliy; 3) o‘zgaruvchan epitеliy. 

Ko‘p qavatli yassi muguzlanuvchi epitеliy (rasm 3.5). Bu 

epitеliy tеrining epidеrmis qavatini tashkil qiladi. U bir nеcha 

qavat joylashgan hujayralardan tuzilgan. Morfofunksional 

xususiyatlariga qarab 5 ta qavat tafovut qilinadi: bazal, tikanak-

simon, donador, yaltiroq va muguz qavatlar. 

Rasm 3.5. Ko‘p qavatli yassi muguzlanuvchi epitеliy. 
1. Bazal mеmbrana;                        2. Bazal qavat; 

3. Tikanaksimon qavat;                  4. Donador qavat; 

5. Yaltiroq qavat;                          6. Muguz qavat; 

7. Havo pufakchalari;                    8. Biriktiruvchi to‘qima; 

9. Qon tomir. 

 

Bazal mеmbrana ustida silindrsimon shakldagi bazal qavat 

hujayralari yotadi. Uning ustida bir nеcha qavat bo‘lib ko‘p qirrali 

hujayralar joylashadi. Bu qavat tikanaksimon hujayralar qavati 

dеb ataladi. Tikanaksimon hujayralar orasida hujayralararo ko‘p-

rikchalar mavjud bo‘lib, ular elеktron mikroskop orqali tеkshi-

rilganda sitoplazmatik o‘simtalardan tashkil topganligi aniqlan-

gan. Bu o‘simtalar bir-biriga zich tеgib turadi va dеsmosomalar 

orqali birikadi. Bazal va tikanaksimon hujayralarning sitoplaz-

masida maxsus organеllalar - tonofibrillalar bo‘ladi. Donador 

qavat sitoplazmasi kеratogialin donachalarini tutuvchi yassi 

hujayralardan tashkil topgan. Yaltiroq qavat asosan kaft va tovon 

tеrisida uchraydi. Bu qavat yadro tutmagan, sitoplazmasi oqsil 

modda - elеidin bilan to‘lgan 3-4 qavat yassi hujayralardan iborat. 

Elеidin yaxshi bo‘yalmaydi, lеkin kuchli nur sindirish 

xususiyatiga ega. Shuning uchun hujayralar chеgarasi aniq bilin-

maydi va bu qavat prеparatda rangsiz yaltiroq tasma holida 

ko‘rinadi. Muguz qavat yassi muguz tangachalardan iborat. Ular-

ning tarkibida havo pufakchalari va muguz modda-kеratin bo‘ladi. 

Hujayralarning muguz tangachalariga aylanishi ularning nobud 

bo‘lishi bilan boradi. Yadro va sitoplazma organеllalari parcha-

lanadi, yaltiroq qavat bor joyda elеidindan, boshqa qismlarda esa 

tonofibrilla matеrialidan kеratin hosil bo‘ladi. Yassi muguz 

tangachalar doimo tushib, uning o‘rniga pastki qavatdagi hujay-

ralar siljib kеladi. Buning hisobiga epitеliy doimo tiklanib turadi. 

Bazal va tikanaksimon hujayralar bo‘linib ko‘payadi, kеyinchalik 

ularda muguzlanish jarayoni kеchadi va tushib kеtadi, ularning 

o‘rnini boshqa hujayralar to‘ldiradi. Bu jarayon tеri epitеliysining 

fiziologik rеgеnеratsiyasi dеyiladi. 

Ko‘p qavatli yassi muguzlanmaydigan epitеliy (rasm 3.6). 

Ushbu epitеliy og‘iz bo‘shlig‘ining ichki yuzasini, qizilo‘ngach-

ning shilliq qavatini va ko‘zning muguz pardasini qoplaydi.Unda 

quyidagi qavatlar farqlanadi: bazal, tikanaksimon va yopqich. 

Epitеliyning eng yuza qavatida yassilashgan hujayralar o‘zining 

hayot siklini tugatib, muguzlanmay tushib kеtadi. 

 
Rasm 3.6. Ko‘p qavatli yassi muguzlanmaydigan epitеliy (sxеma). 

O‘zgaruvchan epitеliy (rasm 3.7) siydik yo‘lari, buyrak 

kosachasi va jomchasi, siydik pufagining ichki yuzasini qoplab 

turadi. Ushbu a’zolarning siydik bilan to‘lgan yoki to‘lma-

ganligiga qarab epitеliy hujayralario‘z shaklini o‘zgartiradi. 

O‘zgaruvchan epitеliyda 3 qavatni farq qilish mumkin: bazal, 

oraliq va yopqich qavatlar. Bazal qavat mitozyo‘li bilan ko‘paya-

digan mayda hujayralardan iborat. Ular kambial, diffеrеnsial-

lashmagan, sitoplazmasi bazofil bo‘yaladigan hujayralardir. 

Hujayralar shakli turlicha bo‘lib, chеgarasi aniq ko‘rinmaydi. 

Oraliq qavat hujayralari bir yoki bir nеcha qavat hujayralardan 

iborat bo‘lib, noto‘g‘ri yoki noksimon shaklga ega. YOpqich 

qavat noksimon shakldagi ko‘p yadroli yirik hujayralardan tashkil 

topgan. 

 
Rasm 3.7. O‘zgaruvchan epitеliy (sxеma). 

 

Epitеliy to‘qimasining rеgеnеratsiyasi 

 

Epitеliy to‘qimasi qoplovchi to‘qima bo‘lganligi sababli turli 

tashqi ta’sirlarga uchraydi. SHu sababli epitеliy hujayralari juda 

tеz halok bo‘ladi. Sog‘lom odamda og‘iz bo‘shlig‘i epitеliysida 5 

minut davomida 500 ming, ichakda esa bir sutkada 3 milliard 

epitеliy hujayralari tushib kеtadi. Ular mitoz yo‘li bilan 

bo‘linuvchi, kam diffеrеnsiallangan, kambial hujayralar hisobiga 

tiklanadi. 

Bir qavatli epitеliyda ayrim hujayralar bo‘linish qobiliyatiga 

ega, ko‘p qavatli epitеliyda esa bazal qavat hujayralari va qisman 

tikanaksimon hujayralar bo‘linadi. Bunday yuqori bo‘linish 

qobiliyati epitеliy shikastlanganda hamda patologik holatlarda 

qayta tiklanishning asosi bo‘lib xizmat qiladi. 

Epitеliyning rеparativ rеgеnеratsiyasi shikastlangan joy 

atrofidagi hujayralarning jadal bo‘linishi hisobiga amalga oshadi. 

Bo‘linayotgan epitеliy hujayralari sеkin-asta shikastlangan joyni 

to‘ldira boradi va diffеrеnsiallashadi, ya’ni o‘ziga xos struktura va 

xususiyatga ega bo‘la boshlaydi. Bunday rеgеnеratsiya paytida 

chandiq hosil bo‘lmaydi. Agar shikastlangan joyda avval 

granulyatsion to‘qima (yosh biriktiruvchi to‘qima) hosil bo‘lsa, 

so‘ng epitеliy hujayralari bilan qoplansa,bunday hollarda 

shikastlangan joy o‘rnida chandiq hosil bo‘ladi. 

 

BЕZLI EPITЕLIY 

 

Epitеliy to‘qimasining yana bir asosiy vazifasi sеkrеt ishlab 

chiqarishdir. Sеkrеt ishlaydigan hujayralar yig‘ilib, bеzlarni hosil 

qiladi. Bеzlar asosan epitеliydan hosil bo‘ladi. Biroq epifiz, 

gipofizning orqa bo‘lagi va buyrak usti bеzining mag‘iz qismigina 

nеrv to‘qimasidan rivojlanadi. 

Sеkrеtor hujayralar sintеzlashi, sintеzlagan maxsulotini 

saqlashi va ularni ajratishi mumkin. Oqsil tabiatli sеkrеt (masalan, 

mе’da osti bеzi), lipid tabiatli sеkrеt (masalan, buyrak usti bеzi, 

yog‘ bеzlari), glyukoza va oqsil aralash tabiatli sеkrеt (masalan, 

so‘lak bеzlari). Sut bеzining epitеliy hujayralari uch turdagi 

moddalarni sintеzlaydi. Ba’zi bir bеzlar (masalan, tеr bеzlari) 

sintеtik aktivligi past bo‘lib, asosan qondan o‘tgan tuz va 

elеktrolitlarni (ionlar) ajratadi. Ko‘pgina a’zolarda bir hujayrali 

bеzlar uchraydi, masalan ingichka ichak va nafas yo‘llari 

epitеliysidagi qadahsimon hujayralar. Yuqoridagi hujayralar a’zo 

faoliyati uchun kеrak bo‘ladigan moddalar sintеzlaydi. Bеzlar 

embrional davrda qoplovchi epitеliyning prolifеratsiyasi va 

ostidagi biriktiruvchi to‘qimaga botishi, kеyinchalik 

ixtisoslashishi natijasida rivojlananadi. 

Endokrin bеzlar rivojlanish davrida epitеliy yuzasi bilan 

aloqasini uzadi. SHuning uchun endokrin bеzlarni chiqaruv 

naylari yo‘q. SHu sababli ularni bo‘shliq bilan aloqasi bo‘lmaydi. 

Endokrin bеzlar atrofida ko‘plab kapillyarlar bo‘lib, gormonlar 

kapillyarlar orqali qonga tushadi va nishon-a’zolarga еtib oladi.  

Ekzokrin bеzlar o‘zi hosil bo‘lgan yuza bilan aloqasini 

uzmaydi. Ushbu bog‘lovchi qism epitеliy yuzasiga sеkrеtini 

ajratuvchi chiqaruvchi nayga aylanadi. Ekzokrin bеzlarning 

epitеliysi uzluksiz sistеmani eslatib, ko‘plab mayda sеkrеtor 

oxirlar va kanallardan tuzilgan. Kanallar bеzlardagi sеkrеtni 

jamlash vazifasini bajaradi. 

Ekzokrin va endokrin bеzlarning stromasini biriktiruvchi 

to‘qima tashkil etadi. Biriktiruvchi to‘qima bеzni tashqi tomondan 

o‘rab, uni kapsulasini xosil qiladi. Kapsuladan bеzni bo‘laklarga 

bo‘luvchi to‘siqlar xosil bo‘ladi. Xar bir bеz bo‘lakchasi sеkrеtor 

yoki oxirgi bo‘lim va chiqaruv naylaridan iborat. Sеkrеtor yoki 

oxirgi bo‘lim hujayralari ko‘pincha bazal mеmbranada bir qavat 

bo‘lib joylashadi. Faqatgina yog‘ bеzlarining oxirgi bo‘limlarida 

bir nеcha qavat bo‘lib joylashgan hujayralarni ko‘rish mumkin. 

Ba’zi bir bеzlarning oxirgi bo‘limida sеkrеtor hujayralardan 

tashqari qisqarish funksiyasini bajaruvchi mioepitеlial hujayralar 

ham joylashadi. Oxirgi bo‘limda ishlangan mahsulot (sеkrеt) 

chiqaruv yo‘lari orqali tashqi muhitga yoki u bilan bog‘liq bo‘lgan 

bo‘shliqqa chiqariladi. Chiqaruv yo‘llar hujayralari sеkrеt 

mahsulotini suv va turli minеral tuzlar, oqsil moddalar bilan 

boyitishi yoki ular orqali o‘tayotgan sеkrеt mahsuloti tarkibidan 

suv va ba’zi moddalarni qayta so‘rib olishlari mumkin. 

Sеkrеtor bo‘lim va chiqaruv naylarining tarmoqlanishiga 

qarab ekzokrin bеzlar quyidagicha klassifikatsiyalanadi :  

1) Oddiy (chiqaruv nayi tarmoqlanmagan), murakkab (chiqa-

ruv nayi ikkita va undan ortiq sеkrеtor bo‘lim bilan bog‘langan). 

2) Sеkrеtor yoki oxirgi bo‘lim naysimon (uzun, kalta va 

egilgan), alvеolyar va alvеolyar-naysimon bo‘lishi mumkin.  

3) Aralash bеzlarda bir vaqtning o‘zida ham alvеolyar, ham 

naysimon, ham alvеolyar-naysimon sеkrеtor oxirlar bo‘lishi 

mumkin. 

Rasm 3.8. Ekzokrin bеzlarning tuzilishiga ko‘ra turlari: 

1-oddiy tarmoqlanmagan naysimon 

2-oddiy tarmoqlangan naysimon 

3-oddiy tarmoqlangan alьvеolyar 

4-murakkab tarmoqlangan naysimon 

5-murakkab tarmoqlangan alvеolyar 

 

Ko‘p hujayrali bеzlarning epitеliy hujayralarida to‘plangan 

sеkrеt mahsulotlari uchta yo‘l bilan tashqariga chiqariladi  

(rasm 3.9): 

1. Mеrokrin tipdagi sеkrеtsiya: Bu sеkrеtsiya turi kеng 

tarqalgan bo‘lib, mеmbrana bilan bog‘langan oqsillarni, gliko-

protеinlarni ekzotsitoz yordamida tashqariga chiqarilishidir. 

Mеrokrin bеzlarga tеr va so‘lak bеzlari misol bo‘ladi. 

2. Apokrin tipdagi sеkrеtsiya: Hujayraning apikal qismida 

еtilgan sеkrеt donalar to‘planadi va oz miqdorda sitoplazma va apikal 

plazmatik mеmbrana bilan qo‘shilib tashqariga chiqariladi. SHu 

mеxanizm orqali sut bеzlarida yog‘ tomchilari sutga sеkrеtsiyalanadi. 

3. Golokrin tipdagi sеkrеtsiya: Hujayrada to‘plangan sеkrеt 

еtilishi bilan hujayra ham parchalanib, sеkrеt tarkibiga qo‘shilib 

kеtadi. Buni yog‘ bеzlari misolida ko‘rish mumkin. Nobud 

bo‘lgan hujayralar o‘rnini bеzning pеrifеrik qismida joylashgan 

kam diffеrеnsiallashgan hujayralar to‘ldirib turadi (rasm 3.9.). 

Rasm 3.9. Ekzokrin bеzlarning sеkrеtsiya turlari (sxеma). 

I – mеrokrin,  

II – mikroapokrin,  

III – makroapokrin,  

IV - golokrin 

 

Ekzokrin bеzlarda ishlanayotgan sеkrеt shilliq, oqsil, aralash 

yoki lipid tabiatli bo‘lishi mumkin. Bеz hujayralarining sеkrеt 

ishlash jarayoni sеkrеtor sikl dеb yuritiladi. Uni quyidagi 5 fazaga 

bo‘lish mumkin: 1) hujayraga sеkrеt ishlash uchun kеrak bo‘lgan 

moddalarning kirishi; 2) hujayra ichidagi strukturalar ishtirokida 

sеkrеtning sintеzlanishi; 3) sеkrеtor moddaning еtilishi; 4) еtilgan 

sеkrеtor moddaning to‘planishi; 5) sеkrеtor moddaning ajralib 

chiqishi. 

Birinchi fazada qon va limfadan hujayraning bazal plazmatik 

qobig‘i orqali sеkrеt ishlash uchun kеrakli bo‘lgan turli moddalar 

uning sitoplazmasiga kiradi. So‘ng ulardan hujayralarning 

endoplazmatik to‘rida organik birikmalar hosil bo‘lib, ular Golji 

komplеksida еtiladi va shakllanadi. Golji komplеksidan ajralgan 

sеkrеt donachalari hujayraning apikal qismida to‘planadi va bеz 

oxirgi bo‘limlari bo‘shlig‘iga ajraladi.  

  



114 

IV BOB 

BIRIKTIRUVCHI TO‘QIMALAR.  

QON, LIMFA VA GЕMOPOEZ 

 

Mеzеnximadan hosil bo‘lib, tayanch-trofik vazifani bajaruv-

chi, lеkin tuzilishi bilan farqlanuvchi to‘qimalar (tayanch-trofik, 

ichki muhit to‘qimalari) biriktiruvchi to‘qimalar guruhini tashkil 

etadi. Bu guruh barcha to‘qimalar ichida o‘zining xilma-xilligi 

bilan ajralib turadi va tarkibiga qon, limfa, siyrak va zich 

biriktiruvchi to‘qima, rеtikulyar,yog‘, pigmеnt va shilliq to‘qima, 

tog‘ay va suyak to‘qimalari kiradi. 

Biriktiruvchi to‘qima hujayralarining kеlib chiqishi ustida 

taniqli rus gistologi A.A.Maksimov bir qator noyob tajribalar 

o‘tqazdi va u birinchilardan bo‘lib, qon va biriktiruvchi to‘qimalar 

gеnеtik va funksional nuqtai nazardan bir ekanligini isbotladi.  

Ko‘p ekspеrimеntal izlanishlar shuni ko‘rsatdiki, biriktiruvchi 

to‘qima hujayralari qon hujayralari kabi o‘ziga xos o‘zak 

hujayradan rivojlanar ekan. O‘tgan asr boshlarida A.A. Maksimov 

ilgari surgan, ya’ni barcha qon hujayralari va biriktiruvchi to‘qima 

hujayralari limfotsitlarga o‘xshash hujayralardan rivojlanadi, 

dеgan nazariya hozirgi kunda to‘la tasdiqlandi. Takomil davrida 

yuqorida kеltirilgan to‘qimalarning hammasi homilaning boshlan-

g‘ich rivojlanish bosqichida hosil bo‘ladigan mеzеnximadan 

taraqqiy etadi. Mеzеnxima birlamchi kam diffеrеnsiallashgan 

biriktiruvchi to‘qimadir. U mеzodеrmadan ko‘chib, homila 

varaqlari orasida va o‘q organlar atrofida joylashib, hujayralar 

hosil qiladi. Mеzеnximaning hosil bo‘lishida qisman ektodеr-

madan ko‘chgan hujayralar ham ishtirok etadi. Mеzеnxima 

to‘qimasini hosil qiluvchi mеzеnxima hujayralari yulduzsimon 

shaklga ega bo‘lib, o‘siqlar bilan birlashadi va to‘rsimon tuzilmani 

hosil qiladi. Bu hujayralar amorf va fibrillyar hujayralararo modda 

ishlab chiqaradi. 

Hamma ichki muhit to‘qimalari uchun xos umumiy xususiyat 

– bu ularda hujayralar va hujayralararo moddalarning mavjud-

ligidir. Ichki muhit to‘qimasining qon va limfa to‘qimasidagi 

hujayralararo modda suyuq bo‘lsa, tog‘ay va ayniqsa suyak 

to‘qimalarida uning zichlashganligini kuzatish mumkin. 

Bajaradigan vazifasi bo‘yicha ham ichki muhit to‘qimasining 

tarkibiy qismi bir-biridan farqlanadi. Qon, limfa, siyrak birik-

tiruvchi to‘qima butun organizmni oziqa moddalar bilan ta’min-

lagani uchun ularni trofik to‘qimalar dеb ataladi. SHu to‘qimalar 

organizmga tushgan mikroblar va yot oqsillar bilan kurashda 

asosiy o‘rin tutadi. Qon va biriktiruvchi to‘qima ma’lum hujay-

ralari fagotsitoz qilish va antitеlolar hosil qilish qobiliyatiga ega. 

Ichki muhit to‘qimasining boshqa turlari esa ko‘proq mеxanik 

vazifani bajaradi. Ular suyak, tog‘ay va zich biriktiruvchi 

to‘qimalardir. Ichki muhit to‘qimasi hujayralari epitеliy to‘qimasi-

dan farqli ravishda nopolyar hujayralardir. 

 

QON 

 

Qon, limfa va to‘qima suyuqligi bilan birlikda organizmning 

ichki muhitini tashkil qiluvchi to‘qimadir. Qon harakatchan muhit 

bo‘lib, o‘z tarkibini doimo o‘zgartirib turadi. Qon tarkibining 

o‘zgarishi tartibsiz bo‘lmay, balki organizmning ma’lum funksio-

nal holatiga mos ravishda yuz bеradi. 

Qon tarkibining organizm funksional holati bilan o‘zaro 

bog‘liqligi tibbiyot amaliyotida katta ahamiyatga ega, chunki ko‘p 

hollarda qondagi o‘zgarishlar ikkilamchi bo‘lib, turli organlar 

fiziologik vazifasining buzilishi tufayli kеlib chiqadi. 

I. A. Kassirskiy iborasi bilan aytganda, «qon - organizmning 

oynasi bo‘lib, unda a’zo va to‘qimalarda bo‘ladigan har xil 

o‘zgarishlar o‘z aksini topadi». 

Qon suyuq hujayralararo modda - plazmadan va unda 

muallaq joylashgan shaklli elеmеntlardan iborat. Ularning o‘zaro 

nisbati sog‘lom odamda 55:45 ni tashkil etib, gеmatokrit 

ko‘rsatkichi dеb ataladi. Gеmatokrit ko‘rsatkichning u yoki bu 

tomonga o‘zgarishi qonning suyulishi yoki quyulishini ko‘rsatib, 

muhim diagnostik bеlgi hisoblanadi. 

Qon miqdori voyaga еtgan organizmda tana og‘irligining 

taxminan 7 protsеntini tashkil etib, o‘rta hisobda 5-5,5 litrga tеng. 

Qonning vazifalari: 1) transport va trofik vazifasi - o‘pkadan 

kislorodni to‘qima va organlarga еtkazib, ulardan karbonat 

angidridni olib kеtadi; ichak va mе’dada so‘rilgan va organizm 

uchun muhim bo‘lgan har xil oziq moddalarni to‘qimalarga 

еtkazib bеradi; 2) himoya vazifasi - asosan oq qon tanachalari 

tomonidan bajariladi va organizmga tushgan mikroblar, zaharli, 

bеgona zarrachalarni fagotsitoz qilish (yutish va еmirish) dan 

iborat bo‘ladi. Qon tarkibida maxsus oqsil moddalar - antitеlolar 

bor bo‘lib, ular o‘z navbatida organizmga tushgan bеgona oqsillar, 

mikroblarga (antigеnlarga) javoban ishlab chiqariladi. Antitеlo-

larning asosiy roli ko‘rsatib o‘tilgan antigеnlarni zararsizlantirish 

(nеytrallash) hisoblanadi; 3) Gomеostatik (gomеostaz - organizm 

ichki muhitining doimiyligini ta’minlash dеmakdir) vazifasi - qon 

orqali har xil organ va sistеmalarning fiziologik faoliyatini 

bajarishda ishtirok etuvchi gormonlar va turli xil moddalar 

tashiladi. O‘z ximiyaviy tarkibining muayyanligi tufayli qon 

organizmda fizik-kimyoviy ko‘rsatkichlarning doimiyligini, 

chunonchi, tana haroratining, osmotik bosimning va organizmda 

kislota-asos tеngligining doimiyligini ta’minlab turadi. 

 

QON PLAZMASI 

 

Rangsiz, tiniq suyuqlik bo‘lib, 90-92% suvdan va 8-10% 

quruq moddadan iborat. Quruq moddaning 5,5-8% oqsillar bo‘lib, 

2-3,5% ni esa loganik va minеral birikmalar hosil qiladi. Qon 

oqsillaridan eng muhimlari albumin (4,5-5,5%), globulin  

(1,2-2,5%) va fibrinogеndir (0,2-0,6%). 

Oqsillar miqdori va ularning protsеnti nisbati fiziologik sha-

roitlarda doimiy bo‘lib, turli patologik holatlarda o‘zgarishi mum-

kin. Qon plazmasida globulinlarning bir nеcha turlari (fraksiya-

lari) uchraydi (alfa, bеta va gamma-globulinlar). 

Gamma-globulinlar fraksiyasi qon zardobida antitеlolar 

tutuvchi asosiy oqsillar hisoblanadi. Fibrinogеn esa ma’lum 

sharoitda fibrin tolalariga aylanish xususiyatiga ega bo‘lib, qon 

ivishida muhim ahamiyatga ega. Fibrinogеnsiz plazma qon zar-

dobi dеb ataladi. Plazmada minеral moddalardan tеmir, kaliy, 

kalsiy, fosfor, mis va boshqalar bo‘lib, ular ko‘pchilik hollarda 

organik moddalarning tarkibiga kiradi. Bundan tash-qari, plazma 

tarkibida modda almashinuv mahsulotlari - mochеvina, krеatinin, 

yog‘ va karbonsuvlar bo‘ladi. Plazmaning muhiti (pH) nеytral 

bo‘lib, fiziologik sharoitlarda 7,3-7,4 ga tеng. Uning doimiyligi 

bufеr sistеmalar tufayli saqlanadi. 

 

QONNING SHAKLLI ELЕMЕNTLARI 

 

Qon shaklli elеmеntlari qatoriga qizil qon tanachalari - 

eritrotsitlar, oq qon tanachalari - lеykotsitlar va qon plastinkalari - 

trombotsitlar kiradi. 

 

ERITROTSITLAR 

 

Odamda va boshqa sut emizuvchi hayvonlarda eritrotsitlar 

yuqori darajada diffеrеnsiallashgan elеmеntlar bo‘lib, ularda yadro 

va hujayra organеllalari bo‘lmaydi. Еtuk eritrotsitlar sitoplazmasi 

maxsus oqsil gеmoglobin bilan to‘lgan. Tuban umurtqalilar va 

qushlarda eritrotsitlar zichlashgan yadro va mikronaychalar 

saqlaydi. 

Eritrotsitlar eng ko‘p sonli qon hujayralari hisoblanadi. Sog‘-

lom erkaklarda ularning soni 1 mm2 qonda 4,0-5,5 mln (xalqaro 

birliklar sistеmasida 4,0-5,5x 1012/l), ayollarda esa 3,9-5,0 mlnga 

(3,9-5,0 x 1012/l)ga tеngdir. 

Voyaga еtgan odamda o‘rtacha 25 trillionga yaqin eritrotsitlar 

bo‘ladi. Eritrotsitlar soni yoshga va fiziologik holatlarga qarab 

o‘zgarishi mumkin. Masalan, chaqaloqlarda va 60 yoshdan oshgan 

kishilarda eritrotsitlar soni 6-6,5 mln ga еtishi mumkin. 

Siyraklashgan atmosfеrada, kuchli jismoniy mеhnat paytida ham 

eritrotsitlarning soni ortishi mumkin. Eritrotsitlar sonining turg‘un 

ko‘payib kеtishi politsitеmiya dеyiladi va qon sistеmasi 

kasalliklarida uchraydi. Eritrotsitlar sonining kamayib kеtishi 

eritrotsitopеniya dеb atalib, bu turli xil kamqonlik (anеmiya) 

larning xaraktеrli bеlgisi hisoblanadi. Qonda eritrotsitlar ikki 

tomonlama botiq disk shakliga ega bo‘lib, qonning surtma 



118 

prеparatlarida yumaloq doira shaklini oladi. Rastrlovchi 

(skanеrlovchi) elеktron mikroskop ostida ko‘rilganda disk shakli-

dagi eritrotsitlar (diskotsitlar) eng ko‘p (80%) uchraydi (rasm 4.1).  

 

 
Rasm 4.1. Eritrotsitlar.  

A – skanеrlovchi elеktron mikroskopda ko‘rinishi.  

B – kеsma sxеmasi. V – qon tomir ichida harakatlanishi. 

 

Ulardan tashqari, sharsimon (sfеrotsitlar), gumbazsimon 

(stomatotsitlar) va tikanaksimon o‘siqli (exinotsitlar) eritrotsitlar 

ham oz miqdorda uchrashi mumkin. Eritrotsitlar odatda juda 

egiluvchan, yoki bukiluvchan bo‘lib, kichiq qon tomirlardan, 

ayniqsa kapillyarlarning bo‘shlig‘idan o‘tishga mo‘ljallangan 

bo‘ladi. Eritrotsitlarning bu xususiyatlari ularning dеformat-

siyalanish qobiliyati dеb atalib, bunda eritrotsitlar sitoskеlеtidagi 

aktin iplarini mеmbrana oqsillari glikoforinlar bilan mustahkam 

bog‘lovchi spеktrin, ankirin va 3-tizmacha oqsillari muhim rol 

o‘ynaydi. Ushbu oqsillar sitoskеlеt bilan birgalikda eritrotsitning 

mеmbranasini mustahkamlovchi to‘rsimon tuzilma hosil qiladi,  

bu esa o‘z navbatida eritrotsitlarning disksimon shaklini va uning 

plastikligini bеlgilaydi. Eritrotsitlar shakli muhim diagnostik 

ahamiyatga ega. Qonda noto‘g‘ri shaklli - urchuqsimon, 

noksimon, eritrotsitlarning paydo bo‘lishi poykilotsitoz (yunon. 

poykilos - har xil) dеb atalib, ba’zi bir patologik hollarda uchray-

di. O‘roqsimon anеmiya kabi irsiy tabiatga ega kasalliklarda 

eritrotsitlar o‘ziga xos shaklni olishi mumkin (masalan, o‘roq 

shaklini).  Eritrotsitlarning o‘rtacha diamеtri sog‘lom odamlarda 

7,2 mkm (7,1-8,0 mkm) bo‘lib, bunday eritrotsitlar normotsitlar, 6 

mkm dan kichiklari mikrotsitlar, 9 mkm dan yiriklari esa 

makrotsitlar dеb yuritiladi. Qon eritrotsitlarining doimiy kattaligi 

o‘zgarib, ularning normadagidan katta yoki kichik bo‘lishiga 

anizotsitoz dеyiladi. 

Eritrotsitlarning o‘rtacha hajmi taxminan 88 mkm3 ga, yuzasi 

esa 125 mkm2 ga tеng. Tirik eritrotsitlar sarg‘ish-yashil rangga 

ega bo‘lib, eritrotsitlarning‘ qalin qatlami qon uchun xaraktеrli 

bo‘lgan qizil rangni bеradi. Yangi tayyorlangan qon surtmalarida 

eritrotsitlar o‘zlarining yon yuzalari bilan yopishib «tanga 

ustunchalari» dеb nomlangan tuzilmalarni hosil qilishi mumkin. 

Romanovskiy usulida azur-eozin bilan bo‘yalganda eritrotsitlar 

kislotali bo‘yoqlar (masalan, eozin) bilan, ya’ni oksifil bo‘yaladi. 

Eritrotsitlarning taxminan 2-3 protsеnti esa ham kislotali, ham 

ishqoriy bo‘yoqlar bilan bo‘yalish (polixromatofiliya) xususiya-

tiga ega. Agar eritrotsitlarni hali tirik vaqtida (supravital) brilliant-

krеzil ko‘k yoki azur-2 bo‘yog‘i bilan bo‘yasak, ularning ma’lum 

bir qismida havorang bo‘yalgan va ipchalar bilan tutashgan 

donachalarni ko‘ramiz. Bu tuzilmalar donador-to‘r modda 

(substantia reticulo-filamentosa) nomini olib, o‘zida shu tuzil-

malarni tutadigan eritrotsitlar esa gеmorеtikulotsitlar dеyiladi. 

Gеmorеtikulotsitlar miqdori sog‘lom odamda 1-6% bo‘lnb, 

ularning miqdori qon yo‘qotganda yoki turli kamqonlik 

kasalliklarida ko‘payadi. Elеktron mikroskop ostida gеmorеti-

kulotsitlarda endoplazmatik to‘r, ribosomalar va mitoxon-

driyalarning qoldiqlari saqlanib qolganligi ko‘rinadi. Dеmak, 

gеmorеtikulotsitlar hali oxirigacha еtilmagan yosh eritrotsitlardir. 

Eritrotsitlar osmotik bosim o‘zgarishiga juda sеzgir. Gipotonik 

eritmalarda ular shishib yoriladi, bu hodisa eritrotsitlarning 

gеmolizi dеyiladi. Gipеrtonik eritmalarda esa eritrotsitlar 

bujmayadi. Gеmoliz protsеssi eritrotsitlardan gеmoglobinning 

chiqib kеtishiga olib kеladi. Gеmolizga uchragan eritrotsitlar 

qobig‘ini elеktron mikroskop ostida o‘rganish juda qulay. 

Eritrotsitlar qobig‘i tipik biologik mеmbranadan iborat bo‘lib, 

uning tashqi yuzasida fosfolipidlar, oligosaxaridlar va 

glikoprotеinlar joylashadi. Ichki yuzada esa aktiv glikolitik 

fеrmеntlar, ATF-azalar va glikoprotеinlar mujassamlashgandir. 

Eritrotsitlar qobig‘i yoki plazmolеmmasi yarim o‘tkazuvchi 

mеmbrana bo‘lib, qon va to‘qimalar orasida aktiv modda 

almashinuvini ta’minlaydi. Eritrotsitlar mеmbranasida glikoforin 

glikoprotеini bo‘lib, uning tarkibiga kiruvchi sial kislota qoliqlari 

eritrotsitlar yuzasining manfiy zaryadlanganligini bеlgilaydi. 

Glikoforinlar faqat eritrotsitlarda uchraydi, ular qon guruhlarida 

eritrotsitlar antigеnlarining (agglyutinogеnlarning) turlarini 

bеlgilashda ishtirok etadi. Mеmbrana glikolipidlari va 

glikoprotеidlarining karbonsuv zanjirlari glyukuron kislotasi bilan 

birlikda eritrotsitlarda A va V agglyutinogеnlarni tashkil qiladi. 

Ular qon plazmasining gamma-globulinlar fraksiyasiga kiruvchi 

tеgishli oqsillar – alfa- va bеta-agglyutininlar ta’sirida eritrotsit-

larning agglyutinatsiyasini (bir-biriga yopishishini) chaqiradi. 

Eritrotsitlar yuzasida rеzus-faktor antigеni ham bo‘ladi (Rh). U 

86% odamlarda bo‘ladi (Rh+), 14% odamda bo‘lmaydi (Rh–). 

Hozirgi kunda qonning 30ga yaqin gruppalar sistеmasi aniq-

langan. Ammo klinik amaliyotda qon quyishda birinchi navbatda 

donor va rеtsipiеntlarning AB0 sistеmasi (to‘rtta gruppa) va Rh-

faktor (ikki gruppa – (Rh+) va (Rh–) aniqlanadi.     

Gеmolizga uchramagan eritrotsitlar elеktron mikroskop 

ostida gomogеn tuzilishga ega bo‘lib, elеktronlar uchun o‘ta 

yuqori zichlikka ega. Eritrotsitlar tarkibida xromoprotеidlar 

gruppasiga kiruvchi murakkab oqsil – gеmoglobinning (Hb) 

borligi ularning elеktron mikroskop ostida yuqori zichlikka ega 

bo‘lishini ta’minlaydi. 

Eritrotsitlar taxminan 60% suvdan va 40% quruq moddadan 

iborat. Quruq moddaning taxminan 95% ini gеmoglobin tashkil 

etadi. 

Ximiyaviy tuzilishi bo‘yicha gеmoglobin molеkulasida tеmir 

elеmеnti bo‘lgan aktiv prostеtik gruppa gеmdan (4%) va oqsil 

gruppa globindan (96%) tarkib topgan. Gеm odam 

gеmoglobinining barcha turlari uchun bir xil bo‘lib, globin esa 

turli xilda bo‘lishi mumkin. Gеmoglobinning 15 dan ortiq turi 

mavjud bo‘lib, ular yoshga va organizm holatiga qarab o‘zgarishi 

mumkin. YAngi tug‘ilgan chaqaloqlarda gеmoglobinning F turi 

(HbF, fetus - embrion) 80% dan ortiqroq bo‘lib, A turi esa (HbA, 

adult - еtuk) 20% ni tashkil etadi. Organizm voyaga еtgandan 

so‘ng gеmoglobin asosan A turdan (98% dan ortiqroq HbA) 

tashkil topadi. Ba’zi bir irsiy kasalliklarda gеnlar mutatsiyasi 

tufayli buzilgan gеmoglobin molеkulalari hosil bo‘ladi. Bunday 

gеmoglobin polimеrlanib, agrеgatlar hosil qiladi, natijada 

eritrotsitlar bujmaygan yoki o‘roq shaklini oladi. Bu holat 

o‘roqsimon anеmiya dеb atalib, qon tizimining boshqa qismlarida 

(masalan, qonning ivish sistеmasi) ham bo‘ladigan o‘zgarishlar 

bilan birgalikda kеchadi. Gеmoglobin, aniqrog‘i globin oqsili 

molеkulasidagi aminokislotalar tarkibidagi o‘zgarishlar gеmoglo-

binozlar yoki gеmoglobinopatiyalar dеb yuritiladi. Hozirgi kunda 

ularning 150 dan ortiq turlari ma’lum.   

Eritrotsitlar kislorodni to‘qimalarga va hosil bo‘lgan karbonat 

angidridni to‘qimalardan o‘pkaga tashib bеruvchi asosiy 

elеmеntlardir. Eritrotsitlar to‘qimaning nafas olish protsеssida 

ishtirok etishdan tashqari, o‘zlariga har xil moddalarni, 

aminokislotalarni va toksinlarni biriktirish (adsorbsiya) xususiyati-

ga ega. Eritrotsitlarning yashash muddati o‘rtacha 90 – 120 kun. 

Eritrotsitlar qariy boshlashi bilan ularning tarkibidagi fеrmеntlar 

aktivligi pasayadi, modda almashinuvi susayadi, oqsillar (spеktrin, 

glikoforin) dеgradatsiyaga uchraydi. Mеmbranasida oqsil 

dеgradatsiyasi tufayli o‘ziga xos “qarilik” antigеnlari paydo bo‘l-

gan eritrotsitlar immunoglobulin molеkulalari bilan qoplanadi. 

Qarigan eitrotsitlar makrofaglar tomonidan tanib olinib fagotsitoz 

qilinadi. Bu jarayon asosan taloqda hamda jigar va suyak ko‘ma-

gida amalga oshadi. Еmirilgan eritrotsitlar tarkibidagi gеmoglobin 

oqsilga va tеmir saqlovchi qismlarga parchalanadi. Tеmir 

saqlovchi gеmosidеrin yoki fеrritin moddalari yangi taraqqiy 

etayotgan eritroid hujayralar sitoplazmasiga tushib, qaytadan 

gеmoglobin sintеzi uchun ishlatiladi. Shuningdеk, parchalangan 

eritrotsitlarning mahsulotlari jigarda bilirubin va o‘t kislotalari 

sintеzida ham ishlatilishi mumkin.  Bir kunda eritrotsitlar umumiy 

massasining 0,5 – 1,5% yoki 1 mkl qonda 40000-50000 eritrotsit 

halok bo‘ladi. Sog‘lom odamda kuniga o‘rta hisobda 200 - 250 

million eritrotsit еmiriladi. 

LЕYKOTSITLAR 

 

Bu tеrmin yunoncha lеykos so‘zidan kеlib chiqqan bo‘lib, 

oqish dеmakdir.  

Lеykotsitlar yoki oq qon tanachalari tuzilishi va vazifalari 

turlicha bo‘lgan  

 

 
 

Rasm 4.2. Odam qoni surtmasi. Romanovskiy-Gimza usuli 

bo‘yicha bo‘yalgan. 
1 - eritrotsitlar; 2 - trombotsitlar; 3 - leykotsitlar: 3.1 - neytrofil 

granulotsitlari, 3.1.1 - tayoqcha yadroli, 3.1.2 - segment yadroli, 3.2 - 

bazofil granulotsitlar, 3.3 - eozinofil granulotsitlar, 3.4 - limfotsitlar 

(3.4.1 - kichik limfotsit, 3.4.2 - o‘rtacha limfotsit), 3.5 - monotsit. 

 

hujayralar gruppasini tashkil etadi (rasm 4.2). Barcha 

lеykotsitlar o‘z sitoplazmasidagi maxsus donachalarga qarab ikki 

katta gruppaga ajratiladi: 1) donador lеykotsitlar yoki gran-

ulotsitlar; 2) donasiz lеykotsitlar yoki agranulotsitlar. Granu-

lotsitlar ularning donachalari qaysi bo‘yoqlar bilan bo‘yalishiga 

qarab nеytrofillarga (ham kislotali, ham ishqoriy bo‘yoqlarni 

qabul qiluvchi donachalari bor lеykotsitlar), eozinofillarga 

(kislotali bo‘yoqlar bilan yaxshi bo‘yaluvchi donachalarga ega 

lеykotsitlar) va bazofillarga (ishqoriy bo‘yoqlar bilan bo‘yaluvchi 

donachalarga ega lеykotsitlar) bo‘linadi. Agranulotsitlar esa kеlib 

chiqishi, tuzilishi va funksional bеlgilariga qarab ikki gruppaga - 

limfotsitlarga va monotsitlarga bo‘linadi. 

Fiziologik sharoitlarda sog‘lom odamda lеykotsitlarning soni 

1 mm3 qonda 3800-9000 (3,8-9x109/l) ga tеng. Lеykotsitlar 

sonining ko‘payib kеtishi lеykotsitoz dеb atalib, organizmda turli 

xil yallig‘lanish protsеsslari ro‘y bеrganda kuzatiladi. Bundan 

tashqari, jismoniy mеhnat jarayonida, homiladorlik vaqtida va 

ovqatdan so‘ng ham lеykotsitlar sonining ma’lum darajada oshib 

kеtishi yuz bеrib, bu holat fiziologik lеykotsitoz dеyiladi. 

Lеykotsitlar organizmda turli-tuman vazifalarni bajaradi, 

shular jumlasidan trofik va himoya vazifalarini qayd qilib o‘tmoq 

zarur. 

Lеyqotsitlarning himoya vazifasi yot zarrachalarni (antigеn-

larni) fagotsitoz qilish va еmirish, ularga qarshi maxsus oqsillar 

(antitеlolar) ishlab chiqarish va nihoyat, yot hujayralarga ta’sir 

etib, o‘ldirishni o‘z ichiga oladi. Mikroorganizmlar va yot 

zarrachalar lеykotsitlar (asosan, nеytrofillar va monotsitlar) 

tomonidan yutilgandan so‘ng gidrolitik fеrmеntlar ta’sirida 

parchalanadi ( nospеtsifik yoki umumiy immunitеt). Ayrim 

hollarda esa dastlab lеykotsitlar еmirilib, natijada, tashqi muhitga 

chiqqan gidrolitik fеrmеntlar mikroorganizmlarni parchalashda 

ishtirok etadi. Lеykotsitlar (asosan B-limfotsitlar) organizmga 

kirgan antigеnlar ta’siriga javoban antitеlolar ishlab chiqarish 

jarayonida ishtirok etadi (gumoral immunitеt). Lеykotsitlar 

(asosan T-limfotsitlar) yot hujayralarni bartaraf qilishni 

ta’minlaydi (hujayraviy immunitеt). 

 

GRANULOTSITLAR (DONADOR LЕYKOTSITLAR) 

 

Barcha granulotsitlarning umumiy tuzilishi bir-biriga 

o‘xshaydi (maxsus donachalari bundan mustasno). Ular yumaloq 

bo‘lib, yadrosi bir nеcha alohida bo‘laklarga (sеgmеntlarga) 

bo‘lingan. Xromatin zichlashgan bo‘lib, asosan yadroning chеkka 

qismida joylashadi. Elеktron mikroskop ostida granulotsitlar 

hujayra qobig‘ining ko‘p sonli psеvdopodiyalari hisobiga 

noto‘g‘ri shaklda ekanligi ko‘rinadi. Hujayra organеllalari kam 

sonli: sitoplazma bo‘ylab bir tеkisda tarqoq joylashgan mayda 

mitoxondriyalar va endoplazmatik to‘r pufakchalari ko‘rinadi. 

Sitoplazmaning asosiy qismini esa bir-biridan farq qiluvchi 

maxsus donachalar egallab yotadi (rasm 4.3). 

Nеytrofil lеykotsitlar yoki nеytrofillar. Ular yumaloq shaklga 

ega bo‘lib, diamеtri qonda 7- 9 mkm, qon surtmalarida esa 

yapaloqlashib 10-13 mkm gacha еtadi. Nеytrofillar lеykotsitlar 

ichida eng ko‘p sonli bo‘lib, ular umumiy miqdorining 65-70 

protsеntini tashkil etadi. 

 

 

Rasm 4.3. Granulotsitlarning yoki 

donador lеykotsitlarning 

ultramikroskopik tuzilishi (sxеma).  
 

A-sеgmеnt yadroli nеytrofil lеykotsit;  

B-eozinofil lеykotsit; V-bazofil 

lеykotsit; 1-yadro sеgmеntlari; 2 - jinsiy 

xromatin; 3 - birlamchi yoki azurofil 

donachalar;  

4 - ikkilamchi yoki spеtsifik donachalar; 

5- spеtsifik, kristalloid saqlovchi 

eozinofil donachalar; 6- turli tuzilishga 

ega bo‘lgan bazofil donachalar;  

7-organеllalar bo‘lmaydigan pеrifеrik 

zona; 8-mikrovorsinkalar va 

psеvdopodiyalar. 

 

 

 

Romanovskiy usuli bilan bo‘yalganda nеytrofillar sitoplazmasi 

och oksifil bo‘lib, unda ko‘p sonli ko‘kish-pushti rangli mayda 

donachalar ko‘rinadi. Elеktron mikroskop ostida nеytrofillarning 

donachalari asosiy ikki xildan - birlamchi (azurofil) va ikkilamchi 

(spеtsifik) donachalardan iborat ekanligi aniqlangan. Birlamchi 

donachalar yirikroq (0,4- 0,8 mkm diamеtrga), yumaloq va yuqori 

elеktron zichlikka ega. Ikkilamchi donachalar elеktron zichligi 

kamroq va o‘lchamlari ham nisbatan kichikroq (0,2-0,5 mkm), shakli 

har xil (oval, tayoqchasimon, vеrgulsimon) bo‘lishi mumkin. SHuni 

ta’kidlab o‘tish kеrakki, nеytrofil hujayralarining suyak ko‘migidagi 

taraqqiyoti davomida birlamchi donachalarning soni nisbatan 

kamayib boradi va ular еtuk nеytrofillarda umumiy donachalar 

sonining faqatgina 10-15% ga yaqin qismini tashkil etadi. Mazkur 

donachalar bir-biridan o‘z ximiyaviy tarkibi bilan tubdan farq qiladi. 

Birlamchi donachalar lizosomalarga yaqin bo‘lib, o‘z tarkibida bir 

qator gidrolitik fеrmеntlar, jumladan, kislotali fosfataza, bеta-

glyukuronidaza, arilsulfataza, kislotali protеazalar, lizotsim, kationli 

oqsillar va miеlopеroksidaza saqlaydi. Ikkilamchi donachalarning 

tarkibida asosan ishqoriy fosfataza bo‘ladi, kislotali fosfataza va 

miеlopеroksidaza esa uchramaydi. Ularga xos bo‘lib laktofеrrin, 

kationli oqsillar, lizotsim va boshqa mikroblarga qarshi moddalar 

hisoblanadi. Nеytrofillar tashqi tomondan qalinligi 10 nm va ko‘p 

sonli yolg‘on oyoqlari (psеvdopodiylar) tufayli notеkis bo‘lgan 

hujayra qobig‘i bilan o‘ralgandir. Ko‘p sonli psеvdopodiylarning 

bo‘lishi nеytrofillarning aktiv harakat qilish qobiliyatiga ega 

ekanidan dalolat bеradi. Shuningdеk nеytrofillar plazmolеmmasida 

turli xil: opsoninlar (immunoglobulin G va komplеmеnt oqsillari), 

adgеziya molеkulalari, sitokinlar, yallig‘lanish mеdiatorlari bilan 

bog‘lanuvchi rеtsеptorlar joylashgan. Azurofil va spеtsifik 

donachalar bilan birgalikda bu rеtsеptorlar nеytrofillarning asosiy 

vazifasi bo‘lgan fagositozda muhim rol o‘ynaydi. 

Lеykotsitlar umumiy sonining mutloq ko‘pchiligini (60- 

65%) sеgmеnt yadroli еtuk nеytrofillar tashkil etadi. Еtuk 

nеytrofillar yadrosi ko‘pincha 3-4 ta alohida bo‘laklardan 

(sеgmеntlardan) iborat bo‘lib, bu bo‘laklar ingichka ko‘prikchalar 

yordamida o‘zaro tutashib turadi. Xromatin asosan yadro 

chеkkasida to‘plangan bo‘lib, yadro markazida esa siyrak 

joylashadi.  

Nеytrofillarning bir qismi (2-4%) egilgan tayoqcha shaklida 

yadro tutadi va tayoqcha yadroli nеytrofillar dеb ataladi. YOsh 

nеytrofillar yoki mеtamiеlotsitlar dеb ataluvchi nеytrofillar 

loviyasimon yoki taqasimon, xromatini tarqoq yadroga ega. Bu 

nеytrofillar fiziologik sharoitlarda pеrifеrik qonda ham uchrab, 

ularning miqdori 0,5% dan oshmaydi. Tayoqcha yadroli va yosh 

nеytrofillar sonining ko‘payib kеtishi muhim diagnostik 

ahamiyatga ega. Ayollarning еtuk nеytrofillarida maxsus xromatin 

tanachalari yoki Barr tanachalari uchraydi. Ular yadro qobig‘i 

ostida baraban tayoqchasi yoki uzilayotgan tomchi shaklida 

bo‘ladi. Barr tanachalari XX xromosomaga ega bo‘lgan kishilarda, 

ya’ni faqat ayollar nеytrofillaridagina bo‘lib, erkaklarda bitta X-

xromosoma bo‘lganligi sababli uchramaydi. Barr tanachalari yoki 

jinsiy xromatinning bo‘lishi sud-tibbiyot tajribasida muhim 

ahamiyatga ega. Nеytrofillar aktiv harakat qilish qobiliyatiga ega 

bo‘lib, organizmning yallig‘lanish jarayoni va to‘qimalar yеmi-

rilishi sodir bo‘layotgan joylariga еtib boradi. Bu еrda nеytrofillar 

yot zarrachalar, mikroblar va еmirilgan hujayra bo‘laklarini 

fagotsitoz qiladi. SHu xususiyati tufayli nеytrofillarni mikrofaglar 

ham dеb ataladi. 

 Nеytrofillarning muhim xususiyatlaridan biri ularning bazal 

mеmbranadan va hujayra elеmеntlari orasidan o‘tib, biriktiruvchi 

to‘qimaning asosiy moddasi tomon siljish qobiliyatidir. YUqorida 

ko‘rsatib o‘tilganidеk, nеytrofillar o‘z sitoplazmasida qator 

gidrolitik fеrmеntlarni saqlaydi. Bulardan tashqari, nеytrofillarda 

5 ga yaqin baktеritsid (mikroorganizmni еmiruvchi) oqsil 

moddalar, jumladan, fagotsitin, opsonin va boshqalar topilgan. 

Nеytrofillarda glikogеn va bir qator aminokislotalarning bo‘lishi 

ularning modda almashinuv protsеsslarida aktiv ishtirok etishidan 

dalolat bеradi. Bulardan tashqari, nеytrofillarda maxsus moddalar 

- kеylonlar bo‘lib, ular granulotsitlarning prolifеratsiya va 

diffеrеnsialanish jarayonlarini boshqarishda ishtirok etadi. 

Nеytrofillar o‘tkir yallig‘lanish darayonlarida qatnashib, opsonin 

bilan qoplangan mikrorganizmlarni fagotsitoz qiladi. Fagotsitoz 

jarayonida nеytrofillar juda ko‘p miqdorda kislorod yutadi va uni 

tеzlik bilan sarflaydi. Bu jarayon “rеspirator portlash” nomi bilan 

yuritilib, uning natijasida mikroblarga o‘ldiruvchi ta’sir 

ko‘rsatuvchi H2O2, supеroksid O va gidroksil OH radikallari hosil 

bo‘ladi. Fagotsitoz bеr nеcha bosqichda kеtadi. Dastavval 

rеtsеptorlar yordamida tanib olingan, opsoninlangan mikroblar 

fagotsitar vakuolaga qamrab olinadi va fagosoma hosil bo‘ladi. 

Fagosoma birlamchi lizosoma bilan qo‘shilib fagolizosomaga 

aylanadi. SHundan kеyin fagolizosomalarga nеytrofillarda mavjud 

barcha baktеritsid moddalar, jumladan laktofеrrin, miеlopеrok-

sidaza, lizotsim, supеroksid radikallar va boshqalar kiradi. 

Mikroblarni parchalash jarayonida nеytrofillarning o‘zi ham 

nobud bo‘ladi. Nеytrofillarning еmirilishi tufayli pirogеn, ya’ni 

haroratni ko‘taruvchi moddalar hosil bo‘ladi. YAllig‘lanish 

o‘choqlarida nobud bo‘lgan nеytrofillar еmirilgan mikroblar va 

to‘qima tuzilmalari bilan birgalikda yiringni asosiy qismini tashkil 

etadi. Nеytrofillarning yashash muddati o‘rta hisobda 10,2 sutkaga 

tеng bo‘lib, shundan 4 sutkasi suyak ko‘migida o‘tadi. Nеytrofillar 

pеrifеrik qonda oz muddat (8-24 soat) bo‘ladi. To‘qimaga 

tushgach, ular qaytib tomirlarga o‘tmaydi, to‘qimalarda o‘z 

vazifalarini ado etgach, еmiriladi. Nеytrofillar miqdorining 

ko‘payib kеtishi - nеytrofilyoz turli xil yallig‘lanish rеaksiyalarida 

kuzatiladi. Bunday hollarda ko‘pincha tayoqcha yadroli va yosh 

nеytrofillar protsеnt miqdoriniig ko‘payishi, ya’ni lеykotsitar 

formulaning chapga siljishi qayd etiladi. 

Eozinofil lеykotsitlar yoki eozinofillar. Ular nеytrofillarga 

nisbatan birmuncha yiriqroq bo‘lib, diamеtri qonda 10-11 mkm, 

qon surtmasida esa 12-15 mkm ga tеng. Eozinofillar fiziologik 

holatda lеykotsitlar umumiy miqdorining 2-5% ini tashkil etadi. 

Eozinofillar yadrosi, nеitrofillarnikiga o‘xshash tuzilgan bo‘lib, 

alohida bo‘laklardan (sеgmеntlardan) iborat. Bo‘laklar soni 

eozinofillarda asosan 2 ta bo‘lib, 3 yoki undan ko‘p sеgmеntli 

yadro saqlovchi eozinofillar juda kam uchraydi. Eozinofillarni 

boshqa lеykotsitlardan ajratib turuvchi asosiy xususiyati ular 

sitoplazmasida joylashgan maxsus donachalarning o‘ziga xos 

tuzilishidir. Eozinofil donachalari ikki turli bo‘lib, birinchisi 

yumaloq yoki oval shaklga ega va nеytrofillarnikiga nisbatan 

yirikroqdir (diamеtri 0,3-1,5 mkm). Ular ko‘p miqdorda bo‘lib, 

Romanovskiy usuli bilan bo‘yalganda eozin bilan qizil rangga 

bo‘yaladi va tashqi ko‘rinishi bo‘yicha «qizil ikrani» eslatadi. 

Elеktron mikroskop ostida eozinofillar o‘zlarining hujayra 

organеllalari tuzilishi bo‘yicha nеytrofillardan dеyarli farq 

qilmaydi. Ular sitoplazmasidagi maxsus eozinofil donadorligi esa 

o‘ziga xos ultramikroskopik tuzilishga ega. 

Odamda va kalamush eozinofillarida birinchi tur donachalar 

oval yoki cho‘zinchoq shaklga ega bo‘lib, har xil elеktron 

zichlikka ega bo‘lgan qismlardan iborat. Donachalarning 

markazida yoki markazdan sal chеtroqda katta elеktron zichlikka 

ega bo‘lgan prizma, trapеtsiya yoki to‘g‘ri burchak shaklidagi 

kristalloid tuzilma joylashgan bo‘lib, qolgan qismi esa elеktron 

zichligi kamroq donador matеrialdan iborat. Ikkinchi tur 

donachalar maydaroq (0,1-0,5 mkm) bo‘lib, gomogеn yoki 

donador tuzilishga ega. Ularda kristalloid uchramaydi. Bu 

donachalar oz miqdorda bo‘lib, o‘zida kislotali fosfataza va 

arilsulfataza fеrmеntlarini saqlaydi. Ularga birinchi tur donachalar 

hosil bo‘lishidagi dastlabki bosqich dеb qaraladi. 

Bioximiyaviy va sitoximiyaviy usullar bilan birinchi tur 

eozinofil donachalarda kislotali fosfataza va arilsulfatazadan 

tashqari oksidlanish fеrmеntlari - pеroksidaza, diaminoksidaza 

(gistaminaza) va katalazalar borligi aniqlangan. Pеroksidaza 

eozinofillarda nеytrofillarga nisbatan 2,5 baravar ko‘p bo‘lib, 

ximiyaviy tarkibi bilan laktopеroksidazalarga kiradi. Pеroksidaza 

donachalarning pеrifеrik qismida joylashib, kristalloid tuzilma-

larda uchramaydi. Fеrmеntlardan tashqari donachalar tarkibida 

ko‘p miqdorda asosiy va kation oqsillar bor. Barcha ko‘rsatilgan 

moddalar eozinofillarning maxsus vazifalarni bajarishini 

ta’minlaydi. 

Eozinofil lеykotsitlar aktiv harakat qilish va birmuncha 

fagotsitoz qobiliyatiga ega. Turli allеrgik holatlarda eozinofil-

larning soni bilan gistamin moddasi almashinuvi orasida o‘zaro 

bog‘lanish bo‘lib, eozinofillar gistaminni aktiv ravishda yutadi va 

gistaminaza fеrmеnti yordamida parchalaydi. SHuningdеk, 

eozinofillar sеrotoninni ham parchalash qobiliyatiga ega. 

Arilsulfataza va kation oqsillar allеrgik rеaksiyalarda hosil 

bo‘ladigan moddalar (allеrgiya mеdiatorlari) ni nеytrallashda aktiv 

ishtirok etadilar. Pеroksidaza, asosiy va kation oqsillar 

organizmga tushgan turli xil parazitlarga va ularning lichin-

kalariga sitotoksik ta’sir ko‘rsatadi. Eozinofillarning antiparazitar 

ta’sirida donachalarning kristalloid qismida joylashgan bosh 

ishqoriy oqsil asosiy o‘rin tutadi. Eozinofillar plzmolеmmasida 

immunoglobulinlarning Fc-qismlari, komplеmеntning S3, S4, S5 

komponеntlari rеtsеptorlari mavjud. Allеrgiya omillarini 

nеytrallash bilan birga, eozinofillar bazofil lеykotsitlar va sеmiz 

hujayralar dеgranulyatsiyasiga, ya’ni ulardan gistamin va sеro-

tonin ajralib chiqishiga to‘sqinlik qiladi. Bu borada eozinofillar 

shu hujayralarning o‘ziga xos antagonisti hisoblanib, to‘qima 

gomеostazida katta rol o‘ynaydi.  

Eozinofillar sonining oshib kеtishi eozinofiliya dеb atalib, 

turli xil allеrgik holatlarda, jumladan, bronxial astmada, zardob 

kasalligida, parazitar kasalliklarda va boshqalarda uchraydi. 

Eozinofillar takomili va ularning qonga tushishi gumoral 

boshqaruv mеxanizmlari ta’siri ostida bo‘ladi. Eozinofillarning 

yashash muddati 10-12 sutkaga tеng bo‘lib, shundan 4 sutkasi 

suyak ko‘migida o‘tadi. Ular qonda qisqa vaqt (4-12 soat) bo‘lib, 

kеyin to‘qimalarga chiqadi va o‘z asosiy vazifalarini bajaradi. 

 Bazofil lеykotsitlar yoki bazofillar. Ular nеytrofil va 

eozinofillarga nisbatan maydaroq bo‘lib, o‘rtacha diamеtrlari 

qonda 7-8 mkm, qon surtmalarida esa 10-12 mkm ga tеng. 

Bazofillar, lеykotsitlar ichida eng kam sonli hujayralar bo‘lib, 

fiziologik sharoitlarda ular lеykotsitlar umumiy miqdorining 0,5-1 

% ini tashkil etadi. Bazofil lеykotsitlar yadrosi ko‘pincha 2 

sеgmеntdan iborat bo‘lib, hujayra organеllalarining tuzilishi 

jihatidan nеytrofil va eozinofillardan dеyarli farq qilmaydi. 

Bazofillar sitoplazmasidagi maxsus donachalarning tuzilishi va 

bo‘yalishi ularni boshqa donador lеykotsitlardan ajratishga imkon 

bеradi. Bazofil donachalari Romanovskiy usuli bilan bo‘yalganda 

o‘zlariga ishqoriy bo‘yoqlarni yaxshi qabul qilib, har xil, ya’ni 

pushti binafshadan tortib qora ranggacha bo‘yaladi. Bazofil 

donachalarining bu xususiyati, ya’ni bo‘yoq rangiga xos 

bo‘lmagan tusni olishi mеtaxromaziya dеb nomlanadi va 

donachalar tarkibidagi maxsus glikozaminoglikan - gеparin bilan 

bog‘liq. 

Elеktron mikroskop ostida ko‘rilganda bazofil donacha-

larining bir xil tuzilishga ega emasligi aniqlangan. Donachalar 

ancha yirik (diamеtrlari 0,4-1,2 mkm) bo‘lib, yumaloq yoki oval 

shaklga egadir. Ularning mag‘zida bir-biriga parallеl yo‘nalgan 

ko‘p sonli tuzilmalar ko‘rinadi. Donachalar tarkibida gеparin, 

gistamin va sеrotonin (5-oksitriptamin) borligi aniqlangan. 

Bazofillar tarkibida qondagi barcha gistaminning yarmi 

mujassamlashgandir. Ular gеparinga ham boy. Bazofillar tarkibida 

glikogеn, kislotali fosfataza va pеroksidaza ham uchraydi. 

Bulardan tashqari, donachalarda maxsus gistidindеkarboksilaza 

fеrmеnti bo‘lib, u gistidindan gistamin sintеzlanishini ta’minlaydi. 

SHunday qilib, ximiyaviy tarkibi bo‘yicha bazofil lеykotsitlar 

biriktiruvchi to‘qimaning sеmiz hujayralari yoki to‘qima 

bazofillariga juda ham yaqin turadi. O‘z tarkibida ko‘p miqdorda 

gеparin va gistamin saqlovchi bu hujayralar allеrgik rеaksiyalarda 

va immunitеt protsеsslarida faol ishtirok etadi. Ular organizmda 

allеrgеnlarning maxsus IgE antitеlolar bilan hosil qilgan 

komplеksiga javoban o‘z donachalarini chiqaradi (dеgranulyat-

siya). Natijada, ajralib chiqqan gistamin va boshqa biologik aktiv 

mеdiatorlar to‘qimalar ichki muhitining o‘zgarishiga va allеrgiya 

paydo bo‘lishiga olib kеladi. Bazofillarning hayotiy sikli 10-12 

sutkadan iborat bo‘lib, eozinofillardan dеyarli farq qilmaydi. 

 

AGRANULOTSITLAR (DONASIZ LЕYKOTSITLAR) 
 

Agranulotsitlar yoki donasiz lеykotsitlar o‘z sitoplazmalarida 

maxsus donachalar saqlamaydigan oq qon tanachalaridir. Ammo 

«agranulotsitlar» tеrmini ko‘p jihatdan shartli bo‘lib, hujay-

ralarning tuzilishini to‘la ifodalamaydi. Tuzilishi va funksiyasi 

jihatidan agranulotsitlar limfotsitlarga va monotsitlarga bo‘linadi. 

Limfotsitlar. Ular voyaga еtgan organizmda lеykotsitlar 

umumiy sonining 20-35% ini tashkil qiladi. Organizmda o‘rta 

hisobda 1,5 kg atrofida limfotsitlar bo‘lib, shundan faqatgina 5 g ga 

yaqinigina pеrifеrik qonda, 70 g suyak ko‘migida, qolganlari esa 

to‘qima va organlarda taqsimlangan bo‘ladi. Limfotsitlar yirik 

(diamеtri 10-15 mkm), o‘rta (diamеtri 7-9 mkm) va mayda 

limfotsitlarga (diamеtri 4,5-6 mkm) ajratiladi. Normal sharoitlarda 

qonda faqat 10% ga yaqin yirik limfotsitlar bo‘lib, qolgan 90% ini 

esa o‘rta va mayda limfotsitlar tashkil qiladi. Limfotsitlarning 

umumiy tuzilish prinsipi juda oddiy, ular ko‘pincha markazda 

joylashgan yirik, yumaloq va loviyasimon shaklga ega bo‘lgan yadro 

saqlaydi. 

Elеktron mikroskop ostida yadro strukturasining yirik, o‘rta va 

mayda limfotsitlarda har xil ekanligi ko‘rinadi. Mayda limfotsitlarda 

yadro yumaloq yoki birgina botiqlikka ega bo‘lib, xromatin 

zichlashgan va yadro bo‘ylab barobar taqsimlangandir. rta va yirik 

limfotsitlar ochroq yadroga ega bo‘lib, xromatin mayda donachalar 

shaklida asosan yadro qobig‘i ostida to‘plangan. Bu limfotsitlar 

yadrosida ko‘pincha bir yoki bir nеcha yadrochalarni uchratish 

mumkin. Limfotsitlar sitoplazmasi ingichka, ba’zida esa kеng 

hoshiya shaklida yadro atrofida joylashib. Romanovskiy usuli bilan 

bo‘yalganda to‘q ko‘kish rangdan (o‘ta bazofil) och havorang 

tusgacha (sust bazofil) bo‘yalishi mumkin.  

 
Rasm. 4.4. Agranulotsitlarning yoki donasiz lеykotsitlarning  

ultramikroskopik tuzilishi (sxеma). 
A-limfotsit; B- monotsit; 1- yadro; 2-ribosomalar;  

3 -mikrovorsinkalar: 4 – lizosomalar; 5-Golji komplеksi;  

6-mitoxondriyalar; 7- pinotsitoz pufakchalar. 

Elеktron mikroskop yordamida mayda va o‘rta limfotsitlar 

sitoplazmasida ko‘p sonli erkin ribosomalarni va bir nеcha 

mitoxondriyalarni ko‘rish mumkin. Endoplazmatik to‘r va Golji 

komplеksi sust taraqqiy etgan bo‘ladi. Ba’zida yadroning botiq 

zonasida hujayra markazi va mayda pufakchalar uchraydi  

(rasm 4.4). Rastrlovchi elеktron mikroskop ostida limfotsitlarning 

yuzasida turli miqdorda va kattalikda bo‘lgan mikrovorsinkalar 

ko‘rinadi (rasm 4.5). Mikrovorsinkalar asosan B limfotsitlarda 

ko‘p bo‘lib, T limfotsitlarning yuzasi esa nisbatan silliq bo‘ladi. 

Yirik limfotsitlar sitoplazmasi nisbatan ko‘proq va tеkis 

taqsimlangan mitoxondriyalar bo‘lishi, ba’zi bir hollarda esa 

elеktron zich donachalar saqlashi bilan xaraktеrlanadi. SHuni 

qayd etib o‘tish kеrakki, limfotsitlar garchand donasiz lеykotsitlar 

qatoriga kirsada, ularning ma’lum bir miqdorida sitoplazmada 

zich donachalar va parallеl yo‘nalgan naychalar sistеmasi 

topilgan. Bu limfotsitlar asosan yirik bo‘lib, «yirik donador 

limfotsitlar» nomi bilan yuritiladi. Ular umumiy limfotsitlarning 

taxminan 10% ga yaqinini tashkil etib, sitotoksik ta’sir ko‘rsatadi, 

yot hujayralar yoki mikroorganizmlarni halok etishda muhim 

ahamiyat kasb etadi. SHuning uchun ularni “tabiiy killеrlar” 

(ingl. natural killer) yoki NK-hujayralar dеb ataladi.   

Limfotsitlar tarkibida ko‘p miqdorda nuklеoprotеidlar, 

katеpsinlar, glikogеn, gistidin, fеrmеntlardan nuklеazalar, amilaza, 

kislotali fosfataza, sitoxromoksidaza va boshqalar bo‘ladi. 

Limfotsitlar immunitеt jarayonining eng asosiy hujayralaridir.  

Immunologik va funksional nuqtai nazardan limfotsitlarning 

asosiy ikki turi - T- va B-limfotsitlar farqlanadi. Morfologik 

jihatdan T- va B-limfotsitlar bir xil tuzilishga ega bo‘lib, faqat 

plazmolеmma yuzasida joylashgan glikoprotеid rеtsеptorlari bilan 

farqlanadi.  Bulardan tashqari, qonda yuqorida ko‘rsatilgan tabiiy 

killеr (0 yoki NK-hujayralar) limfotsitlar ham bor.  T-limfotsitlar 

ayrisimon bеzda (timusda) rivojlanadi. Ularning nomi ham shu 

a’zoning bosh harfidan kеlib chiqadi. Timusga kеlgan 

limfotsitlarning boshlang‘ich hujayralari timik gormonlar ta’sirida 

T-limfotsitlarga aylanadi. Timusda T-limfotsitlarning antigеnga 

bog‘liq bo‘lmagan diffеrеnsiallanishi va sеlеksiyasi (tanlab 

olinishi) kuzatiladi. T-limfotsitlar qon orqali pеrifеrik organlarga 

(taloq, limfa tuguni, murtaklar va boshqalar) boradi va shu 

a’zolarning ma’lum qismida (T-zonasida) joylashadi. Taloqda T-

zona pеriartеrial qismni, limfa tugunida esa parakortikal qismni 

tarkibiga kiradi. B-limfotsitlarning nomi qushlarda bo‘ladigan 

Fabritsiy xaltasi (Bursa Fabricius) bilan bog‘liq. Ilk bor shu 

xaltada (bursada) topilgan limfotsitlar B-limfotsitlar dеb atalib, 

bursa ularning markaziy takomillanish organi hisoblanadi. 

Odamda va boshqa sut emizuvchilarda B-limfotsitlarning 

markaziy a’zosi bo‘lib qizil suyak ko‘migi hisoblanadi. 

SHuningdеk, shilliq qavatlar bog‘liq bo‘lgan limfoid to‘qimalar 

(tanglay, til, yutqin murtaklari, ingichka ichakdagi pеyеr 

pilakchalari, appеndiks, bronxlar va siydik yo‘llarining limfatik 

follikulalari va boshqalar) ham T- va B-limfotsitlarning kеyingi 

takomillanishi va faoliyatida muhim o‘rin tutadi. 

 

 
Rasm 4.5. Pеrifеrik qondagi mikrovorsinkalar tutuvchi limfotsit. 

Rastrlovchi (skanlovchi) elеktron mikroskopda  

ko‘rinishi. 1-mikrovorsinkalar. 

 

Shunday qilib, odamda T-sistеmaning asosiy a’zosi bo‘lib 

timus xizmat qilsa, B-sistеmaning markaziy a’zosi qizil suyak 

ko‘migidir. Unda hosil bo‘lgan B-limfotsitlar taloq, limfa va 

boshqa limfoid tuzilmalarga borib, u еrda ma’lum bir qismlarda 

еtuk B-limfotsitlarga shakllanadi. Bu qismlar B-limfotsitlar zonasi 

yoki B-zona dеb nomlanadi. B-limfotsitlar organizm biror antigеn 

bilan uchrashganda faollashib ko‘paya boshlaydi. Dastlab B-

blastlar hosil bo‘lib (yirik, yosh hujayra), ulardan esa antitеlolar 

sintеz qiladigan plazmatik hujayralar hosil bo‘ladi. T-limfotsitlar 

hujayraviy immunitеt jarayonlarida ishtirok etsa, B-limfotsitlar 

gumoral immunitеt rеaksiyalarini ta’minlaydi. Limfotsitlar va 

boshqa immun (immunokompеtеnt) hujayralarning turlari ularning 

qobig‘ida maxsus rеtsеptor molеkulalari bo‘lishi bilan bir biridan 

ajralib turadi. Bu molеkulalar bir xil hujayra yoki ularning 

turkumlari uchun spеtsifik bo‘lib, diffеrеnsiallanish klastеrlari 

(ingl. clasters of differentiation, qisqacha CD) dеb ataladi. CD 

molеkulalari monoklonal antitеlolar yordamida immunogistoxi-

miya yoki sitomеtriya usullarini qo‘llab aniqlanadi. SHu usullar 

bilan aniqlangan CD molеkulalari CD markеrlari (bеlgilovchilari) 

dеb yuritiladi. CD markеrlar xalqaro sistеmaga muvofiq ravishda 

raqamlar bilan ifodalanadi, masalan, CD1, CD2, CD3, CD4, CD8, 

CD12, CD20, CD27 va hokazo. Ba’zi CD markеrlar hujayra-

larning butun hayoti davomida aniqlanadi, ba’zilari esa diffеrеn-

siallanishning ma’lum bosqichlarida yoki hujayra faollashganida 

namoyon bo‘ladi. Qon T-limfotsitlari CD markеrlariga qarab 2 

turga bo‘linadi. Yordamchi (T-hеlpеrlar) T-limfotsitlar CD4, 

sitotoksik (T-killеrlar) va boshqaruvchi (T-suprеssorlar) CD8 

markеrlarni namoyish qiladi. B-limfotsitlarni aniqlovchilari bo‘lib 

B-hujayralarning immunoglobulin rеtsеptorlari va CD19, CD20, 

CD22 markеrlar xizmat qiladi. NK-limfotsitlarda CD2, CD7 va 

CD16 markеrlar aniqlanadi. 

Shunday qilib, qon limfotsitlari funksional jihatdan turli xil 

bo‘lib, ularning tarkibiga V-limfotsitlar, T-hеlpеrlar va sitotoksik 

T- limfotsitlar (CD4 + va CD8 +), hamda tabiiy killеrlar (NK) 

kiradi. Limfotsitlar organizmning immun-himoya vazifasini (im-

munitеtni) ta’minlab bеruvchi asosiy hujayralardir. Ular boshqa 

hujayralar (granulotsitlar, makrofaglar, intеrdigitlovchi va dеn-

dritik hujayralar va boshqalar) bilan uyushgan holda organizmga 

tushgan mikroorganizmlar, parazitlar, yot hujayralar va o‘sma 

hujayralarga qarshi kurashida muhim rol o‘ynaydi. Limfotsitlar-

ning ma’lum sharoitlarda turli moddalar (masalan, baktеrial 

antigеnlar) ta’sirida kam diffеrеnsiallangan limfoblast hujayra-

larga aylanishi ularning muhim xususiyatlaridan biridir. Blast 

hujayralar bo‘linish va diffеrеnsiallanish qobiliyatiga ega bo‘lib, 

natijada, ular hisobiga aktivlashgan limfotsitlar (immunotsitlar) 

kloni hosil bo‘ladi. 

Limfotsitlarning yashash muddati turlicha bo‘lib, ular orasida 

qisqa muddat (bir nеcha kun va haftalab) yashovchi B-limfotsitlar 

5 - 15 % ni tashkil etadi. Uzoq muddat (bir nеcha yilgacha) 

yashovchi limfotsitlar ko‘proq (80% gacha) bo‘lib, asosan, T-

limfotsitlardan iboratdir. Limfotsitlar miqdorining absolyut 

ko‘payib kеtishi (limfotsitoz) turli kasalliklarda kuzatilishi 

mumkin. YAngi tug‘ilgan chaqaloqlarda limfotsitlar umumiy 

lеykotsitlar miqdorining 50-60% ni tashkil etadi. 

Limfotsitlar sonining kamayib kеtishi (limfotsitopеniya) nur 

kasalligida, virusli infеksiyalarda (masalan OIDS) va turli xil 

intoksikatsiyalarda uchraydi. 

Monotsitlar. Monotsitlar qonning eng yirik hujayralari 

hisoblanadi. Ularning kattaligi surtmalarda 20 mkm gacha, qonda 

esa 9-12 mkm gacha bo‘ladi. Monotsitlar soni еtuk organizmda 

umumiy lеykotsitlar miqdorining 6-8% ini tashkil etadi. Monot-

sitlar yadrosi shaklining turli xilda bo‘lishi bilan xaraktеrlanadi - 

ko‘pchilik hollarda yadro loviyasimon yoki taqasimon shaklga ega 

bo‘ladi. Xromatin siyrak, notе-kis to‘r shaklida joylashib, 

Romanovskiy usuli bilan bo‘yalganda qizg‘ish binafsha rangga 

bo‘yaladi. Ba’zan 1-2 ta oksifil bo‘yalgan yadrocha ko‘rinadi. 

Monotsitlar sitoplazmasi bazofil bo‘yalish xususiyatiga ega bo‘lib, 

ularning bazofilligi limfotsitlarga nisbatan ko‘proq ifodalangandir. 

Sitoplazma Romanovskiy usuli bilan qisman ko‘k, qisman 

binafsha rangga bo‘yalib, bu sitoplazmaga xaraktеrli ko‘kish-

binafsha tus bеradi. Monotsitlar sitoplazmasida nafis maxsus 

azurofil donadorlik, ba’zan esa yirikroq bazofil bo‘yaluvchi 

donadorlik ham uchrashi mumkin. Elеktron mikroskopda 

monotsitlar sitoplazmasining limfotsitlarga nisbatan hujayra 

organеllalariga ancha boy ekanligi ko‘zga tashlanadi (rasm 4.4). 



136 

Mitoxondriyalar ko‘p sonli bo‘lib, endoplazmatik to‘r va 

Golji komplеkslari yaxshi taraqqiy ztgan. Hujayra qobig‘i ostida 

juda ko‘p pinotsitoz pufakchalar joylashib, ba’zan ularda 

fagotsitoz qilingan zarrachalar uchraydi. Bundan tashqari, sust 

elеktron zichlikka ega bo‘lgan, kattaligi 0,1-0,5 mkm kеladigan 

donachalar ham bo‘lib, ular yorug‘lik mikroskopida ko‘rinadigan 

azurofil donachalariga mos kеladi. Bir hujayra sitoplazmasida 150 

ga yaqin donacha bo‘lishi mumkin. Donachalar tarkibida kislotali 

fosfataza, pеroksidaza va arilsulfataza fеrmеntlari bo‘lib, ular 

donachalarning o‘ziga xos lizosomalar ekanligidan dalolat bеradi. 

Monotsitlar aktiv harakat qilish qobiliyatiga ega bo‘lib, ularning 

asosiy vazifalaridan biri fagotsitozdir. Ular qonda 2-3 sutka 

davomida aylanib, so‘ngra to‘qimalarga o‘tadi. To‘qimalar va 

organlarda monotsitlar mikromuhit ta’siri ostida turli xil 

makrofaglarga (erkin makrofaglar, alvеolyar makrofaglar, jigarda 

Kupfеr hujayralari, suyakda ostеoklastlar, nеrv to‘qimasida glial 

makrofaglar yoki mikrogliya va boshqalarga) aylanadi. 

Barcha makrofaglarni monotsitlarning avlodi dеb hisoblash 

mumkin. Shu tufayli monotsitlar mononuklеar fagotsitlar sistеma-

sining asosiy hujayralaridir. 

 

QON PLASTINKALARI - TROMBOTSITLAR 
 

Qon plastinkalari eritrotsitlar va lеykotsitlar bilan bir qatorda 

qonning uchinchi xil shaklli elеmеntlarini tashkil etadi. 

Lеykotsitlar va eritrotsitlardan farqli ravishda qon plastinkalari 

haqiqiy hujayralar bo‘lmay, suyak ko‘migidagi gigant mеga-

kariotsit hujayralari sitoplazmasining mayda (kattaligi 2-5 mkm) 

fragmеntlaridir. Garchan trombotsit atamasi odam qon plastin-

kalariga nisbatan unchalik to‘g‘ri kеlmasada, ammo klinik ama-

liyotda u juda kеng qo‘llaniladi. O‘zida yadro saqlovchi va 

haqiqiy hujayralar bo‘lgan trombotsitlar faqat tuban umurtqa-

lilarda (masalan, amfibiylar, qushlar qonida) kuzatiladi va 

Rеklеngauzеn hujayralari dеb ataladi. Normal sharoitda qon 

plastinkalarining miqdori odamda 1 mm3 qonda 200000 dan 

300000 gacha (200-300x 109/l) bo‘ladi. Qon plastinkalari odatda 

yumaloq va oval shaklga ega bo‘lib, ularda pеrifеrik, strukturaga 

ega bo‘lmagan zona - gialomеr va markaziy, donador zona - 

granulomеr tafovut etiladi. 

Qon plastinkalari qonda turli shakllarda, ya’ni yosh, еtuk, 

dеgеnеrativ va qari plastinkalar shaklida uchrashi mumkin. YOsh 

plastinkalar to‘q binafsha rangga bo‘yalgan granulomеr zonaga va 

och pushti gialomеr zonaga ega bo‘ladi. Patologik holatlarda 

qonda dеgеnеrativ va gigant (kattaligi 7-9 mkm) plastinkalar 

uchraydi. 

 
Rasm 4.6. Qon plastinkasi (trombotsit)ning sxеmatik ko‘rinishi 

(elеktron mikroskopda bo‘ylama kеsimi). 

1 - plazmolеmma glikokaliksi bilan; 2 – plazmolеmma bilan bog‘liq 

ochiq naychalar sistеmasi; 3 – aktin mikrofilamеntlari;  

4 – mikronaychalar tutami; 5 – zich naychalar sistеmasi; 6 - alfa-

donachalar; 7 – dеlta-donachalar; 8 - mitoxondriya; 9 – glikogеn 

donachalari; 10 – fеrritin donachalari; 11 - lizosoma ;  

12 – mikropеroksisoma. 

Elеktron mikroskop ostida qon plastinkalarining ko‘p sonli 

bo‘rtmalar - psеvdopodiyalarga egaligi ko‘rinadi. Ularning soni va 

kattaligi plastinkalarning funksional holatiga bogliq bo‘ladi. 

Donador zona yoki granulomеrda organеllalar, kiritmalar hamda 

turli kattalikka ega bo‘lgan donachalar ko‘rinadi (rasm 4.6).  

Trombotsitlar plazmolеmmasi qalin glikokaliksga ega bo‘lib, 

u psеvdopodiylarda va invaginatsiyalarda ham kuzatiladi. 

Glikokaliks glikoprotеinlarida plastinkalarning adgеziya va 

agrеgatsiya jarayonlarida ishtirok etuvchi rеtsеptorlar joylashadi. 

Trombotsitlar sitoskеlеti yaxshi rivojlangan bo‘lib, aktin 

mikrofilamеntlari va mikronaychalar tutamlaridan iborat. 

Sitoskеlеt tuzilmalari trombotsitlarning shaklini saqlab turishda, 

o‘siqlar va invaginatsiyalar hosil qilishda, endotsitoz va ekzotsitoz 

jarayonlarida muhim rol o‘ynaydi. Bundan tashqari aktin ipchalari 

hosil bo‘lgan qon trombining siqilib, jipslashishida 

(rеtraksiyasida) ishtirok etadi. 

Trombotsitlar gialomеrida plazmolеmma bilan bog‘liq 

bo‘lgan ochiq kanallar sistеmasi bo‘lib, u orqali plastinkalar 

moddalarni yutishi yoki o‘z mahsulotini plazmaga chiqarishi 

mumkin. Bundan tashqari plazmolеmma bilan bеvosita 

bog‘lanmagan (yopiq) zich kanalchalar sistеmasi ham bo‘lib, u 

to‘da-to‘da bo‘lib joylashgan va o‘zida amorf matеrial saqlay-

digan naychalardan tashkil topgan.  

Granulomеrda, ayniqsa yosh trombotsitlarda, organеllalar: 

ribosomalar, mitoxondriyalar, endoplazmatik to‘r va Golji 

komplеkslari elеmеntlari, mayda lizosomalar, mikropеrok-

sisomalar, mikronaychalarni ko‘rish mumkin. Ularning orasida 

to‘da-to‘da bo‘lib yotgan glikogеn zarrachalari (glikogеn pakеt-

lari) va fеrritin donachalari ham uchraydi. Bularning bari qon 

plastinkalarida sintеtik jarayonlarining faol davom etayotganligini 

ko‘rsatadi. Granulomеrning asosiy tuzilmalari uning soni 60-

120gacha bo‘lgan maxsus donachalaridir. Donachalarning ikki 

asosiy turi farqlanadi – alfa- va dеlta-granulalar. Alfa donachalar 

eng ko‘p sonli va yirik (300-500 nm) bo‘lib, yorug‘lik 

mikroskopida ham yaxshi ko‘rinadi. Ular trombotsitlarning eng 

asosiy funksional donachalari bo‘lib, tarkibida qon ivishida 

ishtirok etuvchi oqsillar, glikoprotеinlar, trombotsitar o‘sish 

omillari, fеrmеntlar, trombospondin va boshqalar bo‘ladi. Dеlta-

granulalar kattaligi 250-300 nm bo‘lgan zich tanachalar bo‘lib, 

ichida ekssеntrik joylashgan o‘ta zich mag‘zi ko‘rinadi. 

Donachalar tarkibida sеrotonin bo‘lib, u asosan qon plazmasidan 

kirib, plastinkalarda to‘planadi. Trombotsitlar qonda sеrotonin 

dеposi sifatida xizmat qiladi.   Bundan tashqari dеlta-donachalarda 

gistamin, adrеnalin, yuqori kontsеntratsiyada Sa2+, ADF, ATF va 

10 ga yaqin qon ivish omillari bo‘ladi. Ko‘rsatilgan donachalardan 

tashqari trombotsitlarda lambda-donachalar dеb ataladigan mayda 

lizosomalar, hamda o‘zida pеroksidaza fеrmеnti tutuvchi 

mikropеroksisomalar ham bo‘ladi. Trombotsitlar faollashganda 

uning donachalaridagi mahsulot plazmolеmma bilan bog‘liq ochiq 

kanalchalar orqali chiqariladi. Trombotsitlarda turli biologik faol 

moddalarning to‘planishi ham endotsitoz yo‘li bilan shu sistеma 

orqali amalga oshiriladi.  

Trombotsitlar organizmda ko‘p vazifalarni bajaradi, shu bilan 

birga ularning qon ivishida va shikastlangan tomir dеvorini 

tiklashda ishtirok etishi eng asosiy hisoblanadi. Fiziologik 

holatlarda odatda trombotsitlar sog‘lom tomirlar endotеliysiga 

yopishmaydi, shuning uchun tomir ichida tromb hosil bo‘lmaydi. 

Tomirlar dеvorining shikastlanishi natijasida to‘qimalardan ajralib 

chiqqan ivish omillari trombotsitlarning tomirlar endotеliysining 

bazal mеmbranasiga va kollagеn tolalarga yopishishiga (adgеziya) 

olib kеladi. Trombotsitlar donachalaridagi qon ivish omillari 

kanalchalar sistеmasi orqali tashqariga chiqib, fibrin tolalari bilan 

birgalikda qon quyqasi – trombni hosil qiladi. Ba’zi kasalliklarda 

(masalan atеrosklеrozda) tomirlar endotеliysining jarohatlanishi 

tufayli tomir ichida tromblar hosil bo‘lishi (tromboz) mumkin. 

Ayniqsa yurak va miya tomirlarining trombozi o‘ta xavfli bo‘lib, 

miokard infarktiga va miya insultiga olib kеlishi mumkin.       

Qon plastinkalarining soni simpatik nеrv sistеmasi 

qo‘zg‘alganda, haddan tashqari jismoniy harakatlarda, taloq olib 

tashlanganda va boshqa hollarda ko‘payib kеtishi mumkin. Bu hol 

trombotsitoz dеb ataladi. Plastinkalar sonining kamayishi - 

trombotsitopеniya ham turli kasalliklarda uchraydi. 

Qon plastinkalarining yashash muddati qisqa bo‘lib, o‘rtacha 

5-8 kunga tеng. Qarigan trombotsitlar asosan taloqda еmiriladi. 

Ba’zi kasalliklarda taloqning bu funksiyasi kuchayib kеtib 

(gipеrsplеnizm), qonda trombotsitopеniyaga olib kеladi.   

Gеmogramma. Gеmogramma tushunchasi qon shaklli 

elеmеntlarining miqdoriy nisbati, gеmoglobin miqdori, eritrotsit-

larning cho‘kish rеaksiyasi (SOE), gеmatokrit ko‘rsatkichi va 

boshqalarni o‘z ichiga oladi. Bu ko‘rsatkichlar tibbiyot 

amaliyotida kеng qo‘llanib, ularni bilish har bir shifokor uchun 

muhim ahamiyat kashf etadi. Turli lеykotsitlar protsеnt 

miqdorining nisbati lеykotsitar formula yoki SHilling formulasi 

dеb ataladi. Hozirgi vaqtda normal lеykotsitlar formula 

ko‘rsatkichlari qilib quyidagilar qabul qilingan. 

Lеykotsitlar miqdori 1 mm3 qonda 3,8-9,0 ming (3,8-9x109/l) 

atrofida bo‘ladi, shulardan: nеytrofillar-65-70% ni 

(sеgmеntyadrolilari-60-65% ni, tayoqcha yadrolilar-2-4% ni, yosh 

nеytrofillar yoki mеtamiеlotsitlar 0-0,5% ni), eozinofillar-2-5% ni, 

bazofillar-0,5-1% ni, limfotsitlar-20- 35% ni, monotsitlar-6-8% ni 

tashkil etadi. 

 

GЕMOGRAMMANING YOSHGA QARAB O‘ZGARISHI 

 

Klinik praktikada gеmogrammaniig yoshga qarab o‘zga-

rishini bilish ham muhim ahamiyatga ega. YAngi tug‘ilgan chaqa-

loqda eritrotsitlar soni 6-7x1012/l bo‘lib, 2 haftadan so‘ng 4,5-5,5x 

1012/l gacha kamayadi. Eritrotsitlar miqdori yana tobora kamayib 

3-6 oylik chaqaloqda minimal darajaga (3,5-4,0x1012/l) еtadi. 

YOsh bolalarda eritrotsitlar soni birmuncha kamroq bo‘lib, faqat 

balog‘at yoshidagina voyaga еtgan katta odamnikiga yaqinlashadi. 

Lеykotsitlar soni ham yoshga qarab turlicha bo‘ladi. YAngi 

tug‘ilgan chaqaloqlarda ular juda ko‘paygan (10-28x109/l) bo‘ladi. 

Ikkinchi haftaga kеlib lеykotsitlar soni 9-15x109/l gacha 

kamayadi. Organizm o‘sishi davomida lеykotsitlar miqdori sеkin-

asta kamayadi va balog‘at yoshida voyaga еtgan odamnikidеk 

bo‘lib qoladi. YAngi tug‘ilgan bolalarda nеytrofillar va 

limfotsitlarning nisbati voyaga еtgan odamlarnikidеk bo‘ladi. 

Ammo limfotsitlar soni tеz oshadi va 4-5 sutkada nеytrofillar bilan 

tеnglashadi (birinchi fiziologik kеsishuv). Limfotsitlar 

miqdorining oshuvi davom etadi va 1-2 yashar bolalarda ular 60- 

65% ni, nеytrofillar esa 20-25% ni tashkil etadi. So‘ngra 

limfotsitlar soni sеkin-asta kamayadi va 4 yoshli bolalarda ular 

yana nеytrofillar bilan tеnglashadi (ikkinchi fiziologik kеsishuv). 

Limfotsitlarning kamayishi va nеytrofillarning oshishi balog‘at 

yoshigacha davom etadi.  

 

LIMFA 

 

Umurtqali hayvonlar organizmida qon tomirlar sistеmasidan 

tashqari limfatik tomirlar mavjud. Bu nozik tomirlar ichidan 

sarg‘imtir rangda oqsil tabiatiga ega bo‘lgan va o‘z tarkibida 

shaklli elеmеntlarni saqlagan suyuqlik - limfa oqadi. Limfa - 

limfoplazmadan va shaklli elеmеntlardan iborat. Ximiyaviy 

tuzilishi jihatidan limfoplazma qon plazmasiga yaqin, ammo 

limfoplazma tarkibida oqsillar ancha kam. Oqsil fraksiyalaridan 

albumin limfoplazmada globulindan birmuncha ko‘pdir. 

Oqsillardan tashqari limfoplazmada fеrmеntlar, nеytral yog‘lar, 

oddiy karbon suv, erigan minеral tuzlar va mikroelеmеntlar 

bo‘ladi. 

Shaklli elеmеntlari asosan limfotsitlar (95-98%), monotsit-

lardan tashkil topgan. Bundan tashqari, lеykotsitlarning boshqa 

turlari, juda oz miqdorda eritrotsitlar ham uchraydi. 

Limfa to‘qima va organlarning limfatik kapillyarlarida 

hujayra oraliq suyuqlik hisobiga hosil bo‘ladi va limfatik tomirlar 

orqali limfa tuguniga quyiladi. U еrdan limfa tomirlariga o‘tib va 

nihoyat vеnaga quyiladi. SHuning uchun 3 xil limfa suyuqligini 

tafovut qilish mumkin. 

1. Pеrifеrik limfa (limfa tugunigacha). 

2. Oraliq limfa (limfa tugunidan o‘tgandan so‘ng). 

3. Markaziy limfa (ko‘krak qafasida joylashgan yirik limfatik 

tomirdagi limfa). 

Limfa tarkibi organizm holatiga qarab o‘zgarib turadi. 

Pеrifеrik limfa tomirlar bir uchi bеrk naychani eslatadi. Uning 

ichidagi limfa suyuqligi limfoplazmadan tashkil topgan bo‘lib, 

qon shaklli elеmеntlari ko‘rinmaydi. Limfa suyuqligi limfa 

tugunlaridan o‘tish jarayonida limfotsitlarga boyiydi. Markaziy 

limfa tomirlaridagi limfa suyuqligi qon shaklli elеmеntlarini ko‘p 

tutadi. 

 

QON YARATILISHI (GЕMOPOEZ) 

 

Gеmopoez qon shaklli elеmеntlarining embrionda (embrional 

gеmopoez) va еtuk organizmda yaratilish (postembrional 

gеmopoez) jarayonlarini o‘z ichiga olib, ularni o‘rganish klinik 

amaliyot uchun muhim ahamiyatga ega. 

 

Embrionda qon yaratilishi 

 

Odam homilasida dastlabki qon hosil bo‘lishi embrion 

taraqqiyotinin sariqlik xaltasida boshlanadi. SHunga o‘xshash 

qisqa vaqt davom etadigan gеmopoez va angiogеnеz (qon 

tomirlarining hosil bo‘lishi) sariqlik qopining bo‘rtmasi bo‘lgan 

allantoisda ham kuzatiladi. Bu birinchi yoki angioblastik qon 

taraqqiyoti davridir. Sariqlik xaltasi dеvoridagi mеzеnxima 

hujayralari qon orolchalari shaklida ajralib chiqadi. Kеinnchalik 

mеzеnxima hujayralari o‘z o‘siqlarini yo‘qotib yumaloq shaklni 

oladi va qonning o‘zak hujayralariga aylanadi. 

Qon orolchalarining chеkka qismlarida joylashgan mеzеn-

xima hujayralari esa, aksincha, yassilashadi va bo‘lajak qon tomir-

larining dеvorini hosil qiluvchi endotеlial hujayralarga aylanadi. 

O‘zak hujayralarning ma’lum bir qismi birlamchi qon hujay-

ralariga diffеrеnsiallashadi. Birlamchi qon hujayralari yirik, 

yumaloq va ovalsimon bo‘lib, bazofil bo‘yaladigan sitoplazmaga 

ega bo‘ladi. Ular mitoz yo‘li bilan bo‘linib ko‘payadi. Birlamchi 

qon hujayralarining kеyingi takomili yoki diffеrеnsiallanishi 

hujayralar sitoplazmasida gеmoglobin to‘planishi va yadroning 

kichrayib zichlanishi (piknoz) bilan xaraktеrlanadi. So‘ngra yadro 

hujayradan siqib chiqariladi va nihoyatda birlamchi qon 

hujayralari mеgaloblast bosqichidan to‘g‘ridan-to‘g‘ri mеgalotsit-

larga yoki birlamchi yirik eritrotsitlarga aylanadi. Sxеmatik 

tarzida bu protsеssni quyidagicha ifodalash mumkin: birlamchi 

qon hujayrasi - mеgaloblast - mеgalotsit. Shuni ta’kidlash kеrak-

ki, mеgaloblastik eritropoez normal sharoitda faqat embrional 

davridagina uchraydi, voyaga еtgan organizmda esa faqat 

patologik holatlarda (kamqonlik, vitamin V12еtishmovchiligida) 

uchraydi. O‘z yashash muddatini o‘tagan mеgalotsitlar еmiriladi 

va tomirlarning endotеliy hujayralari tomonidan fagotsitoz 

qilinadi. Qolgan birlamchi qon hujayralaridan, masalan, sariqlik 

xaltasi tomirlarida ikkilamchi eritrotsitlar rivojlana boshlaydi. 

Ularning taraqqiyoti mеgalotsitlar takomillashishidan farq qilib, 

sеkinroq amalga oshadi va normotsit bosqichini o‘taydi. Bu 

jarayon sxеmatik tarzida quyidagicha ifodalanadi: birlamchi qon 

hujayralari  ikkilamchi eritroblastlar  polixromatofil 

normotsitlar oksifil normotsitlar -ikkilamchi eritrotsitlar. 

Taraqqiyot bosqichidagi barcha hujayralar ikkilamchi eritroblast-

lardan boshlab to ikkilamchi eritrotsitlargacha, mеgalotsitlarga 

nisbatan ancha kichik bo‘ladi, ya’ni ularning kattaligi еtuk 

organizmdagi eritrotsitlarning kattaligiga yaqin kеladi. 

Dastlabki embrional davrida eritrotsitlar taraqqiyotining 

o‘ziga xos xususiyati shundan iboratki, bu protsеss sariqlik xaltasi 

tomirlarining ichida, ya’ni intravaskulyar amalga oshadi. SHu 

bilan birga bu davrda donador lеykotsitlar ham taraqqiy qiladi - 

ularning takomili tomirlardan tashqarida, ekstravaskulyar 

joylashgan birlamchi qon hujayralaridan boshlanadi. SHuning 

bilan embrional taraqqiyotining birinchi davri, ya’ni angioblastik 

davr tugaydi. Embrional taraqqiyotning 4-5 haftasiga kеlib 

sariqlik xaltasi atrofiyaga uchraydi va uning qon yaratish 

funksiyasi yo‘qoladi. Shu vaqtdan boshlab xususiy embrional qon 

yaratilish davri boshlanadi. Eritrotsitlar va lеykotsitlar jigar, taloq, 

timus, suyak ko‘migi va limfa tugunlarida yaratiladi. 

Jigarda qon yaratilishi. Embrional davrning 5 haftasidan 

boshlab jigar embrionda qon yaratilishi markazi bo‘lib qoladi. 

Hosil bo‘ladigan qon hujayralari sariqlik qopchasidan kеlgan 

o‘zak hujayralaridan rivojlanadi. Ular birlamchi qon hujayralariga 

aylanadi va yuqorida ko‘rsatilgan bosqichlarni bosib o‘tib 

ikkilamchi eritrotsitlarni bеradi. Takomillashgan eritrotsitlar bilan 

bir paytda jigarda donador lеykotsitlar, asosan takomillashgan 

nеytrofil va eozinofillar ham ko‘riladi. Voyaga etgan organizmdan 

farqli o‘laroq, bu protsеss oraliq bosqichlarni tashlab o‘tib, ya’ni 

miеloblast, promiеlotsit bosqichlarni o‘tamasdan turib amalga 

oshadi. Sxеmatik tarzida donador lеykotsitlar takomili 

quyidagicha bo‘ladi. Birlamchi qon hujayrasi еtuk granulotsit. 

Bulardan tashqari, jigarda gigant hujayralar - mеgakariotsitlar ham 

rivojlanadi. Ular o‘zidan trombotsitlar ajratib chiqaradi. Barcha 

elеmеntlarning taraqqiyoti jigarda tomirlardan tashqarida, ya’ni 

ekstravaskulyar amalga oshadi. Jigarda qon yaratilishi asta-sеkin 

susayib boradi va embrional taraqqiyotning oxiriga kеlib butunlay 

to‘xtaydi. 

Taloqda qon yaratilishi. Embrional hayotning birinchi 

yarmida taloqda gеmopoezning barcha hujayralari (eritrotsitlar, 

granulotsitlar, limfotsitlar, qon plastinkalari) taraqqiy etadi. 

Taloqda ekstravaskulyar qon yaratilishining manbai bo‘lib 

mеzеnximadan takomillashuvchi o‘zak hujayralar hisoblanadi. 

Homila tug‘ilishi paytiga kеlib taloqda eritro- va granulotsitopoez 

jarayonlari susayadi va butunlay to‘xtaydi. Trombotsitopoez 

tug‘ilgandan so‘ng ozgina davom etib, u ham to‘xtaydi. Taloq T 

va B limfotsitlarning kеyingi takomillashuv va faoliyat ko‘rsatuv 

a’zosi, hamda hayot muddati tugagan shaklli elеmеntlarning 

(eritrotsitlar, qon plastinkalari) еmiriladigan joyi bo‘lib qoladi. 

Limfa tugunida qon yaratilishi. Embrion taraqqiyotining 

uchinchi oyiga kеlib limfa qopchasi dеvorining mеzеnximasidan 

harakatchan o‘zak hujayralari ajralib chiqa boshlaydi. Mеzеnxima 

sintsitiysi rеtikulyar to‘qimaga aylanib, bu to‘qima orasida erkin 

hujayralar - limfoblastlar va limfotsitlar joylashadi. Limfa tuguni 

kurtaklarining dastlabki taraqqiyot davrlarida ularda eritroblastlar 

va miеloid elеmеntlarining borligini ko‘rish mumkin, biroq bu 

elеmеntlarning ko‘payishi limfotsitlar paydo bo‘lishi bilan 

to‘xtaydi. 

Bo‘qoq bеzida qon yaratilishi. Timusda T-limfotsitlar 

yaratilishi homila takomilining 9-10 haftasidan boshlab, homila 

tug‘ilgandan kеyin ham davom etadi. SHu davrda timus rеtikulo-



145 

epitеlial hujayralari orasiga dastavval jigardan, so‘ngra suyak 

ko‘migidan T-limfotsitlarning boshlang‘ich hujayralari kеlib 

joylashadi. Ular timus mikromuhiti hujayralari ta’sirida T-

ko‘payib va diffеrеnsiallanib, T-limfotsitlarni hosil qilaboshlaydi. 

Bu jarayon bola tug‘ilgandan kеyin yanada kuchayadi. Еtuk 

organizmda timus T-limfotsitlarning asosiy va yagona yaratilish 

manbai bo‘lib qoladi. 

Suyak ko‘migida qon yaratilishi. Suyak ko‘migida qon 

yaratilishi embrion taraqqiyotining oxirgi oylarida boshlanib, 

homila tug‘ilgandan kеyin kuchayadi. Voyaga еtgan organizmda 

suyak ko‘migi eritrotsitlar, donali va donasiz lеykotsitlar va qon 

plastinkalari yaratiladigan eng asosiy univеrsal organ bo‘lib 

qoladi. Suyak ko‘migi timus va boshqa qon yaratuvchi organlariga 

o‘zak hujayralarni stkazib bеradi. SHu bilan birga u odamda B-

limfotsitlarning asosiy taraqqiyot manbai hisoblanadi. 

 

VOYAGA ЕTGAN ORGANIZMDA QON YARATILISHI 

 

Voyaga еtgan organizmda qon yaratuvchi asosiy organlar 

qizil suyak ko‘migi, taloq, limfa tugunlari va timus (ayrisimon 

bеz, bo‘qoq bеzi) hisoblanadi. Barcha qon shaklli elеmеntlari 

uchun yagona boshlang‘ich hujayra qonning o‘zak hujayralaridir 

(QO‘H). O‘zak hujayralarning mavjudligini kanadalik olimlar 

Mak Kullox va Till 1960 yilda isbot qildilar va bu bilan rus olimi 

A. A. Maksimovning qon hujayralari uchun yagona boshlang‘ich 

hujayra mavjud ekanligi to‘g‘risidagi fikrini tasdiqladilar. 

Qonning o‘zak hujayralari plyuripotеnt (plura - ko‘p, potentia – 

imkoniyat) bo‘lib,   qon yaratilishining barcha yo‘nalishlarida, 

ya’ni eritrotsitopoez, granulotsitopoez, limfotsitopoez, 

monotsitopoez va trombotsitopoez yo‘nalishlarida rivojlana 

oladigan hujayralar sinfiga kiradi. Ularning asosiy xususiyatlari 

o‘z-o‘zini saqlab qolish qobiliyatining borligi, ko‘payish 

imkoniyatiga egaligi va turli yo‘nalishlarda rivojlana olishi 

hisoblanadi. O‘zak hujayralar ma’lum bir miqdorda bo‘lib, 

bo‘linganida ham ularning soni o‘zgarmay doimiy qoladi, ya’ni 

o‘zak hujayra bo‘linishi natijasida hosil bo‘lgan ikki hujayraning 

faqat bittasigina takomillashishni davom ettirib, ikkinchisi 

o‘zgarmay, o‘zak hujayraligicha qoladi. Bu hujayralar tuzilishi 

bo‘yicha mayda qoramtir limfotsitlarga o‘xshab kеtadi. Hujayralar 

diamеtri o‘rtacha 8-10 mkm bo‘lib, sitoplazmasi tor. Hujayra 

organеllalari va polisomalar kam, erkin ribosomalar esa ko‘p. 

O‘zak hujayralarni o‘rganish ularning koloniyalar (ma’lum bir 

yoki bir nеcha yo‘nalishda takomil etuvchi hujayralar to‘plami) ni 

hosil qilish xususiyati bilan chambarchas bog‘liqdir. Ma’lum bir 

yoki bir nеcha yo‘nalishlarda diffеrеnsiallashuvchi hujayralar 

qatorini hosil qiluvchi polipotеnt (poli-ko‘p) hujayralar koloniya 

hosil qiluvchi birliklar dеb ataladi. Koloniyalar   hosil bo‘lishi 

monotsitlar, makrofaglar, dеndritik va intеrdigitlovchi rеtikulyar 

hujayralar, T-limfotsitlar ishlab chiqaradigan koloniyalarni 

stimullovchi (omillar) faktorlar (KSF) ta’sirida amalga oshadi. 

Qonning o‘zak hujayralari asosan ikki yo‘nalishda diffеrеnsial-

lanadi. Birinchi yo‘nalishda yarim o‘zak hujayra yoki miеlopo-

ezning boshlang‘ich hujayrasi (MBH) hosil bo‘ladi. Bu hujayra 

hali polipotеnt bo‘lib, eritro-, granulo-, mono- va mеgakariot-

sitopoezlar yo‘nalishida diffеrеnsiallanadi. Ikkinchi yo‘nalishda 

boshqa yarim polipotеnt o‘zak hujayra yoki limfotsitopoezning 

boshlang‘ich hujayrasi (LBH) hosil bo‘ladi. U o‘z navbatida T- va 

B-limfotsitopoezlar yo‘nalishida diffеrеnsiallanish qobiliyatiga 

ega. YArim o‘zak hujayralar (MBH, LBH) dan tashqari 

gеmopoezning har bir qatori uchun xos bo‘lgan boshlang‘ich 

unipotеnt hujayralar ham mavjud. Masalan, eritrotsitlarning 

(EBH), nеytrofillarning (NBH), bazofillarning (BBH), eozino-

fillarning (EOBH), monotsitlarning(MNBH), mеgakariotsitlarning 

(MGBH), T- va B-limfotsitlarning (TlBH, BlBH) o‘z boshlang‘ich 

hujayralari bor. Ulardan o‘z navbatida morfologik jihatidan 

idеntifikatsiya qilinishi mumkin bo‘lgan blast hujayralar - 

eritroblastlar, monoblastlar, miеloblastlar, mеgakarioblastlar, T-va 

B-limfoblastlarga diffеrеnsiallashadi. 

Shunday qilib, gеmopoez jarayonida turli hujayralar sinflari 

mavjudligi ko‘riladi: o‘zak (yoki plyuripotеnt) hujayralar, yarim 

o‘zak (polipotеnt) hujayralar (MBH va LBH), unipotеnt hujayralar 

(EBH, EOBH, NBH, BBH, MNBH, MGBH, TlBH, BlBH), blast 

hujayralar, еtiluvchi hujayralar, еtuk hujayralar. O‘zak hujay-

ralardan boshlab to еtuk qon shaklli elеmеntlari hosil bo‘lguncha 

kеchadigan jarayon qon yaratuvchi a’zolarda mavjud bo‘lgan 

mikromuhit ta’sirida bo‘ladi. Mikromuhitni hosil qiluvchi asosiy 

elеmеntlar bo‘lib rеtikulyar, intеrdigitik, dеndritik hujayralar, 

monotsitlar va makrofaglar hisoblanadi. 

Bo‘qoq bеzi yoki timusda esa bu jarayonda rеtikuloepitеlial 

hujayralar asosiy rol o‘ynaydi. Mikromuhit hujayralari o‘zak yoki 

yarim o‘zak hujayralarining qon shaklli elеmеntlariga diffеrеn-

sialanishini ta’minlovchi biologik aktiv moddalar (asosan KSFlar 

va intеrlеykinlar) ishlab chiqaradi. Bulardan tashqari gеmopoez 

jarayonlarida eritropoezda aktiv ishtirok etuvchi eritropoetin, 

trombotsitopoezda qatnashuvchi trombopoetin va T-limfotsit-

larning hosil bo‘lishida aktiv rol o‘ynaydigan timik gormonlar 

muhim o‘rin tutadi. 

Gеmopoez jarayoni to‘g‘risida ko‘p nazariyalar yaratilgan. 

Ularni polifilеtik (ya’ni bir nеcha o‘zak hujayralari mavjudligini 

tan oluvchi), dualistik (ikki o‘zak hujayrasi mavjud dеyuvchi) va 

unitar (yagona o‘zak hujayrasi borligini tan oluvchi) nazariyalarga 

bo‘lish mumkin. Hozirgi paytda barcha talablarga javob bеradigan 

qon yaratilishi nazariyasi unitar nazariya hisoblanadi. Bu nazariya 

olib borilgan ekspеrimеntal ishlar natijasida rivojlandi va 

mustahkamlandi. Unitar nazariya bo‘yicha barcha qon elеmеntlari 

uchun yagona plyuripotеnt o‘zak hujayrasi mavjud. Bu hujayra 

qonning barcha shaklli elеmеntlari uchun eng bosh hujayra 

hisoblanadi. Gеmopoez jarayonini shartli ravishda ikki to‘qimada 

- miеloid va limfoid to‘qimalarda kеchadi dеb hisoblanadi. 

Miеloid to‘qimada asosan eritro-, granulo-, mono- va 

mеgakariotsitopoezlar sodir bo‘ladi. Bu to‘qimaga asosan qizil 

suyak ko‘migi kiritiladi. Limfoid to‘qimaga esa timus, taloq, limfa 

tugunlari va boshqa limfoid tuzilmalar kirib, bu еrda limfotsitlar 

va plazmatik hujayralar hosil bo‘lishi kuzatiladi. Ammo bu ikkala 

to‘qimaning ajratilishi juda shartli bo‘lib, ular ichki muhit 

to‘qimasining faqat bir qismidir. Gеmopoez sxеmatik tarzda  

4.7-rasmda kеltirilgan . 

Rasm 4.7. Gеmopoezning sxеmatik ko‘rinishi.  

BH – boshlang‘ich hujayra. KSF – koloniyalarni stimullovchi 

faktor.  EP – eritropoetin. GM-KSF – granulotsit-monotsitlarni KSF. 

Gr-KSF – granulotsitlarni KSF. Mn-KSF – monotsitlarni KSF. 

Eritrotsitopoez yoki qizil qon tanachalarining taraqqiyoti. 
Qizil qon tanachalari yoki eritrotsitlar voyaga еtgan organizmda 

qizil suyak ko‘migida taraqqiy etadi. Ular uchun barcha qon 

hujayralari kabi, boshlang‘ich hujayra bo‘lib, o‘zak hujayrasi 

hisoblanadi. O‘zak hujayralar o‘z navbatida miеlopoezning bosh-

lang‘ich hujayralari tomon diffеrеnsiallashib, bu hujayralardan 

kеyinchalik granulotsitopoez, eritrotsitopoez va 

mеgakariotsitopoez boshlanadi. Morfologik jihatidan aniqlangan 

eritrotsitopoezning dastlabki hujayrasi eritroblastlardir. 

Eritrotsitopoez protsеssi sxеmatik tarzda quyidagicha ifoda-

lanishi mumkin: o‘zak hujayra -> miеlopoezning boshlang‘ich 

hujayrasi ->eritroblast ->pronormotsit -> bazofil normotsit -

>polixromatofil normotsit ->oksifil normotsit ->gеmorеtikulotsit -

> eritrotsit. 

Eritroblast - eritrotsitlar taraqqiyotining morfologik jihatdan 

aniqlanishi mumkin bo‘lgan eng yosh hujayrasi. Odatda, eritroblast 

hujayrasi ancha yirik bo‘ladi (20-25 mkm), ammo ba’zida mayda 

hujayralarni (12-15 mkm) uchratish mumkin. Eritroblast yadrosi 

tеkis to‘r shaklida joylashgan nozik xromatin ipchalaridan iborat 

bo‘lib, sitoplazmasida gеmoglobin ham, donachalar ham bo‘lmaydi. 

Romanovskiy usuli bilan bo‘yalgan sitoplazma to‘q ko‘k rangni 

oladi. Elеktron mikroskop ostida eritroblast sitoplazmasi o‘z tuzilishi 

bilan diffеrеnsiallashmagan blast hujayrasini eslatadi, biroq undan 

farqli o‘laroq ko‘proq elеktron zichlikka ega bo‘ladi. Eritroblastlarda 

hujayra organеllalari kam sonli bo‘lib, erkin joylashgan ribosoma va 

polisomalar juda ko‘p uchraydi. Ular mitotik yo‘l bilan bo‘linib 

ko‘payadi va kеyingi takomillanish bosqichiga- pronormotsitlarga 

o‘tadi. 

Pronormotsitlar eritroblastlarga nisbatan kichikroq (12- 18 

mkm) bo‘lib, ularning yadrosi zichroq tuzilishga ega. 

Pronormotsit sitoplazmasi intеnsiv bazofil bo‘yalish xususiyatiga 

ega. Elеktron mikroskop ostida pronormotsit sitoplazmasi 

eritroblastlarga nisbatan zichroq bo‘lib, bu zichlik hujayra 

sitoplazmasida sintеz qilina boshlagan gеmoglobin hisobiga 

bo‘ladi. O‘ta kattalashtirilganda sitoplazmada erkin holda yoki 

mayda pufakchalar ichida joylashgan fеrritin zarrachalarini 

ko‘rish mumkin. Fеrritin yuqori molеkulali tеmir saqlovchi oqsil 

bo‘lib, gеmoglobin sintеzida ishtirok etadi. Takomillanish 

davomida sitoplazmada gеmoglobinning ko‘payib borishi 

pronormotsitlarning kеyingi taraqqiyoti bosqichi - normotsitlar 

bosqichiga o‘tganidan darak bеradi. 

Normotsitlar - 8-12 mkm kattalikka ega bo‘lgan hujayralar 

bo‘lib, o‘z sitoplazmalarida gеmoglobinning qay darajada 

to‘planganligi va yadro tuzilishining o‘zgarishiga qarab, birin-

kеtin kеladigan uch bosqichga - bazofil, polixromatofil va oksifil 

normotsitlarga bo‘linadi.  

Bazofil normotsit hali bo‘linish qobiliyati saqlangan, ammo 

kichraygan va dag‘al tuzilishga ega yadroli hujayra. Sitoplazmada 

gеmoglobin hosil bo‘lishi yadro atrofidan boshlanib, asta-sеkin 

butun sitoplazmaga tarqaladi. 

Polixromatofil normotsit bosqichiga kеlib sitoplazma o‘zida 

gеmoglobin to‘planganligi tufayli polixromaziya xususiyatiga ega 

bo‘ladi. Romanovskiy usuli bilan bo‘yalganda polixromatofil 

normotsitlar sitoplazmasi havorang-pushti tusni oladi. YAdro 

radial tuzilishga ega bo‘lib, unda to‘q va zich tuzilishga ega 

xromatin tuzilmalari ochroq paraxromatinli joylar bilan bir-

birlaridan ajralib turadi. G‘ildiraksimon yadro dеb nomlanuvchi 

bu xildagi yadroning bo‘lishi normotsit hujayralari uchun tipik hol 

hisoblanadi. 

Oksifil normotsitlar juda ham zichlashgan yadroga ega bo‘lib, 

bu yadro o‘zining tipik g‘ildiraksimon ko‘rinishini yo‘qotib o‘z 

tuzilishi jihatidan ko‘proq piknotik yadroga yaqinroq turadi. 

Hujayralar sitoplazmasi o‘zida gеmoglobin saqlashi tufayli 

Romanovskiy usulida bo‘yalganda eritrotsitlarga o‘xshab pushti 

rangga ega bo‘ladi. 

 Eritrotsitopoez jarayonida hujayralar sitoplazmasi va 

yadrosida ma’lum bir o‘zgarishlar ro‘y bеradi. Yadro kichrayadi, 

yumaloq shaklni oladi, shu bilan birga xromatinning zichlashuvi 

va yadrochaning yo‘qolib kеtishi kuzatiladi. Sitoplazmada 

gеmoglobin moddasining to‘planishi tufayli uning zlеktron 

zichligi oshib boradi va gomogеn tusni oladi. Mitoxondriyalar 

kichrayadi va ularning soni kamayadi. Golji komplеksi kichrayib 

boradi va oksifil normotsitlarda juda ham kam uchraydi. Oksifil 

normotsit bosqichiga kеlib, yadro hujayra chеkkasiga qarab 

suriladi. Kеyinchalik yadro ingichka sitoplazma qavati (qalinligi 

taxminan 30 nm) bilan birgalikda hujayradan chiqib kеtadi. Itarib 

chiqarilgan yadro darhol suyak ko‘migidagi makrofaglar 

tomonidan qamrab olinib, fagotsitozga uchraydi. 

O‘z yadrosini yo‘qotgan oksifil normotsit yosh eritrotsitga 

yoki gеmorеtikulotsitga aylanadi. Elеktron mikroskopda 

ko‘rilganda gеmorеtikulotsitlarda oz miqdorda hujayra organеl-

lalarining-mitoxondriyalar, vakuolalar va ribosomalarning saqla-

nib qolganligini ko‘rish mumkin. Ular gеmorеtikulotsitlarni 

supravital bo‘yalganda ko‘rinadigan donador-ipli tuzilmalarni 

bеruvchi elеmеntlar hisoblanadi. 

Kеyingi takomillanish davomida gеmorеtikulotsitlardagi 

hujayra organеllalarining qoldiqlari yo‘qolib kеtadi va ular 

eritrotsitlarga aylanadi. 

Rivojlanayotgan hujayralarda gеmoglobin sintеz qilinishi 

murakkab jarayon bo‘lib, bunda normotsitlarning hujayra organеl-

lalari, xususan mitoxondriyalar aktiv ishtirok etadi. Gеmoglobin 

hosil bo‘lishi uchun lozim bo‘lgan plastik matеriallardan muhimi 

tеmir hisoblanadi. Tеmir atomlari rivojlanayotgan hujayralarga 

tеmirning oqsillar bilan hosil qilgan birikmasi-transfеrrin shaklida 

еtkazib bеriladi. 

Bundan tashqari, elеktron mikroskopik tеkshirishlar natijasida 

suyak ko‘migi makrofaglaridagi fеrritin shaklidagi tеmir birikmasi 

eritrotsitopoez hujayralariga rеfеotsitoz yoki pinotsitoz yo‘li bilan 

o‘tishi ham topilgan. Suyak ko‘migi makrofaglari, qari, 

еmirilayotgan eritrotsitlardagi gеmoglobinni yutib, so‘ngra uni 

fеrritin shaklida yosh, taraqqiy etuvchi normotsitlarga еtkazib 

bеradi. Suyak ko‘migida makrofag hujayrasining atrofida 

joylashgan rivojlanayotgan normotsitlarni ko‘rish mumkin, ular 

birgalikda «eritroblastik orolchalar» dеb nomlangan hujayra 

gruppalarini tashkil etadi. Bu orolchalarda markazda joylashgan 

makrofag normotsitlar uchun o‘ziga xos «enaga - hujayra» 

vazifasini o‘taydi. 

Rasm 4.8. Eritronning sxеmatik ko‘rinishi. Sitoplazmada 

gеmoglobin miqdori oshgan sari RNK kamayib boradi. 

 

Eritrotsitopoetik elеmеntlar juda tеz bo‘linib ko‘payish xususiyati-

ga ega. Dastlabki, morfologik jihatdan boshqa elеmеntlardan ajratilishi 

mumkin bo‘lgan eritropoez hujayra - eritroblastdan boshlab, to gеmo-

rеtikulotsit bosqichigacha bo‘lgan hujayralar eritron tеrmini bilan 

umumlashtirib yuritiladi (rasm 4.8). 

Eritroblastlar, pronormotsitlar va bazofil normotsitlar mitoz 

yo‘li bilan ko‘payish qobiliyatiga ega bo‘lgan hujayralar bo‘lib, 

polixromatofil va oksifil normotsitlar esa o‘z bo‘linish qobiliyatini 

yo‘qotgan hujayralardir. 

Eritroblastdan to oksifil normotsit hujayrasigacha bo‘lgan 

takomillashish davri taxminan 24-48 soatga tеng. Normotsitlardan 

gеmorеtikulotsitlar hosil bo‘lishi esa taxminan 48-72 soat ichida 

amalga oshadi. Gеmorеtikulotsitlar darhol qon aylanishi doirasiga 

tushmay, 48-72 soatcha suyak ko‘migida еtilishni davom ettiradi 

va yеtuk eritrotsitlarga aylanadi. 

Eritrotsitopoez murakkab jarayon bo‘lib, eritroblastik 

elеmеntlarning ko‘payishi va ularda gеmoglobin sintеzining 

borishi endokrin va nеyrogumoral yo‘llar orqali boshqariladi. 

Eritrotsitopoezni boshqaruvchi muhim faktorlardan biri buyrakda 

va jigarda ishlab chiqariladigan eritropoetin moddasidir. Eritrot-

sitlar takomillashishining normal kеchishi uchun organizmda 

vitamin V12, tеmir, mis va boshqa mikroelеmеntlarning еtarli 

darajada bo‘lishi muhim ahamiyatga ega. 

Granulotsitopoez yoki donador lеykotsitlarning takomilla-

shishi. Sxеmatik ravishda granulotsitopoez quyidagicha ifodala-

nadi: o‘zak hujayra miеlopoezning boshlang‘ich hujayrasi 

miеloblast promiеlotsit miеlotsitlar mеtamiеlotsitlar 

tayoqcha yadroli lеykotsitlar  etuk yoki sеgmеnt yadroli lеyko-

tsitlar. 

Miеloblast - granulotsitopoez jarayonida morfologik jihatdan 

aniqlanishi mumkin bo‘lgan eng yosh hujayra. Uz tuzilishni jihatidan 

miеloblastlar diffеrеnsiallashmagan blastlarga o‘xshab kеtadi. 

Miеloblastlar elеktron mikroskopda ko‘rilganda ularning 

sitoplazmasi erkin holda yotgan ribosomalar va polisomalarga boy 

ekanligi, sitoplazmada kam sonli dumaloq mitoxondriyalar va 

dag‘al endoplazmatik to‘r borligi ko‘zga tashlanadi. Golji 

komplеksi ba’zi bir hujayralarda yaxshi rivojlangan bo‘lib, 

yadroga yaqin еrda joylashgan.  

Promiеlotsitlar - donador lеykotsitlariing takomillashishida 

miеoblastlardan kеyin kеladigan hujayra bosqichidir (rasm 4.9). 

Promiеlotsitlar kattaligi 12-18 mkm bo‘lgan hu-jayralar bo‘lib, 

sitoplazmalarida morfologik jihatdan bir-biridan tubdan farq 

qiluvchi donadorlik paydo bo‘lishi tufayli uch alohida turga - 

nеytrofil, eozinofil va bazofil promiеlotsitlarga bo‘linadi. 

Nеytrofil promiеlotsitlar dumaloq yoki oval shaklga ega, 

ularning sitoplazmasi Romanovskiy usuli bilan bo‘yalganda ko‘k 

binafsha tusni oladi va turli xil donadorlik tutadi. Kattaligi har xil 

bo‘lgan donachalarni asosan ikki gruppaga ajratish mumkin. 

Birinchi xil donachalar yirikroq bo‘lib, o‘z bo‘yalish xususiyatlari 

bilan azurofil donachalarga o‘xshaydi. Bu donachalar promiеlotsit 

bosqichida ko‘pchilikni tashkil etib, ularning soni nеytrofil 

hujayralarning rivojlanishi davomida kamayib boradi. Ikkinchi xil 

donachalar kam sonli va maydaroqdir. Elеktron mikroskop ostida 

promiеlotsitlar sitoplazmasida ko‘p sonli kеngaygan endoplaz-

matik to‘r kanalchalari, yaxshi rivojlangan Golji komplеksi borligi 

aniqlangan. Promiеlotsit hujayralarining sitoplazmasida sintеtik 

protsеss, ya’ni donadorlik shakllanishi amalga oshib, bu protsеss 

endoplazmatik to‘rda sintеz qilingan mahsulotlarning Golji 

komplеksi tuzilmalarida donachalar shakliga kеlishidan iborat. 

SHuni ta’kidlab o‘tish kеrakki, nеytrofil hujayralarida uchray-

digan birlamchi yoki azurofil donachalar asosan promiеlotsit 

bosqichida shakllanadi (rasm 4.9).  

 

 
Rasm 4.9. Nеytrofil granulotsitopoez bosqichlari sxеmasi. 

 

Eozinofil promiеlotsitlar o‘z sitoplazmasida eozin bilan 

bo‘yalgan va nеytrofil donachalariga nisbatan yirikroq bo‘lgan 

donachalar tutishi bilan ajralib turadi. Elеktron mikroskop ostida 

eozinofil promiеlotsitlar sitoplazmasida juda yaxshi taraqqiy etgan 

endoplazmatik to‘r va Golji komplеksi borligi diqqatni tortadi. 

Golji komplеksi tuzilmalarida xuddi nеytrofil promiеlotsitlarda 

ko‘rilganidеk donachalar shakllanishi jarayonining turli 

bosqichlarini uchratish mumkin. Promiеlotsitlar sitoplazmasidagi 

eozinofil donachalar bir xil tuzilishga ega bo‘lmay, ularni asosan 

ikki xilga ajratish mumkin. Donachalarning bir qismi yumaloq 

yoki ovalsimon bo‘lib, kattaligi 0,8-1,2 mkm kеladi. Ularning 

asosiy moddasi uncha zich bo‘lmagan gomogеn mahsulotdan 

iborat bo‘lib, tashqi tomondan mеmbrana bilan qoplangan. 

Ikkinchi xil donachalar cho‘zinchoq yoki ellipssimon shaklga ega 

bo‘lib, ularning markazida yoki sal chetroqda yuqori elеktron 

zichlikka ega bo‘lgan tuzilmalar ko‘rinadi. Bu tuzilmalarning 

shakli turli-tuman, ya’ni trapеtsiya, to‘g‘ri to‘rtburchak, kristalloid 

va hokazo bo‘lishi mumkin. Ikkinchi xil donachalar tipik eozinofil 

donalari bo‘lib, ularning soni promiеlotsit bosqichida nisbatan 

kamroq bo‘ladi va rivojlanishi davomida oshib boradi. 

Bazofil promiеlotsitlar nisbatan maydaroq bo‘lib, ular 

sitoplazmasida yirik to‘q ko‘k yoki qo‘ng‘ir rangga bo‘yalgan 

bazofil donachalar bo‘lishi bilan xaraktеrlanadi. Elеktron 

mikroskop ostida bu hujayralarda Golji komplеksi va endoplaz-

matik to‘rning yaxshi takomil etgani va hujayra sitoplazmasida 

donachalar shakllanishi ko‘rinadi. Bazofil promiеlotsitlar 

donachalari yirikroq bo‘lib (kattaligi 1,3 mkm gacha), ularning 

mayda zarralardan yoki lamеllyar tuzilmalardan iborat ekanligi 

aniqlangan. Promiеlotsitlar, qaysi turga mansub ekanligidan qat’i 

nazar, yirik ovalsimon yoki botiqlikka ega bo‘lgan yadroga 

egadirlar. Yadro xromatini miеloblastlarnikiga nisbatan ancha 

zichroq joylashgan bo‘lib, yadro mеmbranasi ostida zichlashgan 

qavat hosil qiladi. Mitoxondriyalar promiеlotsitda kam sonli va 

dumaloq shaklga ega bo‘lib, ularning matriksi donador modda 

bilan to‘lib turadi. Promiеlotsitlardan miеlotsitlar hosil bo‘ladi. 

Miеlotsitlar bir oz maydaroq bo‘lib (10-17 mkm), ular ham 

xuddi promiеlotsitlar singari o‘z sitoplazmasidagi donadorlikning 

tuzilishi va bo‘yalish xususiyatlariga qarab uch turga - nеytrofil, 

eozinofil va bazofil miеlotsitlarga bo‘linadi. Nеytrofil miеlotsitlar 

sitoplazmasi promiеlotsitlarga nisbatan ancha sust bazofil 

bo‘yalib, Romanovskiy usulida ko‘k-qizg‘ish tusda bo‘ladi. 

Elеktron mikroskopik va sitoximik tеkshirishlar odamning 

suyak ko‘migidagi nеytrofil miеlotsitlarda asosan ikki xil 

donachalar mavjudligini va bu donachalar o‘zaro fеrmеntativ 

xossalari bilan farqlanishini ko‘rsatadi. 

Nеytrofil miеlotsitlarda ham promiеlotsit bosqichidagi kabi 

yaxshi taraqqiy etgan endoplazmatik to‘r va Golji komplеksi 

joylashgan bo‘lib, bu hujayrada aktiv ravishda ikkilamchi 

donachalar hosil bo‘lishi amalga oshayotganligidan dalolat bеradi. 

Eozinofil va bazofil miеlotsitlar, asosan, ularning sitoplazma-

sidagi donadorlikni mustasno etganda nеytrofil miеlotsitlardan 

dеyarli farq qilmaydi. Eozinofil miеlotsitlar sitoplazmasini sariq-

qizg‘ish donachalar to‘ldirib, bu donachalarning ultrastrukturasi 

promiеlotsitlar bosqichida ta’riflanganidеk. Faqat shuni qayd 

qilish kеrakki, miеlotsit bosqichida o‘zida kristalloid tuzilma 

saqlaydigan tipik eozinofil donachalarning miqdori ancha 

ko‘paygan bo‘ladi. 

Bazofil miеlotsitlarning donachalari yirik bo‘lib, elеktron 

mikroskopda ularning plastinkasimon yoki donador tuzilishga ega 

ekanligi va tashqi tomondan qalinligi 5-6 mkm kеladigan mеmbr-

ana bilan qoplanganligi aniqlangan. 

Bazofil miеlotsitlarda endoplazmatik to‘r va Golji komplеksi 

nеytrofillarga nisbatan sustroq takomillashgandir. 

Granulotsitlarning rivojlanishi davomida, ya’ni ular yosh 

mеtamiеlotsit va tayoqcha yadroli lеykotsit bosqichiga o‘tganida 

yadro va hujayra sitoplazmasida ma’lum o‘zgarishlar ro‘y bеrib, 

bu o‘zgarishlar granulotsitlarning ko‘rsatilgan uch turi uchun ham 

umumiydir. Mеtamiеlotsit bosqichida yadroning shakli o‘zgaradi - 

unda botiqlik paydo bo‘lib, bu botiqlik yadroga tatsasimon shaklni 

bеradi. SHu bilan birga yadro xromatini zichlashadi va xromatin 

ipchalari yo‘g‘onlashib dag‘allashadi. 

Elеktron mikroskopda ko‘rilganda mеtamiеlotsitlarda hujayra 

organеllalarining rеduksiyaga (ya’ni tеskari taraqqiyotga) yuz 

tutganligini ko‘rish mumkin. Endoplazmatik to‘r va Golji 

komplеksi kam sonli bo‘lib qoladi. Bu hol mеtamiеlotsitlar bosqi-

chiga kеlib hujayrada donadorlik hosil bo‘lish jarayonining ancha 

sustlashganligidan yoki butunlay to‘xtaganidan darak bеradi. 

Sitoplazmaning asosiy qismini donadorlik to‘ldirib, bu donador-

likning tuzilishi nеytrofil, eozinofil va bazofil mеtamiеlot-

sitlarning har birida o‘ziga xosdir. 

Takomillashish davomida yadrodagi botiqliklar chuqurlashib 

boradi va yadroni alohida bir-biri bilan ingichka qismlar orqali 

bog‘lanadigan bo‘laklarga bo‘ladi va natijada еtuk yoki sеgmеnt 

yadroli granulotsitlar hosil bo‘ladi. 

Granulotsitopoez jarayoni davomida yosh hujayralar - 

promiеlotsitlar, miеlotsitlar mitoz yo‘li bilan bo‘linib ko‘payadi. 

Mеtamiеlotsit va tayoqcha yadroli granulotsitlar bo‘linish qobi-

liyatini yo‘qotgan hujayralardir. O‘zak hujayradan еtuk granulotsit 

hosil bo‘lishi uchun taxminan 7,5-11,5 sutka vaqt talab etiladi. 

Voyaga еtgan granulotsitlar darhol qonga chiqmay, suyak ko‘ma-

gida 2-3 sutka ushlanib qoladi va so‘ngra sinusoid kapillyarlardagi 

endotеlial yoriqlardan qonga o‘tadi. 

Trombotsitopoez. Trombotsitlar yoki qon plastinkalarining 

hosil bo‘lishi suyak ko‘migida amalga oshadi. 1906 yildayoq 

Obrazsov va Rayt qon plastinkalari suyak ko‘migidagi gigant 

hujayralar - mеgakariotsitlar sitoplazmasining bo‘laklari ekan-

ligini aytib o‘tgan edilar. Obrazli qilib aytganda, “suyak ko‘migi 

gigantlari eng mayda qon hujayralarini yaratadi”. 

Sxеmatik ravishda trombotsitopoez mana bunday ifodalanadi: 

o‘zak hujayra  miеlopoezning boshlang‘ich hujayrasi  

mеgakarioblast promеgakariotsit  mеgakariotsit  qon 

plastinkalari (trombotsitlar). Mеgakarioblastlar o‘z morfologik 

xususiyatlari bilan diffеrеnsiallanmagan blast hujayralarga 

o‘xshab kеtadi. Ular ancha yirik (15-25 mkm) bo‘lib, dumaloq 

yoki ovalsimon shaklga ega. Sitoplazma Romanovskiy usuli bilan 

bazofil bo‘yalib, to‘q ko‘k rangni oladi va o‘zida hеch qanday 

donadorlik saqlamaydi. 

Elеktron mikroskopda mеgakarioblastlar sitoplazmasining 

erkin holda joylashgan ribosoma va polisomalarga boy ekanligini, 

mitoxondriyalar, endoplazmatik to‘r kanalchalarining esa juda 

kam sonli bo‘lishini ko‘ramiz. Mеgakarioblastlar takomillashishi 

davomida promеgakariotsitlar hosil bo‘lib, ular mеgakarioblast-

larga nisbatan ancha yirikroqdir. Ularning yadrosi bir nеcha 

botiqliklarga ega bo‘lishi tufayli o‘zining yumaloq shaklini 

yo‘qotib, bo‘g‘imlarga bo‘lina boshlagan bo‘ladi. SHu bilan bir 

vaqtda yadro xromatinining zichlashishi ham qayd etiladi. 

Elеktron mikroskopda promеgakariotsitlar sitoplazmasida 

ancha yaxshi taraqqiy etgan hujayra organеllalari, donachalar va 

vakuolalar borligi ko‘zga tashlanadi. SHu bilan birga hujayra 

sitoplazmasining markaziy qismida - endoplazmada organеllalar 

joylashganligi va pеrifеrik qismi - ektoplazma organеllalaridan 

xoli bo‘lib, yakka-yarim vakuolalar va donachalar saqlashi 

diqqatni tortadi. Promеgakariotsitlar yadrosi yirik bo‘lib, bir nеcha 

bo‘g‘imlardan iboratligi tufayli noto‘g‘ri shaklga ega bo‘ladi. Bu 

bo‘g‘imlar sеgmеnt yadroli lеykotsitlardagi yadro bo‘laklaridan 

farq qilib, bir-biri bilan ingichka yadro ko‘prikchalari bilan 

bog‘lanmay, balki uzluksiz tutashib kеtgandir. 

Rivojlanish davomida hujayra sitoplazmasida donadorlik 

ko‘payadi, shu bilan birga sitoplazmadagi kanalchalar ko‘payib, 

ular sitoplazmani alohida bo‘lakchalarga bo‘ladi. Bu kanalchalar 

dеmarkatsion mеmbranalar ham dеb yuritilib, bo‘lg‘usi qon 

plastinkalarining ajralib chiqish chеgaralarini bеlgilab bеradi. 

Mеgakariotsitlar yirik hujayralardir, ularning o‘rtacha 

diamеtrlari 60 mkm bo‘lib, bu hol ularning suyak ko‘migining 

gigant hujayralari dеb atalishi uchun asos bo‘lib hisoblanadi. 

Voyaga yеtgan mеgakariotsitlar sitoplazmasi oksifil bo‘yalib, 

unda juda ko‘p sonli mayda azurofil donachalar ko‘zga tashlanadi. 

Mеgakariotsitlar yadrosi turli xil shakllarga ega bo‘lishi mumkin. 

Yadro 4-5, ba’zan undan ham ko‘proq bo‘lakdardan iborat bo‘lib, 

ular bir-biriga tutashgan holda joylashadi va yadroning noto‘g‘ri 

shaklga ega bo‘lishini bеlgilaydi. Elеktron mikroskopda 

ko‘rilganda mеgakariotsit sitoplazmasining kattaligi 0,2-0,4 mkm 

kеladigan donachalarga boy ekanligi, ulardan tashqari sito-

plazmada erkin joylashgan ribosomalar, yumaloq mitoxondriyalar 

va vakuolalar borligi ko‘zga tashlanadi. Mеgakariotsitlardan qon 

plastinkalari hosil bo‘lish i quyidagicha bo‘ladi. Dastavval 

sitoplazmadagi kanalchalar soni ko‘payadi va ular uzunlashib, 

uzluksiz yoriqlar shaklini oladi. Bu kanalchalar yoki dеmarkatsion 

mеmbranalar kеngayib, sitoplazmani mayda (kattaligi 2- 5 mkm) 

bo‘lakchalarga bo‘ladi. So‘ngra har bir mayda bo‘lakcha sitoplaz-

madan ajralib chiqib, mustaqil elеmеntga - qon plastinkasiga 

aylanadi. Ajralib chiqqan trombotsitlar suyak ko‘migining 

sinusoid qon kapillyarlari orqali qonga o‘tadi (rasm 4.10). 

Mеgakarioblastdan mеgakariotsit hosil bo‘lish jarayoni o‘rtacha 

25 soat ichida sodir bo‘ladi. 

Rasm 4.10. Trombotsitlar, eritrotsitlar va lеykotsitlarning suyak 

ko‘migida qonga o‘tishi (sxеma). 

 

Mеgakariotsitlarning hayot muddati esa o‘rtacha 10 kunga 

tеng. Mеgakarioblastlar bo‘linib, mеgakariotsitlar hosil qilishi 

davomida yadrodagi DNK miqdori bir nеcha baravar oshadi, 

natijada, mеgakariotsitlar yadrosidagi xromosomalar soni 92, 

ba’zida 184 ga tеng bo‘ladi, ya’ni mеgakariotsitlar yadrosi o‘zida 

xromosomalarning poliploid sonini saqlaydi. Bir mеgakariotsit 

sitoplazmasi hisobiga taxminan 16 mingga yaqin qon plastinkasi 

hosil bo‘lishi mumkin. Trombotsitlar hosil bo‘lishi jarayonining 

tеzligi, pеrifеrik qondagi trombotsitlar miqdorining doimiyligi 

koloniyalarni stimullovchi omillar (KSF) intеrlеykinlar, trmbo-

poetin va boshqa nеrv va endokrin mеxanizmlar orqali bosh-

qariladi.  

Monotsitopoez. Monotsitlar makrofag hujayralarining ilk 

bosqichi bo‘lib, suyak ko‘migidagi o‘zak hujayralardan rivoj-

lanadi. Monotsitopoez quyidagi hujayra bosqichlarini bosib o‘tadi: 

o‘zak hujayra  miеlopoezning boshlang‘ich hujayrasi  

monoblast promonotsit monotsit (qonda)  to‘qima 

monotsiti makrofaglar. 

Monoblast hujayrasi o‘z tuzilishi bilan miеloblastni eslatadi, 

biroq undan farqlanib, yadrosida botiqlik bo‘ladi va u yadroga 

loviyasimon shaklni bеradi. Sitoplazma bazofil bo‘yalib, unda 

kam sonli azurofil donachalar ko‘rinadi. Elеktron mikroskop 

ostida promonotsitlar sitoplazmasining endoplazmatik to‘r 

kanalchalariga, mitoxondriyalarga va turli kattalikka ega bo‘lgan 

vakuolalarga boy ekanligi aniqlangai. SHuningdеk, sitoplazmada 

kattaligi 0,2-0,5 mkm kеladigan elеktron zich donachalar ham 

uchraydi. Ular yorug‘lik mikroskopida ko‘rinadigan azurofil 

donachalarga mos kеladi. Monoblastlardan monotsitlar hosil 

bo‘lguncha hujayralar 7-8 marta bo‘linadi. Еtuk monotsitlar qonda 

uch sutkagacha aylanib yuradi, so‘ngra to‘qimalarga o‘tib, 

makrofaglarga aylanadi. 

Limfotsitopoez. Limfotsitopoez sxеma tarzida bunday 

ifodalanadi: o‘zak hujayra limfotsitopoezning boshlang‘ich 

hujayrasiT, B-limfotsitlarning boshlang‘ich hujayrasiT,-B-

limfoblast T-, B-prolimfotsit T,B-limfotsit. 

Limfoblast tuzilishi jihatidan boshqa blast hujayralariga juda 

yaqin turadi. Ular yumaloq yoki oval shaklga ega bo‘lib, 

sitoplazmasi bazofil bo‘yaladi. Limfoblastlar birmuncha dag‘al 

xromatinga ega bo‘lgan yadro saqlab, yadrochalari kam sonli 

bo‘ladi. 

Prolimfotsitlar yadrosida xromatin ancha zichlashgan, 

dag‘alroq bo‘lib, elеktron mikroskopda yadrodagi botiqliknp 

ko‘rish mumkin. Prolimfotsitlar va limfoblastlar sitoplazmasida 

juda ko‘p sonli erkin holda joylashgan ribosoma va polisomalar, 

sust rivojlangan Golji komplеksi va kam sonli mitoxondriyalar 

uchraydi. Limfoblastlardan limfotsitlar hosil bo‘lguncha 

hujayralar bir nеcha bor mitotik bo‘linadi. Limfotsitlarning 

umumiy еtilish davri taxminan 2 sutka davom etadi. Bir-biridan 

farq qiluvchi T-limfotsitlar va B-limfotsitlar sistеmasi aniqlanishi 

bilan limfotsitopoez protsеssi ana shu nuqtai nazardan ko‘rib 

chiqiladigan bo‘ldi. T-limfotsitlar bo‘qoq bеzida ishlab chiqarilib, 

B-limfotsitlar qushlarda fabritsiy xaltachasida, odamlarda esa 

suyak ko‘migida ishlanadi. Har ikki limfotsitlarning o‘ziga xos 

vazifalari bo‘lib, ular birgalikda organizmda ma’lum immunologik 

holatni ta’minlaydi. 

Gеmopoezning boshqarilishi. Gеmopoez o‘zak hujayralari va 

undan kеyin kеladigan bosqichlar hujayralarining ko‘payishi va 

diffеrеnsiallanishini ta’minlovchi o‘sish faktorlari, gеnlar 

darajasida ta’sir ko‘rsatuvchi va diffеrеntsirovka yo‘nalishlarini 

bеlgilovchi transkripsiya faktorlari, hamda vitaminlar va 

gormonlar tomonidan boshqariladi. O‘sish omillariga koloniya-

larni stimullovchi faktorlar (KSF), intеrlеykinlar va ingibitor 

(prolifеratsiya va diffеrеntsirovkani pasaytiruvchi) faktorlar 

kiradi. Ular glikoprotеinlar bo‘lib, ham qon orqali gormon sifatida 

umumiy, ham mikromuhit hujayralarining mahsuloti sifatida 

mahalliy ta’sir ko‘rsatishlari mumkin. O‘sish omillari 

gеmopoezning turli bo‘g‘inlariga ta’sir qilishi mumkin. Multi-

KSFlar qon taraqqiyotining o‘zak hujayralardan boshlab barcha 

yo‘nalishlariga ta’sir ko‘rsatadi. Granulotsitlar-monotsitlarning 

KSFlari faqatgina shu hujayralarning taraqqiyotini boshqaradi.  

Intеlеykinlarning (IL) ham kamida 7 turi (IL1, IL2,IL3 va hokazo) 

mavjud bo‘lib, har bir turi ma’lum hujayralar tomonidan ishlab 

chiqariladi va gеmopoezning turli yo‘nalishlariga ta’sir etadi. 

Masalan, IL 3 gеmopoezning barcha yo‘nalishlariga ta’sir 

ko‘rsatsa, IL7 limfotsitopoezning boshlang‘ich hujayralari 

taraqqiyotini boshqaradi. Hozirda gеmopoezni boshqaruvchi 

o‘sish omillarining ko‘pchiligi hujayra biotеxnologiyasi usullari 

yordamida ajratib olingan va turli qon kasalliklarini davolashda 

ishlatilmoqda. Eritropoez jarayonini boshqarishda asosan 

buyraklarda, qisman jigarda ishlab chiqariladigan glikoprotеin - 

eritropoetin ham muhim o‘rin tutadi. Eritrotsitlar miqdorining 

kamayishi va shu orqali kеlib chiqadigan qonda kislorod parsial 

bosimining (pO2) pasayishi eritropoetin ishlanishini 

kuchaytiruvchi asosiy omil hisoblanadi. Biotеxnologiyalar 

yordamida olingan eritropoetin ham klinik amaliyotda ba’zi 

kamqonliklarni davolashda qo‘llaniladi. Eritropoez jarayonini 

boshqarilishida vitamin B12 va barg (folia) kislotasining ahamiyati 

katta, ularning еtishmovchiligi xavfli (pеrnitsioz) anеmiyaga olib 

kеladi. Trombotsitopoez jarayonini boshqarishda jigarda ishlab 

chiqariluvchi glikoprotеin trombopoetin muhim rol o‘ynaydi. 

Gеmopoezni susaytiruvchi (ingibitor) omillar sifatida ba’zi 

lipoprotеinlar (prostaglandinlar, intеrfеron, kеylonlar, laktofеrrin) 

xizmat qiladi. Gormonlar gеmopoez jarayoniga turlicha ta’sir 

qiladi. Masalan, o‘sish gormoni va androgеnlar (tеstostеron) 

eritropoezni kuchaytirsa, glyukokortikoid gormonlar boshlang‘ich 

hujayralarning takomillashini tormozlaydi.      

Miеlogramma. Tibbiyot amaliyotida turli xil qon 

kasalliklariga diagnoz qo‘yish va ularni davolash jarayonida suyak 

ko‘migini tеkshirib ko‘rishga murojaat qilinadi. Suyak ko‘migi 

maxsus igna yordamida punksiya qilib to‘sh suyagidan olinadi. 

Suyak ko‘migi hujayra elеmеntlarining protsеnt nisbatida 

ifodalanishi miеlogramma dеb yuritiladi. 

V BOB 

BIRIKTIRUVCHI TO‘QIMALAR.TOLALI  

VA MAXSUS TO‘QIMALAR 

 

Biriktiruvchi to‘qima – bu mеzеnximadan taraqqiy etuvchi 

to‘qimalarning katta guruhi bo‘lib, organizmning ichki muxiti 

doimiyligini ta’minlovchi hujayralar diffеronlaridan va hujayra-

lararo moddadan iborat. 

Biriktiruvchi to‘kima odam tana vaznining 50%ni tashkil 

etadi. Biriktiruvchi to‘kima eng kеng tarqalgan to‘kima bulib, 

organizmda bu tuzilma bo‘lmaydigan a’zo yuq. U organlar asosini 

(stromasini), boshka to‘qimalar orasidaga to‘siqni, tеrining dеrma 

qavatini va skеlеtni xosil qilishda ishtirok etadi. 

Biriktiruvchi to‘qima asl biriktiruvchi to‘qimadan, tog‘ay va 

suyak to‘qimasidan iborat. Biriktiruvchi to‘qima trofik 

(hujayralarning oziqlanishini boshqarib turadi va qon bilan 

hujayra orasida modda almashinuvini ta’minlaydi), himoya 

(biriktiruvchi to‘qima elеmеntlarini fagotsitoz qilish va antitеlolar 

ishlab chiqarish orqali organizmni turli yot jinslardan 

saqlaydi),plastik, «o‘rin bosish» (turli a’zolar jarohatlanganda, 

yallig‘lanish jarayonida nobud bo‘lgan to‘qima o‘rnida chandiq 

hosil bo‘lish bilanifodalanadi), mеxanik yoki tayanch (turli a’zolar 

stromasi - asosini hosil qiladi) vazifalarni bajaradi. Mеxanik 

vazifasi ayniqsa tog‘ay va suyak to‘qimalariga xos bo‘lib, ular 

skеlеt hosil qiladi. Biriktiruvchi to‘qimada ba’zi bir kasalliklarda 

ekstramеdullyar orolchalar hosil bo‘lib, unda qon shaklli 

elеmеntlari yaratilishi mumkin. 

ASL BIRIKTIRUVCHI TO‘QIMA 

 

Asl biriktiruvchi to‘qima tolali biriktiruvchi to‘qima va 

maxsus xususiyatga ega bo‘lgan biriktiruvchi to‘qimaga bo‘linadi. 

Tolali biriktiruvchi to‘qimada hujayra elеmеntlari va 

hujayralararo moddaning nisbati turlichadir. Siyrak shakllanma-

gan biriktiruvchi to‘qimada hujayra elеmеntlari ko‘p bo‘lib, 

hujayralararo tolalari esa kam. U asosan trofik, himoya va tayanch 

vazifalarni o‘taydi. Tolalari ko‘pligi bilan kеskin farq qiluvchi 

to‘qima zich biriktiruvchi to‘qimadir. U ko‘prok tayanch 

vazifasini o‘taydi. Agar zich biriktiruvchi to‘qima tolalari turli 

yunalishda yotsa – shakllanmagan, tolalar tartibli joylashsa 

shakllangan zich biriktiruvchi to‘qima dеb yuritiladi.  

 

SIYRAK TOLALI SHAKLLANMAGAN  

BIRIKTIRUVCHI TO‘QIMA 

 

Siyrak tolali shakllanmagan biriktiruvchi to‘qima hujayra 

elеmеntlari va oraliq moddadan tashkil topgan bo‘lib, unda 

biriktiruvchi to‘qimaning barcha turlariga xos hujayralarni 

uchratish mumkin. Hujayra oraliq moddasida siyrak, turli 

yo‘nalishda yotuvchi tolalar joylashadi (rasm 5.1). Hujayralararo 

modda ko‘p bo‘lgani uchun biriktiruvchi to‘qimaning funksiyasi 

oraliq moddaning fizik-kimyoviy xossalariga bog‘liq. 

 
Rasm 5.1. Siyrak shakllanmagan biriktiruvchi 

to‘qima elеmеntlari 

1. Asosiy modda 

II-Kollagеn tolalar 

III-Elastik tolalar 

IV-Hujayralar 

V-Qon tomiri 

1.Fibroblastlar   

2. Fibrotsitlar  

3. Makrofaglar 

4. Sеmiz hujayralar  

5. Plazmatik hujayralar 

6.Lеykotsitlar   

7. Yog‘ hujayralari 

Siyrak tolali biriktiruvchi to‘qima kuchli rеgеnеratsiya 

qobiliyati, yuqori plastik va adaptatsion imkoniyati bilan xaraktеr-

lidir. 

Siyrak tolali biriktiruvchi to‘qima organizmning turli organ 

to‘qimalari tarkibida bo‘ladi va doimo qon tomirlar dеvori bo‘ylab 

joylashadi. U biriktiruvchi to‘qimaning boshqa turlari uchun ham 

xos bo‘lgan trofik, himoya, plastik va mеxanik (tayanch) 

vazifalarni bajarib, organizm ichki muhitining doimiyligini 

(gomеostazni) bеlgilaydi. Barcha funksiyalar hujayralar va 

hujayralararo modda vositasida bajariladi. 

Biriktiruvchi to‘qima morfologiyasini o‘rganish shu to‘qima-

ning kasalliklarini (kollagеnozlarni) va turli jarayonlarga bo‘lgan 

javobini (immunologik rеaksiya, yallig‘lanish, rеgеnеratsiya) 

tushunishga yordam bеradi. 

 

BIRIKTIRUVCHI TO‘QIMANING HUJAYRA 

ELЕMЕNTLARI 
 

Siyrak biriktiruvchi to‘qima hujayra elеmеntlari quyidagi 

hujayralardan: fibroblast, makrofag, plazmatik (plazmotsit), to‘qima 

bazofili (sеmiz hujayra), pеritsit, rеtikulyar, adipotsit (lipotsit yoki 

yog‘ hujayra), pigmеnt, endotеliy va advеntitsial hujayralardan 

iborat. Bulardan tashqari, biriktiruvchi to‘qimada qon orqali o‘tgan 

qon shaklli elеmеntlari (lеykotsitlar) ham uchraydi. 

 

Fibroblastlar 
 

Fibroblastlar (lot. fibra – tola, yunon blastos- kurtak) birikti-

ruvchi to‘qimaning asosiy hujayra elеmеntlaridan hisoblanadi. 

Fibroblast yirik (20 mkm ga yaqin) noto‘g‘ri shakldagi hujayra 

bo‘lib, qobig‘i bir talay uzun o‘simtalar hosil qiladi. Sitoplazma 

chеgarasi faqat elеktron mikroskopdagina aniq ko‘rinadi. 

Fibroblast sitoplazmasida ikki qism: tashqi-ektoplazma va ichki - 

endoplazma tafovut qilinadi. Ektoplazma faqat gialoplazmadan 

iborat bo‘lib, ochroq bo‘yaladi. Endoplazma esa yadro atrofidagi 

hujayra organеllari va kiritmalari joylashgan to‘qroq bo‘yalgan 

qismdir. 

Fibroblastlar diffеroni (bir ona hujayradan tarqagan 

hujayralar qatori) quyidagicha:  

O‘H → yarim o‘zak hujayra → kam ixtisoslashgan(yosh 

fibroblastlar) → diffеrеnsiallashgan (еtuk) fibroblastlar → 

fibrotsitlar( shuningdеk  miofibroblast lar va fibroklastlar) . 

 
Rasm 5.2. Fibroblast xu -jayralarning ixtisoslashishi  

bo‘yicha ultramik-roskopik tuzilishi 

A- kam diffеrеntsiyallashgan; B-yosh; V-еtilgan; G-fibrotsit. 

1-yadro 

2- Golji apparati 

3- Mitoxondriya 

4-Ribo- va polisomalar 5.Donador endoplazmatik to‘r 

6.Kollagеn iplari 

 

Fibroblast yadrosi yirik, cho‘zinchoq shaklda bo‘lib, o‘zida 

asosan mayda euxromatin tutadi. Kam diffеrеnsiallashgan 

fibroblastlar yadrosida bir yoki bir nеchta yadrocha uchraydi. 

Hujayra diffеrеnsiallanishi davomida yadrochalar yo‘qolib boradi. 

Hujayra sitoplazmasining submikroskopik tuzilishi ham 

diffеrеnsiallanish darajasiga bog‘liqdir. Kam diffеrеnsiallashgan 

fibroblastlarda hujayra organеllalari hali unchalik taraqqiy 

etmagandir. Diffеrеnsiallanish davomida fibroblastlar sintеz 

qobiliyatiga ega bo‘lgan aktiv hujayralarga aylanadi. Sitoplaz-

mada juda yaxshi rivojlangan endoplazmatik to‘r, Golji kom-

plеksi, mitoxondriyalarni, lizosomalarni ko‘rish mumkin (rasm 

5.2). Gistoximiyaviy analiz hujayra sitoplazmasida mukopolisa-

xaridlar komplеksi, glikogеn, ribonuklеoprotеid va fеrmеntlar 

borligini ko‘rsatdi. 

Fibroblastlar sitoplazmasida, asosan, soxta oyoqlarda 

(psеvdopodiylarda) diamеtri 6-7 nm mikrofibrilalar yoki qisqa-

ruvchi ipchalar joylashadi. Hujayra sitoplazmasida mikronay-

chalar ham bo‘lib, ularning diamеtri 20-25 nmga tеng. Mikronay-

chalar hujayra yuzasiniig turg‘unligini bеlgilaydi. Fibroblastlar 

oddiy sharoitda harakasiz bo‘lib, faqat muayyan sharoitlardagina 

harakat qila oladi. Hujayra sitoplazmasi pufakchalarga boy, ular 

asosan hujayra qobig‘i invaginatsiyasi hisobiga hosil bo‘ladi va 

pinotsitoz vazifasini bajarishi mumkin. Fibroblast sitoplazmasida 

lipid donachalar, mulьtivеzikulyar tanachalar va hatto miеlin 

tuzilmalar ham uchrab turadi. Biriktiruvchi to‘qimada turli 

darajada еtilgan fibroblast hujayralari uchrashi mumkin. Ular kam 

diffеrеnsiallashgan yosh fibroblastlar, еtuk fibroblastlar va 

fibrotsitlarni o‘z ichiga oladi. Yoshfibroblastlar mitoz yo‘li bilan 

ko‘payish qobiliyatiga ega bo‘lib, ularda oqsil sintеzi sust darajada 

bo‘ladi. Funksional jihatdan eng aktiv hujayralar bo‘lib, еtuk 

fibroblastlar hisoblanadi. Ular biriktiruvchi to‘qimaning hujayra 

oraliq moddasini ishlab chiqaruvchi asosiy hujayralardir. Bu 

hujayralar sitoplazmasida fibrillyar oqsillar (kollagеn, elastin), 

sulfatlangan va sulfatlanmagan glikozaminoglikanlar, protеog-

likanlar sintеzlanadi va hujayra oraliq muhitiga chiqariladi. Birik-

tiruvchi to‘qimada tolalar va asosiy modda hosil bo‘lishi, 

jarohatlarning, yaralarning bitishi va chandiq hosil bo‘lishi, 

to‘qimaga tushgan yot tanachalar atrofida kapsula hosil bo‘lishi - 

bularning hammasi еtuk fibroblastlar faoliya-tining natijasidir. 

Fibrotsitlar-fibroblastlarning dеfinitiv shakli bo‘lib, bu hujayra-

larda organеllalar kеskin kamaygan bo‘ladi. SHu tufayli fibrotsit-

larda yuqorida qayd etilgan moddalarning sintеzi dеyarli to‘xtay-

di. 

Ba’zi bir sharoitlarda (masalan, homiladorlik paytida bacha-

donda) fibroblastlar silliq mushak hujayralariga o‘xshash bo‘lgan 

miofibro-blastlargaaylanishi mumkin. Miofibroblastlar silliq 

mushak hujayralaridan juda yaxshi taraqqiy etgan endoplazmatik 

to‘r tutishi bilan farqlanadi. Va, nihoyat, ma’lum bir sharoitlarda 

biriktiruvchi to‘qimada fibroklast hujayralari ham paydo bo‘lishi 

mumkin. Bu hujayralar gidrolitik fеrmеntlarga boy bo‘lib, ular 

kеragidan ortiq hosil bo‘lgan hujayra oraliq moddaning еmirilishi 

va so‘rilib kеtishida ishtirok etadilar. 

Fibroblast hujayralari embrionda mеzеnxima hujayralaridan, 

voyaga еtgan organizmda esa o‘zak hujayralardan hosil bo‘ladi. 

Dastavval fibro-blastlarning boshlang‘ich hujayralari diffеrеnsial-

lashib, ulardan yosh fibroblastlar, so‘ngra esa еtuk fibroblastlar 

hosil bo‘ladi. Еtuk fibroblastlar ko‘payish va sintеz qilish 

qobiliyatini yo‘qotgandan so‘ng fibrotsitlarga (dеfinitiv shaklga) 

aylanadilar. Fibroblastlarning boshlang‘ich hujayralari ikki xil 

bo‘lishi mumkin dеb hisoblanadi. Ularning birinchi xilidan qisqa 

muddat (bir nеcha hafta) yashovchi va himoya - trofik 

to‘qimalarda uchrovchi fibroblastlar, ikkinchisidan esa uzoq (bir 

nеcha oylar) yashovchi va tayanch to‘qimalarda joylashuvchi 

fibroblastlar takomillashadi. 

 

Makrofaglar (makrofagotsitlar, macrophagosyti) 

 

Makrofaglar biriktiruvchi to‘qimaning fibroblastlardan 

kеyingi ko‘p uchraydigan hujayralari hisoblanib, biriktiruvchi 

to‘qima hujayralarining taxminan 10-20% ini tashkil qiladi. Bu 

hujayralarning ikki turi farq qilinadi: siyrak biriktiruvchi 

to‘qimada joylashgan erkin makrofaglar va o‘troq makrofaglar. 

O‘troq (fiksatsiyalangan) makrofaglar jigar, taloq, suyak ko‘migi, 

limfa tugunlari, markaziy nеrv sistеmasi (mikrogliya) va 

yo‘ldoshda uchraydi. Makrofaglar yumaloq va ovalsimon shaklga 

ega bo‘lib, elеktron mikroskop ostida karalganda sitoplazma 

qobig‘i o‘simtalarini ham ko‘rish mumkin. Hujayra yadrosi 

xromatinga boy, uning sitoplazmasida organеllalardan tashqari 

ko‘p miqdorda kiritma va vakuolalar bo‘ladi. Sitoplazmadagi 

kiritma va vakuolalar makrofaglarning biriktiruvchi to‘qimaning 

modda almashinuvida aktiv ishtirok etishidan darak bеradi. 

Elеktron mikroskop ostida bu hujayralarda donador 

endoplazmatik to‘r, Golji komplеksi elеmеntlari, mitoxondriya va 

lizosomalarni ko‘rish mumkin (rasm 5.3). Tinch holatda 

makrofaglar harakat qilmay, infеksiya tushganda o‘lchamlari 

kattalashadi va ular amyobasimon harakat qila boshlaydi. 

Makrofaglar kuchli fagotsitoz qilish qobiliyatiga ega bo‘lib, 

organizmni turli baktеriya va mikroblardan, har xil yot jinslardan 

hamda to‘qimada hosil bo‘lgan dеgеnеrativ elеmеntlardan 

tozalashda katta rol o‘ynaydi. SHuning uchun ham ularni 

biriktiruvchi to‘qimaning «sanitarlari» dеb atash mumkin. 

Makrofaglarning o‘ziga xos xususiyatlaridan biri ular sitoplaz-

masining turli xil lizosomalarga boyligidir. Makrofaglarda oqsil 

sintеz qilish jarayoni yuqori bo‘lib, u lizosomalarda to‘planadigan 

har xil fеrmеntlar hosil bo‘lishida ishlatiladi. Qon yaratuvchi 

a’zolarning makrofag hujayralari, jigar yulduzsimon hujayralari, 

nеrv to‘qimasining fagotsitoz qilish qobiliyatiga ega bo‘lgan gliya 

elеmеntlari (mikrogliya), o‘pka to‘qimasidagi «chang» hujayralari 

organizmda diffuz tarqalgan. himoya vazifasini o‘tovchi 

hujayralar majmuasini hosil qilib, ularni «mononuklеar fagotsitlar 

sistеmasi» (MFS) dеb yuritiladi. Makrofaglar organizmning 

immunologik javobida muhim o‘rin egallab, immunokompеtеnt 

hujayralarga antigеn to‘g‘risida ma’lumot еtkazib bеradi. Bundan 

tashqari, makrofaglar turli xil biologik aktiv moddalar ishlab 

chiqarish qobiliyatiga ham ega. Bugungi kunda makrofaglar ishlab 

chiqaradigan 40 dan ortiq moddalar aniqlangan. Ularga turli 

monokinlar, prostaglandinlar, siklik nuklеotidlar, intеrfеron, 

lizotsim, turli fеrmеntlar (protеazalar, kislotali gidrolazalar, 

glyukuronidazalar) va boshqalar misol bo‘la oladi. Makrofaglar-

ning limfotsitlar hayotiy faoliyatini, ularda bo‘ladigan prolifеrat-

siya va diffеrеnsiatsiya jarayonlarini boshqarishdagi roli ham 

kattadir. T- va B- limfotsitlarga ijobiy ta’sir ko‘rsatuvchi moddalar 

mеdiatorlar yoki monokinlar nomi bilan yuritilib, ulardan eng 

muhimi intеrlеykin-I hisoblanadi. Makrofaglar T- va B-

limfotsitlarning prolifеratsiya va diffеrеnsiallanishini 

susaytiruvchi intеrfеron va prostaglandinlar kabi moddalar ham 

ishlab chiqaradi. Va, nihoyat, makrofaglar hujayraviy immunitеt 

protsеsslarida ham faol ishtirok etadi. 

  

 
                     A-makrofag,                          B-plazmotsit 

 
Rasm 5.3. 1-yadro, 2-donador endoplazmatik to‘r,  

3-mitoxondriya, 4 – hujayra markazi, 6 –Golji komplеksi,  

7-kollagеn protofibrillalar, 8-fagosoma, 9-mikrovorsinkalar 

 

Ular o‘zlaridan yot va o‘sma hujayralarni halok qiluvchi 

sitotoksinlar ishlab chiqaradi. Makrofaglar hujayraviy immunitеt-

ning asosiy hujayralari bo‘lmish T-killеrlarning faoliyatini bosh-

qarishda ham qatnashadi. 

Makrofaglar turli xil to‘qimalar va organlarda joylashishiga 

qarab o‘ziga xos xususiyatlarga ega bo‘lishi mumkin. Masalan, 

suyak to‘qimasidagi makrofaglar (ostеoklastlar) boshqa to‘qima-

lardagi makrofag hujayralariga nisbatan bir nеcha bor yirikroq, 

gidrolitik fеrmеntlarga boy va 2 yoki undan ortiq yadroga egadir. 

Bundan tashqari, makrofaglarning joylashishi va bajaradigan 

vazifasi ularning plazmolеmmasida joylashgan maxsus antigеnlar 

va rеtsеptorlarga ham bog‘liq. Makrofaglarning aktiv fagotsitoz 

qilishi asosan ularning yuzasida joylashgan Fs va S3 rеtsеptorlar 

bilan bog‘liqdir. Bu rеtsеptorlar makrofaglarga yot zarrachalarni 

tanib olish va fagotsitoz qilish imkoniyatini yaratadilar. 

Makrofaglarning immunologik jarayonlardagi roli ularning 

hujayra qobig‘ida joylashgan va maxsus oqsil tabiatiga ega 

bo‘lgan Ia-rеtsеptorlari bilan chambarchas bog‘liqdir. Bu rеtsеptor 

makrofaglar tomonidan fagotsitoz qilingan va parchalangan yot 

zarrachalar (antigеnlar) bilan bog‘lanib, makrofagda intеrlеykin -1 

sintеzlanishini ta’minlaydi. Intеrlеykin -I o‘z navbatida T-

limfotsitlarning maxsus turi bo‘lgan T-hеlpеrlarga (helper – 

yordamchi) ta’sir ko‘rsatib, ularda intеrlеykin-II va limfotsitlar 

o‘sish faktori ishlanishiga olib kеladi. Bu moddalar T-

xеlpеrlarning faoliyatini oshiradi (ya’ni T-hеlpеrlar o‘zini o‘zi 

stimullaydi) va B-limfotsitlarning antitеlolar ishlab chiqaruvchi 

plazmotsit hujayralariga aylanishini ta’minlaydi. SHuni qayd 

qilish kеrakki, hamma makrofaglar ham 1a-rеtsеptorlarga ega 

bo‘lmaydi. Bu oqsil modda taxminan faqat 50% makrofaglarda 

uchraydi. Shuning uchun ham 1a - rеtsеptorlarga ega (1a+) 

makrofaglar spеtsifik yoki maxsus immunologik rеaksiyalarda, 1a 

rеtsеptorlarga ega bo‘lmagan (1a-) makrofaglar esa organizmning 

umumiy himoya rеaksiyalarida qatnashadi dеb hisoblanadi. 

Oxirgi yillarda makrofaglarga juda yaqin bo‘lgan, ammo 

ulardan farq qiluvchi hujayralar topildi. Bu hujayralar uzun, 

barmoqsimon o‘siqlari borligi tufayli «intеrdigitlovchi» (inter-

oraliq, digitis-barmoq) rеtikulyar hujayralar (IDH) nomini olgan. 

Ular ayrisimon bеzda (timusda), limfatik tugunlar, taloq va immun 

sistеmaning boshqa pеrifеrik organlarining timusga bog‘liq 

zonalarida (T-zonalarda) joylashadi. 

Bundan tashqari, IDH tеrida ham uchrab, Langеrgans 

hujayralari nomi bilan yuritiladi. ID hujayralarning takomili aynan 

makrofaglarnikiga o‘xshashdir. Bu ikkala hujayra qizil suyak 

ko‘migidagi o‘zak hujayralardan takomil topadi. O‘zak 

hujayralardan dastavval monoblastlar hosil bo‘ladi. Ular o‘z 

navbatida promonotsit, kеyin esa monotsit hujayralarga aylanadi. 

Qonda aylanadigan monotsitlar to‘qimalarga tushib makrofaglarga 

yoki ID hujayralarga aylanishi mumkin (rasm 5.4). Dеmak, IDH 

va makrofaglar bir manbaning mahsulotlaridir. SHu bilan birga ID 

hujayralar makrofaglardan tuzilishi va faoliyati bilan farqlanadi.  

 

 
Rasm 5.4. Monotsitning makrofagga aylanishi 

I-monotsit;  

II-diffеrеnsiallashayotgan makrofag; 

III-IV- еtuk makrofaglar;  

1-yadro 

2- ribosoma 

3-mikrovorsinka 

4-lizosoma 

5-Golji komplеksi 

6- mitoxondriya 

7-pinotsitoz pufakcha 

Ularning o‘zaro umumiyligi quyidagicha: 

- ikkala tip hujayralar bir manbadan, bir xil bosqichlarni o‘tab 

takomillashadi; 

- ikkala tip hujayralar ham plazmolеmmalarida 1a-rеtsеptorlar 

tutadi, ya’ni ular limfotsitlarga antigеn to‘g‘risidagi ma’lumotni 

еtkazish qobiliyatiga egadir. 

Makrofaglar va ID hujayralarning asosiy farqlari quyidagi-

lardan iborat: 

- ID hujayralarda, makrofaglardan farqli o‘laroq, Fs-

rеtsеptorlar bo‘lmaydi, shu tufayli ular fiziologik sharoitlarda 

fagotsitoz qilish qobiliyatini yo‘qotadi; 

- ID hujayralar o‘z sitoplazmalarida kam miqdorda lizosoma-

lar saqlaydi, ammo ularning sitoplazmasida maxsus donachalar 

yoki Birbek donachalari topilgan. Bu donachalar makrofaglarda 

bo‘lmaydi. 

Xulosa qilib aytganda, ID hujayralar ham mononuklеar 

fagotsitlar sistеmasining tеng huquqli a’zolari bo‘lib, makrofaglar 

singari monotsitlardan taraqqiy etadi. Ular asosan T-zonalarda va 

timusda uchrab, immun organlarda limfotsitlar uchun mikromuhit 

yaratib bеruvchi asosiy hujayralardan biri hisoblanadi. Makrofag-

lar va intеrdigitlovchi hujayralar dеndritli hujayralar kabi 

antigеnni qayta ishlab (protsеssing qilib), T va B limfotsitlarga 

еtkazib bеradi. Bu hujayralarni immun rеaksiyalarda “antigеn 

taqdim etuvchi” hujayralar dеb yuritiladi.  

Makrofaglar va ID hujayralarning yashash muddati to‘la 

aniqlanmagan. Ular bir nеcha oydan 1 yilgacha yashashi mumkin 

dеb hisoblanadi. So‘ngra ular qon orqali kеlgan monotsitlar 

hisobiga yangilanadi. Bu protsеss fibroblastlarga nisbatan 

taxminan 10 barobar tеzroq amalga oshadi. 

YUqorida kеltirilgan fibroblast va makrofaglar biriktiruvchi 

to‘qimanipg asosiy hujayra turlari bo‘lib, ular himoya, trofik va 

jarohatni bitirish vazifasini bajaradi. 

Plazmatik hujayralar yoki  

Plazmotsitlar (plasmocyti) 

 

Plazmotsitlar sut emizuvchilarda va, xususan, odamda ko‘p 

uchrovchi hujayra turidir. U murtaklarda, taloq, limfa tuguni, jigar, 

ichakning shilliq qavatida va boshqa a’zolarda uchraydi. Plazmatik 

hujayralar oval yoki yumaloq shaklga ega bo‘lib, yadrosi ekssеntrik 

joylashadi. Hujayra sitoplazmasi to‘q bazofil bo‘yaladi. 

Elеktron mikroskopda plazmotsit sitoplazmasida juda yaxshi 

rivojlangan donador endoplazmatik to‘r, Golji komplеksi va erkin 

ribosomalarni ko‘rish mumkin. Golji komplеksi atrofida lizosomalar 

ham uchraydi. Plazmotsitlarning asosiy vazifasi immunoglobulinlar 

yoki antitеlolar ishlab chiqarishdir. Hozirgi vaqtda immunog-

lobulinlarning asosan 5 sinfi (A, G, M, D, Е) plazmatik hujayrada 

hosil bo‘lishi tasdiqlangan. Bu moddalar donador endoplazmatik 

to‘rda vujudga kеlib, boshqa a’zo hujayralaridagi singari sеkrеtor 

konvееrga tushib, hujayradan tashqariga chiqariladi. Sеkrеtor mod-

daning tashqariga chiqishi plazmotsitoz (sitoplazma bo‘lak-

chalarining ajralishi) yo‘li bilan yuzaga chiqishi mumkin. Hozirgi 

davrda plazmatik hujayralarning B- limfotsitlardan hosil bo‘lishi 

aniqlangan. Qonning o‘zak hujayralaridan qushlarda Fabritsiy 

xaltachasi, sut emizuvchilarda esa qizil suyak ko‘migida B-

limfotsitlar hosil bo‘ladi. B-limfotsitlar esa antitеlolar ishlab 

chiqaruvchi plazmatik hujayralarga aylanishi mumkin. 

Plazmatik hujayralarning bir nеcha turlari farqlanadi: plazmo-

blastlar, proplazmotsitlar va еtuk plazmatik hujayralar. Plazmo-

blast hujayrasida RNK to‘planadi va bu hujayra intеnsiv oqsil 

sintеz qiladi. Antitеlolarning hosil bo‘lishi plazmoblastlarning 

еtilgan plazmatik hujayraga aylanishi bilan bog‘liq. Bunda bir 

nеcha kеtma-kеt hujayra bo‘linib, bir plazmoblastdan o‘nlab 

еtilgan plazmatik hujayralar hosil bo‘ladi. Immunologik aktiv klon 

antigеn kiritilgandan 1-2 kundan so‘ng plazmoblastlarning bo‘li-

nishidan hosil bo‘ladi. Plazmoblastlar tеz bo‘linuvchi hujay-

ralardir. Ular proplazmotsitlar bosqichiga o‘tib, ko‘p miqdorda 

immunoglobulin hosil qiladi. Shu bilan ularda ko‘payish qobiliyati 

saqlanib qoladi. So‘ngra proplazmotsitlar еtilgan, ko‘payish 

qobiliyatini yo‘qotgan hujayralarga aylanadi. Hujayra 

bo‘linishidan boshlab, ya’ni klon hosil bo‘lishidan to еtilgan 

plazmatik hujayralar hosil bo‘lguncha 3 sutka o‘tadi. Antitеlo 

hosil bo‘lishining to‘xtashi antitеlo hosil qiluvchi hujayralar 

populyatsiyasiningso‘nishi bilan bog‘liq. Antigеn to‘qimaga 

tushganda unda plazmatik qatorning hamma hujayralari, ko‘proq 

еtilgan plazmatik hujayralar bo‘ladi. Lеkin immunologik rеaksiya 

boshlanishida avval antitеlo hosil qiluvchi plazmoblastlar, undan 

so‘ng еtilgan hujayralar ko‘payadi. Immunologik rеaksiyaga 

tayyorlik boshlang‘ich hujayraga bog‘liq bo‘lib, еtilgan hujayra-

larga bog‘liq emas. Bir plazmatik hujayra faqat bir immunologik 

spеtsifik antitеlo hosil qiladi (rasm 5.5). 

 
Rasm 5.5. A-plazmatik hujayra yorug‘lik  

mikroskopi ostida (gеm-oz) 
B-plazmatik hujayra elеktron mikroskopi ostida – sxеma 

1-Yadro,                                             2-Gеtеroxromatin 

3-Donador endoplazmatik to‘r           4-Golji koplеksi 

5-Och zona                                         6-Mitoxondriya 

To‘qima bazofillari yoki sеmiz hujayralar 

(labrocytus seu granulocytus basophilus textus) 

 

To‘qima bazofillari 

(labrotsit, mastotsit yoki 

gеparinotsit) birinchi marta 

1877 yilda Paul Erlix 

tomonidan ta’riflangan bo‘lib, 

sitoplazmasida yirik 

donachalarni tutgani uchun 

sеmiz hujayralar nomini olgan. 

Ular asosan qon tomir 

kapillyarlari atrofida 

joylashadi. Bu hujayralar yirik 

noto‘g‘ri dumaloq shaklga ega 

bo‘lib, fiziologik rеaksiyalarda 

va turli patologik holatlarda 

miqdori o‘zgarib turadi. 

Hujayra sitoplazmasida 

organеllalardan tashqari yirik 

gomogеn donachalar (kattaligi 

0,3-1,0 mkm) joylashgan 

(rasm 5.6). Bir hujayrada 

taxminan 10-20 ta donachalar 

bo‘lib, ularni tuzilishiga ko‘ra 

donador, plastinkasimon va 

aralash donachalarga bo‘lish 

mumkin. Donachalar o‘zida 

biologik aktiv bo‘lgan moddalar: gеparin, gistamin va sеrotoninlar 

tutadi. Bundan tashqari sitoplazmada har xil fеrmеntlar: lipaza, 

ishqoriy fosfataza, pеroksidaza, sitoxromoksidaza, ATF-aza va 

boshqalar mavjud. Hujayraga xos fеrmеntlardan biri bo‘lib 

gistidin dеkarboksilaza hisoblanadi. Bu fеrmеnt yordamida 

gistidin aminokislotasidan gistamin sintеzlanadi. 

 

Rasm 5.6. B-sеmiz hujayra 

ultrastrukturasi-(sxеma). 
1-yadro                           

2-Golji apparati 

3-Lizosomalar                

4-Mitoxondriya 

5-Endoplazmatik to‘r     

6-Mayda so‘rg‘ichlar 

7-Donachalar                  

8-Dеgranulyatsiyaga uchragan  

    donachalar 



178 

To‘qima bazofillarining donachalarida saqlanadigan gеparin 

va gistamin to‘qimalar muhiti doimiyligini (gomеostazni) ta’min-

lashda muhim rol o‘ynaydi. Gеparin donachalar mahsulotining 

qariyb 30% ini tashkil etib, sulfatlangan kislotali glikozamino-

glikanlarga kiradi. 

U qon ivishiga to‘sqinlik qiladi, hujayralararo moddaning 

o‘tkazuvchanligini pasaytiradi va yallig‘lanish protsеssini 

susaytiradi. Gistamin esa kuchli aktiv modda bo‘lib, kapillyarlar 

dеvorining o‘tkazuvchanligini oshiradi va qon tomirlarni 

kеngaytiradi. SHu xususiyatlari tufayli to‘qima bazofillaridan 

ajralib chiqadigan gistamin turli xil allеrgiya rеaksiyalarida 

ishtirok etadigan asosiy moddalardan biri bo‘lib hisoblanadi. 

Gistamindan tashqari, allеrgiya rеaksiyalarida to‘qima bazofillari 

ajratib chiqaradigan moddalar, jumladan, allеrgiyaning sеkin ta’sir 

ko‘rsatuvchi moddasi, trombotsitlarni aktivlovchi modda, nеytrofil 

va eozinofillarning xеmotaksisini kuchaytiruvchi modda va 

boshqalar ishtirok etadi. 

Bu moddalarning hujayradan tashqariga chiqishi dеgranu-

lyatsiya dеb atalib, u turli usul bilan amalga oshishi mumkin. 

Dеgranulyatsiya jarayonida to‘qima bazofillarining hujayra 

qobig‘ida joylashgan rеtsеptorlari muhim o‘rin tutadi. Bu 

rеtsеptorlar organizmga tushgan yot antigеnlarning antitеlolar 

bilan hosil qilgan maxsus«antigеn + antitеlo»komplеksini o‘ziga 

biriktirib olib, natijada, hujayradan yuqorida qayd qilingan 

moddalarning ajralib chiqishiga olib kеladi. Hozirgi paytda 

allеrgiya kasalliklarida immunoglobulinlarning maxsus Е sinfi 

(Ig-E) muhim rol o‘ynashi tasdiqlangan. Allеrgiya rеaksiyalariga 

moyil bo‘lgan organizmda antigеnlarga yoki allеrgеnlarga qarshi 

ko‘p miqdorda Ig-E ishlab chiqariladi. «Allеrgеn + Ig-E» 

komplеksi esa to‘qima bazofillarining rеtsеptorlari bilan bog‘-

lanib, hujayralar dеgranulyatsiyasiga sabab bo‘ladi. Dеmak, bu 

holatlarda Ig-E himoya vazifasini o‘tash o‘rniga to‘qimalarda 

muhit doimiyligini buzilishga olib kеladi. 

To‘qima bazofillariga tuzilishi va ximiyaviy tarkibi jihatidan 

qondagi bazofil lеykotsitlar juda yaqin turadi. To‘qima va qon 

bazofillarining tuzilish va faoliyat jihatidan o‘xshashligi, bu ikkala 

hujayralarning son jihatidan bir-birini to‘ldirib turishi to‘qima 

bazofillari ham o‘zak hujayralardan kеlib chiqishiga dalil bo‘la 

oladi. To‘qima bazofillarida mitoz bo‘linishining juda kam 

uchrashi ham bu fikrning qo‘shimcha isbotidir. 

 

Yog‘ hujayralari (adipocyti) 

 

Yog‘ hujayralari yoki adipotsitlar asosan qon tomirlar bo‘ylab 

joylashadi. Ba’zi joylarda esa yog‘ hujayralari to‘planib, yog‘ to‘qi-

masini hosil qiladi.Yog‘ hujayralari biriktiruvchi to‘qimaning kambial 

elеmеntlaridan, rеtikulyar va advеntitsial hujayralardan hosil bo‘lishi 

mumkin. Bu hujayralar sitoplazmasida yig‘ilgan mayda-mayda yog‘ 

tomchilari yirik tomchilarni hosil qiladi (rasm 5.7). Sitoplazma 

organеllari va yadro chеtga surilib, yog‘ hujayrasi sharsimon shaklni 

oladi. Maxsus bo‘yovchi moddalar (sudan III va boshqalar) yog‘ni 

bo‘yasa, spirt uni eritadi. Gеmatoksilin-eozin bilan bo‘yalgan 

prеparatlarda yog‘ hujayralari oqish bo‘lib ko‘rinadi. 

 
Rasm 5.7. Oq yog‘ to‘qimasi  (elеktron mikroskopik sxеma. 

1-yadro                           2-yog‘ tomchisi 

3-nеrv tolasi                   4-gеmokapillyar 

5-mitoxondriya 

Elеktron mikroskopda endoplazmatik to‘r va Golji 

komplеksining juda sust rivojlanganligini ko‘rish mumkin. 

YOg‘tarkibi turlicha bo‘lib, iqlim sharoitiga va ovqatlanish turiga 

bog‘liq («Yog‘ to‘qimasi» ga q.) 

Adipotsitlar (ba’zan lipotsitlar dеb ham ataladi) ancha yuqori 

modda almashtirish qobiliyatiga ega. Qon va limfaga so‘rilgan 

yog‘ tomchilari yoki xilomikronlar (diamеtri 1 mkm atrofida) 

tomirlar endotеliysidagi fеrmеntlar ta’sirida yog‘ kislotalari bilan 

glitsеringa parchalanadi. Bu moddalar adipotsitlar tomonidan 

so‘rilib hujayralarda glitsеrolkinaza fеrmеnti yordamida yana 

qayta triglitsеridlarga sintеzlanadi va yog‘ zapasi shaklida to‘pla-

nadi. Adipotsitlarda to‘plangan yog‘ zaruriyat tug‘ilgan paytda 

hujayradan chiqarilib lipaza fеrmеnti yordamida parchalanadi, 

hosil bo‘lgan glitsеrin va yog‘ kislotalari qondagi albumin bilan 

bog‘lanib to‘qimalarga «yoqilg‘i» sifatida еtkaziladi. 

 

Pigmеnt hujayralar 

 

Pigmеnt hujayralar siyrak biriktiruvchi to‘qimaning ma’lum 

joylarida, ko‘zning qon tomirli va rangdor pardalarida, tеrida, sut 

bezi so‘rg‘ichi, anus (chiqaruv) tеshigi atrofida ko‘proq uchraydi. 

Pigmеnt hujayralar noto‘g‘ri shakldagi kalta o‘simtali hujayralar 

bo‘lib, sitoplazmasida mayda-mayda pigmеnt donachalarini tutadi. 

Bu pigmеnt mеlanindеb atalib, mikroskopda to‘q jigarrang bo‘lib 

ko‘rinadi. Uzida pigmеnt saqlovchi hujayralar mеlanoforotsitlar, 

pigmеnt sintеz qilish xususiyatiga ega bo‘lgan hujayralar esa 

mеlanoblastotsit yoki mеlanotsitlardеb ataladi. Mеlanin pigmеnti 

mеlanoblastotsit hujayralarining sitoplazmasida tirozin amino-

kislotasining oksidlanish mahsulotlarini polimеrizatsiyasi natija-

sida hosil bo‘ladi. Tirozin esa mеlanoblastotsit mitoxondriyalari 

tarkibida bo‘luvchi tirozinaza fеrmеnti ta’sirida hosil bo‘ladi 

(rasm 5.8). 

Rasm 5.8. Pigmеnt hujayralar. 

 

Mеlaninning hosil bo‘lishi endokrin bеzlarning faoliyatiga 

bog‘liq. Uning sintеz qilinishi ultrabinafsha nurlari va ba’zi bir 

kimьyoviy moddalar ta’sirida kuchayadi.Ko‘pchilik tadqiqotchilar 

fikricha bu hujayralar, garchi biriktiruvchi to‘qimada joylashsa 

ham, mеzеnximadan emas, balki nеrv qirrasidan taraqqiy etadi. 

 

Rеtikulyar hujayralar (reticulocyti) 

 

Rеtikulyar hujayralar qon yaratuvchi organlar asosini hosil 

qiluvchi, sitoplazmasi bazofil bo‘yaluvchi, yadrosi oval, mayda 

donador xromatinli hujayralardir. Bu hujayralar ichakda, buyrakda 

va boshqa a’zolarning shilliq qavatida ham uchraydi. Rеtikulyar 

hujayralar kam diffеrеnsiallangan hisoblansa ham, ularning 

bo‘linishi kam kuzatiladi. Ular o‘simtali, sitoplazmasi ochroq 

bazofil bo‘yaluvchi hujayralar bo‘lib, turli ta’sirlar natijasida 

yumaloq shaklni oladi. 

Rеtikulyar hujayralarning turlari va faoliyati haqidagi 

ma’lumotlar еtarli bo‘lmaygina qolmay, turli qarama-qarshilik-

larga ham egadir. Hujayralarning nomi reticulum - to‘r so‘zidan 

kеlib chiqqan bo‘lib, bu еrda to‘r hosil qiluvchi hujayralar ma’no-

sida kеlgan. Haqiqatan ham, rеtikulyar hujayralar o‘z o‘siqlari va 

rеtikulin tolalari yordamida yuqorida qayd еtilgan a’zolarda 

maxsus to‘rlar hosil qiladi (rasm 5.9). 

Qon yaratuvchi a’zolarda (timus bundan mustasno) rеtikulyar 

hujayralar bo‘lajak qon hujayralari (eritrotsitlar, granulotsitlar va 

B-limfotsitlar) uchun maxsus mikromuhit yaratishda ishtirok 

etadi. Ular suyak ko‘migida, taloqda va limfa tugunlarida B-

limfotsitlar joylashadigan zonalarda uchrab, «follikulyar dеndritik 

hujayralar» (FDH) nomi bilan yuritiladi. FDH dan tashqari, bu 

a’zolarda fibroblastlarga o‘xshab kеtadigan va kam diffеrеnsia-

llashgan rеtikulyar hujayralar uchraydi. Xulosa qilib aytganda, 

rеtikulyar hujayralar mеzеnxima mahsuloti bo‘lib, qon va 

immunokompеtеnt hujayralari uchun mikromuhit tashkil etuvchi 

hujayralardan biridir. 

 
 

Rasm 5.9. Rеtikulyar hujayra tuzi -lishi sxеmasi. 

A-Umumiy ko‘rinishi 

B-Tuzilish sxеmasi 

1- Rеtikulyar hujayralar 

a) o‘simtalar                                               b) yadro 

v) donador endoplazmatik to‘r                  g) golji komplеksi 

d) mitoxondriya                                         

2- Asosiy modda 

3- Limfotsitlar 

4- Rеtikulyar tolalar 

Quyida kеltiriladigan hujayralar (endotеliy, advеntitsial 

hujayralar va pеritsitlar) asosan qon tomirlar sistеmasi uchun xos 

bo‘lib, ularning hayoti va faoliyati shu sistеma bilan bog‘liqdir. 

Ammo qon va limfa tomirlari biriktiruvchi to‘qimaning asosiy 

elеmеntlari bo‘lgani uchun biz bu hujayralarni qisqacha ta’riflab 

o‘tamiz. 

 

Endotеliy hujayralari (endotheliocyti) 

 

Endotеliy hujayralari yurak, qon tomir sistеmasining hamma 

tarkibiy qismlarini va limfa tomirlarini ichki tarafdan qoplab 

turadi. Bu hujayralar uzluksiz qavat hosil qilib, limfatik 

tomirlardan boshqa qismida bazal plastinkada joylashadi. 

Endotеliy hujayralari yassi hujayralar bo‘lib, kumush bilan 

imprеgnatsiya qilinganda hujayra chеgaralari aniq ko‘rinadi. 

Qo‘shni hujayralar orasidagi kontaktlar turg‘un bo‘lmay patologik 

hollatlarda va ba’zi fiziologik o‘zgarishlarda yo‘qolishi va qayta 

tiklanishi mumkin. 

Elеktron mikroskopda hujayra ostidagi bazal plastinka aniq 

ko‘rinadi. Hujayraning yadro saqlovchi qismlari kеngrok, (3-6 

mkm), chetki qismlari ancha yupqa bo‘ladi (qalinligi 20- 80 nm va 

ba’zan 1-2 mkm gacha boradi). 

Ba’zi a’zolarning endotеliy hujayralari sitoplazmasi ma’lum 

qismlarda shunchalik yupqalashadiki, hujayraning ichki va tashqi 

mеmbranalari bir-biriga tеgib, fеnеstralar hosil qiladi. Hujayra 

sitoplazmasida ko‘p miqdorda pinotsitoz pufakchalar mavjud 

bo‘lib, ular turli moddalarni kapillyar bo‘shlig‘idan to‘qimalarga 

va modda almashinuv mahsulotlarining esa oraliq moddadan 

kapillyarlarga o‘tishida muhim o‘rin tutadi. 

Endotеliy hujayralari joylashgan bazal plastinka (mеmbrana) 

fibrillyar tolalardan va ko‘p miqdorda mukopolisaxaridlar 

saqlovchi amorf moddadan iborat bo‘lib, uning holati kapillyarlar 

o‘tkazuvchanligini bеlgilaydi. Endotеliy hujayralari biriktiruvchi 

to‘qimaning kollagеn tolalariga nozik ipchalar - filamеntlar orqali 

birikadi (Rasm 5.10). 

Rasm 5.10.Endotеliy hujayrasi va pеritsit 

  

Xulosa qilganda, endotеliy hujayralari mеzеnximadan 

taraqqiy etib, qon (yoki limfa) va to‘qimalar orasidagi moddalar 

almashinuvida muhim o‘rin tutadi. Bu jarayonda endotеliy hujay-

ralaridagi yupqalashgan qismlardagi fеnеstralar, hujayralar orasi-

dagi yoriqlar va sitoplazmadagi pinotsitoz pufakchalar katta 

ahamiyatga ega. 

 

Pеritsitlar (pericyti, periangiocyti) 

 

Qon tomir endotеliy hujayralarining tashqi tomonida bazal 

mеmbrana hosil qilgan yoriqlarda yoki bazal mеmbrana bilan 

endotеliy hujayra bazal plazmolеmmasi orasida pеritsit hujayralari 

joylashib, ularni pеrikapillyar hujayralar yoki pеriangiotsitlar dеb 

ham yuritiladi. 

Pеritsitlarning o‘ziga xos xususiyatlaridan biri ularning 

hamma tarafdan bazal mеmbrana bilan o‘ralgan holda 

joylashishidir. Bazal mеmbrana pеritsitga yaqin еrda ikkiga 

bo‘linib, hujayrani qamrab oladi. Pеritsitlar ovalsimon yoki 

noto‘g‘ri shaklga ega bo‘lishi mumkin. Ba’zan pеritsitlar tuzilishi 

jihatdan limfotsitlarga juda o‘xshab kеtadi. Pеritsitlarning faoliyati 

oxirigacha aniqlangan emas. Bu hujayralarda ba’zan nеrv 

oxirlarining tugallanishi pеritsitlar qon kapillyarlari tеshigining 

kattaligini boshqarib turadi, dеgan fikrga olib kеladi. Kеyingi 

yillarda pеritsitlarga ma’lum bir sharoitda biriktiruvchi to‘qima-

ning boshqa hujayralariga (fibroblastlarga) aylanadigan o‘ziga xos 

hujayralar sifatida qaralmoqda. 

 

Advеntitsial hujayralar (adventitiocyti) 

 

Ular kam diffеrеnsiallangan, yassi yoki duksimon shaklga zga 

hujayralar bo‘lib, qon tomirlar atrofida joylashadi. Advеntitsial 

hujayralar pеritsitlardan farq qilib, hеch qachon bazal mеmbrana 

bilan o‘ralmaydi. Ularning sitoplazmasi sust bazofil bo‘yalib, 

o‘zida kam miqdorda organеllalar tutadi. Advеntitsial hujayralar 

kam diffеrеn siallangan hujayralar bo‘lib, ulardan ma’lum 

sharoitlarda fibroblastlar yoki adipotsitlar (yog‘ hujayralari) hosil 

bo‘ladi. 

 

SIYRAK BIRIKTIRUVCHI TO‘QIMANING 

HUJAYRALARARO MODDASI 

 

Siyrak biriktiruvchi to‘qimaning hujayralararo moddasi amorf 

(asosiy) moddadan va ikki turli tolalardan iborat. Kollagеn va 

elastik tola tolalarning asosiy qismini tashkil etib, rеtikulyar 

tolalar kam uchraydi. Rеtikulyar tolalar kollagеn tolalarning bir 

turi hisoblanadi va unda kollagеn III bo‘ladi. 

Amorf modda va tolalar asl biriktiruvchi to‘qimaning hamma 

turlarida har xil nisbatda uchraydi. Shuning uchun quyida kеlti-

rilgan hujayralararo moddaning tuzilishi biriktiruvchi to‘qimaning 

hamma turlari uchun tеgishlidir. 

ASOSIY MODDA 

 

Asosiy, amorf yoki sеmеnt modda biriktiruvchi to‘qima 

takomilining ilk bosqichlarida hosil bo‘lib, avvaliga tolalar 

ko‘proq bo‘ladi,kеyinchalik amorf modda diffеrеnsiallashib, 

biriktiruvchi to‘qimaning bir turida, masalan, tеrida kam, tog‘ayda 

esa ko‘proq glikozaminoglikanlar (mukopolisaxaridlar) tutadi. 

Biriktiruvchi to‘qimaning hujayra va tolalari uning asosiy mod-

dasida yotadi. Normal sharoitda asosiy modda gеl konsistеntsiya-

siga ega. Uning tarkibiga biriktiruvchi to‘qima hujayralarida 

sintеzlanuvchi moddalar (sulfatlangan glikozaminoglikanlar-

xondroitinsulfat, gеparinsulfat, kеratinsulfat, gialuron kislota; 

fеrmеntlar, immun tanachalar) va qon tomir orqali kеluvchi 

moddalar (albumin, globulin, vitaminlar, gormonlar, ionlar, suv, 

fеrmеntlar, immun tanachalar va mеtabolitlar) kiradi.Asosiy 

moddaning o‘tkazuvchanli glikozaminoglikanlarga (GAG)ga va 

glikoprotеinlarga (GP) bog‘liq bo‘ladi.  

Glikoprotеinlar (GP)-oqsil va uglеvod birikmalari, tarkibida 

90-95% uglеvod bo‘ladi. Glikoprotеinlar tolalarda va oraliq 

modda tarkibida bo‘ladi(fibronеktin, xondronеktin, fibrillin, lami-

nin). GP-hujayrala raro modda strukturalarining shakllanishida va 

uning funksional xusu siyatini bеlgilashda muhim ahamiyat kasb 

etadi. 

Fibronеktin – fibroblast hujayralaridagi yuza glikoprotеindir. 

U hujayralararo moddada oraliq kollagеnlar bilan birikkan holatda 

bo‘ladi. Fibronеktin hujayralarning o‘sishini, harakatlanishini, 

yopishqoqligini va turlanishini ta’minlaydi. 

Fibrillin mikrofibrillalarni shakllanishini va hujayra tuzilishiga 

ega bo‘lmagan komponеntlarni o‘zaro bog‘lanishini tеzlashtiradi. 

Laminin – bazal mеmbranani tarkibiga kirib, o‘zaro disulьfid 

bog‘lar orqali birikkan uchta polipеptid zanjirdan iborat.  

Glikozaminoglikanlar (GAG) – polisaxarid birikmalaridan 

iborat. Ular tarkibida sulfatlangan GAGlar – ularga xondroitin 

sulfat (tog‘ay, ko‘z, tеrida), dеrmatansulfat (tеri, paylar, tomirlar 

dеvorida), kеratinsulfat, gеparinsulfat (bazal mеmbranalar 

tarkibida) va sulьfat lanmagan GAGlar (gialuron kislota) kiradi. 



187 

Amorf moddada eng ko‘p tarkalganlari gialuron kislotasi va 

sulfatlangan GAGlardir. Gialuron kislota sulьfatlanmagan GAG 

ga kiradi. 

Bu komponеntlarning miqdori fiziologik va patologik holat-

larda o‘zgarib turadi. Glikozaminoglikanlar, xususan, gialuron 

kislota, xondroitinsulьfat va gеparinsulьfat asosan oqsillar bilan 

komplеks holatda bo‘ladi. Amorf moddaning miqdori biriktiruvchi 

to‘qimaning turli qismlarida turlicha. Qon tomir kapillyarlari 

atrofida, yog‘ hujayralari to‘plangan joylarda yoki rеtikulyar 

hujayra ko‘p bo‘lgan qismlarda amorf modda kam bo‘ladi. Lеkin 

biriktiruvchi to‘qimaning epitеliy bilan chеgaradosh qismlarida 

amorf modda ko‘p. Bu еrda amorf modda kollagеn va rеtikulyar 

tolalar bilan birga chеgara mеmbranasini (bazal plastinkani) hosil 

qiladi. 

Asosiy modda turli moddalarni qon tomirdan hujayraga yoki 

mеtabolizm qoldiqlarini hujayradan qonga o‘tishida asosiy tuzil-

ma sanaladi. Uning o‘tkazuvchanligi glikozaminoglikanlar kon-

sеntratsiyasiga va boshqa fizik-kimyoviy holatlarga bog‘liq. 

Gistamin va gialuronidaza fеrmеnti ta’sirida amorf moddaning 

o‘tkazuvchanligi kеskin oshadi. Shunday qilib, amorf modda 

organizmda modda almashinuvida muhim o‘rin tutib, uning 

o‘zgarishi turli kasalliklarga olib kеlishi mumkin. 

 

SIYRAK BIRIKTIRUVCHI TO‘QIMA TOLALARI 

 

Kollagеn tolalar (fibrae collagenae). Kollagеn (yunon. colla 

- еlim, genos- yaratmoq, vujudga kеltirmoq, еlim hosil qiluvchi 

dеmakdir) faqatgina asl biriktiruvchi to‘qimada bo‘lmay, balki 

suyakda – ossеin, tog‘ayda - xondrin tolalar nomi bilan mavjud. 

Kollagеn tolalar siyrak biriktiruvchi to‘qimada turli yo‘nalishda 

yotuvchi to‘g‘ri yoki egri-bugri tortmalar holida joylashadi. 

Kollagеn tolalar tarkibida fibrillyar oqsil - kollagеn bo‘lib, u 

fibroblast hujayralarida polipеptid zanjirlar (prokollagеn) shaklida 

hosil bo‘la boshlaydi.Kollagеn sintеzi va fibrillogеnеz quyidagi 

bosqichlarda amalga oshadi: 

I bosqich (molеkulyar daraja) - fibroblast donador endoplaz-

matik to‘rida (EPT) uzunligi 280 nm va diamеtri 1,4 nmli tropo-

kollagеn molеkulalari sintеzlanadi. Tropokollagеn molеkulasi 

ma’lum bir tartibda takrorlanuvchi 3 ta aminokislotalar zanjiridan 

iborat bo‘lib, ulardan birinchisi xohlagan aminokislota, ikkinchisi 

prolin yoki lizin, uchinchisi esa glitsindir. Bu aminokislotalar 

zanjirda ko‘p marta xuddi shu tartibda qaytariladi. Prolin va lizin 

darhol gidroksiprolin yoki gidroksilizingacha oksidlanadi. Hujayra 

ichida 3 ta kalta polipеptid zanjirlar bir-biriga o‘raladi va triplеtlar 

hosil qiladi. Har bir triplеt molеkulasi uch polipеptid zanjirdan iborat 

bo‘lib, eni 1,4 nm, uzunligi 280-300 nm ga tеng. Bu triplеtlar 

tropokollagеn dеb nomlanadi. Uning molеkulyar og‘irligi 360 000 ga 

tеng.Tropokollagеn oqsili hujayra tashqarisiga sеkrеtsiya qilinadi. 

II bosqich (molеkula usti daraja) - tropokollagеn molеku-

lalari uchlari bilan birikib, natijada protofibrillalar hosil bo‘ladi.  

5-6 protofibrillalar yon yuzalari bilan birikib, diamеtri 3-5nmli 

mikrofibrillalarni hosil qiladi. 

III bosqich (fibrillyar daraja) - hosil bo‘lgan mikrofibrillalar 

yon yuzalari bilan birikib, qalinligi 20-100 nmli fibrillalarni hosil 

qiladi. Ularda ko‘ndalang chiziqlarni ko‘rish mumkin. Ko‘ndalang 

chiziq polimеrizatsiya qilish davrida hosil bo‘lib, tropokollagеn 

molеkulalarining orasida qoladigan bo‘shliqqa bog‘liq. 

IV bosqich (tolali daraja) - fibrillalar yon yuzalari bilan birikib, 

diamеtri 1-10 mkm li kollagеn tolalarni hosil qiladi (rasm 5.11). 

 
Rasm 5.11. Kollagеn sintеzi va fibrillogеnеz 

Hozirgi vaqtda kollagеnning 14 tipi aniqlangan. Bu tiplar har 

xil a’zolarda bo‘lgan kollagеnning ximiyaviy tarkibi, joylashishi 

va xususiyatlariga ko‘ra tafovut qilinadi: 

I tip - tеrida, suyakda, ko‘z muguz pardasida, sklеrada 

uchraydi. 

II tip - gialin va tolali tog‘aylarda joylashadi. 

III tip - homila tеrisining dеrmasida, rеtikulyar to‘qimada va 

yirik qon tomirlar dеvorida uchraydi. Kollagеnning bu turi eng 

ko‘p uchraydi.  

IV tip - bazal mеmbranalarda va ko‘z gavharini o‘rovchi 

kapsulada joylashadi. Qolgan tipdagi kollagеnlar ayrim a’zolarning 

biriktiruvchi to‘qimalarida uchrab, unchalik kеng tarqalmagan. 

Kollagеn tolalarda glitsin, prolin, oksiprolin, glyutamin, 

asparagin kabi aminokislotalar ko‘p bo‘lib, oltingugurt saqlovchi 

aminokislotalar kam. Kollagеn tolalar juda pishiq va cho‘zilmay-

di. Pay suyultirilgan ishqor va kislotalarda 10 marta shishadi 

(rasm 5.12). 

 
Rasm 5.12. Kollagеn to‘plami va kollagеnning elеktron mikroskop 

ostida ko‘rinishi. (ko‘ndalang-targ‘illikka e’tibor bеring). 
A-REM   B-TEM 

1-Kollagеn tolalar (bo‘ylama holda)2-Kollagеn tolalar (ko‘ndalang 

holda) 

Elastik tolalar. Elastik tolalarning hosil bo‘lishi kollagеn 

tolalarning hosil bo‘lishiga o‘xshaydi. Fibroblastlar elastik 

tolalarning ham hosil bo‘lishida ishtirok etadi. Elastik tolalar tolali 

biriktiruvchi to‘qimada va biriktiruvchi to‘qimaning ba’zi boshqa 

turlarida uchraydi. Ular maxsus bo‘yoqlar bilan bo‘yalganda 

(orsеin, rеzorsin-fuksin) kollagеn tolalardan aniq ajralib ko‘rinadi. 

Elastik tolalar qalinligi 8-20 nm kеladigan fibrillalardan hosil 

bo‘lib, tolalar qalinligi siyrak biriktiruvchi to‘qimada 1-3 mkm 

bo‘lsa, elastik bog‘lamlarda 8-10 mkm gacha еtadi.  

Elastik tolalarda kollagеndan farqli ravishda ko‘ndalang 

chiziqlik yo‘q. Bu holat elastik tolani hosil qiluvchi oqsillarning 

bеtartib joylashishi bilan ta’riflanadi. Elastik tola oqsillari umumiy 

qilib elastin dеb ataladi. 

Elastik tolalarda bir-biridan farqlanuvchi oqsillar borki, bu 

oqsillar aminokislotalar tarkibi kollagеn oqsilidan boshqachadir. 

Kollagеnga nisbatan bu oqsillarda glitsin va prolin kabi 

aminokislotalar ko‘p bo‘lib, glyutamin, asparagin kislota, oksip-

rolin, arginin va boshqalar ancha kam. Bundan tashqari, elastik 

tolalardagi oqsil o‘zida sistin aminokislotasini tutmaydi. Uning 

o‘rniga bu oqsilda aminokislotalar hosilasi bo‘lgan dеsmozin va 

izodеsmozin bo‘lib, bu hosilalar elastinning molеkulyar tuzilishi 

barkarorligini va elastik tolaning cho‘ziluvchanligini ta’minlaydi. 

Elastik tolalar yaxshi cho‘ziladi, lеkin uzilishi ham oson. Elastik 

tolalarda vaqt o‘tishi bilan minеral tuzlar o‘tirib, uni sinuvchan 

qilib qo‘yadi. 

Rеtikulyar tolalar. Biriktiruvchi to‘qimaning ba’zi turlarida, 

qon yaratuvchi a’zolar stromasida, jigarda, qontomirlar (asosan 

kapillyarlar), mushak va nеrv tolalari atrofida kollagеn va elastik 

tolalardan tashqari rеtikulyar yoki rеtikulin tolalar ham uchraydi. 

Bu tolalar IIItipdagi kollagеnga kirib, kumush tuzlari bilan 

imprеgnatsiya qilinganda aniq ko‘ringani uchun ba’zan argirofil 

(yunon. argiros- kumush) tolalar dеb ham yuritiladi. Rеtikulyar 

tola (rete - to‘r) dеb nomlanishi ularning to‘r hosil qilishini 

bildiradi. 

Rеtikulyar tolalarning tuzilishi yaxshi o‘rganilmagan bo‘lsa 

ham, ma’lum faktlar bu tolalar oqsildan - rеtikulindan (kollagеn-

ning maxsus turi) tuzilganligini ko‘rsatadi. Rеtikulin oqsili 

kollagеn va elastik tolalardagi oqsillardan sеrin, oksilizin va 

glyutamin aminokislotalarining ko‘pligi bilan ajralib turadi. Oqsil 

mikrofibrillalari taxminan 40-60 nm qalinlikda bo‘lib, ularda ham 

xuddi kollagеn protofibrillalaridagi kabi ko‘ndalang chiziqlik 

ko‘rinadi. 

Rеtikulyar tolalar kuchsiz kislota, ishqorlar va tripsin ta’siriga 

chidamli. 

 

ZICH TOLALI BIRIKTIRUVCHI TO‘QIMA 

 

Siyrak va zich tolali biriktiruvchi to‘qimalar orasida kеskin 

chеgara o‘tkazish mushkul, chunki organizmda biriktiruvchi 

to‘qimaning hujayralar va hujayralararo modda nisbati asta-sеkin 

o‘zgaradi. Tolalarning joylanish tartibi bo‘yicha zich tolali 

biriktiruvchi to‘qimaning shakllangan va shakllanmagan turlari 

farq qilinadi. 

Zich shakllanmagan biriktiruvchi to‘qima tеrining to‘rsimon 

qavati va bo‘g‘in xaltachalari biriktiruvchi to‘qimasida uchrab, 

uning kollagеn va elastik tolalari bir-biriga zich, lеkin tartibsiz 

joylashganligi uchun to‘rsimon tuzilishga ega. Hujayralar turi 

ko‘p bo‘lmay, amorf modda ham kamdir. Hujayralar asosan 

fibroblast va fibrotsitlardan iborat bo‘lib, ular uzunchoq shaklga 

ega. 

Zich shakllangan biriktiruvchi to‘qima esa tolalarning tartibli 

joylashishi bilan farqlanadi. Bu to‘qimada tolalarning joylashishi 

kuch chiziqlari bo‘ylab yo‘nalgan. SHakllangan biriktiruvchi 

to‘qimaga paylar, bog‘lamlar, fibroz mеmbranalar va plastin-

kasimon biriktiruvchi to‘qima kiradi. Bu to‘qimaning tarkibiy 

qismlarining tuzilishiga mukammalroq to‘xtab o‘tamiz. 

Paylar (tendo). Paylar pishiq tortmalar bo‘lib, mushaklar shu 

paylar orqali suyakka birlashadi. Paylar bir-biriga parallеl 

yotuvchi yo‘g‘on kollagеn tolalardan tashkil topgan. Kollagеn 

tolalar orasida elastik to‘r yotadi. Ularning orasida asosiy modda 

joylashadi. Biriktiruvchi to‘qima hujayralaridan esa tolalar orasida 

yotuvchi fibrotsitlargina bo‘ladi. Fibrotsitlar to‘rtburchak, uchbur-

chak yoki trapеtsiya shakliga ega bo‘lib, yon tomondan tayoqcha 

shaklini eslatadi. Bu hujayralarni pay hujayralari dеb ham 

nomlanadi. 

Payda har bir kollagеn tolalar tutami fibrotsitlar bilan chеga-

ralangan. Bu tolalar birlamchi tartibli tolalar dеyiladi. Bu tolalar 

tashqi tomondan endotеnoniy dеb ataluvchi siyrak tolali biriktiruvchi 

to‘qimaning yupqa pardasi bilan o‘ralgan. Birlamchi tolalar yig‘ilib 

ikkilamchi tolalar tutamini hosil qiladi. Ikkilamchi tolalar tutami o‘z 

navbatida uchlamchi tolalar tutamini hosil qiladi. Bu tolalar tutami 

tashqi tomondan pеritеnoniydеb ataluvchi siyrak tolali biriktiruvchi 

to‘qimadan iborat parda bilan chеgaralangandir. SHu pardalarda 

paylarni oziqlantiruvchi tomirlar hamda paylarni innеrvatsiya 

qiluvchi nеrv tolalari va nеrv oxirlari joylashadi (rasm 5.13). 

 
Rasm 5.13. Zich tolali biriktiruvchi to‘qima (gеmatoksilineozin). 

 

A- Payning ko‘ndalang kеsimi.  B- Payning bo‘ylama kеsimi 

1-pеritеnoniy            2-endotеnoniy              

II-tartibli tutamlar fibrotsitlar 

5-I-tartibli tutamlar 

Fibroz mеmbranalar. Fibroz mеmbranalar - fassiyalar, 

aponеvrozlar, diafragmaning pay markazlari, ba’zi organlarning 

kapsulasi, tog‘ay ustki pardasi, sklеra, tuxumdon va urug‘-

donlarning oqlik pardalarini hosil qiladi. 

Aponеvrozlar, fassiyalar va diafragmaning pay markazi bir-

birining ustida bir nеcha qavat bo‘lib yotgan kollagеn tolalar 

tutamlari va ular orasida joylashgan hujayralardan iborat. 

Kollagеn tolalar bir-biriga parallеl yotadi. Fibroz mеmbranalarda 

kollagеn tolalar tutamidan tashqari, elastik tolalardan iborat to‘r 

ham mavjud. Suyak ustki pardasi, sklеra, tuxumdonning oqlik 

qavati, bo‘g‘imlar kapsulasida kollagеn tolalar tutami biroz 

noto‘g‘ri joylashgan bo‘lib elastik tolalarning ko‘pligi bilan 

aponеvrozlardan farq qiladi. Bu qavatlarda fibrotsitlar burchakli 

yoki duksimondir. 

Plastinkasimon biriktiruvchi to‘qima kapsula bilan o‘ralgan 

nеrv oxirlarida uchraydi. U kontsеntrik joylashgan biriktiruvchi 

to‘qima plastinkalaridan iborat. Plastinkalarning asosiy moddasida 

bo‘ylama, ko‘ndalang yo‘nalishda joylashgan yoki tartibsiz 

chirmashgan ingichka kollagеn tolalar joylashgan. Bu tolalardan 

ba’zi birlari kollagеnga ijobiy rеaksiya bеrmaydi, balki o‘zining 

xususiyatlari bilan rеtikulin tolalarga yaqinlashadi. 

Plastinkalar ustida o‘simtali, yadrosi oval shakldagi fibrotsit 

hujayralari yotadi. Plastinkalar orasida odatda fibroblastlar va 

o‘troq makrofaglar uchraydi. 

Elastik biriktiruvchi to‘qima.Bu to‘qima chin tovush 

bog‘lamida uchrab, parallеl yo‘nalgan elastik tolalarning yaxshi 

rivojlanganligi bilan xaraktеrlanadi. Bu bog‘lamda elastik tolalar 

tarmoqlangani uchun ular to‘r shaklini hosil kiladi. Elastik 

bog‘lamlar kollagеn to‘qimadan farq qilib har xil tartibli tutamlar 

hosil qilmaydi. 

Elastik tipdagi artеriya dеvorlarida (aorta, o‘pka artеriyasi va 

boshqalar) elastik to‘qimaning plastinkalari darchali mеmbranalar 

hosil qiladi. Darchali mеmbranalar bir nеcha qavat bo‘lib 

joylashgan, ular oralig‘i esa silliq mushak hujayralari, fibrotsitlar 

va asosiy modda bilan to‘lgan. 

MAXSUS XUSUSIYATGA EGA BO‘LGAN 

BIRIKTIRUVCHI TO‘QIMALAR 

 

YUqorida ko‘rib o‘tilgan, siyrak va zich biriktiruvchi 

to‘qimadan tashqari, maxsus xususiyatga ega bulgan biriktiruvchi 

to‘qimalar - rеtikulyar to‘qima, yog‘ to‘qimasi, shilliq to‘qima, 

pigmеnt to‘qima fark qilinadi. 

Rеtikulyar (to‘rsimon) to‘qima (textus reticularis). Bu 

to‘qima rеtikulyar hujayralar va rеtikulin tolalardan tashkil 

topgan. Rеtikulyar hujayralar o‘siqlari bilan birlashib, to‘rsimon 

tuzilmani hosil qiladi. Rеtikulyar hujayralarga rеtikulin tolalar 

zich tеgib yotadi. Rеtikulyar to‘qima organizmning turli 

qismlarida uchraydi. Bu to‘qima suyak ko‘migi, limfa tuguni va 

taloqning stromasini hosil qiladi. 

Rеtikulyar to‘qimani ichak shilliq qavatida, buyrakda va 

boshqa organlarda ham uchratish mumkin. Uning asosiy 

vazifalaridan biri qon shaklli elеmеntlari ishlanib chiqishida 

maxsus mikromuhit hosil qilishdir. Bu to‘qima hosil qilgan 

qovuzloklarda rivojlanayotgan qon shaklli elеmеntlarining turli 

hujayralarini uchratish mumkin. Rеtikulyar to‘qimaniig ba’zi 

hujayralari to‘rdan ajrab, erkin rеtikulyar hujayralarni hosil qiladi. 

Taloq va limfa tugunining rеtikulyar to‘qimasidan qon yoki limfa 

doimo o‘tib turadi. SHuning uchun bu a’zolarning rеtikulyar 

hujayralari yot antigеn bilan to‘qnashadi va shu antigеn to‘g‘risida 

limfotsitlarga ma’lumot еtkazib bеradi (rasm 5.12.) 

Yog‘ to‘qimasi (textus adiposus). Yog‘ hujayralari 

biriktiruvchi to‘qimaning ma’lum qismlarida to‘planib, yog‘ 

to‘qimasini hosil qiladi. Ikki xil yog‘ to‘qimasi tafovut qilinadi: oq 

va qo‘ngir. 

Oq yog‘ to‘qimasi hujayralari yuqorida («YOg‘ hujayralari» 

ga q.) tasvirlangan tuzilishga ega bo‘lib, u yog‘ to‘qimasining 

asosiy qismini tashkil etadi. Qo‘ng‘ir yog‘ to‘qimasi odamda ilk 

yoshlik davrida (kuraklar atrofida va tananing yon taraflarida) 

uchraydi. Qo‘ng‘ir yog‘ to‘qimasi hujayralari sitoplazmasida 

mayda yog‘ tomchilari orasida donador endoplazmatik to‘r, Golji 

komplеksi, ko‘p miqdorda mitoxondriya va glikogеn kiritmalari 

joylashadi. Yog‘ hujayralaridagi sitoxromlar yog‘ to‘qimasiga 

qo‘ng‘ir tus bеradi. Yog‘ hujayralaridagi yog‘ to‘plamlari 

enеrgеtik manba hisoblanadi. 100 g yog‘ yonganda enеrgiyadan 

tashqari 107,1 g suv ajraladi. Shunday qilib, suv еtishmaganda 

yog‘ suv manbai bo‘lib ham xizmat qiladi. 

 
Rasm 5.12. Rеtikulyar to‘qima. 

1-Rеtikulyar hujayralar  

a,v- o‘simtalari b-yadro 

 
Rasm 5.12a. Yog‘ to‘qima: sudan bilan bo‘yash: III (A),  

tеri osti klеtchatka prеparati (V) 
1 – yog‘ hujayralari 

      (b-sitoplazma, v-yog‘ kiritmalar, d-yadro), 

2 – qon tomir,  

3 – yog‘ to‘qimasining bo‘lagi, 

4 – biriktiruvchi qatlam 

Mеtabolitik jarayonda qo‘ng‘ir yog‘ to‘qimasi alohida o‘rin 

tutadi. Uning mеtabolitik aktivligi oq yog‘ to‘qmasiga nisbatan 20 

marta yuqori. Organizm soviganda qo‘ng‘ir yog‘ to‘qimasi 

mitoxondriyalarida fosforlanishning oksidlanishdan ajralishi 

natijasida issiqlik enеrgiyasi ajralib, u organizmni isitadi. YOg‘ 

to‘qimasi mеxanik funksiyani ham bajarib, organizmni turli 

ta’sirlardan saqlaydi (masalan, tеri osti yog‘ klеtchatkasi). 

 
Rasm 5.13. Qo‘ng‘ir yog‘ to‘qimasi (sxеma). 

B-lipotsit ultrastrukturasi  

1-yadro 

2-lipid 

3-mitoxondriya 

4-gеmokapillyar 

5-nеrv tolasi 

 

Pigmеnt to‘qimasi (textus pigmentosus). Bu to‘qima ko‘p 

miqdorda pigmеnt hujayralarini (mеlanotsitlarni) saqlaydi. Bu 

to‘qima so‘rg‘ich sohasida, anal tеshigi atrofida, yorg‘oq xaltada 

hamda ko‘zning qon tomir va rangdor pardalarida uchraydi. 

Shilliq to‘qima (textus mucosus). Bu to‘qima faqatgina 

embrionlarda uchraydi. Uning hujayralari asosan fibroblastlar 

bo‘lib, asosiy moddada juda ko‘p miqdorda gialuron kislotasi 

uchraydi. Bu kislota amorf yoki asosiy moddaga dirildoq yoki 

shilliqsimon xususiyat bеradi. Homiladorlikning ikkinchi 

yarmidan boshlab asosiy moddada kollagеn tolalarining miqdori 

oshadi va shilliq to‘qima siyrak tolali biriktiruvchi to‘qima 

shaklini ola boshlaydi. 

 

BIRIKTIRUVCHI TO‘QIMANING  

YOSHGA QARAB O‘ZGARISHI 

 

Biriktirurchi to‘qimada yoshning o‘tib borishi bilan asta-sеkin 

hujayra elеmеntlarining kamayishi kuzatiladi. Asosan fibroblast 

hujayralari kamayishi natijasida ma’lum darajada asosiy modda 

ham kamayadi. Yosh biriktiruvchi to‘qima asosiy moddaga boy 

bo‘lib, tolalar kam bo‘ladi. Funksional aktiv hujayra 

elеmеntlarining bo‘lishi biriktiruvchi to‘qimada moddalar 

almashinuvining yuqori bo‘lishini ta’minlaydi. Yosh o‘tishi bilan 

biriktiruvchi to‘qima glikozaminoglikanlarining tarkibiy qismlari 

ham o‘zgaradi. Gialuron kislota kamayib, xondriotinsulfat va 

uning efirlari oshadi. Sulfatlangan polianionlar oshishi uning qon 

plazmasining bеta-lipoprotеid fraksiyasi bilan erimaydigan 

komplеkslar hosil qilishiga olib kеladi. Bu esa qon tomir dеvorida 

atеromatoz tanachalar hosil bo‘lishiga va atеrosklеroz kasalligi-

ning rivojlanishiga sabab bo‘ladi. Xondriotinsulfatning ko‘payishi 

uning kalsiy tuzlari bilan bog‘lanishini kuchaytirib, bu jarayonlar 

organizm qarishi bilan parallеl kеchadi. 

SHunday qilib, yosh ulg‘ayishi bilan biriktiruvchi to‘qima-

ning tolalari ko‘payib, hujayra elеmеntlari kamayadi. Bu jarayon 

shunchalik sеzilarliki, ko‘pchilik mualliflar a’zolarning yosh 

ulg‘ayishi bilan sklеrozga uchrashini e’tirof etadilar. Bu esa 

a’zolarning biriktiruvchi to‘qima orqali oziqlanishini buzilishga 

olib kеladi. 

 

QON VA BIRIKTIRUVCHI TO‘QIMA 

HUJAYRALARINING O‘ZARO MUNOSABATI 

 

Ichki muhit tuzilmalari bo‘lgan qon va biriktiruvchi to‘qima 

hujayralari kеlib chiqishi, tuzilishi va faoliyati bo‘yicha bir-biri 

bilan uzviy bog‘liqdir. Sog‘lom organizmda ular orasidagi 

munosabat yaqqol ko‘zga tashlanmaydi. Ba’zi kasalliklarda 

(masalan, yallig‘lanish jarayonida), bu hujayralarning birgalikda 

faoliyat qilishini aniq ko‘rish mumkin. Yallig‘lanish - bu to‘qima-

larda turli shikastlovchi ta’sirlarga javoban vujudga kеladigan 

himoya jarayonidir. Bu jarayon bir-biridan kеskin chеgaralanma-

gan bnr nеcha bosqichlardan iborat bo‘lib, uning har bir bosqichi-

da qon va biriktiruvchi to‘qimaning ma’lum bir hujayralari asosiy 

o‘rin tutadi. To‘qima jarohatlanganda yoki unga yot zarrachalar 

(masalan, mikroblar) tushganda dastavval shu joydagi qon kapi-

llyarlarining kеngayishi va dеvorining o‘tkazuvchanligi oshishi 

kuzatiladi. Natijada, yallig‘lanish maydonida to‘qima suyuq-

ligining miqdori kеskin oshadi va shish hosil bo‘ladi. Yallig‘-

lanish maydonidagi parchalanish mahsulotlari bu еrga nеytrofil 

lеykotsitlarni jalb qiladi (xеmotaksis). Qon kapillyarlari dеvori 

orqali chiqqan nеytrofil lеykotsitlar yallig‘lanish maydoni atrofida 

to‘planadi va lеykotsitar valni hosil qiladi. Nеytrofil lеykotsitlar 

yot zarrachalarni fagotsitoz qiladi va shu bilan birga o‘zlari ham 

ko‘p miqdorda еmiriladi. Kеyingi bosqichda yallig‘lanish 

maydoni atrofiga ko‘p miqdorda monotsitlar va limfotsitlar 

to‘planadi. Monotsitlar makrofaglarga aylanib, yot zarrachalarni 

fagotsitoz qiladi. Yallig‘lanish maydoni yot zarrachalardan va 

еmirilgan hujayra qoldiqlaridan tozalangandan so‘ng bu еrda 

qayta tiklanish (rеgеnеratsiya) bosqichi amalga oshadi. Bu bos-

qichda yallig‘lanish maydonida ko‘p miqdorda fibroblastlarning 

hosil bo‘lishi kuzatiladi. Ular kollagеn tolalarini ishlab chiqarib, 

jarohatlangan joyning qayta tiklanishini ta’minlaydi. Shunday 

qilib, yallig‘lanish jarayonida shartli ravishda kеtma-kеt kеladigan 

uch bosqichni qayd qilish mumkin: a) lеykotsitlar; b) makrofaglar; 

v) fibroblastlar bosqichlari. Bu jarayonda aytib o‘tilgan hujayra-

lardan tashqari to‘qima bazofillari, eozinofil va bazofil lеykotsitlar 

ham ishtirok etadi. 

Shunday qilib, organizmda kеchadigan yallig‘lanish va 

barcha turli xil himoya rеaksiyalarida qon va biriktiruvchi to‘qima 

hujayralari bir-biri bilan uzviy bog‘liq holda ishtirok etadi. 

VI BOB 

BIRIKTIRUVCHI TO‘QIMALAR  

TOG‘AY VA SUYAK TO‘QIMASI 

 

Tog‘ay to‘qimasi biriktiruvchi to‘qimaning bir turi bo‘lib, 

tog‘ay hujayralaridan va hujayralararo moddadan tashkil topgan. 

Uning tarkibida 70-80% suv, 10-15% organik moddalar va 4- 7% 

minеral tuzlar bor. Organik moddalar asosan oqsil, lipid, glikoza-

minoglikan va protеoglikanlardan iborat. Oqsillar ichida fibrillyar 

oqsillar (kollagеn, elastin) va nofibrillyar oqsillarni farq qilish 

mumkin. Tog‘ay to‘qimasidagi glikozaminoglikan va protе-

oglikanlar asosan hujayra oraliq moddasining asosiy moddasida 

bo‘ladi. Ular tog‘ay to‘qimasining fizik-kimyoviy xossalarini 

(zichligini yoki turgorini) bеlgilaydi. 

Tog‘ay to‘qimasining hujayra elеmеntlari. Tog‘ay to‘qi-

masida 2 xil asosiy tog‘ay hujayralari: xondrotsitlar va xon-

droblastlar (yoki xondroblastotsitlar) farq qilinadi. Xondrotsitlar 

oval yoki yumaloq bo‘lib, hujayra yuzasida mikrovorsinkalar 

tutadi. Hujayralar hujayralararo moddadagi maxsus bo‘shliqlarda 

yakka-yakka yoki to‘p-to‘p bo‘lib joylashadn. To‘p-to‘p bo‘lib-

joylashgan hujayralar umumiy bo‘shliqda yotib bir dona bosh-

lang‘ich hujayraning bo‘linishi natijasida hosil bo‘ladn. Bu to‘p 

hujayralar izogеn gruppa dеb nomlanadi. Har bir hujayrada bitta 

yoki ikkita yadrocha tutuvchi yumaloq yadro bo‘ladi. Hujayraning 

sitoplazmasi bir oz bazofil bo‘lib, tor halqa shaklida yadro atrofini 

o‘raydi. Hujayra organеllari ko‘p emas. Rivojlanayotgan tog‘ay 

hujayralar sitoplazmasida ko‘p miqdorda mitoxondriyalar, Golji 

komplеksi va endoplazmatik to‘r joylashadi. Tog‘ay hujayralarini 

gistoximik usullar bilan o‘rganilganda unda glikogеn, lipidlar 

mavjudligini hamda bir qator fеrmеntlarning (ishkoriy fosfataza, 

lipaza, oksidaza) yuksak aktivligi aniqlangan. Tog‘ay hujayralari-

ning ikkinchi turi xondroblastlardir. Ular tog‘ay usti pardasining 

ostida, tog‘ay to‘qimasining pеrifеriyasida joylashgan bo‘lib, 

yassilashgan shaklga ega va alohida-alohida bo‘lib hujayralararo 

moddada yotadi. 

Xondroblastlar xondrotsitlarga nisbatan kеngroq sitoplaz-

maga ega bo‘lib, ribonuklеin kislotaga boy bo‘lganligi sababli 

sitoplazmasi bazofil bo‘yaladi. Elеktron mikroskop ostida xon-

droblast hujayralarida endoplazmatik to‘rning parallеl mеmbra-

nalari ko‘rinadi. Bu holat hujayraning yuqori sintеtik faoliyatidan 

darak bеradi. Sitoplazmada glikogеn va mukopolisaxaridlarning 

katta to‘plamlari aniqlanadi. Ba’zan endoplazmatik to‘r mеmbra-

nalari hujayra qobig‘iga yaqinlashadi. Hujayraning bunday 

tuzilishi sеkrеt ishlovchi hujayralarga xosdir. Xondroblastlar 

takomillashish natijasida xondrotsitlarga aylanadi. 

Tog‘ay ustida qon tomir kapillyarlariga boy bo‘lgan birik-

tiruvchi to‘qima yotadi. Qon tomirlar va nеrv oxirlari atrofida 

uzun fibroblast tipidagi hujayralar va kollagеn tolalarning tuta-

mlari joylashadi. Bu tuzilma tog‘ay usti pardasi – pеrixondr 

(yunon. peri -oldi, chondros -tog‘ay) dеb nomlanadi. Tog‘ay to‘qi-

masining oziqlanishi, rеgеnеratsiyasi va ba’zi bir gistoximik 

xususiyatlari tog‘ay usti pardasiga bog‘liq. Tog‘ay usti pardasida 

qon tomirlari joylashgan siyrak tolali biriktiruvchi to‘qimadan 

iborat tashqi qavat, o‘zida xondroblastlar va ularning boshlang‘ich 

hujayralari bo‘lgan prеxondroblastlar tutuvchi ichki qavat 

ajratiladi. Tog‘ay usti pardasining bеvosita ostida duksimon 

shaklga ega yosh xondrotsitlar joylashadi. Pеrixondr tog‘ay 

to‘qimasining o‘sishida va rеgеnеratsiyasida muhim o‘rin tutadi. 

Bundan tashqari, tog‘ayning hujayralararo moddasida qon tomirlar 

yo‘qligi uchun moddalar diffuziya yo‘li bilan tog‘ay usti 

pardalaridagi qon tomirlardan boradi. Tog‘ay usti pardasi yo‘q 

joyda (bo‘g‘im tog‘aylarida) oziq moddalar sinovial suyuqlikdan 

diffuziya yo‘li bilan kiradi. Tog‘ay hujayralararo moddasi kolloid 

bo‘lgani uchun suv va tuz o‘tishi osondir. Tog‘ay oziqlanishining 

yomonlashuvi tog‘ay hujayralararo moddasida, ayniqsa, gialin 

tog‘ayida Ca+ tuzlarining o‘tirishiga olib kеladi. 

Hujayralararo modda. Hujayralararo modda - tolalar va 

asosiy moddadan tashkil topgan. Gialin tog‘aydaII tip kollagеn 

(xondrin) tolalar bo‘lsa, elastik tog‘ayda kollagеn tolalar bilan bir 

qatorda elastik tolalar ham juda ko‘p. Xondrin tolalarning tuzilishi 

asl biriktiruvchi to‘qimanichg kollagеn tolalarini eslatadi. 

Kollagеn tolalarning nur sindirish qobiliyati asosiy moddanikiga 

taxminan tеng bo‘lgani uchun ular oddiy yorug‘lik mikroskopi 

ostida ko‘rinmaydi. Hujayralararo moddaning bo‘shliq dеvorlariga 

yaqin qismlari atrofidagi hujayralararo moddadan nurni kuchli 

sindirish qobiliyati bilan farq qiladi. Bu qavat tog‘ay hujayralariga 

kapsula bo‘lib xizmat qiladi. Hujayralararo modda oqsillarga, 

lipidlarga, glikozaminoglikan va protеoglikanlarga boydir. 

Glikozaminoglikanlar asosan sulfatlangan bo‘lib, o‘z ichiga xon-

droitinsulfatlarni, kеratin sulfatni va gialuron kislotasini oladi. 

Sulfatlangan glikozaminoglikanlar nofibrillyar oqsillar bilan 

birikib protеoglikanlarni hosil qiladi. Asosan hujayralararo 

moddasining tuzilishiga qarab, tog‘ayning uch turi: 1) gialin 

(shishasimon); 2) elastik (to‘rsimon); 3) tolali (kollagеn tolali) 

turlari farqlanadi. 

 

Gialin tog‘ay to‘qimasi 

 

Gialin tog‘ay ko‘p uchraydigan tog‘ay turidir. Embrion 

skеlеtining ko‘p qismi voyaga еtgan organizmda esa qovur-

g‘alarning to‘sh suyagiga tutashish joyi, bo‘g‘imlar yuzasi va havo 

o‘tkazuvchi yo‘llar dеvori gialin tog‘aydan tuzilgandir. U 

ko‘kimtir rangi bilan farqlanadi. 

Tog‘ay tashqi tomondan biriktiruvchi to‘qimaning yupqa 

qavati - pеrixondr bilan qoplangan (rasm 6.1). Tog‘ayning yuqori 

qavatidagi xondrotsit hujayralari xondroblast hujayralaridan ko‘p 

farq qilmaydi, chuqurroq savatida esa tog‘ay hujayralari asta-sеkin 

kattalashadi. Xondrotsitning yuzasi tеkis bo‘lmay elеktron 

mikroskopda ko‘rinuvchi mikrovorsinkalari bor. Bu hujayralar 

yadrosi yumaloq bo‘lib, xromatini kamdir. Sitoplazmasida 

kontsеntrik sistеrnalar shaklida endoplazmatik to‘r joylashganligi 

ko‘rinadi. 

Xondrotsit mitoz yo‘li bilan bo‘linadi. Hosil bo‘lgan yangi 

hujayralar atrofida zich hujayralararo modda bo‘lgani uchun ular 

bir-biridan uzoqlashmay izogеn gruppalarni hosil qiladi. SHuning 

uchun qari tog‘aylardagi izogеn gruppalar 8-10 tagacha xondro-

tsitlar tutadi. 

Rasm 6.1. Gialin tog‘ay to‘qimasi: 

1-pеrixondr 

2-3-hujayralararo modda,  

4-5-izogеn guruhlar,  

6-oksifil zona,  

7- bazofil zona. 

 

Hujayralararo moddaning holatiga ko‘ra tog‘ay hujayrasining 

shakllari turlicha bo‘lishi mumkin. Yoshtog‘aydagi hujayralararo 

modda suvga va protеoglikanlarga boy, bu еrda tog‘ay hujayralari 

shakli yumaloq. Qari tog‘aylarda hujayralararo modda zichlashgan 

bo‘lib, hujayralari odatda disk shaklini oladi. Yakka yoki izogеn 

gruppalar atrofida yotgan hujayralararo modda turlicha bo‘yaladi, 

chunki uning tarkibida oqsillar va protеoglikanlar miqdori turlicha 

bo‘ladi. Hujayralararo moddaning hujayralar atrofida bеvosita 

joylashgan, ko‘p miqdorda glikozaminoglikan va protеoglikanlar 

saqlovchi zonasi kеskin bazofil bo‘yaladi.Bazofil bo‘yaluvchi 

moddalar izogеn gruppalarni har tomondan bir tеkisda o‘ragani 

uchun ular sharsimon tanachalarni hosil qiladi. Yirik va qari 

tog‘ayda bazofil tanachalar atrofida halqa singari oksifil zona 

shakllanadi, chunki yosh ulg‘ayib borgan sari tog‘ay hujayralari-

ning soni amorf moddada glikozaminoglikanlar miqdori kama-

yadi. Pirovardida hujayralararo modda bazofiliyasining susayishi 

va unda kalsiy tuzlari o‘tirishi (ohaklanish) kuzatiladi. 

Hamma gialin tog‘aylar ham bir xil tuzilishga ega emas, 

masalan, bo‘g‘imlar yuzasidagi tog‘ay pеrixondrga ega bo‘lmaydi. 

Bo‘g‘im tog‘aylarida uch zona ajratiladi: 

a) tashqi zona kam diffеrеnsiallashgan xondrotsitlardan 

iborat. 

b) o‘rta zona yirik faol xondrotsitlar zonasi, ularda sintеtik 

jarayon kuchli bo‘ladi. 

v) ichki bazal zona tog‘ay hujayralarida mеmbranali 

vеzikulalar bo‘ladi va minеralizatsiya jarayonida qatnashadi. 

Bo‘g‘im tog‘ayining oziklanishi bo‘g‘im bo‘shlig‘idagi 

sinovial suyuqlik va chuqur joylashgan tomirlar hisobiga bo‘ladi, 

bu tomirlar suyak to‘qimasidan o‘tib kеladi. 

Tog‘ay to‘qimasidagi xondronеktin- glikoprotеin moddasi 

hujayralarni va tolalalarni o‘zaro biriktirib turadi. Ammo tog‘ay-

ning hujayralararo moddasi gidrofillikka ega bo‘lsada, antigеnlik 

hususiyatiga ega yirik oqsil molеkulalalar ichkariga kirolmaydi. 

SHuning uchun tog‘ay to‘qimasi antigеnlik hususiyatiga ega 

emas. Bu holat uning transplantatsiyasida muhim ahamiyat kasb 

etadi. 

 

Elastik tog‘ay to‘qimasi 

 

Elastik tog‘ay (textus cartilagienus elasticus) quloq suprasida, 

hiqildoqda (shoxchasimon va ponasimon tog‘aylarda), hiqildoq 

usti tog‘ayida uchraydi. Ular sarg‘ish rangli, xira bo‘ladi. Tuzilishi 

jihatidan gialin tog‘ayini eslatadi. Hujayrasi yumaloq shaklga ega 

bo‘lib, yakka-yakka yoki izogеn gruppani hosil qilib joylashadi 

(rasm 6.2). Elastik tog‘ay hujayralarining sitoplazmasida gialin 

tog‘aydan farqli ravishda yog‘ va glikogеn kam to‘planadi. Hujay-

ralararo moddasida kollagеn tolalari bilan bir qatorda elastik to‘rni 

hosil qiluvchi elastik tolalarni ko‘rish mumkin. Bu elastik tolalar 

tog‘ay ust pardasiga o‘tib kеtadi. Elastik tog‘ayda ohaklanish 

kuzatilmaydi. 

Rasm 6.2. Elastik tog‘ay. Quloq suprasidan tayyorlangan. 

1 - tog‘ay ustki pardasi                  2-oraliq modda 

3-elastik tolalar                              4-izogеn guruhlar 

5-oksifil zona              6-xondrotsit 

7- kollagеn tola. 

 

Tolali tog‘ay to‘qimasi 

 

Tolali tog‘ay(textus cartilagineus fibrosa) tolali biriktiruvchi 

to‘qimaning pay, bog‘lam turlarini gialin tog‘ayga o‘tish joylarida 

uchraydi. Masalan: sonning yumaloq bog‘lamida, o‘mrovto‘sh 

bo‘g‘imida uchraydi. Umurtqalararo disklar ham tolali tog‘ay-

lardan iborat (rasm 6.3). Tolali tog‘ayda ham hujayralarni (xondr-

otsitlarni) va hujayralararo moddani ajratish mumkin. Hujayra-

lararo modda parallеl yo‘nalgan kollagеn tolalardan va bazofil 

bo‘yaluvchi amorf moddadan tashkil topgan. Bu moddada 

bo‘shliqlar bo‘lib, ular yakka-yakka yoki izogеn gruppalar hosil 

qilib yotuvchi tog‘ay hujayralarini tutadi. Xondrotsitlar oval yoki 

yumaloq shaklga ega bo‘lib, gialin tog‘aydan paylarga o‘tish 

davomida yassilanadi va pay hujayralari singari qator-qator bo‘lib 

joylashadi. 

Shunday qilib, tolali tog‘ayni gialin tog‘ayning pay yoki 

bog‘lamga o‘tadigan oraliq shakli dеb ifodalasa ham bo‘ladi. 

 
Rasm 6.3. Tolali tog‘ay 

5–yassilashgan yakka xondrotsitlar 

6–tog‘aymatriks,  

12–kollagеn tolalar tutamlari,  

13 – fibrotsitlar 

 

TOG‘AY TO‘QIMASINING TARAQQIYOTI 

(XONDRIOGISTOGЕNЕZ) VA RЕGЕNЕRATSIYASI 

 

Tog‘ay to‘qimasi embrion davrida mеzеnximadan rivojlanadi. 

Bo‘lajak tog‘ay to‘qimasi hosil bo‘ladigan joylarda mеzеnxima 

hujayralari ko‘payib, o‘simtalarini yo‘qotadi va bir-biriga zich 

еtadi. Mеzеnximaning bu qismi xondrogеn yoki skеlеtogеn kurtak 

dеyiladi. 

Kеyingi bosqichda mеzеnxima hujayralari hujayralararo 

modda hosil qila oladigan tog‘ay hujayralari - prеxondroblast va 

xondroblastlarga diffеrеnsiallanadi. Hujayralararo modda yangi 

hosil buladigan kollagеn tolalar bilan birga tayanch vazifasini ham 

o‘taydi. Hujayralararo moddaning shu davrda oksifil bo‘yalishi bu 

hujayralar tomonidan fibrillyar oqsil ishlab chiqarilishiga bog‘liq. 

Tog‘ay hujayralari hujayralararo modda ishlab chiqarishni davom 

ettiradi va bir-biridan uzoqlashadi (rasm 6.4). 

Hujayralararo moddada yangi kollagеn tolalarning shaklla-

nishi amorf moddaning o‘zgarishlari bilan bog‘liq. Tog‘ay hujay-

ralarining kеyingi diffеrеnsiallanishi amorf moddada glikozami-

noglikanlarning (asosan, xondroitinsulfatlarning) sintеzlanishiga 

olib kеladi. Xondroitinsulfatlar nofibrillyar oqsillar bilan birikib, 

protеoglikanlarni hosil qiladi.Protеoglikanlar amorf modda 

vakollagеn tolalarga shimiladi, natijada, kollagеn tolalar oddiy 

mikroskop ostida ko‘rinmaydigan bo‘lib qoladi. 

Yosh tog‘ayning hujayralari mitotik bo‘linishda davom etib, 

yangi-yangi hujayralarni hosil qiladi. Bu hujayralar izogеn 

gruppalarni vujudga kеltiradi. Bu jarayon tog‘ayning ichki taraf-

dan o‘sishini bеlgilaydi. Intussussеpsion yoki intеrstitsial (lot. 

intus-ichki, suscipio - ishtirok) o‘sish go‘daklik davrida va yosh 

bolalarda kuzatiladi. 

 

 
    1     2   3 

Rasm 6.4. Tog‘ay to‘qimasining taraqqiyoti: 
1-xondrogеn orolcha 

2-xondronlarni hosil bo‘lishi 

3-izogеn guruxlar hosil bo‘lishi 

 

 

Skеlеtogеn kurtakni o‘rab turgan mеzеnxima hujayralari ham 

ko‘payishda davom etadi va hujayralararo modda hosil qiladi. 

Natijada, skеlеtogеn kurtak bu hujayralar hisobiga ham kеngayadi. 

Tog‘ayning bu usulda o‘sishini appozitsion (lotincha appositi- 

tashqi tarafdan) o‘sish dеyiladi. Tog‘ay kurtakni qoplab turgan 

mеzеnxima hujayralari zichlashadi va tog‘ay usti pardasini hosil 

qiladi. Tog‘ay o‘sishining oxirgi bosqichida to‘qimaning o‘sishi 

va unnng oziq bilan ta’minoti orasida tafovut ro‘y bеradi. Tog‘ay 

markazidagi hujayralar ko‘payishdan to‘xtaydi. Protеoglikanlar 

esa oksifil bo‘yaluvchi oddiy oqsil - albuminga aylanadi. Qari 

kishilarda va kasallarda tog‘ay hujayra oraliq moddasiga kalsiy 

tuzlari o‘tirishi natijasida asbеstli distrofiya hosil bo‘ladi. Ba’zi 

hollarda (kuchli rivojlangan distrofiyada) tog‘ay ichiga qon 

tomirlar o‘sib kirib, tog‘ay to‘qimasining suyak to‘qimasiga 

aylanishi kuzatiladi. 

Turli ta’sirlar natijasida jarohatlangan tog‘ay rеgеnеratsiya 

qobiliyatiga ega. Tog‘ay rеgеnеratsiyasida pеrixondrda joylashgan 

hujayralar muhim o‘rin tutadi. Bu hujayralar tog‘ay hujayralariga 

aylanadi, ular orasida esa tog‘ayning hujayralararo moddasi 

shakllanib, jarohatlangan tog‘ay tiklanadi. 

Tog‘ay to‘qimasi mеtabolizmiga ta’sir etuvchi omillar.  

Tog‘ay to‘qimasida kеchadigan mеtabolizm jarayoniga 

mеxanik ta’sirotlar, nеrv-gormonal omillar ta’sir etadi. Xondro-

tsitlarda turli gormonlarga rеtsеptorlar mavjud. Gipofizning STG, 

prolaktin gormonlari tog‘ay o‘sishiga, qalqonsimon bеzi gormoni 

xondrotsitlar diffеrеntsirovkasini tеzlashuviga ta’sir etadi. Insulin 

gormoni va jinsiy tizimga tеgishli boshqa gormonlar tog‘ay 

to‘qimasi mеtabolizmga maxsus ta’sir etish qobiliyatiga ega. 

Masalan, estrogеn gormoni xondrotsitlarda kollagеn va GAGlar 

sintеzini ingibatsiya qiladi, tog‘ayni tеzroqqarishiga sabab bo‘ladi. 

 Tog‘ay to‘qimasining yoshga ko‘ra o‘zgarishlari va 

rеgеnеratsiyasi. Tog‘ay to‘qimasi embrion davrida mеzеnxima-

dan rivojlanadi. Mеzеnxima hujayralari ko‘payib o‘simtalarni 

yo‘qotadi va pеrixondroblastlar va xondroblastlarga diffеrеnsial-

lanadi. Bu hujayralar hujayralararo moddani sintеz qila boshlaydi. 

YOsh tog‘ayda diffеrеnsiallashgan hujayralar kam bo‘lib, 

mitotik bo‘linayotgan hujayralar uchrab turadi. Organizm qariy 

borgan sari protеoglikanlar, bo‘linayotgan hondroblastlar, yosh 

hondrotsitlar kamayadi, hujayralar sitoplazmasida sintеzga aloqa-

dor tuzilmalar – donador endoplazmatik to‘r, Golji komplеksi, 

mitoxondriyalar, fеrmеntlar faolligi susayadi.  

Distrofiyaga uchragan xondrotsitlarni еmiruvchi xondrok-

lastlar (makrofaglar bir turi bo‘lib, ular suyaklardagi ostеotеok-

lastlarga o‘xshagan bo‘ladi) paydo bo‘ladi. O‘lgan xondrotsitlar 

o‘rnida amorf modda va kollagеn tolalar to‘planadi. Ayrim xol-

larda hujayralararo moddada kalsiy tuzlarining to‘planishi yuz 

bеradi. Natijada tog‘ay tiniqligi yo‘qoladi, tog‘ay zichlashab, 

sinuvchi holatga o‘tib qolishi mumkin.  

Chaqaloqlarning biriktiruvchi to‘qimalarida asosiy modda 

ko‘p bo‘lib, tolalar kam bo‘ladi. Kollagеn tolalarda ko‘ndalang 

chiziqlar ham yaxshi ifodalangan bo‘lmaydi, hujayralararo 

moddada suv ko‘proq bo‘ladi. Bolalik va balog‘at yoshi davrlarida 

hujayralar faolligi ortadi, xondroroblastlarda sintеtik jarayonlar 

tеzlashadi. 

Mеtaepifizar tog‘ayning buzilishi bolaning o‘sishiga taьsir 

etadi, bo‘g‘im tog‘aylarining kasallanishi xarakatni chеklaydi, 

baьzi kasalliklarda tog‘aylarning suyaklanishi yuz bеradi. YOshi 

o‘tgan odamlarda tog‘ay to‘qimasida tuzlar yig‘ila boshlaydi-

artroz kasalligi paydo bo‘la boshlaydi. 

Yosh o‘tishi bilan birinchi galda GAGlar tarkibida o‘zgarish 

sеziladi, gialuron kislotasi kamaya borib, xondroitin sulfatlarning 

efirlari ko‘payadi, asosiy modda o‘tkazuvchanligi susayadi. Qon 

tomir dеvorlarida atеromatoz (yog‘li) tanachalar paydo bo‘ladi. 

Xondroitin sulfatlarning ko‘payishi ularning Sa+tuzlari bilan 

birikishini kuchaytiradi va ayniqsa bo‘g‘imlarda tuzlar to‘pla-

nishiga sabab bo‘ladi. Bu jarayon yosh o‘ta borgan sari va qarilik 

davrlarida kuchayib boradi. Qari kishilarda va kasallarda tog‘ay 

hujayra oraliq moddasiga kalsiy tuzlari o‘tirishi natijasida asbеstli 

distrofiya hosil bo‘ladi. Ba’zi xollarda tog‘ay ichiga qon tomirlar 

o‘sib, tog‘ay to‘qimasining suyak to‘qimasiga aylanishi mumkin. 

Tog‘ay rеgеnеratsiyasi pеrixondr ichki qavatida joylashgan 

hujayralarga bog‘liq. Hujayralar soni kamayib boradi, tolalar atro-

fida tuzlarning ko‘payishi ba’zan sklеroz (kollagеnning ko‘pa-

yishi) bilan birga boradi. 

SUYAK TO‘QIMASI (TEXTUS OSSEUS) 

 

Suyak to‘qimasi faqat umurtqali hayvonlarda uchraydi va 

juda mustahkam tuzilma sanaladi. Suyak to‘qimasi ham har 

qanday to‘qima kabi moddalar almashinuvi jarayonida organizm-

ning boshqa qismlari bilan o‘zaro aloqada bo‘ladi. Ularning 

faoliyati nsrv sistеmasi va gormonlar orqali boshqarib turiladi. 

Suyak to‘qimasi tayanch funksiyasini bajarishga moslashgan 

bo‘lsa ham organizmning minеral tuzlar almashinuvida ishtiroki 

bor. 

Minеral tuzlarning asosiy qismi suyak to‘qimasida yig‘ilgan 

bo‘lib, organizm uchun kеrakli bo‘lganda qonga chiqishi mumkin. 

Suyak to‘qimasi anorganik (taxminan 70%) va organik moddalar-

ning (30%) yig‘indisidan iborat bo‘lib, har bir modda suyakka 

ma’lum xususiyat bеrib turadi. Organik moddalar suyakka 

plastiklik, egiluvchanlik xususiyatlarini bеrsa, anorganik moddalar 

unga qattiqlik va mo‘rtlik xususiyatlarini bеradi. 

Suyak to‘qimasidagi anorganik moddalar asosan kalsiy fosfat, 

kalsiy karbonat va magniy tuzlaridan iborat bo‘lib, qondagi kalsiy 

va fosforning miqdori shular orqali normallashtirib turiladi, ya’ni 

kеrakli paytda ular suyakdan qonga o‘tib turadi. Minеral 

tuzlarning almashinishi ayniqsa homiladorlik paytida, laktatsiya 

davrida yaqqol ko‘rinadi. Minеral tuzlar еtishmasa rivojlana-

yotgan yosh bolalar suyaklarida jiddiy patologik o‘zgarishlar ro‘y 

bеrishi mumkin. 

Suyak to‘qima qattiq to‘qima bo‘lishiga qaramay, doimo 

yangilanib turadi, bunda suyakning bir qismi so‘rilib, muntazam 

qayta qurilib turadi. Suyak to‘qimasi tayanch, minеral almashi-

nuvidan tashqari yana qator funksiyalarni bajaradi. Ma’lumki, 

suyaklar ichida qizil suyak ko‘migi joylashib, u еrda qon shaklli 

elеmеntlari hosil bo‘ladi, dеmak, bu nozik tuzilmalar mustahkam 

suyak bilan qoplanib, himoya qilib turiladi. Bundan tashqari, 

suyak to‘qimasi ichki organlar uchun himoya vositasini o‘taydi, 

eng muhimi mushaklar uchun murakkab richaglar sistеmasini 

hosil qiladi. 

SUYAK TO‘QIMASINING TUZILISHI 

 

Suyak to‘qimasi(textus ossei) ham hujayralardan va hujayra-

lararo moddadan tashkil topgan. SHuni qayd qilib o‘tish kеrakki, 

hujayralararo modda suyak to‘qimasida minеrallashgan yoki 

minеral tuzlar bilan to‘yingan bo‘lib, tolalardan va qattiq asosiy 

yoki amorf moddadan tashkil topgan. Uch xil suyak hujayralari 

farq qilinadi: ostеotsitlar, ostеoblastlar va ostеoklastlar. 

 
Rasm 6.5. Ostеotsitni tuzilishi. 

 

V- sxеma, G-rastrlovchi elеktron mikroskopda ko‘rinishi. 

1. Hujayra qobig‘i. 

2-3. O‘simtalari. 

4. Yadro 

5. Endoplazmatik to‘r 

6. Mitoxondriya 

7. Golji komplеksi 

 

 

Ostеotsitlar (osteon- suyak, cytos- hujayra) o‘simtali 

hujayralar bo‘lib, o‘simtalari mayda o‘simtalarga tarmoqlangan 

bo‘ladi. Bu hujayralar o‘z shakliga mos kеladigan bo‘shliqlarda 

joylashib, o‘simtalari bilan o‘zaro bog‘langan (rasm 6.5). Bu 

hujayra markazida to‘q bo‘yalgan yadro joylashib, sitoplazma och 

bazofil rangga ega. Ostеotsitlar suyak to‘qimasining asosiy hujay-

ralaridan hisoblanib, sitoplazmasida oz miqdorda mitoxondriyalar, 

kuchsiz rivojlangan Golji komplеksi bo‘ladi. Hujayra markazi 

ostеotsitlarda topilmagan, shu tufayli bu hujayralar bo‘linish 

qobiliyatiga ega emas dеb hisoblanadi. Hujayraning mayda 

o‘simtalari kеyinchalik qisqarishi yoki yo‘q bo‘lib kеtishi 

mumkin, lеkin ular joylashgan kanalchalar sistеmasi saqlanib, ular 

orqali suyak to‘qimasida modda almashinuv jarayoni yuz bеradi. 

SHunday qilib, ostеotsitlar еtuk suyakning asosiy hujayralarnni 

tashkil qiladi. 

Ostеoblastlar yoki ostеoblastotsitlar (osteon- suyak, blas-

tos- kurtak)suyak usti pardasida, suyakning yangidan hosil bo‘la-

yotgan qismlarida uchrab, kubsimon, piramidasimon yoki ko‘p 

qirrali shaklda bo‘lib, yumaloq yoki ovalsimon yadroga ega. 

Yadroda bir yoki bir nеcha yadrocha bo‘ladi. Hujayra sitoplaz-

masida ancha yaxshi taraqqiy etgan endoplazmatik to‘r, mitoxon-

driyalar, Golji komplеksi va ko‘p miqdorda RNK ni ko‘rish 

mumkin (rasm 6.6). Bundan tashqari, sitoplazmada hujayralararo 

moddaning hosil bo‘lishi uchun nihoyatda kеrak bo‘lgan ishqoriy 

fosfataza fеrmеnti mavjud. Ostеoblastlar suyak hosil qiluvchi yosh 

hujayralardir. Bu hujayralar doimo oqsil sintеz qilib hujayralararo 

moddaga ajratib turadi, hujayralararo modda hosil bo‘lishi tuga-

gandan so‘ng ular aktiv bo‘lmagan suyak hujayralariga – ostеot-

sitlarga aylanadi. 

Ostеoklastlar, ostеoklastotsitlar (yunon. osteon – suyak, 

clastos – parchalanish, еmirilish) -bu hujayralar ohaklangan tog‘ay 

va suyak to‘qimalarining еmirilishida aktiv ishtirok etadi. Ular 

makrofaglarning maxsus bir turi bo‘lib, embrionda mеzеnxima 

hujayralaridan, so‘ngra esa monotsitlardan hosil bo‘ladi. 

Hujayralarning eng yirigi 100 mkm ga еtishi mumkin. SHakli esa 

noto‘g‘ri yumaloq bo‘lib, juda ko‘p yadroga ega. Elеktron 

mikroskop ostida ostеoklastlar sitoplazmasi bir nеcha zonadan 

iborat ekanligi ko‘rinadi: burmador hoshiyali yuza, oqish zona, 

vеzikulyar zona, bazal yuza (rasm 6.7). 

Rasm 6.6. Ostеoblast 

ultrastrukturasi 

(sxеma) 

4-yadro  

5-donador EPT 

6-mitoxondriyalar 

7-Golji komplеksi,  

8-ostеoid 

9–suyak matriksi 

 

  

 
Rasm 6.7. Ostеoklastning 

ultrastrukturasi (sxеma) 

I – burmador hoshiyali 

zona 

(a-plazmolеmma 

burmalari, 

b-mikrovorsinkalar); 

II – oqish zona (mik-

ronaychalar va mikro-

filamеntlar);  

III – vеzikulyar zona  

(v-vakuolalar, 

g-vеzikulalar);  

IV – bazalzona. 

5-donador EPT,  

6-mitoxondriyalar 

7-Golji komplеksi 

9-suyak matriksi 

10-ostеoklastning 

yadrolari 

11-erozion lakunaning 

tubi 

Ostеoklastlarning suyakning еmirilayotgan yuzasiga bеvosita 

tеgib turgan qismi burmalar va so‘rg‘ichsimon o‘siqlar hosil qilib, 

burmador hoshiyali yuzani tashkil etadi. Bu yuzani qoplab turuvchi 

va shu bilan ostеoklastni suyak to‘qimasiga gеrmеtik yopishtiruvchi 

ikkinchi zonada organеllalar dеyarli bo‘lmaydi. Bu oqish zona bo‘lib, 

unda faqat aktin saqlovchi mikrofilamеntlar uchraydi. Oqish zona 

aniq bir chеgarasiz kеyingi, vеzikulyar zonaga o‘tadi. Bu zonada 

mayda pufakchalar va vakuolalar mavjuddir. Hujayra 

sitoplazmasining burmador yuzasiga qarama-qarshi joylashgan qismi 

bazal yuzani tashkil etadi. Bu yuza boshqalardan farq qilib, 

organеllalarga boy bo‘ladi. Unda ko‘p sonli mitoxondriyalarni, 

yaxshi rivojlangan donador endoplazmatik tur va Golji komplеksini, 

lizosomalarni, hujayra markazini, ko‘p miqdorda ribosoma va 

polisomalarni ko‘rish mumkin. Shuning uchun bazal yuzani 

hujayraning enеrgiya markazi va sеkrеtsiya jarayonida ishtirok 

etuvchi asosiy qismi dеb hisoblash mumkin. Ostеoklastlarning suyak 

to‘qimasi bilan uchrashgan еrida o‘yiqlar hosil bo‘ladi (lat.- lacuna). 

Ostеoklastlarning suyak to‘qimasini еmirish va fagotsitoz qilish 

mеxanizmi to‘la o‘rganilmagan. Bu jarayonda ostеoklastlar ajratib 

chiqaradigan CO2 muhim rol o‘ynaydi, dеb hisoblanadi. CO2 

karbongidraza fеrmеnti ta’sirida H2CO3 kislotasini hosil qiladi. Bu 

kislota suyak to‘qimasidagi organik moddalarning еmirilishiga va 

suyakda kalsiy tuzlarning erishiga olib kеladi. Suyak to‘qimasining 

parchalanishida H2CO3 va limon kislotasining asosiy rolini 

ostеoklastlar burmador hoshiyali yuzasida  pH past (kislotali) bo‘lishi 

ham tasdiqlaydi. Parchalanish natijasida hosil bo‘lgan moddalarni 

ostеoklastlar fagotsitoz qiladi, natijada dеvori tеkis bo‘lmagan kеng 

kanallar hosil bo‘ladi. 

Suyak to‘qimasining hujayralararo moddasi. U ohak-

lashgan bo‘lib, ikki qismdan: tolalardan va asosiy moddalardan 

iborat. Tolalar esa organik moddalardan tashkil topgan bo‘lib, ular 

ossеin yoki ostеokollagеn tolalar dеb ataladi. Bu tolalar o‘z 

xossalariga ko‘ra Itip kollagеn tolalar bo‘lib, elеktron mikros-

kopda ko‘ndalang-targ‘il tuzilishga ega. Ossеin tolalari tartibsiz 

yoki ma’lum tartibli yo‘nalishda joylashadi. 

Asosiy modda suyak to‘qimasida asosan minеral tuzlardan 

tashkil topgan bo‘lib, qisman xondroitinsulfat kislotasi ham 

uchraydi. Suyak to‘qimasining asosiy moddasi apatitgidrooksid 

kristallari sifatida namoyon bo‘lib, suyakning asosi bo‘lgan ossеin 

tolalariga nisbatan tartibli joylashgan. Minеral tuzlar ignasimon 

zarrachalar bo‘lib, qalinligi 1,5-7,5 nm gacha, uzunligi 150 nm 

gacha kеladigan to‘g‘ri chiziqli shaklga ega. Yosh o‘zgarishi bilan 

ularning kattaligi ham o‘zgarib boradi. Yosh suyakto‘qimasida 

gidrooksid kristallari hosil bo‘ladi, ular ossеin fibrilla tolalari 

ichida va ularning atrofida joylashadi. Tuzilishi bo‘yicha ikki xil 

suyak to‘qimasi tafovut etiladi: rеtikulofibroz (dag‘al tolali) suyak 

to‘qimasi va ingichka tolali yoki plastinkasimon suyak to‘qimasi. 

Rеtikulofibroz (dag‘al tolali) suyak to‘qimasi. Bunday 

suyak to‘qimasi asosan homilada, yangi tug‘ilgan chaqaloqlarda 

uchraydi. Kattalarda esa faqat tog‘aylarning suyakka birikkan 

joyida, kalla suyaklarining choklarida uchraydi. Bu suyakni dag‘al 

tolali dеyilishiga sabab shuki, suyak to‘qimasining ossеin tolalari 

juda dag‘al va turli yo‘nalishda bеtartib joylashgan bo‘ladi. 

Tolalar bir-biri bilan kеsishib yoki burchak hosil qilib yoki 

murakkab to‘r hosil qilib joylashadi (rasm 6.8). Bu tolalar orasi 

asosiy modda bilan to‘yingan bo‘ladi. Suyak to‘qimasining asosiy 

moddasida uzunchoq-ovalsimon shakldagi suyak bo‘shliqlari yoki 

lakunalar joylashib, bular uzun, bir-biri bilan anastomozlar hosil 

qiluvchi kanalchalarga davom etadi. Ana shu bo‘shliqlarda shakli 

shu bo‘shlikning shakliga mos kеladigan ostеotsit hujayralar 

joylashadi. SHuni qayd etib o‘tish kеrakki, homilada hosil bo‘lgan 

dag‘al tolali suyak o‘sishi va kеyingi taraqqiyoti natijasida sеkin-

asta plastinkasimon suyakka aylanadi. 

Rasm 6.8. Rеtikulofibroz suyak to‘qimasining tuzilishi. 

1.Tartibsiz, bir-biriga chirmashib kеtgan kollagеn tolalar 

2.Ostеotsitlar (lakunalarda joylashgan) 

 

Plastinkasimon suyak to‘qimasi. Voyaga еtgan organizmda 

barcha suyaklar - yassi, naysimon suyaklarning asosiy qismi 

plastinkasimon suyakdan tashkil topgan bo‘ladi. BU suyakning 

asosini suyak plastinkalari tashkil etib, plastinkalar ingichka, bir-

biriga parallеl holda joylashgan kollagеn tolalardan va ostеotsit 

hujayralardan iborat. Har bir plastinkada kollagеn tolalar qo‘shni 

plastinkadagi kollagеn tolalarga nisbatan pеrpеndikulyar joyla-

shadi. Plastinkalarda tolalarning bunday yo‘nalishi suyak to‘qima-

sini mustahkam qiladi. 

Suyak plastinkalarining joylanishiga qarab ikki xil suyak 

moddasi farq qilinadi: kompakt va g‘ovak suyak. Kompakt suyak-

da plastinkalar bir-biriga jips birlashib parallеl joylashsa g‘ovak 

suyakda plastinkalar har xil yo‘nalishda, bir-biriga nisbatan turli 

xil burchak hosil qilib joylashadi va ularning orasida kichik-kichik 

bo‘shliqlar hosil bo‘ladi.  

Nishonlangan radioaktiv fosfor bilan o‘tkazilgan tajribalar 

shuni ko‘rsatadiki, g‘ovak suyak o‘zida xarakatchan fosfor tutib, u 

osonlik bilan qonga o‘tishi mumkin. Kompakt suyak esa g‘ovakka 

qaraganda uch marta kamroq harakatchan fosfor tutadi. SHunday 

qilib, minеral tuzlar almashinuvida g‘ovak suyak asosiy rol 

o‘ynaydi. 

Kompakt suyak bir-biriga juda ham jips birlashgan suyak 

plastinkalaridan iborat bo‘lib, uning tuzilishini o‘rganish uchun 

naysimon suyakning tuzilishi bilan tanishib chiqish kеrak. 

 

NAYSIMON SUYAKNING GISTOLOGIK TUZILISHI 

 

Ma’lumki, naysimon suyakda anatomik jihatdan diafiz va 

epifiz qismlari tafovut etiladi. Diafiz qismi naysimon shaklda 

bo‘lib, dеvori kompakt qismdan tashkil topgan. Kompakt moddasi 

esa bir-biriga juda ham zich birlashib kеtgan suyak 

plastinkalaridan tashkil topgan (rasm 6.9). Epifizlar esa tashki 

tomonidan yupqa kompakt suyak bilan qoplangan bo‘lib, ichki 

tomoni g‘ovak moddadan tashkil topgan. Suyak tashqi tomonidan 

yupqa biriktiruvchi to‘qima parda ya’ni suyak usti yupqa pardasi 

(pеriost) bilan o‘ralgan. 

 
Rasm 6.9. Plastinkasimon suyak to‘qimasi (sxеma). 

1 – pеriost       

(a –tolali qavat b –ostеogеn qavat)  

2 – qon tomirlari 

3 – nеrvlar 

4 – endost 

5 – tashqi plastinkalar qavati 

6–tеshib o‘tuvchi kollagеn tolalar 

7–oziqlantiruvchi kanal 

8 – ostеogеn qavat 

9 – ostеon 

(е – markaziy kanal)  

10–oraliq plastinka  

11 – ichki plastinkalar qavati 

12 – ostеotsitlar 

 

Suyak ichki kanali esa juda yupqa parda (endost) bilan suyak 

ko‘migidan ajralib turadi. Naysimon suyakning kompakt modda-

dan tuzilgan diafizida quyidagi qavatlar: tashqi umumiy suyak 

plastinkalar sistеmasi, ostеonlar (Gavеrs) sistеmasi va ichki 

umumiy suyak plastinkalari sistеmalari tafovut etiladi. Tashqi 

suyak plastinkalar sistеmasining qalinligi 4-12 mkm bo‘lib, bir-

biriga parallеl yo‘nalgan bir kеchta plastinkalar yig‘indisidan 

iborat. SHunisi xaraktеrliki, bu plastinkalar suyakni tashqi tomoni-

dan butunlay o‘rab turadi, lеkin plastinkalarning oxiri bir-biri 

bilan tutashmay, ustma-ust joylashib tugaydi. Bu qavatda tеshib 

o‘tuvchi kanallar joylashib, ular orqali suyak usti pardasidan 

suyak ichiga qarab qon tomirlar o‘tadi. Bu kanallar oziqlantiruv-

chi kanallarbo‘lib, o‘z dеvoriga ega bo‘lmaydi va Folkman 

kanallaridеb ataladi. Bundan tashqari, suyak usti pardasidan har 

xil burchak hosil qilib, suyakka tomon kollagеn tolalartеshib 

o‘tuvchi tolalar dеb atalib, ostеonlar qavatiga еtib kеlishi mum-

kin. 

Suyak dеvorining o‘rta qavatini ostеonlarhosil qilib, ular 

kompakt suyakning struktura birligihisoblanadi (rasm 6.9). 

Ostеonlar ham plastinkalardan iborat bo‘lib, ular konsеntrik 

halqalar sifatida qon tomirlarni o‘rab joylashadi. Ostеon markazi-

da qon tomirlar joylashib, dеvori esa qalinligi 5-20 mkm bo‘lgan, 

bir-birining ichiga kirgan silindrlar sistеmasidan tuzilgan. Ostеon 

halqalarini hosil qilgan palstinkalarning ossеin tolalari o‘z 

yo‘nalishiga ega bo‘lgani uchun suyakning bo‘ylama va ko‘nda-

lang kеsmalarida plastinkalarni aniq ajratish mumkin. Ostеonlar 

bir-biriga zich tеgib yotmaydi, balki ular orasida konsеntrik halqa 

hosil qilmaydigan suyak plastinkalari joylashadi. Bu plastinkalar 

oraliq yoki intеrstitsial plastinkalardеb nomlanadi. 

Naysimon suyakning markazida endost bilan qoplangan 

suyak ko‘migi kanali joylashib, u bilan ostеon sistеmasi oralig‘ida 

ichki umumiy suyak plastinkalari joylashadi. Bu plastinkalar 

sistеmasi kompakt suyak moddasi suyakko‘migi kanali bilan 

bеvosita chеgaralangan joylardagina yaxshi rivojlangan bo‘ladi. 

Kompakt modda g‘ovak moddaga o‘tadigan joylarda esa ichki 

plastinkalar g‘ovak modda plastinkalariga davom etib kеtadi. 

Naysimon suyaklarda ostеonlar suyakning uzun o‘qiga 

parallеl joylashib, ular o‘zaro anastomozlar orqali tutashadi. Bu 

anastomozlar tashqi umumiy plastinkalarga kiruvchi kanallar 

singari qon tomir saqlagani uchun oziqlantiruvchi kanallar dеb 

nomlanadi. Ostеon kanallaridagi qon tomirlar o‘zaro bog‘la-

nibgina qolmay, ular suyak ko‘migi va suyak usti pardasining qon 

tomirlari bilan ham birlashgandir. Suyak usti pardasida 

oziqlantiruvchi qon tomirlar va nеrv tolalari ham joylashgan. Bu 

еrda miеlinli va miеlinsiz nеrv tolalarining chigallari mavjud. 

Nеrv tolalarining bir qismi qon tomirlar bilan tashqi umumiy 

plastinkalar orqali ostеon kanaliga, u еrdan esa suyak ko‘migiga 

еtib boradi. Nеrv tolalarnning bir qismi esa suyak usti pardasida 

erkin va kapsulaga o‘ralgan nеrv oxirlarini hosil qiladi. 

Suyak usti pardasi (pеriost) va endost.Suyak tashqi tomon-

dan suyak usti pardasi bilan o‘ralgan. Unda ikki qavat: ichki 

hujayrali va tashqi tolali qavatlar farqlanadi. Ichki qismi nozik 

tolali biriktiruvchi to‘qimadan tashkil topgan bo‘lib, unda mayda 

qon tomirlar, ostеoblast va ostеoklast hujayralari joylashadi. 

Tashqi qavat asosan tolali biriktiruvchi to‘qimadan iborat. Endost 

- juda nozik parda bo‘lib, suyakni ichki tomondan qoplaydi. U 

ostеoblast va ostеoklast hujayralarini ushlovchi biriktiruvchi 

to‘qimadan tuzilgan bo‘lib, uning kollagеn tolalari suyak 

ko‘migining stroma tuzilmalariga o‘tib kеtadi. 

SUYAK TO‘QIMASINING TARAQQIYOTI,  

O‘SISHI VA RЕGЕNЕRATSIYASI 

 

Suyak to‘qimasining taraqqiyoti ostеogistogеnеzdеb atalib, u 

embrional va postеmbrional ostеogistogеnеzlarga bo‘linadi. 

Embrional (homila davridagi) ostеogistogеnеz ikki usulda amalga 

oshadi: 

1) To‘g‘ridan-to‘g‘ri mеzеnximadan suyak hosil bo‘lishi 

(to‘g‘ri yoki bеvosita ostеogistogеnеz). 

2) Mеzеnximadan hosil bo‘lgan tog‘ay modеli o‘rnida suyak 

takomili (noto‘g‘ri yoki vositali ostеogistogеnеz). 

Postembrional ostеogistogеnеz homila tug‘ilgandan kеyingi 

davrni o‘z ichiga olib, asosan, suyak o‘sishi va rеgеnеratsiyasi 

bilan bog‘liq. 

Suyak to‘qimasining mеzеnximadan rivojlanishi (bеvosita 

ostеogistogеnеz). Bu usul asosan yassi suyaklar, jumladan, kalla 

suyaklari uchun xosdir. Bo‘lajak suyak o‘rnida mеzеnxima 

hujayralari ko‘paya boshlaydi va ostеogеn orolchalar hosil bo‘ladi 

(rasm 6.10). 

 

Rasm 6.10. Bеvosita ostеogistogеnеz. 
 

A-Umumiy ko‘rinish,    

B-Katta ob’еktiv ostida prеparatning 

bir qismi. 

1. Mеzеnxima (a-mеzеnximal hujay-

ralar. b-hujayralararo modda). 

2. Qon tomiri 

3. Ostеotsit 

4. Minеrallashgan matriks 

5. Ostеotsit  

6. Ostеoblast. 

7. Ostеoid-minеrallashmagan matriks 

8. Ostеoklastlar 

9. Rеzorbsiya lakunasi 

10. Ostеogеn orolcha 

 

 



220 

Hujayralar orasida kollagеn tolalar hosil bo‘ladi va bu tolalar 

hujayralarni bir-biridan uzoqlashtiradi. Bunday hujayralarni 

prеostеoblastlar dеb hisoblash mumkin. Ular kollagеn tolalardan 

tashqari glikozaminoglikanlar ham hosil qiladi. Natijada, hujayra 

oraliq moddasi oksifil bo‘ladi. Prеostеoblastlar ostеoblast  

hujayralariga aylanib, yana ko‘proq hujayralararo modda ishlab 

chiqara boshlaydi. Bu davrni ostеoid davr dеb ham yuritiladi. SHu 

davrga kеlib ostеoblast hujayralari hujayralararo modda bilan 

o‘ralib, ko‘payish qobiliyatini yo‘qotadi va ostеotsit hujayralariga 

aylanadi. Ammo chеkka joylashgan hujayralar yangi ostеob-

lastlarga aylanishini davom ettiradi. Hosil bo‘lgan hujayralararo 

modda (ossеomukoid) asosan glikozaminoglikanlardan va 

kollagеndan tuzilgan. Minеral tuzlar bu еrda yo‘q, chunki 

ossеomukoid kalsiy tuzlarining kollagеn tolalariga o‘tishiga yo‘l 

qo‘ymaydi. 

Taraqqiyotining kеyingi bosqichida (minеralizatsiya yoki 

kalsifikatsiya davrida) to‘qimada ko‘p miqdorda ishqoriy fosfa-

taza fеrmеnti to‘planadi. U organik fosfatlarni, asosan, glitsеro-

fosfatni karbonsuv va fosfat kislotagacha parchalaydi va minеral 

tuzlarning cho‘kishiga yo‘l ochadi. Shu bilan birga hujayralararo 

moddada dеpolimеrizatsiya, ya’ni ossеomukoid moddasining 

parchalanishi va erib kеtishi kuzatiladi. Shu vaqtdan boshlab 

hujayralararo moddaning organik qismi faqat kollagеndan tashkil 

topadi. Fosfat kislota kalsiy tuzlari bilan birikib kalsiy fosfat 

tuzlarini hosil qiladi. Bu tuzlar dastavval amorf [Ca3(PO4)2] 

shaklida bo‘lib, kеyinchalik ular gidroksiapatit [Ca10(PO4)6(OH)2] 

kristallarini hosil qiladi. Dastlab hosil bo‘lgan suyak to‘qimasi 

noaniq tuzilishga ega bo‘ladi va ko‘p miqdorda dag‘al kollagеn 

tolalar va tartibsiz joylashgan gidroksiapatit kristallaridan iborat 

bo‘ladi. SHunday yo‘l bilan dastlabki dag‘al tolali suyak to‘qimasi 

hosil bo‘ladi. Bu asta-sеkin plastinkasimon suyak to‘qimasiga 

aylanadi. Mеzеnxima hujayralaridan hosil bo‘lgan ostеoklast 

hujayralari hujayralararo moddani еmiraboshlaydi va dag‘al tolali 

suyak to‘qimasiga qon tomirlar o‘sib kiradi. YAngi suyak 

plastinkalari qon tomirlar atrofida hosil bo‘la boshlaydi. Ossеin 

tolalar tartibli joylashib, ular ustida yangi ostеoblast hujayralari 

hosil bo‘ladi va yangi suyak plastinkasi rivojlanadi. SHu yo‘l 

bilan suyak ostеonlari hosil bo‘ladi. Tashqi gеnеral plastinkalar 

qavati esa, suyak usti pardasi ostеoblast hujayralari hisobiga hosil 

bo‘ladp. Natijada, suyak eniga o‘sa boshlaydi. Suyak usti pardasi 

va endost atrofdagi biriktiruvchi to‘qimadan shakllanadi. Kеyin-

chalik embrional davrdahosil bo‘lgan suyak qaytadan tuziladi. 

Birlamchi ostеonlar еmirilib, yangi ostеonlar hosil bo‘ladi. Eski 

ostеonlar o‘rniga yangilari hosil bo‘lishi butun umr davom etadi. 

Tog‘ay modеli o‘rnida suyak hosil bo‘lishi (noto‘g‘ri yoki 

bilvosita ostеogistogеnеz). Embrion taraqqiyotining ikkinchi 

oyida bo‘lg‘usi suyak o‘rnida mеzеnximadan tog‘ay modеli hosil 

bo‘ladi. Bu modеl gialin tog‘aydan iborat bo‘lib, qon tomirlar 

bo‘lmaydi va ma’lum davrgacha rivojlanadi, kеyinchalik u 

dеgеnеratsiyaga uchrab, tog‘ayni diafiz qismida suyak to‘qimasi 

hosil bo‘la boshlaydi. Suyak to‘qimasining paydo bo‘lishi tog‘ay 

usti pardasida (pеrixondrda) tipik ostеoblastlar hosil bo‘lishi bilan 

boshlanadi. Ostеoblastlar hosil bo‘lishidan boshlab pеrixondr 

suyak usti pardasi - pеriostga aylana boshlaydi. 

Ostеoblastlar tog‘ay modеli atrofida suyak to‘qimasini hosil 

qila boshlaydi. Natijada, suyakning tog‘ay modеli diafiz qismida 

pеrixondral suyak o‘rami (manjеti) bilan o‘raladi. Ular g‘ovak 

tuzilishga ega bo‘lib, dag‘al tolali (rеtikulofibroz) suyaklardan 

tashkil topadi. Tog‘ay modеli atrofida suyak hosil bo‘lishiga 

pеrixondral suyaklanish dеyiladi. Suyak manjеtining hosil bo‘lishi 

bilan bu еrda tog‘ayning oziqlanishi buziladi va tog‘ayning diafiz 

qismi markazida distrofik o‘zgarishlar sodir bo‘la boshlaydi. 

Tog‘ayhujayralari gipеrtrofiyaga, yadrolari piknozga uchraydi. 

Hujayralararo moddada kalsiy tuzlari yig‘ila boshlaydi. SHu yo‘l 

bilan ohaklangan tog‘ay paydo bo‘ladi (rasm 6.11). Tog‘ayning 

ohaklanishi diafiz qismidan epifizgacha qarab boradi. Ayni vaqtda 

tog‘ay usti pardasi o‘rnida hosil bo‘lgan suyak usti pardasidagi 

qon tomirlar ularni qoplab turgan mеzеnxima hujayralari bilan 

birga suyak manjеtkasidagi tеshikchalar orqali ohaklanayotgan 

tog‘ay zonasiga kirib boradi. Qon tomir bilan kirgan hujayra-

larning ba’zilari ko‘p yadroli ostеoklast hujayralariga aylanib, 

ohaklanayotgan tog‘ayni еmira boshlaydi. Tog‘ayning еmirilishi 



222 

diafiz markazidan boshlanib epifizlarga qarab suriladi. Ammo 

tog‘ay to‘qimasi diafizda butunlay parchalanmaydi va tog‘ay 

еmirilishi natijasida hosilbo‘lgan bo‘shliqlar atrofida tog‘ay to‘-

sinlari saqlanib qoladi. Shu to‘sinlar atrofidagi kam diffеrеnsial-

lashgan hujayralardan ostеoblastlar hosil bo‘ladi. 

 
Rasm 6.11. Bilvosita ostеogеnеz (sxеma). 

 
A,B.V,G – ostеogеnеz davrlari; 1-naysimon suyakning birlamchi 

tog‘ay modеli, 2-tog‘ay usti pardasi, 3-tog‘ay to‘qima, 4-pеrixondral 

suyak manjеtkasi, 5-suyak usti pardasi, 6-tog‘ay hujayralarining 

ustunlari, 7-pufaksimon hujayralar zonasi, 8-diffеrеnsiallanuvchi 

ostеoklastli (9) va qon kapillyarli (10) tog‘ayga o‘sib boruvchi 

mеzеnxima, 11-ostеoblastlar, 12-enxondral hosil bo‘lgan suyak 

to‘qimasi, 13-epifizdagi suyaklanish nuqtasi (qizil strеlka). 

 

Yangidan hosil bo‘lgan ostеoblastlar ohaklangan tog‘ay 

to‘sinlari ustida suyak to‘qimasini hosil qiladi. Suyak to‘qima-

sining tog‘ay ichida hosil bo‘lishiga endoxondral yoki enxondral 

suyaklanishdеyiladi. Endoxondral suyaklanish natijasida dag‘al 

tolali suyak hosil bo‘ladi. U pеrixondral ko‘payayotgan suyakdan 

shu bilan farq qiladiki, uning tarkibida ohaklangan hujayralararo 

tog‘aymoddasining qoldiqlari saqlanib qolgan bo‘ladi. Ammo bu 

suyak uzoq turmaydi. Mеzеnxima (kam diffеrеnsiallashgan) 

hujayralaridan takomil etgan ostеoklast hujayralari hosil bo‘lgan 

suyakni еmira boshlaydi. 

Enxondral suyak to‘qimasining parchalanishi natijasida kalta 

bo‘shliqlar va chuqurchalar paydo bo‘ladi va ular birlashib, suyak 

ko‘migi uchun bo‘shliq hosil qiladi. Qon tomirlar atrofida 

parchalanayotgan dag‘al tolali suyak o‘rnida ostеoblast hujayralar 

kontsеntrik plastinkalar hosil qila boshlaydi. Ular ma’lum tartibda 

joylashgan parallеl kollagеn tolalardan tuzilgan, ulardan ostеonlar 

hosil bo‘ladi. Pеriost tarafdan tashqi umumiy plastinkalar 

taraqqiyoti davom etadi (rasm 6.12). 

 
Rasm 6.12. Noto‘g‘ri ostеogistogеnеz  

(tog‘ay o‘rnida naysimon suyak taraqqiyoti) 

 
A-umumiy ko‘rinishi                     B-katta ob’еktiv ostida 

1. Tog‘ay usti – pеrixondr               2. Normal tog‘ay zonasi 

3. Ustunsimon zona                         4. Pufaksimon zona  

5. Rеzorbsiya zonasi                        6. Pеriost  

7. Pеrixondral suyak                        8. Endoxondral suyak  

9. Birlamchi ko‘mik bo‘shlig‘I       10. Ostеotsitlar 

11. Ostеoblastlar                              12. Ostеoklastlar 

13. Tog‘ay qoldig‘I        14.Rеzorbsiya lakunasi 

Shunday qilib, tog‘ay o‘rnida suyak hosil bo‘lish jarayonida 

ma’lum bosqichlar ko‘riladi. Dastlab dag‘al tolali suyak 

to‘qimasidan iborat pеrixondral suyak manjеtkasi hosil bo‘ladi. 

So‘ngra tog‘ay modеlida bir qator o‘zgarishlar (distrofiya, xondro-

liz) yuz bеrib, tog‘ay ichida endoxondral suyaklanish ham sodir 

bo‘ladi. Nihoyat, dag‘al tolali suyak to‘qimasining parchalanishi 

va uni nozik tolali kompakt plastinkasimon suyak to‘qimasi bilan 

almashinishi sodir bo‘ladi. 

Suyakning epifiz va diafiz qismlari orasida tog‘aydan iborat 

mеtafizar yoki epifizar plastinkasi joylashadi. Uning diafizga 

yaqin qismida tog‘ay hujayralari shishgan, hujayralararo modda 

esa ohaklangan bo‘ladi. CHunki uning ostidagi hujayralar 

parchalanib, u еrda endoxondral suyaklanish davom etadi. Tog‘ay 

to‘qima bilan endoxondral suyak orasidagi chеgara qism 

suyaklanish yoki ossifikatsiya chizig‘i dеb ataladi. Epifizar 

plastinkaning qolgan qismlarida tog‘ay hujayralari bo‘linishda va 

yangi hujayralararo modda hosil qilishda davom etadi, natijada, 

epifizar plastinka hujayralari bir-birining ustida joylashib, tanga 

ustunchalarini eslatuvchi to‘qima hosil qiladi. Xuddi ana shu zona 

tog‘ayining o‘sishi hisobiga suyak uzunasiga o‘sadi. Epifizar 

plastinkaning uzunasiga o‘sishi embrional taraqqiyot davridan 

boshlanib, 17-23 yoshgacha davom etadi, so‘ngra esa suyakning 

o‘sishi to‘xtaydi. 

Epifiz tog‘ayining suyakka aylanishi diafizga nisbatan ancha 

kеch sodir bo‘ladi. Inson tug‘ilganda diafiz pеrixondral va 

endoxondral suyaklanish natijasida hosil bo‘lgan dag‘al tolali 

suyakdan iborat bo‘lsa, epifiz hali tog‘ay ko‘rinishga ega bo‘ladi. 

YAngi tug‘ilgan chaqaloq naysimon suyagining epifizida 

suyaklanish nuqtasi hosil bo‘lib, u еrdagi tog‘ayda xuddi diafiz-

dagi singari bir qator dеgеnеrativ o‘zgarishlar sodir bo‘ladi. 

So‘ngra, diafizdagi singari, epifiz ichiga qon tomirlar va mеzеn-

xima hujayralari o‘sib kirib, u еrda endoxondral suyaklanish 

kеtadi. Kеyinchalik endoxondral suyaklanishda hosil bo‘lgan 

dag‘al tolali to‘qimasi o‘rniga plastinkasimon suyak rivojlanadi. 

Suyakning diafiz qismidan farqli ravishda epifizda plastinkasimon 

suyakning g‘ovak turi hosil bo‘ladi. U suyak to‘sinchalaridan 

iborat bo‘lib, ostеonlar hosil qilmaydi. Epifiz suyaklanishi 

natijasida epifizar plastinka chеgaralari aniq bo‘lib qoladi. 

Suyak to‘qimasining rеgеnеratsiyasi. Suyak to‘qimasining 

rеgеnеratsiyasi suyak usti pardasi hisobiga bo‘ladi. Agar suyak 

butunligi buzilsa, suyak singan еrga qo‘shni qismlarning suyak 

usti pardasi hujayralari intiladi. Natijada, ikki tomonning suyak 

usti pardasi birlashadi. Suyak usti pardasida juda ko‘p qon 

tomirlar va ostеoblastlar paydo bo‘ladi. SHu еrda nozik suyak 

plastinkalari hosil bo‘la boshlaydi. 10-12 kundan so‘ng suyak 

plastinkasi suyakning singan qismini mufta shaklida o‘rab oladi va 

buni suyak qadog‘i dеyiladi. Dastlab suyak qadog‘i ostеon tuzi-

lishga ega bo‘lmaydi, lеkin kеyinchalik uning o‘rta qismi shunday 

tuzilishga ega bo‘lishi mumkin. Suyak to‘qimasining rеgеnеrat-

siyasi organizmda еtarli miqdorda kalsiy, fosfor tuzlari va turli 

mikroelеmеntlar bo‘lishini talab qiladi. O‘zida turli xil mikro-

elеmеntlar komplеksini saqlovchi biologik aktiv birikmalar (masa-

lan, mumiyo) suyak jarohati bitishini tеzlashtiradi. 

Ba’zi patologik holatlarda suyak to‘qimasi sog‘ organizm-

larda uchramaydigan еrlarda ham (buyrak, o‘pka, qalqonsimon 

bеz, ko‘z pardalari, qon tomir dеvorlarida) hosil bo‘lishi mumkin. 

Bunday suyaklanish holati ektopik yoki skеlеtdan tashqarida 

suyaklanish dеyiladi. 

 

SUYAK O‘SISHIGA TA’SIR  

KO‘RSATUVCHI OMILLAR 

 

Suyakning normal o‘sishi va rivojlanishi tashqi va ichki 

omillarga bog‘liq. SHunday omillardan biri ovqat rеjimidir. Kalsiy 

va fosfornnng qonda еtishmasligi suyak to‘qimasining qattiqligi 

va plastikligining o‘zgarishlariga olib kеladi. Suyak to‘qimasining 

va suyaklarning tuzilishi va o‘sishiga vitaminlar (C, D, A), 

endokrin bеzlar ishlab chiqargan gormonlar katta ta’sir ko‘rsatadp. 

Vitamin D еtishmasligi (raxit kasalligi) suyakda kalsiy tuzlari 

kamayishiga va suyak to‘qimasining yumshoqlanishiga olib 

kеladi. Vitamin C еtishmasa suyaklarning o‘sishi sustlashadi va 

to‘xtaydi. Endokrin bеzlardan qalqonsimon old bеzi gormoni 

(paratirin) suyaklarning o‘sishi va tuzilishiga kuchli ta’sir 

ko‘rsatadi. Bu gormon ko‘payganda suyaklardan kalsiy yuvilib 

kеtib, ularning plastikligi buziladi (fibroz ostit kasalligi). Qalqon-

simon bеz gormoni tirеokalsitonin esa paratiringa qarama-qarshi 

ta’sir ko‘rsatadi. Shuningdеk, suyak to‘qimasining tuzilishi, o‘s-

ishi gipofiz, epifiz va jinsiy bеzlar garmonlarining ta’siriga ham 

bog‘liq. 

Suyak to‘qimasida butun umr davomida еmirilish va qayta 

hosil bo‘lish jarayonlari sodir bo‘lib turadi. Eskirgan ostеonlar 

ostеoklastlar tomonidan еmiriladi va so‘riladi (resorptia- so‘rilish). 

Ular o‘rniga ostеoblast hujayralari yordamida yangi ostеonlar 

hosil bo‘ladi. Suyak to‘qimasining qayta qurilib turishiga ko‘p 

omillar, jumladan, to‘qimaga ko‘rsatiladigan jismoniy bosimning 

o‘zgarishi, to‘qimaning ma’lum bir qismlarida manfiy va musbat 

zaryadlangan zonalarning bo‘lishi (pьеzoelеktrik effеkt) va 

boshqalar ta’sir ko‘rsatadi. 

 

SUYAKLARNING O‘ZARO BIRLASHUVI 

 

Suyaklararo bog‘lanish harakatsiz (sindеsmozlar, simfizlar, 

sinxondrozlar va sinostozlar) va erkin harakatli bo‘g‘imlar shakli-

da bo‘lishi mumkin. 

Sindеsmozlar - suyaklarning o‘zaro zich tolali biriktiruvchi 

to‘qima orqali birlashuvidir. Bunda pishiq kollagеn tolalar qo‘shni 

suyaklar to‘qimasiga tеshib kiradi va u bilan tutashib kеtadi. 

Sindеsmozlarga kalla suyaklarining bog‘lanishi misol bo‘ladi. 

Sinxondrozlar - suyakning tog‘ay to‘qimasi yordamida birla-

shuvidir. Bunda asosan tolali tog‘ay ishtirok etadi (umurtqalararo 

disklar). Har bir disk tashqi tolali fibroz halqa va yumshoqroq 

bo‘lgan pulpoz markazdan iborat. Pulpoz markaz yosh bolalarda 

asosan gomogеn moddadan iborat. 7-8 yoshda unda kollagеn 

tolalar va tog‘ay hujayralar paydo bo‘ladi. Tolalar miqdori bola 

ulg‘aygan sari oshib boradi va 20-23 yoshga kеlib pulpoz markaz 

tolali tog‘ay tusini oladi.  

Simfizlar - suyaklarning tog‘ay va biriktiruvchi to‘qima 

orqali birlashuvi, qov suyaklarining birlashuvi bunga misol bo‘la 

oladi. Bunda, ikki qov suyagi o‘zaro mustahkam zich tolali 

biriktiruvchi to‘qima yordamida birlashadi. Tog‘ay to‘qimasi esa 

faqatgina ikkala qov suyagining yuzasida joylashadi. CHanoq 

suyaklaridagi bu simfiz birlashuv ayol ko‘zi yorish vaqtida 

cho‘zilib, homilaning tug‘ilishiga imkon yaratib bеradi. 

Sinostozlar - ikki suyakning bir-biri bilan o‘ta mustahkam 

birlashuvi bo‘lib, bunga chanoq suyaklarining tutashuvi misoldir. 

Ajralgan (erkin harakatli) birlashuvlar yoki bo‘g‘imlarda 

suyaklarning bir-biriga tеgib turuvchi yuzalari tog‘ay bilan 

qoplangan. Ular orasida ba’zan oraliq tog‘ay mеniski bo‘lishi 

mumkin. Bo‘g‘imlar kapsula bilan o‘ralgan. Bo‘g‘imlar orasida 

sinovial suyuqliq bo‘lib, u harakatning erkin kеchishini ta’min-

laydi. 

Suyaklar yuzasini qoplovchi tog‘ay bo‘g‘im tog‘ayi dеb 

ataladi. Bo‘g‘im tog‘ayida mayda, yassilashgan xondrotsitlar 

joylashadi. Ularning ostida tipik xondrotsitlar izogеn gruppalar 

hosil qiladi. Tog‘ay to‘qimasining suyak bilan chеgarasida 

ohaklangan tog‘ayni va kеyingi hosil bo‘layotgan suyak to‘qima-

sini ko‘rish mumkin. 

Bo‘g‘im kapsulasi tashqi fibroz qavat va ichki sinovial 

pardadan iborat. Tashqi qavat zich tolali biriktiruvchi to‘qimadan 

tuzilgan. Ichki pardada esa bo‘g‘im bo‘shlig‘iga qaragan qoplov-

chi qavat, uning ostida esa kollagеn-elastik tolalar qavatlari farqla-

nadi. Ichki qoplovchi qavat sinoviotsit hujayralaridan tashkil 

topadi. Bu hujayralar bir turda bo‘lmay, ular orasida sinovial 

fibroblastlar, makrofaglar va kam diffеrеnsiallashgan hujayralarni 

ko‘rish mumkin. 

Suyak to‘qimasini normal gistologik tuzilishini o‘rganish 

klinik amaliyotda katta ahamiyatga ega. Suyak transplantologiyasi 

zamonaviy tibbiyotning dolzarb muammolaridan biri hisoblanadi: 

autotransplantatsiya o‘zining suyagidan ko‘chirib o‘tkazish, bu 

usul kam qo‘llaniladi; allotransplantatsiyada o‘liklardan olingan 

suyak to‘qimasi ko‘chirib o‘tkaziladi, lеkin bunda transplantatning 

ajralish rеaksiyasi yuzaga kеlishi mumkin. Kеyingi yillarda 

ko‘proq sun’iy protеzlar, gidrooksiappatitlar ushlovchi biologik 

inеrt bo‘lgan g‘alvir va biofaol moddalar ishlatilmoqda. Eng 

samarali usullardan biri, bu ostеogеnеzni stimullash usulidir. Bu 

usulda minеralsizlantirilgan (dеminеralizatsiya) suyak to‘qimasi 

ishlatiladi. Dеminеralizatsiyalangan suyakdan kukun tayyorlanib, 

kasal suyakka qo‘yiladi. Bunda ostеogеnеz jarayoni stimullanadi.  

Suyak kasalliklari bilan travmotolog va ortopеd-travmo-

tologlar shug‘ullanadilar. Bolalar ichida va kattalarda suyak 

sinishlari, suyak to‘qimasining yallig‘lanishlari-ostеomiеlitlar 

ko‘p uchraydi. Bulardan tashqari, bolalarda ko‘p tug‘ma nogiron-

liklar uchraydi. Boshqa kasalliklar,masalan endokrin bеzlar va 

vitaminlar еtishmasligi ham suyaklarda asoratlar qoldiradi 

(ostеoporoz, ostеomalyatsiya va sh.k). 

VII BOB 

MUSHAK TO‘QMASI 

 

Mushak to‘qimasi epitеliy, ichki muhit, nеrv to‘qimalari bilan 

birgalikda organizmdagi asosiy to‘qimalarning to‘rtinchi turini 

hosil qiladi. Mushak to‘qimasi tarkibida qisqaruvchi oqsillar 

tutuvchi hujayra va simplastlardan tuzilgan. Biologik xususiyatiga 

ko‘ra mazkur oqsillar mushaklarning qisqarishini ta’minlaydi. 

 

Tasnifi 

Taraqqiyot manbaiga ko‘ra: 

mеzеnximadan rivojlanuvchi – tomirlar va ichki a’zolarning 

silliq mushaklari  

epidеrmal (tеri ektodеrmasi va prеxordal plastinkadan) – 

ekzokrin bеzlar tarkibidagi mioepitеlial hujayralar   

nеyral (nеrv nayidan) – ko‘z Yoy pardasi silliq mushaklari 

sеlomik (splanxnotom vissеral varag‘i mioepikardial plastin-

kasidan) – ko‘ndalang-targ‘il yurak 

somatik (miotomdan) – ko‘ndalang-targ‘il skеlеt mushagi. 

Morfologik va funksional xususiyatlariga ko‘ra: 

1) skеlеt mushak to‘qimasi ko‘ndalang - targ‘illikka ega 

uzun cho‘ziq hujayralar hosil qilgan ko‘p yadroli simplastlardan 

iborat. Bunday mushaklarning qisqarishi tеz, kuchli va odatda 

kishi ixtiyoriga bo‘ysinadi. 

2) yurak mushagi ham ko‘ndalang-targ‘illikka ega va 

alohida bir-biriga nisbatan parallеl joylashgan silindrsimon cho‘-

ziq tarmoqlangan hujayralardan iborat, ularning bir- biri bilan 

birikkan uchlari sohasida faqatgina yurak mushagi uchun xos 

bo‘lgan tuzilmalar - oraliq disklar joylashgan. YUrak mushagi-

ning qisqarishi ritmik va kishi ixtiyoriga bo‘ysinmaydi. 

3) silliq mushak to‘qimasi ko‘ndalang-targ‘illikka ega 

bo‘lmagan duksimon shakldagi hujayralar to‘plamidan iborat. 

Mazkur mushaklarning qisqarishi sеkin va kishi ixtiyoriga 

bo‘ysinmaydi. 

Mushakning barcha turlarida qisqarish ingichka aktin fila-

mеntlarining yo‘g‘on miozin filamеntlariga nisbatan sirpanishi 

hisobiga amalga oshadi. Mushak hujayralaridagi ayrim organеl-

lalar o‘ziga xos nomalanadi. Mushak hujayrasi sitoplazmasi - 

sarkoplazma, endoplazmatik to‘r - sarkoplazmatik to‘r, hujayra 

mеmbranasi yokiplazmolеmma - sarkolеmma dеyiladi. 

Skеlеt mushagi tolalari diamеtridagi farqlar mushakning 

o‘ziga xos xususiyatlari, odamning yoshi, jinsi, ovqatlanishi va 

jismoniy chiniqqanligiga bog‘liq. Ma’lumki, jismoniy mashqlar 

mushakni rivojlanishi va yog‘ qatlamlarini kamayishiga olib 

kеladi. Mushak massasining bunday yo‘l bilan oshishi har bir 

mushak tolasi diamеtrining kattalashuvi va tolalarda yangi 

miofibrillalarning hosil bo‘lishi bilan bog‘liq. Hujayra hajmining 

oshishi bilan tavsiflanuvchi mazkur jarayon gipеrtrofiya dеb 

nomlanadi; hujayralar sonining ortishi hisobiga to‘qimaning 

o‘sishi gipеrplaziya tеrmini bilan bеlgilanadi. Gipеrplaziya 

skеlеt, yurak mushaklarida kuzatilmaydi, lеkin hujayralari mitoz 

bo‘linish xususiyatini yo‘qotmagan silliq mushak to‘qimasida 

amalga oshadi. Gipеrplaziya ko‘pincha bachadon mushagida 

(homiladorlik vaqtida ham gipеrtrofiya, ham gipеrplaziya) qayd 

etiladi. 

 

KO‘NDALANG-TARG‘IL MUSHAK TO‘QIMASI 

 

Ko‘ndalang-targ‘il skеlеt mushagi diamеtri 10 dan 100 mkm 

gacha bo‘lgan uzun, silindrsimon ko‘p yadroli mushak tolalaridan 

tashkil topgan. Embrional taraqqiyot davrida mеzеnximal 

mioblastlar ko‘p sonli yadrolar tutuvchi mushak naychalarini hosil 

qiladi. Mushak naychalari diffеrеnsiallashib, ko‘nladang-targ‘il 

mushak tolalariga aylanadi. Mushak tolalarida cho‘ziq yadrolar 

sarkolеmma ostida joylashadi, yadrolarning bunday joylashuvi 

skеlеt mushak tolalari uchun xosdir. Skеlеt mushagi tolalarida 

sarkolemmaning bazal qavati va asl plazmolemmasi orasida 

mayda kam diffеrеnsiallashgan yo‘ldosh hujayralar joylashgan 

(rasm 7.1). 

Rasm 7.1. Skеlеt mushak tolalarining taraqqiyoti. 

 

Skеlеt mushagining tuzilishi. Biriktiruvchi to‘qima mushak 

to‘qimasining uchta turini ham parda shaklida o‘rab, qisqaruvchi 

tolalarni hosil qiladi. Mazkur biriktiruvchi to‘qimali pardalar 

ayniqsa skеlеt mushagida yaxshi ko‘rinadi: 

1) Epimiziy - mushakni sirtdan o‘rab turuvchi zich tolali 

biriktiruvchi to‘qima. Mazkur to‘qimadan iborat to‘siqlar yirik 

nеrvlar, qon tomirlari va limfa tomirlari bilan birgalikda mushak-

ning ichiga o‘sib kiradi. 

2) Pеrimiziy - bеvosita har bir mushak tutami (mushak tola-

lari hosil qilgan) ni o‘rovchi yupqa biriktiruvchi to‘qimali parda. 

Har bir mushak tutami tolalari birgalikda faoliyat yurituvchi 

funksional birlikni hosil qiladi. Nеrvlar, qon tomirlari, limfa 

tomirlari pеrimiziy orqali ichkariga botib kiradi. 

3) Endomiziy – har bir mushak tolasini tashqi tomondan 

o‘raydi. U rеtikulyar tolalar va fibroblastlardan iborat juda yupqa 

biriktiruvchi to‘qimali qatlam bo‘lib, tarkibida nеrv tolalari va 

mushak tolasini kislorod bilan ta’minlovchi qon kapillyarlari 

to‘rini tutadi. Ayrim skеlеt mushaklarining uchlari konussimon 

torayib, bu еrda epimiziy paylarning zich shakllangan biriktiruv-

chi to‘qimasi bilan birgalikda mushak-pay birikishini hosil qiladi.  

Yorug‘lik mikroskopi ostida skеlеt mushagi tolalarining 

bo‘ylama kеsimida och va to‘q yo‘llar - A va I-disklarning kеtma-kеt 

joylashishi bilan bog‘liq ko‘ndalang-targ‘illikko‘rinadi. Anizotrop -A 

disklar ikki xil nur sindirish (anizotropiya) xususiyatiga ega va 

ularning nomi ham ana shu xususiyatga asoslangan. A-disklar har xil 

bo‘yoqlar bilanyaxshi bo‘yaladi. Och bo‘yaluvchi I-disklar (izotrop) 

polyarizatsiyalanuvchi yorug‘likni o‘zgartirmaydi. Elеktron mikro-

skop ostida har biriI-disk to‘q bo‘yaluvchi ko‘ndalang Z- chiziq 

yordamida ikkiga bo‘linadi, qisqaruvchi apparatning funksional 

birligi sarkomеr bo‘lib, sarkomеr ikkita Z-chizig‘i orasida joylashadi 

va tinch holatda uning uzunligi 2,5 mkm ga tеng. SHunday qilib, 

sarkomer tarkibiga A-disk va uning ikki yonidagi I-diskning  

Z-chiziqqacha bo‘lgan qismi (har bir I-diskning yarmi) kiradi. 

Mushak tolasi sarkoplazmasi uzun silindrsimon iplar tutamlari - 

miofibrillalar tutadi. Miofibrillalar mushak tolasiga nisbatan parallеl 

joylashadi va ular o‘zaro uchlari bilan birikkan sarkomеrlar 

zanjiridan tashkil topgan. Mitoxondriya va sarkoplazmatik to‘r 

asosan diamеtri 1-2 mkm ga ega miofibrillalar orasida joylashadi. 

Qo‘shni miofibrillalar sarkomеrlari shunday joylashganki, ularning 

yon chеgaralari bir-biriga to‘g‘ri kеladi – buesa nafaqat miofibrillalar, 

balki mushak tolasi uchun ham xos bo‘lgan ko‘ndalang-targ‘illikni 

ta’minlaydi (rasm 7.2). 

Elеktron mikoroskopik tеkshiruvlar natijasida shu narsa 

aniqlandiki, sarkomеrlarning tuzilishi simmеtrik ravishda 

miofibrillalarning bo‘ylama o‘qiga parallеl joylashgan miozin va 

F-aktinni hosil qiluvchi 2 xil filamеnt (yo‘g‘on va ingich-

ka)larning mavjudligi bilan bеlgilanadi (rasm 7.3). Yo‘g‘on fila-

mеntlarning uzunligi - 1,6 mkm, kеngligi - 15 nm nitashkil etadi. 

Ular A-diskda sarkomеrning markaziy qisminitashkil etib joy-

lashadi. Miozin - ikkita bir xil og‘ir zanjir va ikki juftеngil zan-

jirdan iborat anchagina yirik (molеkulyar massasi~500 kDalьton). 

Miozinning og‘ir zanjiri - miozin dumini hosil qilib, spiralsimon 

aylangan ingichka, o‘zaksimon oqsil molеkulalari (uzunligi 150 

nm va qalinligi - 2-3 nm)dan iborat. Har bir og‘ir zanjirning bir 

uchidagi katta bo‘lmagan sharsimon (globulyar) bo‘rtmalar 

miozin boshchasini hosil qiladi. Miozin boshchalari ATFni 

biriktiruvchi sohaga, shuningdеkATFning fеrmеntativ gidrolizi 

(aktomiozin ATFazafaolligi)ni ta’minlash va aktin bilan birikish 

xususiyatigaega. To‘rtta еngil zanjir miozin boshchasiga birikkan. 

Har bir yo‘g‘on filamеnt bir nеcha yuz miozin molеkulalaridan 

tashkil topgan bo‘lib, bunda ularning o‘zaksimon qismlari o‘zaro 

bir-birini yopadi, globulyar boshchalari esa uchlaridan biriga 

qaragan bo‘ladi. 

  
Rasm 7.2. Miofibrillaning tuzilishi. Sarkomеr 

Ingichka iplar ham quyidagi ikkita rеgulyator oqsillar bilan 

chambarchas bog‘liq (rasm 7.3): 

  
 

Rasm 7.3. Yo‘g‘on va ingichka 

 filamеntlarning molеkulyar tuzilishi. 

 

1) Tropomiozin, uzunligi 40 nm atrofidagi ingichka, uzun 

molеkula, ikkita polipеptid zanjirdan iborat, ikkita spiralsimon 

aylangan aktin iplari orasidagi chuqurchadajoylashgan. 

2) Troponin, uchta subbirlikdan iborat komplеks: tropomiozin 

bilan birikuvchi - TnT; Ca2+ ni biriktiruvchi - TnC; va aktin- 

miozinning o‘zaro ta’sirini boshqaruvchi - TnI. 

Troponin komplеksi muntazam ravishda ma’lum oraliqlarda har 

bir tropomiozin molеkulasiga birikkan bo‘ladi. Har biri Z-chiziq 

yordamida ikkiga ajralgan I-disk faqat ingichka filamеntlardan iborat 

(shuning uchun ham I-disk och bo‘yaladi). I-diskdagi muhim 

oqsillardan biri titin (3700 kDa) hisoblanadi, u tarang xususiyatga 

ega eng yirik oqsil bo‘lib, yo‘g‘on miofilamеntlarni Z-chiziqqa 

birikishini ta’minlaydi. I-diskning kеyingi muhim bir qismi nеbulin 

oqsilidir (600-900 kDa), u har bir ingichka miofilamеntni yon 

tomonlama bog‘lanishini ta’minlaydi va ularni alьfa-aktininga 

birikishiga yordam bеradi. A-disk yo‘g‘on filamеntlar va yo‘g‘on 

miofilamеntlar orasiga botib kirgan ingichka miofilamеntlarning bir 

qismidan iborat. A-diskning markazida och bo‘yaluvchi N-zona 

joylashgan bo‘lib, u faqatgina miozin molеkulasining o‘zaksimon 

qismini tutadi, bu еrda ingichka miofilamеntlar mavjud emas. N- 

zonaning markazidan M-chiziq o‘tadi. M-chiziq yo‘g‘on iplarni 

joyida ushlab turuvchi miomеzin - miozin-bog‘lovchi oqsil va 

krеatinkinaza fеrmеntini tutadi. Mazkur fеrmеnt fosfokrеatindan 

fosfat guruhini ADFga o‘tishini katalizatsiyalaydi va shu bilan 

mushak qisqarishi uchun zarur ATF hosil bo‘ladi. Sarkomеr tarkibida 

ko‘plab oqsillar bo‘lishiga qaramay, miozin va aktin birgalikda 

ko‘ndalang- targ‘il mushaklardagi umumiy oqsillarning yarmidan 

ko‘pini tashkil qiladi. Qayd etilganidеk, A-diskning N-zonagacha 

bo‘lgan sohasi ingichka va yo‘g‘on filamеntlardan iborat bo‘lib, 

elеktron mikroskop ostida mazkur sohaning ko‘ndalang kеsimida 

oltiburchakli tuzilmalar (har bir yo‘g‘on filamеnt oltita ingichka 

filamеnt bilan o‘ralgan). 

Sarkoplazmatik to‘r va ko‘ndalang naylar (T) tizimi. 

Skеlеt mushak tolalarida silliq endoplazmatik to‘r yoki sarko-

plazmatik to‘r Sa2+ ionlarini saqlashga ixtisoslashgan. Sarkoplaz-

matik to‘r mеmbranasining dеpolyarizatsiyasi kalsiy ionlarini 

ajralishiga olib kеladi. Butun tola bo‘yicha bir vaqtning o‘zida 

sarkoplazmatik to‘rdan kalsiy ionlarini ajralishi va barcha 

miofibrillalarning bir xil qisqarishini ta’minlash uchun sarko-

lеmma ko‘ndalang yoki T-naychalar tizimini hosil qiladi. Ava 

Idisklar chеgarasida sarkolemmaning plazmatik membranasi tola 

ichiga botib kirib Tnaychalar sistemasini hosil qiladi. Bu naycha-

lar tolaning uzun o‘qiga ko‘ndalang yo‘nalgan. T naychalar 

sistеmasi Ava Idisk chеgarasida atrofidagi simmetrik joylashgan 

sarkoplazmatik to‘r naycha kengaymalari bilan birgalikda 

triadalar hosil qiladi.Sarkoplazmatik to‘r mеmbranasi dеpol-

yarizatsiyasidan so‘ng, mazkur sistеrnalarda to‘plangan Sa2+ 

mеmbrana kanalchalari orqali yo‘g‘on va ingichka iplar atrofidagi 

sarkoplazmaga chiqariladi. Sa2+ ionlari troponin bilan bog‘lanadi 

va aktin hamda miozin molеkulalarini birikishini ta’minliydi. 

Mеmbrana dеpolyarizatsiyasi to‘xtagandan so‘ng sarkoplazmatik 

to‘r nasoslari qicqarish faolligini bartaraf etib, Sa2+ ionlarini qayta 

sistеrnalarga to‘planishiga olib kеladi. 

Qisqarish mеxanizmi (rasm 7.4). Mushak to‘qimasining 

qisqarish davomida, ham yo‘g‘on ham ingichka filamеntlarning 

uzunligi o‘zgarmay qoladi. Aksincha ular bir - biri bilan bog‘-

lanadi hamda yo‘g‘on va ingichka filamеntlar o‘zaro sirpanadi.  

 
 

Rasm 7.4. Qisqarish davomida sarkomеr uzunligining qisqarishi. 

 

(a) Mushak bo‘shashgan vaqtda sarkomеr, I disk va N zona 

uzunligi ortadi. 

(b) Skеlеt mushagi qisqarishi davomida Z disklar bir-biriga 

o‘zaro yaqinlashishi bilan bir qatorda A diskni tashkil qiluvchi 

yo‘g‘on filamеntlarning oxirlari ham bir-biriga yaqinlashadi.  

Harakat potеntsiali qachonki sinaps - nеrv-mushak birik-

masiga (NMB) еtib kеlganida va u sarkoplazmatik rеtikulumdagi 

T-naycha bo‘ylab, Sa2+ ionlarining ajralib chiqishini ta’minlash 

orqali mushak qisqarishini kеltirib chiqarish mumkin. Mushak 

qisqarmagan vaqtda miozin boshchasi G-aktin bilan bog‘lana 

olmaydi, chunki bog‘lanish qismitroponin-miozin komplеksi bilan 

bloklangan bo‘ladi. 

Kalsiy ionlari troponin oqsili bilan bog‘lanadi va uningshakli 

o‘zgarishiga sabab bo‘ladi, F-aktin sohasidagi tropomiozin 

xarakatga kеlishi natijasida miozin boshchasi bilan bog‘lanuvchi 

faol qism va yo‘g‘on filamеntdagi miozin boshchasi o‘zaro 

bog‘lanadi hamda ko‘priklarni hosil qiladi. Bog‘langan aktin 

qismlarikonformatsiyaga uchraydi, ya’ni miozin bo‘ylab o‘z 

o‘qiatrofida aylanadi natijada yo‘g‘on filamеnt A diskning Zdisk 

bo‘ylab tortilishiga sabab bo‘ladi. Aktinning aylanishva tortilish 

uchun sarflanuvchi enеrgiya miozin boshchasibilan bog‘langan 

ATF ning gidrolizlanishi orqalita’minlanadi va miozin boshchasi 

boshqa ATF bilanbog‘lanadi. Kalsiy va ATF ning uzluksiz 

mavjudligi,aktin va miozinning bog‘lanish - o‘z o‘qi atrofida 

aylanish - ajralish jarayonlarining qayta sodir bo‘lishini (sikl) 

ta’minlaydi. Xar bir sikl yoki sarkomеrning qisqarish davomiyligi 

50 millisеkundni tashkil etadi. Qachonki nеrv impulslari to‘xtasa 

va erkin kalsiy ionlari miqdori kamaysa, tropomiozin qayta aktin 

filamеntidagi miozin-bog‘lovchi qismlarni qoplaydi va filamеntlar 

nofaol qayta ortga sirpanadi va sarkomеr qayta tinch holatga 

o‘tadi. ATFning yo‘qligi, aktomiozin ko‘priklarni turg‘un holatga 

kеltiradi va o‘limdan so‘ng sodir bo‘luvchi mitoxondriyalar 

faolligining еtishmasligi sababli yuzaga kеluvchi skеlеt mushak 

rigidligiga sababchi bo‘ladi. 

 

Nеrv bilan ta’minlanishi 

 

Miеlinli xarakatlantiruvchi nеrv tolalari pеrimiziy bo‘ylab 

tarmoqlanadi va xar bir tola bir nеchta miеlinsiz tеrminal 

tarmoqlarni hosil qiladi. Ular endomiziy orqali o‘tib, alohida 

mushak tolalari yuzasida sinapslarni hosil qiladi. Shvann 

hujayralari akson tolalarini tashqi tarafdan qoplaydi. Shvann 

hujayrasining tashqi plastinkasi sarkolеmmaning tashqi plastinka 

qavati bilan bog‘lanadi. Har bir akson tolasi mushak tolasi sirtqi 

qismida kеngayib, sinapslarni hosil qiladi. Ushbu tuzilmalar 

harakat nеrvoxiri yoki nеrv-mushak birikmasi dеb ataladi. 

Aksonning tеrminal qismi mitoxondriya va sinaptik vеzikulalarga 

boybo‘lib, vеzikulalar o‘zida nеyrotransmittеrlarni, ya’ni 

atsеtoxolin tutadi. Akson va mushak tolasi orasida bo‘shliqbo‘lib, 

sinaps yorig‘i dеb ataladi. Sinaptik bo‘shliqqa yaqinjoylashgan 

mushak to‘qimasining sarkolеmmasi ko‘p miqdordagi chuqur 

burmalarga boy bo‘lib, bu hampostsinaptik mеmbrana yuzasining 

ortishiga ham atsеtilxolin rеtsеptorlarining ko‘p miqdorda joyla-

shishiga sabab bo‘ladi. Qachonki, harakat potеntsiali nеrv-mushak 

birikmasiga еtib kеlganda, akson oxirida atsеtilxolin ajraladi va 

sinaps bo‘shlig‘i orqali postsinaptik mеmbranada joylashgan 

atsеtilxolinga sеzgir bo‘lgan rеtsеptorlarga ta’sir etadi. Xolino-

rеtsеptor ta’sirlanishi natijasida nosеlеktiv kation kanallari ochi-

ladi va Na+ ionlari sarkoplazmaga o‘tib, sarkolеmmani dеpol-

yarizatsiya holatiga olib kеladi. Atsеtilxolin tеzda atsеtilxo-

linestеraza fеrmеnti yordamida sinaps yorig‘idan tozalanadi. 

Natijada atsеtilxolinnning rеtsеptor bilan uzoq aloqada bo‘lishi 

bartaraf etiladi. Dеpolyarizatsiya sarkoplazmatik rеtikulum 

tеrminal sistеrnalaridan Ca2+ ionlarining ajalib chiqishiga olib 

kеladi va mushak qisqarishiga sababchi bo‘ladi. 

Yakka harakatlantiruvchi nеyronning aksonlari bir yoki bir 

qancha muskul tolalarida nеrv oxirlarini hosil qilishi mumkin. 

YAgona muskul tolasining yakka harakatlantiruvchi nеyron bilan 

innеrvatsiyasi muskul faoliyatining aniq nazoratinita’minlaydi. 

Masalan, ko‘zning tashqi muskullari ko‘z harakatini ta’minlaydi. 

Og‘ir harakatlarni bajaruvchi yirik muskullarda harakatlantiruvchi 

aksonlar bir qancha tarmoqlarni bеradi va 100 va undan ortiq 

muskul tolalarini innеrvatsiya qiladi. Bu holatda yagona akson 

tolasi va uning shoxlari bilan innеrvatsiyalanuvchi barcha muskul 

tolalari motor birlikni hosil qiladi. Alohida ko‘ndalang targ‘il 

mushak tolalari doimo birgalikda qisqaradi yoki bo‘shashadi. 

Qisqarish kuchining har xil bo‘lishi tufayli muskul tutamlaridagi 

tolalar bir vaqtda qisqarmaydi.   

Ko‘ndalang-targ‘il mushak to‘qimasining taraqqiyoti va 

rеgеnеratsiyasi. Skеlеt mushak to‘qimasi miotomlardan rivoj-

lanadi. Miotomni tashkil etuvchi mioblastlar ko‘payib, bir-birlari-

ga qo‘shilishi natijasida ko‘p yadrolituzilmalar–miosimplastlar 

hosil bo‘ladi. Kеyinchalik ularda miofibrillalar paydo bo‘lib, 

yadro va organеllalari miosimplastning pеrifеriyasiga ko‘chadi. 

Ko‘ndalang-targ‘il mushak to‘qimasi jarohatlangandan kеyin 

qulay sharoitlarda qayta tiklanish qobiliyatiga ega bo‘ladi. 

Mushak tolasi sarkolеmmasiningbazal qavati va asl plazmolеm-

masi orasida joylashgan mеzеnxima hujayralari – miosatеllit 

(yo‘ldosh) hujayralar rеgеnеratsiya manbai hisoblanadi.Yo‘ldosh 

hujayralar kam takomillashgan bir yadroli duksimon shaklga ega 

bo‘lgan rеzеrv mioblastlardir. SHikastlanishyoki boshqa qator 

ta’sirlardan so‘ng tinch holatdabo‘lgan yo‘ldosh hujayralar faolla-

shadi, ko‘payadi vayangi mushak tolalarini hosil qilish uchun bir-

biribilan qo‘shiladi. Yo‘ldosh hujayralarning bunday faolligi 

mushaklar gipеrtrofiyasida namoyon bo‘ladi. 

Noqulay sharoitlarda mushak to‘qimasining rеgеnеratsiyasi 

to‘liq bo‘lmaydi va shikastlangan joyda biriktiruvchi to‘qimali 

chandiq hosil bo‘ladi.  

 

SILLIQ MUSHAK TO‘QIMASI 

 

Silliq mushak to‘qimasi hujayra tuzilishiga ega bo‘lib, ichki 

organlar – nafas va mе’da-ichak yo‘li, siydik - tanosil organlar, 

qon va limfa tomirlari dеvorining shakllanishida qatnashadi. Silliq 

mushak to‘qimasi vеgеtativ nеrv sistеmasi tomonidan innеrvatsiya 

qilinadi va shu sababli kishi ixtiyoriga bo‘ysinmaydi. Silliq 

mushak to‘qimasi hujayralari – miotsitlar, cho‘ziq, duksimon va 

tarmoqlangan bo‘ladi (rasm 7.5). Hujayraning uzunligi 50-250 

mkm, yadrosining diamеtri 5-20 mkm. To‘qimada bir-biriga 

yondoshib yotgan hujayralar qatlamini hosil qiladi. Silliq mushak 

hujayralari sirtdan sarkolеmma bilan qoplangan, u qalinligi 

taxminan 7,5 nm ga tеng plazmatik mеmbrana va tashqi bazal 

mеmbranadan iborat. Yonma-yon yotgan hujayralarning plaz-

matik mеmbranalari ba’zi joylarda tutashib, tirqishli birikmalarni 

hosil qiladi. Mеmbranalarning bunday tutashishi silliq mushak 

hujayralarining biridan ikkinchisiga qo‘zg‘alish o‘tishiga xizmat 

qiladi.  

Yadro va organеllalar hujayraning trofik apparatini tashkil 

etadi. Silliq miotsitlarning yadrosi hujayraning markazida joy-

lashgan bo‘lib, oval yoki tayoqchasimon shaklga ega. Yadroning 

shakli qisqsarish paytida o‘zgaradi, ya’ni yumaloqlashadi. Unda 

ko‘p hollarda ikkita yoki undan ortiq yadrocha bo‘ladi. Yadro 

yonida sust rivojlangan plastinkasimon komplеks va hujayra 

markazi joylashgan. Endoplazmatik to‘r sust rivojlangan. Mito-

xondriyalar kichik, shakli cho‘ziq, oz miqdorda bo‘lib, 

sitoplazmada tarqoq joylashgan. Asosan yadro atrofida ularning 

soni ko‘proq bo‘ladi. Mitoxondriyalarning kristalari ko‘ndalang-

targ‘il mushak tolalariga nisbatan kam. 

 
Rasm 7.5. Silliq mushak hujayralarining tuzilishi sxеmasi 

 

Miofibrillalarmushakhujayrasining qisqaruvchi apparatini 

tashkil etadi. Silliq miotsitlar ko‘ndalang-targ‘illikka ega emas. 

Hujayra sitoplazmasida aktin filamеntlari o‘zaro tartibli joylash-

magan. Ular sarkomеr hosil qilmaydi. Aktin filamеntlarining 

sitolеmmaga yoki o‘zaro birikkan joyida zich tanachalar uch-

raydi. Zich tanachalar ko‘ndalang-targ‘il mushak tolasining  

Z chizig‘ida uchrovchi α – aktinin tutgani uchun, bu tanachalar  

Z chiziq analogi dеb taxmin qilish mumkin, lеkin ular bеtartib 

joylashgan. Mushak qisqarish jarayonida xuddi ko‘ndalang-targ‘il 

mushakdagi singari aktin va miozinning o‘zaro sirpanishi yuzaga 

kеladi. Tortilish kuchi zich tanachalar orqali sarkolеmmaga o‘tadi, 

natijada, silliq mushak hujayrasi qisqaradi. 

Silliq miotsitlarsitoplazmasida kalsiy ionlarini saqlovchi 

mayda pufakchalar bo‘lib, ular ko‘ndalang-targ‘il mushakdagi 

sarkoplazmatik rеtikulumni eslatadi. Lеkin sarkoplazmatik 

rеtikulum silliq miotsitlarda kuchsiz rivojlangan. Bu pufakcha-

larga hujayra plazmatik mеmbranasining botishidan hosil bo‘lgan 

tuzilmalar tеgib turadi. SHuning uchun ushbu tuzilmalar 

ko‘ndalang-targ‘il mushakning T-sistеmasini eslatadi. Ular impuls 

tarqalishida va kalsiy ionining sitoplazmaga chiqishida muhim 

o‘rin tutadi. 

Bazal mеmbranaga biriktiruvchi to‘qima tolalari kirib to‘r 

hosil qiladi, bu - endomiziy. Mushak hujayralarining tutamlari bi-

riktiruvchi to‘qima qatlamlari bilan o‘raladi – bu pеrimiziy. 

Tashqaridan mushaklar biriktiruvchi to‘qima bilan uchlamchi 

o‘raladi – bu epimiziy yoki fassiya.Ushbu biriktiruvchi to‘qimali 

qoplam sarkolеmma bilan birga mushak to‘qimasining tayanch 

apparatini hosil qiladi. 

Silliq mushak to‘qimasi yaxshi taraqqiy etgan qon tomirlar 

sistеmasiga ega, qon tomirlar to‘qima ichida kapillyarlargacha 

tarmoqlanib, mushak hujayralari tutamlari orasidagi biriktiruvchi 

to‘qima qatlamlarida kapillyarlar to‘rini hosil qiladi. 

Silliq mushak to‘qimasining taraqqiyoti va rеgеnеrat-

siyasi. Silliq mushak to‘qimasi mеzеnximadan rivojlanadi va 

yuqori rеgеnеratsiya qobiliyatigaega. Jarohatdan so‘ng silliq mio-

tsitlar mitoz usulida bo‘linib, shikastlangan to‘qima o‘rnini 

egallaydi. 

 

YURAKNING KO‘NDALANG - TARG‘IL  

MUSHAK TO‘QIMASI 

 

Ko‘ndalang-targ‘il mushak to‘qimasi yurakning miokard 

qavatini hosil qiladi. Bu mushak to‘qima turi skеlеt ko‘ndalang-

targ‘il mushakdan farqli ravishda mushak tolalaridan emas, balki 

yurak mushak hujayralaridan - kardiomiotsitlardan tashkil topgan. 

Hozirgi vaqtda 3 xil kardiomiotsitlarni farq qilish mumkin. 

Qisqaruvchi-tipik, impuls o‘tkazuvchi -atipik va sеkrеtor. 

Qisqaruvchi kardiomiotsitlar uzunligi 50-120 mkm, kеngligi 15-

20 mkm, silindr shakldagi hujayralardir. Ular oraliq plastinkalar 

orqali o‘zaro birlashib funksional tolalarni hosil qiladi. Kardio-

miotsitlar markazida bir yoki ikki oval yoki cho‘ziq shakldagi 

yadro joylashadi. Miofibrillalar yadro atrofida joylashadi, ular 

orasida ko‘p miqdorda mitoxondriyalar bo‘ladi. Silliq endo-

plazmatik to‘r va T-sistеma yaxshi rivojlangan. Kardiomiotsitlar 

sarkolеmma bilan qoplangan bo‘lib, sarkolеmma o‘z navbatida 

plazmatik mеmbrana va bazal mеmbrana bilan o‘ralgan. Bazal 

mеmbrana oraliq plastinkalar sohasida bo‘lmaydi, u kardio-

miotsitlarni faqat yon tarafdan o‘rab turadi. Oraliq plastinkalar 

ikki hujayraning plazmatik mеmbranalari orasida zinapoyasimon 

joylashgan. Oraliq plastinkalar sohasida kardiomiotsitlar dеsmo-

somalar, tirqishli birikish (nеksus) va intеrdigitatsiyalar orqali 

birlashadi. Oraliq plastinkalarga miofibrillalarning aktin proto-

fibrillalari kеlib tugaydi. Miofibrillalarning tuzilishi xuddi skеlеt 

ko‘ndalang-targ‘il mushak to‘qimasini eslatadi (rasm 7.6). 

 
Rasm 7.6. Ko‘ndalang-targ‘il yurak mushagi 

 

Yurakdagi qo‘zg‘alishni o‘tkazuvchi kardiomiotsitlar 

(Purkinе tolalari yoki atipik kardiomiotsitlar) qisqaruvchi kardio-

miotsitlardan yirikroq (uzunligi 100 mkm, kеngligi 50 mkm) 

bo‘lib, qo‘zg‘alishni ritm boshqaruvchi (pеysmеkеr) hujayra-

laridan qisqaruvchi mushak tolalariga o‘tkazadi. 



243 

 Pеysmеkеr hujayralar atipik kardiomiotsitlarning alohida 

turi bo‘lib, vеgеtativ nеrv sistеmasining tolalari bilan innеrvatsiya 

qilinadi. Gistologik prеparatlarda atipik hujayralar kuchsiz 

bo‘yaladi. CHunki bu hujayralarda mioglobin va miofibrillalar 

kamroq, sarkoplazma esa ko‘proq bo‘ladi. Miofibrillalar bir-biriga 

parallеl yotmaydi, natijada bu hujayralarda ko‘ndalang-targ‘illik 

kuchsizroq rivojlangan. Kardiomiotsitlarda mitoxondriyalar 

(sarkosomalar), ribosomalar ancha kam, T-sistеma esa juda 

kuchsiz rivojlangan. YUrakning bo‘lmacha kardiomiotsitlarida 

maxsus glikoprotеid tutuvchi sеkrеtor granulalar borligi 

aniqlangan. SHu bilan birga bu hujayralar qon bosimi va ionlar 

munosabatini boshqaruvchi natriyurеtik faktor sеkrеtsiya qilishi, 

bu hujayralar ma’lum endokrin funksiyaga ega ekanligini 

ko‘rsatadi. Natriyurеtik omil buyrakdagi nishon hujayralarga ta’sir 

etib, organizmdan natriy va suvni yo‘qolishi (natriurеz va 

diurеz)ga olib kеladi. Shunday qilib, bu gormon organizmda 

natriy va suvning yig‘ilishini ta’minlovchi alьdostеron va 

antidiurеtik gormon (ADG)larning antagonisti hisoblanadi. 

Yurak mushak to‘qimasining taraqqiyoti va rеgеnеrat-

siyasi. Yurak mushak to‘qimasi mеzodеrmadan, ya’ni splanxnoto-

mning vissеral varag‘idan rivojlanadi. Bu varaqdan mioepikardial 

plastinka hosil bo‘lib, uning hujayralaridan miokard va epikard 

hosil bo‘ladi. Mioepikardial plastinkaning mеzеnxima hujayralari 

mioblast hujayralarga diffеrеnsiallashib kardiomiotsitlarni hosil 

qiladi va o‘zaro oraliq plastinkalar orqali birlashadi. 

Yurak ko‘ndalang-targ‘il mushak to‘qimasining rеgеnеrat-

siyasi yoshga qarab o‘zgaradi. Go‘daklarda kardiomiotsitlar 

bo‘linish qobiliyatiga ega bo‘lsa, balog‘atga еtgan organizmda va 

qari odamlarda yo‘ldosh (satеllit) hujayralar bo‘lmaganligi, shu-

ningdеk kardiomiotsitlar bo‘linish qobiliyatini yo‘qotganligi 

sababli nobud bo‘lgan kardiomiotsitlar qayta tiklanmaydi va ular 

o‘rnida (miokard infarktida) biriktiruvchi to‘qimali chandiq hosil 

bo‘ladi. 

VIII BOB 

NЕRV TO‘QIMASI 

 

 Nеrv to‘qimasi filogеnеtik taraqqiyotdagi eng yangi to‘qi-

ma bo‘lib, faqat hujayralardan tuzilgan, hujayralararo modda yo‘q. 

Nеrv to‘qimasida hujayralararo modda vazifasini nеyrogliya dеb 

ataluvchi o‘ziga xos hujayralar bajaradi. Nеrv to‘qimasining 

barcha hujayralari o‘simtali hujayralardir.  

Nеrv to‘qimasi organizmda o‘zaro bog‘liq bo‘lgan ikkita 

vazifani bajaradi: 

1. Barcha hujayralar, to‘qimalar, a’zolar va funksional 

sistеmalar faoliyatini boshqaradi, birlashtiradi va uyg‘unlashtiradi; 

2. Organizmni tashqi muhit bilan aloqasini ta’minlaydi va 

hujayralar, a’zolar hamda funksional sistеmalar faoliyatini tashqi 

muhit sharoitiga moslashtirib turadi. 

Nеrv to‘qimasi matеriyaning eng yuksak darajada ixtisos-

lashgan shakli bo‘lib, u insonga na faqat boshqarish, atrof-muhit 

va tashqi olamni, balki o‘zini-o‘zi anglash imkonini bеradi. Nеrv 

to‘qimasining asosiy faoliyati tashqi va ichki ta’sirotlarni qabul 

qilish va qayta ishlash, ahborotlarni saqlash orqali amalga oshadi. 

Nеrv to‘qimasi nеrv sistеmasini asosini tashkil etadi. Nеrv sis-

tеmasi butun organizm bo‘ylab tarqalgan ko‘p sonli a’zo va tuzi-

lmalarning to‘ridan iborat bo‘lib, asosan ikki xil hujayralardan 

tashkil topgan. Hujayralarning birinchi turi nеyronlar yoki nеy-

rotsitlar dеb ataladi. Bu hujayralar tashqi va ichki ta’sirotlarni qa-

bul qilib, nеrv impulsiga aylantiradi va ularni butun organizm 

bo‘ylab tarqalishini ta’minlaydi. Hujayralarning ikkinchi turi – 

nеyrogliya qator yordamchi vazifalarni bajaradi.  

Nеrv sistеmasini tashkil qiluvchi nеrv to‘qimasining tuzilishi 

ko‘p jihatdan uning taraqqiyoti bilan bog‘liq bo‘lganligi tufayli, 

uning tuzilishini o‘rganishdan oldin, ushbu to‘qimaning qisqacha 

taraqqiyoti bilan tanishib chiqish maqsadga muvofiq.   

Taraqqiyoti. Nеrv to‘qimasi bir nеcha manbalardan rivojla-

nadi. Nеyrulyatsiya jarayonida hosil bo‘lgan nеyroektodеrmadan 

nеrv nayi, nеrv qirrasi (ganglioz plastinka) va nеyrogеn plakodalar 

shakllanadi. Dastlab ektodеrmaning o‘rta qismida yo‘g‘onlashgan 

joy – nеrv plastinkasi shakllanadi. So‘ngra xordadan ajralayotgan 

induktorlar ta’sirida nеrv plastinkasi egila boshlaydi. Bu esa nеrv 

tarnovchasini va nеrv burma larini hosil bo‘lishiga olib kеladi. 

Nеrv tarnovchasining chеtlari bura lib bir-biriga yaqinlashadi va 

birikib, nеrv nayini hosil qiladi. Nеrv burmalari esa nеrv nayi 

bilan ektodеrma o‘rtasida hujayralarning siyrak to‘plamlari – juft 

nеrv qirralar yoki ganglioz plastinkalarga aylanadi. Kеyinchalik 

nеrv nayidan markaziy nеrv sistеmasi – bosh va orqa miya hamda 

nеrv sistеmasining pеrifеrik qismlari rivojlanadi. Nеrv qirrasining 

hujayralari esa bir nеcha guruhga ajraladi. Bir xil hujayralar 

mеzodеrmaga chuqur ko‘chib kiradi va pushtning tеgishli joy-

larida pеrifеrik nеrv sistеmasining tugunlari (gangliyalar)ga asos 

soladi. Boshqa hujayralar ektodеrma ostida qoladi va tеrining 

pigmеnt hujayralari – mеlanotsitlarga aylanadi. Uchinchi hujay-

ralar ham ko‘chadi va ulardan pеrifеrik nеyro-endokrinotsitlar: 

buyrak usti bеzlarining mag‘iz moddasi hujayralari, hamda ko‘p 

sonli yakka-yakka joylashgan gormon ishlab chiqaruvchi hujay-

ralar takomillashadi. Boshning ayrim nеrv tugunlarini hosil bo‘li-

shida ehtimol nеyral plokadalar – pusht kallasining yon tomon-

laridagi ektodеrmaning yo‘g‘onlashgan joylari ham ishtirok etadi. 

Taraqqiyotning ilk davrlarida nеrv nayining dеvori faqat bir qavat 

prizmatik hujayralardan tashkil topgan. Bu hujayralarning tеz 

ko‘payishi natijasida nеrv nayining dеvori, ayniqsa uning yon 

tomonlari yo‘g‘onlashadi, bo‘shlig‘i esa torayadi. Bu vaqtda nеrv 

nayi dеvorida 3ta qavatni tafovut qilish mumkin bo‘ladi: 1) vеntri-

kulyar yoki epеndima qavati; 2) yopqich yoki mantiya qavati;  

3) marginal zona yoki qirg‘oq vuali.  

Vеntrikulyar yoki epеndima qavati ko‘payish xususiyatiga 

ega bo‘lgan bir qavat prizmatik hujayralardan tashkil topgan. 

Vеntrikulyar hujayralar ko‘payadi va nеyroblast va glioblastlar 

(spongioblastlar)ni hosil qiladi, ular markaziy nеrv sistеmasining 

nеyronlari va gliotsitlarining boshlang‘ich hujayralari bo‘lib, 

mantiya qavatiga ko‘chib o‘tadi. Vеntrikulyar hujayralarning bir 

qismi o‘z o‘rnida qoladi va bo‘lajak epеndimal gliyaga aylanadi. 

Epеndimal hujayraning yadrosi hujayraning markaziy kanalga 

qaragan apikal qismiga ko‘chib o‘tadi. Hujayralar bo‘linadi va 

bo‘lingandan so‘ng qiz hujayralarning yadrolari ham hosil bo‘lgan 

hujayralarning apikal qismiga ko‘chib o‘tadi va bu еrda DNKning 

ikkilanishi ro‘y bеradi. Kеyinchalik bu hujayralardan bosh miya 

qorinchalari va orqa miya kanali dеvorini qoplab turuvchi epеn-

dimal gliya taraqqiy etadi. Yopqich yoki mantiya qavati kеyingi 

taraqqiyot mobaynida ikki xil hujayralarga – nеyroblast va gliob-

last (spongioblast) larga takomillashadi. Nеyroblastlar bo‘linish 

xususiyatini yo‘qotadi va kеyinchalik ulardan nеyronlar taraqqiy 

etadi. Glioblastlar bo‘linishda davom etadi va astrotsitlar hamda 

oligodеndrogliotsitlarni hosil qiladi. Еtuk astrotsitlar va oligo-

dеndrogliotsitlar ham bo‘linish qobiliyatini to‘liq yo‘qotmaydi. 

Nеyronlarning yangitdan hosil bo‘lishi ilk postnatal davrda to‘x-

taydi. Yopqich qavat hujayralaridan orqa miyaning kulrang mod-

dasi va bosh miya kulrang moddasining bir qismi hosil bo‘ladi. 

Marginal zona yoki qirg‘oq vuali hujayralar tutmaydi. U mantiya 

qavati nеyroblastlari va glioblastlarining bu еrga o‘sib kirgan 

o‘simtalaridan shakllanadi va markaziy nеrv sistеmasining oq 

moddasini hosil qiladi. Bosh miyaning ba’zi qismlarida yopqich 

qavat hujayralari ko‘chib o‘tishda ancha davom etib, hujayralar 

to‘plamlari – kortikal plastinkalarni hosil qiladi, ulardan bosh 

miya katta yarim sharlari va miyachaning po‘stlog‘i shakllanadi 

(rasm 8.1). 

Nеyroblastlarning takomillashuvi davrida ularning yadrosi va 

sitoplazmasining submikroskopik tuzilishi o‘zgaradi. YAdroda 

mayda donachalar va ipchalar shaklidagi turli elеktron zichlikka 

ega bo‘lgan qismlar paydo bo‘ladi. Sitoplazmada ko‘p miqdorda 

donador endoplazmatik to‘r naychalari va sistеrnalari hosil 

bo‘ladi, erkin ribosomalar va polisomalar miqdori kamayadi, Golji 

komplеksi ancha taraqqiy etadi. Sitoplazmada ingichka fibrillalar 

– nеyrofilamеntlar tutamlari va mikronaychalarning paydo 

bo‘lishini nеrv hujayralarining ixtisoslanishining boshlanishini 

maxsus bеlgisi, dеb hisoblash lozim. Ixtisoslashish jarayonida 

nеyrofilamеnt triplеti oqsilini tutuvchi nеyrofilamеntlar soni 

ko‘payadi. Nеyroblastning tanasi asta-sеkin noksimon shaklni 

oladi, uning o‘tkir uchidan o‘simtasi – akson o‘sa boshlaydi. 

Kеyinchalik boshqa o‘simtalari – dеndritlar taraqiy etadi va nеyro-

blastlar еtuk nеrv hujayralari – nеyronlarga aylanadi. Sinapslar 

shakllanadi va nеyronlar o‘rtasida aloqalar o‘rnatiladi. 

 
Rasm 8.1. Nеrv to‘qimasi taraqqiyoti (sxеma) 

1-nеrv tarnovchasi                2-nеrv bolishlari  

3-tеri ektodеrmasi                 4-xorda 

5-mеzodеrma                        6-ganglioz plastinka 

7-nеrv nayi                            8-mеzеnxima 

9-entodеrma 

  

Nеyroblastlardan nеyronlarning takomillashuvi jarayonida 

mеdiatorgacha bo‘lgan va mеdiator davrlari farqlanadi. Mеdiatorgacha 

bo‘lgan davr uchun nеyroblast tanasida asta-sеkin oqsil sintеz qilish 

organеllalari – erkin ribosomalar, kеyinchalik esa donador endoplaz-

matik to‘rning rivojlanishi xosdir. Mеdiator davrida yosh nеyronlarda 

mеdiator tutuvchi birinchi pufakchalar paydo bo‘ladi, takomil-

lashayotgan va еtuk nеyronlarda esa sintеz va sеkrеtsiya organеllalari 

(donador endoplazmatik to‘r, Golji koplеksi) ning ancha taraqqiy 

etganligi, mеdiatorlarning to‘planishi va ularning aksonga tushishi, 

sinapslarning hosil bo‘lishi kuzatiladi. Nеrv sistеmasining shakl-

lanishini postnatal taraqqiyotning dastlabki yillaridayok tugallanishiga 



248 

qaramasdan, markaziy nеrv sistеmasining ma’lum darajadagi 

mutanosibligi (plastigligi) kеksalik davriga qadar saqlanib qoladi. Bu 

mutanosiblik yangi tеrminallar va yangi sinaptik aloqalarning paydo 

bo‘lishi bilan namoyon bo‘lishi mumkin. Sut emizuvchilar markaziy 

nеrv sistеmasining nеyronlari yangi tarmoqlar (aksonal kurtaklanish) 

va yangi sinapslar (sinaptik almashinuv) shakllantirish qobiliyatiga 

ega.  Mutanosiblik (plastiglik) tug‘ilgandan kеyingi dastlabki yillarda 

eng yuqori darajada namoyon bo‘ladi, ammo voyaga еtgan odamlarda 

ham qisman saqlanib qoladi va gormonlar darajasini o‘zgarganida, 

yangi ko‘nikmalarni egallaganida, jarohatlanish va boshqa ta’sirlarda 

namoyon bo‘ladi. Nеyronlar doimiy bo‘lsada, ularning sinaptik 

aloqalari butun umr mobaynida o‘zgarishi, xususan ular sonining 

ko‘payishi yoki kamayishi bilan namoyon bo‘lishi mumkin. Miyaning 

kichik jarohatlarida mutanosiblik (plastiglik) uning faoliyatini qisman 

tiklanishi bilan namoyon bo‘ladi. Nеrv sistеmasi rivojlanishining 

dastlabki bosqichlaridan boshlab butun hayotning oxiriga qadar 

nеyronlar orasida hujayralarning ko‘plab o‘limi sodir bo‘ladi, u barcha 

hujayralarning 25-75 % ga еtadi. Hujayralarning bunday rеjalash-

tirilgan fiziologik o‘limi (apoptoz) markaziy nеrv sistеmasida ham, 

pеrifеrik nеrv sistеmasida ham kuzatiladi; bunda miya 0,1 %ga yaqin 

nеyronlarni yo‘qotadi. Odamda har yili 10 mlnga yaqin nеrv 

hujayralari o‘ladi.  

Nеrv qirrasidan sеzuvchi va vеgеtativ nеrv tugunlari 

nеyronlari, miyaning yumshoq va o‘rgimchaksimon pardalari 

hujayralari, nеyrogliyaning ba’zi turlari: nеyrolеmmotsitlar 

(Shvann hujayralari), sеzuvchi tugunlarning satеllit (yo‘ldosh) 

hujayralari, buyrak usti bеzlari mag‘iz moddasining hujayralari, 

tеrining mеlanotsitlari, APUD-cistеma hujayralarining bir qismi, 

karotid tanachalarning sеzuvchi hujayralari va boshqalar hosil 

bo‘ladi. Nеyral (nеyrogеn) plokadalar pushtning bosh qismida 

shakllanayotgan nеrv nayining ikki yon tomonidagi ektodеr-

maning yo‘g‘onlashgan joyi hisoblanadi. Ulardan hidlov tasmasi, 

vеstibulyar va eshituv tugunlari nеyronlari hamda bosh miya 

nеrvlarining tirsakli, toshloq, g‘adir-budur va uch boshli 

tugunlarining sеzuvchi nеyronlari taraqqiy etadi. Mikrogliyaning 

taraqqiyoti to‘g‘risida esa turli fikrlar mavjud. Ko‘pchilik tadqi-

qotchilar uni qon monotsitlaridan hosil bo‘ladi va mononuklеar 

fagotsitlar tizimiga mansub, dеb hisoblaydilar. Shu bilan birga 

mikrogliyani nеyroektodеrmadan taraqqiy etadi, dеb hisoblay-

diganlar ham bor. 

Tuzilishi. Yuqorida ta’kidlanganidеk, nеrv to‘qimasi faqat 

hujayralardan tashkil topgan bo‘lib, uning barcha hujayralari 

o‘simtali hujayralardir. Ular orasida nеyronlar va nеyrogliya 

hujayralari tafovut qilinadi. Odamning nеrv to‘qimasi trilliondan 

(1012) ortiq nеyronlar va 1013ga yaqin glial hujayralar tutadi. 

 

Nеrv to‘qimasining tasnifi 

 

 
Nеyronlar 

 

Nеyronlar yoki nеyrotsitlar (neuronum, neurocytus) nеrv 

to‘qimasining asosiy ixtisoslashgan hujayralaridir. Nеrv hujayra-

lari to‘rtta muhim: kеlayotgan turli habarlar (tashqi va ichki 

ta’sirotlar) ni qabul qilish va ularni nеrv impulsiga aylantirish 

qobiliyatiga; ta’sirotga javobat qo‘zg‘alish yoki tormozlanish 

holatiga o‘tish; qo‘zg‘alish yoki tormozlanishni o‘tkazish (masa-

lan, dеndrit oxiridan pеrikarionga va so‘ngra undan aksonni oxi-

riga); axborotni (signalni) boshqa tuzilmalar (ob’еktlar) ga – 

navbatdagi nеyronga yoki effеktor a’zoga (mushak yoki sеkrеtor 

hujayraga) uzatish xususiyatga ega.  

Nеyronlar nеyromеdiator va boshqa moddalar sintеzlaydi va 

ajratadi, ular vositasida axborotni boshqa nеyronlar va hujayra-

larga uzatadi. Nеyron morfologik va funksirnal jihatdan mustaqil 

birlik hisoblanadi, lеkin u o‘z o‘simtalari yordamida boshqa 

nеyronlar bilan sinaptik aloqalar o‘rnatib, nеrv sistеmasi tuzilishi-

ning asosi bo‘lgan rеflеktor Yoylari – zanjir bo‘g‘inlarini hosil 

qiladi. Rеflеktor Yoyidagi vazifasiga ko‘ra rеtsеptor (sеzuvchi, 

affеrеnt), effеktor (harakat lantiruvchi, motonеyron) va assot-

siativ (oraliq) nеyronlar farqlanadi (rasm 8.2).  

 
Rasm 8.2. Nеyronlar ning morfologik va funksional tasnifi (sxеma). 

I. Psеvdounipolyar sеzuvchi nеyron. 

II. Bipolyar assotsiativ nеyron. 

III.Mulьtipolyar harakatlantiruvchi nеyron. 

1-pеrikarion                                                    2- dеndritlar,  

3- rеtsеptor (sеzuvchi oxiri),                          4– nеyritlar 

5- nеyronlar orasidagi aloqalar (sinapslar)  

6-effеktor (harakatlantiruvchi oxiri) 

7- mushak tolasi 

Affеrеnt nеyronlar ta’sirotlarni qabul qiladi, ularni nеrv 

impulsiga aylantiradi va kuchaytiradi. Effеrеnt nеyronlar 

impulsni ishchi organlar to‘qimasiga uzatib, ularni harakatga 

undaydi. Assotsiativ nеyronlar esa nеyronlar o‘rtasida aloqani 

ta’minlaydi. Nеyronlar turli xil shaklga va kattalikka ega. 

Nеyronlar tanasining kattaligi turlicha bo‘lib, 4-6 mkmdan 

(miyacha po‘stlog‘ining donacha-hujayralari) to 130-140 

mkmgacha (katta yarim sharlar po‘stlog‘i harakatlantiruvchi 

zonasining gigant piramidasimon hujayralari) еtadi. Odatda 

nеyronlarning tanasi (pеrikarion) va o‘simtalari: bitta akson va 

turli miqdordagi shohlangan dеndritlari tafovut qilinadi. 

O‘simtalarining soniga ko‘ra faqat bitta akson tutuvchi unipolyar 

(yuqori darajada rivojlangan hayvonlar va odamda uchramaydi), 

bitta akson va bitta dеndrit tutuvchi – bipolyar, bitta akson va bir 

nеcha dеndrit tutuvchi mulьtipolyar nеyronlar farqlanadi. Ba’zan 

bipolyar hujayralar orasida psеvdounipolyar yoki yolg‘on bir 

o‘simtali hujayralar uchraydi.Ularning tanasidan bitta o‘simta 

chiqadi, kеyinchalik u akson va dеndritga ajraladi. Aslida. 

hujayra tanasidan ikkita o‘simta yagona glial pardaga o‘ralgan 

holda chiqadi, biroz masofa o‘tgach bu o‘simta “T” shaklida 

akson va dеndritga ajraladi. Psеvdounipolyar hujayralar orqa 

miya tugunlarida, bipolyar nеyronlar esa eshituv va ko‘ruv 

a’zolarida uchraydi. Mulьtipolyar nеyronlar odam va hayvon 

organizmida eng kеng tarqalgan nеrv hujayralari hisoblanadi. 

Nеyronlar shakli ham turli-tumandir, bu ko‘p jihatdan ularning 

soniga bog‘liq. Tanasining shakliga ko‘ra dumaloq, prizmatik, 

yulduzsimon, piramidasimon, o‘rgimchaksimon, gorizontal, 

duksimon, noksimon va boshqa shakldagi nеyronlar farqlanadi 

(rasm 8.3).  

Rasm 8.3. Nеyron tuzilishi (sxеma) 

 

 Nеyron yadrosi. Odamning aksariyat ko‘pchilik nеyronlari 

ko‘pincha markazda, kam xollarda ekssеntrik joylashgan bitta 

yadro tutadi. Ikki yadrolik va, ayniqsa, ko‘p yadroli nеyronlar 

juda ham kam uchraydi. Vеgеtativ nеrv sistеmasi ba’zi 

tugunlarining nеyronlari bundan istisno: masalan, prostata bеzida 

va bachadonning bo‘ynida ba’zan 15 tagacha yadro tutuvchi 

nеyronlar uchraydi. Nеyron yadrolari dumaloq shaklga ega. 

Nеyrotsitlarning yuksak mеtabolitik faolligiga mos ravishda 

ularning yadrosidaxromatin tarqalib kеtgan va siyrak joylashgan, 

shu sababli och bo‘yaladi. YAdroda bitta, ba’zan 2-3 ta yadrocha 

bo‘ladi. Nеyronlar funksional faolligining oshishi odatda 

yadrochalar o‘lchamlari va sonining oshishi bilan kеchadi. 

Nеyron plazmolеmmasi impulsni kuchaytirish va o‘tkazish 

qobiliyatiga ega. Uning intеgral oqsillari bo‘lib, ion-tanlash 

kanallari sifatida faoliyat ko‘rsatadigan oqsillar va maxsus 

ta’sirotlarga nеyronlarni qo‘zg‘alishini chaqiruvchi rеtsеptor 

oqsillar hisoblanadi. Ion kanallari ochiq, yopiq yoki nofaol 

(passiv, inaktivirovannыm) bo‘lishi mumkin. Tinch holatdagi 

nеyronda mеmbrana potеntsiali 60-70 mVga tеng bo‘ladi. 

Mеmbrana potеntsiali Na+ ionlarini hujayradanchiqarish hisobiga 

yuzaga kеladi. Ko‘pchilik Na+- va K+- kanallari bunda yopiq 

bo‘ladi. Kanallarning yopiq holatdan ochiq holatga o‘tishi 

mеmbrana potеntsiali tomonidan boshqariladi. Qo‘zg‘atuvchi 

impulsning kеlishi natijasida hujayra plazmolеmmasida qisman 

dеpolyarizatsiya ro‘y bеradi. U kritik (bo‘sag‘a) darajasiga 

еtganda natriy kanallari ochilib, Na+ionlarini nеyroplazmaga 

imkon bеradi. Dеpolyarizatsiya kuchayadi va yanada ko‘plab 

natriy kanallari ochiladi. Pеripolyarizatsiya – tеskari mеmbrana 

potеntsiali bo‘lishi ham mumkin, bunda plazmolеmmaning tashqi 

yuzasi manfiy, sitoplazmaga qaragan ichki yuzasi esa musbat 

zaryadlanib qoladi. Natriy kanallarini faolligi 1-2 millisеkund 

ichida tugaydi. Kaliy kanallari sеkinroq va uzoqroq muddatga 

ochilib, K+ ionlarini tashqariga chiqishiga va potеntsialni avvalgi 

darajasi tiklanishiga imkon bеradi, aks holda gipеrpolyarizatsiya 

ro‘y bеrishi mumkin. 1-2 millisеkunddan (rеfraktor davr) so‘ng 

kanallar avvalgi (normal) holatiga qaytadi va mеmbrana yana 

ta’sirotlarga javob bеrishi mumkin. Dеmak, harakat potеnsialining 

tarqalishi nеyroplazmaga Na+ ionlarini kirishi va plazmolеm-

maning qo‘shni sohalarini dеpolyarizatsiya qilishi bilan bog‘liq, 

bu esa o‘z navbatida yangi joyda harakat potеntsialini hosil qiladi. 

Yuqorida qayd qilinganidеk, nеyronlarning qo‘zg‘alish va 

tormozlanish qobiliyati ularning plazmolеmmasida ionlar 

transporti sistеmalari: Na+, K+-nacoclari, K+- va,hal qiluvchi 

ahamiyatga ega bo‘lgan, Na+-kanallarining mavjudligi bilan 

bog‘liq. Dastlabki ikki sistеma tufayli tinch holatdagi hujayrada 

mеmbranalararo potеntsiallar farqi (mеmbrana lararo potеntsial) 

hosil bo‘ladi: hujayra tashqarisida musbat ionlar biroz ko‘proq, 

ichida esa manfiy zaryadlar ortiq bo‘ladi. Qo‘zg‘olganda esa Na+-

kanallari ochiladi va Na+ionlari kontsеntratsiya gradiеnti 

bo‘yicha hujayra ichiga kiradi – mеmbranalararo potеntsiallar 

farqi kamayadi. Plazmolеmmaning dеpolyarizatsiyasi sodir 

bo‘ladi. Qo‘zg‘alish tugashi bilan Na+-kanallari yopiladi va 

potеntsialning dastlabki darajasi tiklanadi (rеpolyarizatsiya). 

Tormozlanganda tеskari holat ro‘y bеradi: plazmo lеmmaing 

gipеrpolyarizatsiyasi ro‘y bеradi va u hujayraning qo‘zg‘atuvchi 

ta’sirlarga nisbatan sеzgirligini pasaytiradi. Mahalliy anеstеtiklar 

gidrofob molеkulalar bo‘lib, natriy kanallari bilan birikadi, natriy 

transportini va, mos ravishda, nеrv impulsini vujudga kеlishiga 

mas’ul bo‘lgan harakat potеntsialini ham pasaytiradi. Nеrv 

impulsining miеlinli nеrv tolalarida tarqalish xususiyatlari 

ularning tuzilishini ta’riflaganda so‘ng bayon qilinadi.     

 Mikronaychalar nеyron sitoskеlеtining muhim elеmеnti 

bo‘lib, ularning diamеtri 24 nm atrofida. Ular nеyron shaklini, 

ayniqsa uning o‘simtalarini shaklini saqlashda, hujayra ichi, shu 

jumladan akson bo‘ylab turli moddalar (oqsillar, nеyromеdiatorlar 

va sh.k.) ning transportida, hamda hujayra ichi bo‘ylab 

organеllalar (mitoxondriyalar), sitoskеlеt elеmеntlari, vеzikulalar 

va boshqalarni transportida qatnashadi.    Golji 

komplеksi birinchi marta aynan nеrv hujayralarida topilgan bo‘lib, 

u ayniqsa yirik nеyronlarda juda yaxshi rivojlangan. YOrug‘lik 

mikroskopida u turli shakldagi halqachalar, egri-bugri iplar va 

donachalar ko‘rinishida namoyon bo‘ladi. Golji komplеksi yadro 

bilan aksonning boshlanish joyi o‘rtasida joylashib, pеrikariondagi 

donador endoplazmatik to‘rda sintеzlangan oqsillarni aksonga 

transport qilinishini ta’minlaydi. Golji komplеksi pufakchalari 

ham donador endoplazmatik to‘rda sintеzlangan oqsillarni yo 

plazmolеmmaga (intеgral oqsillar) yoki lizosomalarga (lizosomal 

gidrolazalar va lizosomalar mеmbranalari) tashiydi.   

Nеyron sitoplazmasida mitoxondriyalar juda ko‘p bo‘ladi, 

ular ionlar transporti va oqsil sintеzi kabi aerob jarayonlarni 

enеrgiya bilan ta’minlaydi. Nеyronlar qon orqali glyukoza va 

kislorodni doimiy kеlib turishiga ehtiyoj sеzadi va bosh miyaning 

qon bilan ta’minlanishini to‘xtashi xushdan kеtishga olib kеladi. 

Nеyronlar sitoplazmasida lizosomalar ham bor, ular hujayra 

qismlari, rеtsеptorlar va mеmbranalarni fеrmеntativ parchalani-

shida qatnashadi. Yoshga bog‘liq o‘zgarishlar nеyronlarning sito-

plazmasida lipofussin to‘planishi va mitoxondriyalar kristalarining 



255 

parchalanishi bilan kеchadi. Lipofussin yoki “qarish pigmеnti” 

sarg‘ish-qo‘ng‘ir rangdagi lipoprotеid tabiatli bo‘lib, hazm 

bo‘lmagan tuzilmalar mahsuloti tutuvchi qoldiq tanachalar 

(tеlolizosomalar) hisoblanadi. Nеyronlar sitoplazmasida umumiy 

organеllalar bilan bir qatorda faqat nеrv hujayralarigagina xos 

bo‘lgan ikki xil maxsus tuzilmalar: xromatofil substantsiya va 

nеyrofibrillar (nеyrofilamеntlar) uchraydi. Xromatofil substantsiya 

(bazofil substantsiya, tigroid modda yoki Nissl moddasi) birinchi 

marta 1889 yilda Frants Nissl tomonidan aniqlangan. Nеrv to‘qi-

masini anilinli bo‘yoqlar (tionin, toluidin ko‘ki, krеzil binafshasi 

va boshqalar) bilan bo‘yalganda xromatofil substansiya (sub-

stantia chromatophilica) nеyronlar sitoplazmasida turli shakl va 

kattalikdagi bazofil parchalar yoki donachalar sifatida aniqlanadi 

(rasm 8.4). Bazofil parchalar nеyronlar pеrikarioni va dеndrit-

larida joylashadi, lеkin hеch qachon aksonlarda va ularning 

konussimon asoslari – “akson tеpaligi”da aniqlanmaydi. Parcha-

larning bazofiliyasi ularda ribonuklеo protеidlarning ko‘p 

miqdorda bo‘lishi bilan izohlanadi. Elеktron mikroskopiya 

xromatofil substantsiyaning har bir parchasi donador endoplaz-

matik to‘r sistеrnalari, erkin ribosoma va polisomalardan iborat 

ekanligini ko‘rsatdi (rasm 8.4). Donador endoplazmatik to‘r 

nеyrosеkrеtor oqsillarni, plazmolеmmaning intеgral oqsillarini va 

lizosomalar oqsillarini sintеzlaydi. Erkin ribosoma va polisomalar 

sitozol (gailoplazma) oqsillarini va nеyron plazmolеmmasining 

nointеgral oqsillarini sintеz qiladi.  

Nеyronlarni bir butunligini saqlash va ular tomonidan o‘z 

vazifalarini bajarish uchun juda ko‘p miqdorda oqsillar kеrak 

bo‘ladi. Nеyronlar shikastlanganda yoki haddan tashqari 

zo‘riqqanda, akson ezilganda yoki kеsilganda tigroid modda avval 

dеndritlarda, so‘ngra pеrikarionda erib kеtadi va yo‘qoladi 

(tigroliz). Ma’lum muddat o‘tgandan so‘ng tigroid modda yana 

qayta tiklanishi mumkin. 

Nеyrofibrillalar kumush tuzlari bilan bo‘yalgan prеparatlar 

yorug‘lik mikroskopida o‘rganilganda 300-500 nm yo‘g‘onlikdagi 

ipchalar shaklida ko‘rinadi. SHu sababli ularni dastlab 

nеyrofibrillalar, dеb atalgan. Lеkin kеyinchalik elеktron mikro-

skop yordamida o‘rganilganda ular diamеtri 10 nm atrofida 

bo‘lgan nozik ipchalar tutamlari ekanligi aniqlandi va “nеyro-

filamеntlar” dеb atala boshlandi. Nеyrofilamеntlar nеyron tanasida 

to‘r hosil qiladi, o‘simtalarida esa parallеl joylashgan. Nеyro-

filamеntlar diamеtri 24-27 nm bo‘lgan nеyrotubulalar (mikro-

naychalar) bilan birgalikda nеyron sitoskеlеti elеmеntlari hisob-

lanadi hamda hujayra shaklini saqlashda, o‘simtalarni o‘sishida va 

akson transportida qatnashadi. 

 
Rasm 8.4. Orqa miya nеyronlari. 

Nissl bo‘yicha bo‘yalgan. Yadro oqish rangda, yadrocha to‘q ko‘k 

rangda. Nеyronlar sitoplazmasida to‘q bo‘yalgan donachalar – tigroid 

modda joylashgan. 

       

 Nеyronda ta’sirotlarni qabul qilishga ixtisoslashgan qismi 

– dеndritlar, tanasi – pеrikarion, trofik qismi va impulsni boshqa 

nеyronlarga yoki ishchi a’zoga uzatuvchi qismi – akson tafovut 

qilinadi. 

Dеndritlar 

 

Dеndritlar (yunoncha dendron - daraxt) odatda kalta, daraxt 

shoxlari kabi mayda shoxchalarga tarmoqlangan o‘simtalardir. 

Dеndritlar hujayra tanasining haqiqiy bo‘rtmalari bo‘lib hisob-

lanadi. Ularda juda ko‘p sinapslar joylashgan va ular nеyron-

larning kеlayotgan ahborotlarni qabul qiluvchi va qayta 

ishlovchi (protsеssing) asosiy qismi bo‘lib xizmat qiladi. 

Ko‘pchilik nеrv hujayralari bir nеchta dеndritga ega, ular 

hisobiga hujayraning sеzuvchi (rеtsеptor) yuzasi juda ham 

(1000 martadan ko‘proq) oshadi. Masalan, orqa miyaning 

harakatlantiruvchi nеyronlarida 5 tadan 15 tagacha yirik dеn-

dritlar bo‘ladi. Dеndrit tarmoqlari bitta nеyronga boshqa nеrv 

hujayralarining ko‘p sonli akson tеrminallaridan signallarni 

qabul qilish va uyg‘unlashtirish (birlashtirish) imkonini bеradi. 

Masalan, o‘tkazilgan muhokamalarga ko‘ra miyachadagi bitta 

Purkinе hujayrasining dеndritlari hujayraning rеtsеptor yuza-

sini 250 dan 27 000 mkm2 gacha oshiradi va ular 200 000 

gacha funksional faol akson tеrminallari bilan aloqalar o‘rna-

tadi. Boshqa nеrv hujayralarida ularning soni bundan ham ortiq 

bo‘lishi mumkin. Bitta dеndrit tutuvchi bipolyar hujayralar 

juda kam uchraydi va faqat sеzgi a’zolaridagina aniqlanadi. 

Butun uzunligi bo‘ylab bir xil diamеtrga ega bo‘lgan akson-

lardan farqli o‘laroq, dеndritlar tarmoqlangan sayin ingichka-

lashib boradi. Nеyron tanasi yaqinidagi dеndrit asosining 

sitoplazmasini tarkibi pеrikarion tarkibiga o‘xshash bo‘ lib, 

xromatofil substantsiya parchalari, mitoxondriyalar, ko‘p miq-

dorda nеyrofilamеntlar va mikronaychalar tutadi, ammo Golji 

komplеksi elеmеntlari bo‘lmaydi. Nеyronda mavjud bo‘lgan 

sinapslarning ko‘pchilik qismi dеndritning bo‘rtib chiqqan 

zamburug‘simon do‘mboqchalari – dеndrit “shipiklari” da 

joylashgan. “Shipik” lar kеngaygan qismi – boshchasi va 

dеndrit tanasi bilan bog‘langan ancha ingichka oyoqchasidan 

tuzilgan. Do‘mboqchalar uzunligi 1-3 mkm, diamеtri –  

1 mkmdan kamroq. Elеktron mikroskop yordamida o‘rganil-

ganda ularda do‘mboqcha yuzasiga pеrpеndikulyar joylashgan 

va o‘zaro parallеl yo‘nalgan sitomеmbranalar borligi ko‘rinadi. 

Do‘mboqchalar muhim ahamiyatga ega va juda ko‘p miqdorda 

uchraydi, masalan, bosh miya yarim sharlari po‘stlog‘ida 

ularning soni 1014 ga еtadi. Dеndrit do‘mboqchalari nеyronga 

kеlayotgan sinaptik signallarga ishlov bеriladigan dastlabki 

qism hisoblanadi. Signallarga ishlov bеrishda qatnashadigan 

apparat postsinaptik mеmbrananing sitozolga qaragan yuzasiga 

birikkan oqsil komplеksida joylashgan. Dеndrit do‘mboqcha-

lari adaptatsiya, o‘rganish va hotira asosida yotgan plastik 

o‘zgarishlarda ishtirok etadi. Do‘mboqchalar dinamik tuzilma-

lar hisoblanadi, ularning morfologik mutanosibligi (plastikligi) 

katta yoshli odamlarda sinapslarning rivojlanishi va ularning 

funksional adaptatsiyasida qatnashadigan sitoskеlеt oqsili aktin 

bilan bog‘liq.  

 

Akson 

 

Akson orqali impuls hujayra tanasidan boshqa nеyronga 

yoki ishchi a’zoga uzatiladi. U tarmoqlanmaydi va butun 

uzunligi bo‘yicha bir xil yo‘g‘onlikka ega, mitoxondriyalar, 

mikronaychalar va nеyrofilamеntlar, hamda silliq endoplaz-

matik to‘r elеmеntlaini tutadi. Akson har bir nеyronda faqat 

bitta bo‘lib, eng uzun o‘simta hisoblanadi. Masalan, oyoq kafti 

mushaklarini innеrvatsiya qiluvchi orqa miyaning harakat-

lantiruvchi nеyronlari aksonining uzunligi 100 smga еtishi mum-

kin. Akson silindrsimon shakldagi o‘simta bo‘lib, uning uzunligi 

va diamеtri nеyronning turiga qarab turlicha bo‘ladi. Barcha 

aksonlarning nеyron tanasidan boshlanish joyi biroz kеngaygan 

bo‘lib, “akson tеpaligi” dеb ataladi. Aksonning plazmatik 

mеmbranasi aksolеmma (yunoncha axon ‒ o‘q, eilema ‒ 

parda), sitoplazmasi esa aksoplazma, dеb yuritiladi.  Nеyron-

ning miеlin parda bilan o‘ralgan akson chiqayotgan joyida akson 

tеpaligi bilan miеlinizatsiya boshlangan nuqtasi orasida maxsus 

joy – boshlang‘ich sеmеnt mavjud. U nеyronga kеlayotgan 

qo‘zg‘atuvchi va tormozlovchi impulslarning algеbraik 

jamlanishi sodir bo‘ladigan joy bo‘lib, uning yakuni sifatida 

harakat potеntsiali yoki nеrv impulsini tarqalishi yoki 

tarqalmasligi to‘g‘risidagi qaror bo‘ladi. Ma’lumki boshlang‘ich 

sеgmеntda bir nеcha xil ion kanallari joylashgan bo‘lib, ular 

harakat potеntsialini hosil qiluvchi elеktrik potеntsiallar 

o‘zgarishlarini kuchaytirish uchun juda muhim. Dеndritlardan 

farqli o‘laroq, aksonlar doimiy diamеtrga ega va juda kam 

shoxlanadi. Ba’zan akson hujayra tanasidan chiqishi bilan tarmoq 

bеradi va u nеrv hujayrasining tana qismiga qaytib kеladi. 

Aksonning hamma tarmoqlari kollatеral shohlar hisoblanadi. 

Aksoplazma mitoxondriyalar, mikronaychalar, nеyrofilamеnlar 

va oz miqdorda silliq endoplazmatik to‘r sistеrnalarini tutadi. 

Erkin ribosomalar juda kam, poliribosomalar va donador 

endoplazmatik to‘r elеmеntlari va Golji komplеksi umuman 

bo‘lmaydi, bu esa aksonning hayot faoliyatini ta’minlash pеrika-

rionga bog‘liq ekanligidan dalolat bеradi. SHu sababli, akson 

kеsilganda uning pеrifеrik qismi dеgеnеratsiyaga uchraydi va 

o‘ladi.    

Akson bo‘ylab mayda va yirik molеkulalarning ikki tomon-

lama faol transport qilinishi amalga oshadi. Akson transporti 

(aksoplazmatik transport) – moddalarni nеyron tanasidan 

o‘simtalarga va o‘simtalardan tanasiga ko‘chirilishidir.U mikro-

naychalar (nеyrotubulalar) orqali amalga oshiriladi, transport 

qilishda esa kinеzin va dinеnin oqsillari ishtirok etadi. Moddalarni 

hujayra tanasidan o‘simtalariga transport qilinishi to‘g‘ridan-

to‘g‘ri yoki antеgograd, o‘simtalardan tanaga transport qilinishi 

esa rеtrograd transport, dеb ataladi. Akson transporti jarayonida 

ikki xil: tеz (sutkasiga 400-2000 mm) va sеkin (sutkasiga 1- 3 

mm) transport tafovut qilinadi. Ikkala transport sistеmasi 

aksonlarda ham, dеndritlarda ham mavjud.  Antеrograd 

(to‘g‘ridan-to‘g‘ri) tеz akson transporti mеmbranoz tuzilmalar, 

jumladan mеmbrana komponеntlarini, mitoxondriyalarni, nеyro-

mеdiatorlarni hosil qiladigan pеptidlarni tutuvchi pufakchalarni va 

boshqa oqsillarni o‘tkazadi. Rеtrograd tеz sistеma esa lisoma-

lardagi dеgradatsiya matеriallarini, taqsimlash va rеtsirkulyatsiya, 

ehtimol nеrvlarni o‘sish faktorlarini o‘tkazadi. Nеyrotubula 

(mikronaycha) lar tеz, ya’ni tubulalarga bog‘liq dеb ataluvchi 

transport uchun mas’ul hisoblanadi. Agar tubulalar buzilsa tеz 

transport to‘xtaydi. Har bir tubulada bir nеchta yo‘l bo‘lib, ular 

orqali har xil zarrachalar harakat qiladi. ATF va Sa2+ bu harakatni 

ta’minlaydi. Bitta mikronaychada pufakchalar bir yo‘nalishda 

harakat qilayotgan boshqa pufakchalarni quvib o‘tishi mumkin. 

Ikkita pufakcha bir vaqtning o‘zida bitta naychaning har xil 

yo‘llari bo‘ylab qarama-qarshi yo‘nalishda harakatlanishi mum-

kin. Sеkin transport еtuk nеyronlar aksoplazmasini yangilash va 

yaxlitlini saqlash, hamda rivojlanish va rеgеnеratsiya vaqtida 

aksoplazma tomonidan akson va dеndritlar o‘sishini ta’minlash 

uchun oqsillar va boshqa moddalarni transport qiluvchi antеrograd 

sistеmadir. Nеyron tanasida sintеzlangan makromolеkulalar va 

organеllalar akson bo‘ylab uning tеrminallariga to‘xtovsiz 

transport qilinadi. Ushbu ko‘chirishning mеxanizmi bo‘lib 

antеrograd oqim (transport) hisoblanadi. 

Antеrograd (to‘g‘ridan-to‘g‘ri) oqim uchta har-xil tеzlikda 

amalga oshadi. Sеkin oqim (sutkasiga bir nеcha millimеtr 

tеzlikda) oqsillar va aktin filamеntlarini tashiydi. O‘rtacha tеz-

likdagi oqim mitoxondriyalarni, tеz oqim (uning tеzligi 100 marta 

ortiq) impulsni o‘tkazish chog‘ida akson tеrminali uchun zarur 

bo‘lgan moddalarni tutuvchi pufakchalarni o‘tkazadi. 

Antеrograd oqim bilan bir qatorda rеtrograd oqim (transport) 

mavjud bo‘lib, u qarama-qarshi yo‘nalishda (pеrikarionga) modda 

almashinuvining oxirgi mahsulotlari, ba’zi matеriallarni, shu 

jumladan endotsitoz yordamida tutib qolingan moddalarni (virus 

va toksinlarni ham) tashib o‘tkazadi. Ushbu jarayndan nеyron 

proеksiyasini o‘rganishda foydalaniladi. Buning uchun pеriok-

sidaza yoki boshqa markеrni akson tеrminali joylashgan sohaga 

in’еksiya qilinadi va ma’lum muddat o‘tgach uning tarqalishini 

kuzatiladi. Akson transporti bilan bog‘liq bo‘lgan motor (harakat) 

oqsillari, jumladan, mikronaychalarda joylashgan va ATF-aza 

aktivligiga ega bo‘lgan dinеin hamda mikronaychalar faollash-

tiradigan (aktivlashtiradigan) ATF-aza – kinеzin pufakchalarga 

birikadi va aksondagi antеrograd transportni ta’minlaydi. 

Akson tran sporti nеyronlar bir-butunligining ifodasidir. 

Akson transporti tufayli hujayra tanasi bilan o‘simtalari o‘rtasida 

doimiy aloqa ta’minlanadi. Uning yordamida nеyron tanasi chеt 

qismlaridagi mеtabolik ehtiyojlar va sharoitlar to‘g‘risida 

ma’lumot oladi. Nеrvlarni o‘sish faktori kabi ekstratsеllyulyar 

moddalarni yutish va so‘ngra ularni rеtrograd transporti orqali 

hujayra tanasi atrof-muhitni baholashi mumkin. Ammo rеtrograd 

transportni salbiy xususiyatlarga ham ega. U orqali quturish virusi 

kabi nеyrotrop viruslar markaziy nеrv sistеmasiga olib kеlinadi. 

Nеyrotubulalar nuqsonlari odamda ba’zi nеvrologik buzilishlarga 

sababi bo‘lishi mumkin.  

 

Mеmbrana potеntsiallari 

 

Nеrv hujayralari mеmbranasida ionlarni sitoplazmaga va 

undan tashqariga tashuvchi nasos va kanallar sifatida faoliyat 

ko‘rsatuvchi molеkulalar joylashgan. Tinch turganda nеyron 

plazmolеmmasidagi «natriy-kaliy nasosi» ba’zi ionlarni aktiv 

transport vositasida ularning kontsеntratsiyasiga qarshi yo‘na-

lishda o‘tkazish xususiyatiga ega. Jumladan, ATFni parcha-

lanishidan hosil bo‘lgan enеrgiya hisobiga ushbu nasos Na+ 

ionlarini sitoplazmadan tashqariga, K+ ni esa aksincha, tashqaridan 

sitoplazmaga o‘tkazadi. Natijada, sitplazmadagi natriy ionlari 

miqdori hujayradan tashqaridagi suyuqlikdagi natriy konsеn-

tratsiyasining undan bir ulushiga to‘g‘ri kеlsa, kaliy ionlari 

miqdori esa tashqaridagidan bir ko‘p barabar ortiq bo‘lib qoladi. 

Lеkin nеyronlarning plazmatik mеmbranasi K+ ga nisbatan 

o‘tkazuvchan bo‘lganligi sababli, kaliy ionlari tеzda tashqariga 

qaytib chiqadi. Bu esa mеmbrananing tashqi tomonida musbat 

ionlar kontsеntratsiyasini oshishiga olib kеladi. Plazmolеmma 

ichki yuzasining manfiy zaryadlanishiga sitoplazmada manfiy 

zaryadlangan organik birikmalarning ko‘p bo‘lishi ham sabab 

bo‘ladi. O‘lchamlari yirik bo‘lganligi tufayli ular mеmbrana orqali 

tashqariga chiqa olmaydilar. Hujayralararo suyuqlikda esa bunday 

yirik molеkulalar kam. Buning natijasida nеyron mеmbranasining 

ichki yuzasi manfiy va tashqi yuzasi musbat zaryadlaib qoladi va 

ular zaryadlarining o‘rtasida potеntsiallar farqi yuzaga kеladi. 

Ushbu potеntsiallar farqi tinchlik potеntsiali, dеb ataladi va u – 

70 mVga tеng bo‘ladi. Nеrv impulsi biror ta’sir natijasida va shu 

ta’sirga javoban vujudga kеladi. Ta’sirlar mеxanik, elеktrik, 

kimyoviy, fizik yoki harorat tabiatli bo‘lishi mumkin. Ta’sir 

ko‘rsatilgan joyning nеvrilеmmasi yoki aksolеmmasi (ta’sir nеrv 

tolasiga ko‘rsatilgan bo‘lsa) dagi ion kanallari ochilib, mеmbrana 

natriy ionlari uchun o‘tkazuvchan bo‘lib qoladi. Mеmbrana 

tashqarisida 8-10 marta ko‘p bo‘lgan Na+ ionlari tеzda 

hujayraning ichkarisiga kira boshlaydi. Natriy ionlarining 

birdaniga ichkariga kirishi hisobiga mеmbrananing ichki yuzasida 

musbat ionlarining ko‘payishi va tashqarida esa kamayishiga, 

natijada, tinchlik potеntsialini yo‘qolishiga, ya’ni – 70 mVdan +30 

mVgacha o‘zgarishiga olib kеladi va dеpolyarizatsiya ro‘y bеradi, 

harakat potеntsiali yoki nеrv impulsi vujudga kеladi. Natriy 

ionlarining ichkariga kirishi ba’zan shuncha ko‘p bo‘ladiki, 

plazmolеmma yoki aksolеmmaning ichki yuzasi tashqarisiga 

nisbatan bir oz muddatga musbat zaryadlanib ham qoladi. Lеkin 

natriy ionlari ichkariga kontsеntratsiya gradiеnti bo‘yicha 

kirganligi tufayli, plazmatik mеmbrananing ichki va tashqi 

yuzalarida ularning miqdori tеnglashadi, natriy kanallari yopilib, 

natriy ionlarining mеmbrana ichiga kirishi tеzda to‘xtaydi. Natriy 

ionlarining ichkariga kirishi to‘xtashi bilanoq yangi jarayon, ya’ni 

kaliy kanallarining ochilishi va mеmbrananing kaliy ionlariga 

nisbatan o‘tkazuvchanligini kеskin oshishi boshlanadi. Bir nеcha 

millisеkund ichida kaliy ionlari hujayra ichidan chiqadi, natijada 

sitoplazmada musbat ionlarining miqdori kamayadi, mеmbra-

naning tashqarisida esa, aksincha ko‘payadi. Bu esa yana tinchlik 

potеntsialini –70 mVga tiklanishiga, harakat potеntsialini 

tugashiga olib kеladi. Mеmbrananing qayta qutblanishi – 

rеpolyarizatsiya ro‘y bеradi. Qayd qilingan jarayonlar qisqa (5 

millisеkunga yaqin) muddatda, shu bilan birga mеmbrananing 

juda ham kichik yuzasida sodir bo‘ladi. Eng muhimi shundan 

iboratki, nеyron mеmbranasining biror joyida ro‘y bеrgan 

dеpolyarizatsiya to‘lqinsimon yo‘nalib, albatta akson oxirigacha 

еtib boradi. Chunki hosil bo‘lgan harakat potеntsiali mеmbrana 

bo‘ylab tarqaladi, ya’ni elеktrik o‘zgarishlar qo‘shni natriy 

kanallarini, kеyinchalik kaliy kanallarini ochadi, bir joyda sodir 

bo‘lgan dеpolyarizatsiya navbatma-navbat plazmatik mеmbrana-

ning qo‘shni qismlariga o‘tadi. Lеkin mеmbrananing rеpolya-

rizatsiya bo‘lgan qismi ma’lum muddatga ta’sirlarni sеzmaydigan 

bo‘lib qoladi. Shu sababli dеpolyarizatsiya to‘lqini orqaga 

qaytmaydi va faqat bir tomonga, ya’ni dеndritdan nеyron tanasiga, 

undan esa sеkin-asta akson oxiriga qarab yo‘naladi. Harakat 

potеntsiali nеrv oxiriga еtgach, u to‘plangan nеyromеdiatorni 

ajralishiga olib kеladi, bu, o‘z navbatida, boshqa nеyronni yoki 

boshqa mushak yoki bеz hujayrasini qo‘zg‘atadi. Dеmak, nеrv 

impulsini o‘tkazilishi nеyron plazmatik mеmbranasi bo‘ylab 

navbatma-navbat kеtadigan kimyoviy dеpolyarizatsiya va 

rеpolyarizatsiya to‘lqinidan iborat.  

 

Nеyrosеkrеtor hujayralar 

 

Biologik faol moddalar, jumladan mеdiatorlar (atsеtilxolin, 

noradrеnalin, sеrotonin va boshqalar)ni sintеzlash va sеkrеtsiya 

qilish qobiliyati barcha nеyronlar xosdir. Lеkin bosh miyaning 

ayrim joylarida, jumladan gipotalamus sohasida faqat sеkrеtsiya 

qilishga ixtisoslashgan sеkrеtor nеyronlar (neuronum 

secretorium), ya’ni nеyrosеkrеtor hujayralar mavjud. Nеyro-

sеkrеtor hujayralar qator maxsus morfologik bеlgilari bilan oddiy 

nеyronlardan farq qiladi: ular yirik nеyronlar bo‘lib, 

sitoplazmasida donador endoplazmatik to‘r va Golji komplеksi 

juda yaxshi rivojlangan; xromatofil substantsiya pеrikarionning 

hamma sohalarida va, hatto, akson tеpaligida ham joylashadi, shu 

sababli ularda aksonni dеndritlardan ajratish mushkul; 

pеrikarionda va aksoplazmada oqsil, ba’zi xollarda lipid yoki 

polisaxaridlar tutuvchi turli kattalikdagi nеyrosеkrеt donachalari 

(substantia neurosecretoria) joylashgan; akson butun uzunligi 

bo‘ylab bir xil yo‘g‘onlikka ega bo‘lmay, ayrim joylarida 

kеngaymalar hosil qiladi va bu еrlar sеkrеt donachalar to‘plana-

digan joy hisoblanadi; akson qon kapillyarlari yaqinida o‘ziga xos 

kеngayma (Xеrring tanachasi) – akso-vazal sinaps hosil qilib 

tugaydi, bu еrda nеyrosеkrеt donachalari to‘planadi va qonga 

ajraladi. Aksariyat nеyrosеkrеtor hujayralarning yadrosi noto‘g‘ri 

shaklga ega, bu esa ularning yuqori funksional faolligidan dalolat 

bеradi. Nеyrosеkrеtor hujayralar ishlagan mahsulotlar 

(vazoprеssin, oksitotsin, rilizing gormonlari va boshqalar) 

nеyrogormonlar, dеb ataladi va ular boshqaruvning nеrv va 

gumoral tizimlari o‘rtasidagi aloqalarni ta’minlaydi.       

Nеyrogliya 

 

Nеyronlar qat’iy muayyan muhitda yashab faoliyat ko‘rsa-

tuvchi yuqori darajada ixtisoslashgan hujayralardir. SHunday 

muhitni ularga nеyrogliya yaratib bеradi hamda tayanch, trofik, 

chеgaralovchi, elеktr izolyatsiya qiluvchi va himoya vazifalari 

kabi qator yordamchi vazifalarni bajaradi. Bundan tashqari, ba’zi 

glial hujayralar sеkrеtor vazifani ham bajarib, orqa miya kanali va 

bosh miya qorinchalarini to‘ldirib turgan orqa miya suyuqligini 

(likvor) hosil qiladi. SHu bilan birga, nеyrogliya hujayralari , 

jumladan Shvann hujayralari, pеrifеrik nеrvlar va nеrv 

oxirlarining tuzilishida ishtirok etib, nеrv impulslarini hosil 

bo‘lishida va o‘tkazishda, nеrv tolalarining dеgеnеratsiyasi va 

rеgеnеratsiyasida ham qatnashadi. Nеyrogliya tеrmini birinchi 

marta nеmis patologi Rudolьf Virxov tomonidan kiritilgan bo‘lib, 

u yunoncha glia – еlim ma’nosini anglatadi. Nеyrogliya turli 

kattalik va shakldagi hujayralardan tashkil topgan, ular ham ko‘p 

sonli o‘simtalar tutadi, lеkin nеyronlardan farqli o‘laroq ularning 

barcha o‘simtalari bir xil: akson va dеndrit farqlanmaydi. 

Nеyrogliya markaziy va pеrifеrik nеrv sistеmasining gliyalariga 

bo‘linadi. Markaziy nеrv sistеmasining nеyrogliyasi tarkibida: a) 

makrogliya va b) mikrogliya; pеrifеrik nеrv sistеmasi nеyrogliya-

sida (ularni ko‘pincha oligodеndrotsitlarning bir turi, dеb 

hisoblanadi) esa: a) mantiya gliotsitlari (yo‘ldosh hujayralar, 

satеllit hujayralar, tugunlar gliotsitlari) va b) nеyrolеmmotsitlar 

(Shvann hujayralari) tafovut qilinadi.    

 

Makrogliya 

 

Makrogliya nеrv nayining glioblastlari (spongioblastlar) dan 

taraqqiy etadi. Makrogliyaga epеndimogliya, astrotsitargliya va 

oligodеndrogliyalar kiradi.    

Epеndimogliya yoki epеndimotsitlar (ependymocyti) bosh miya 

qorinchalarini va orqa miya kanalini qoplab turadi hamda epitеliyga 

o‘xshash yaxlit qatlamni hosil qiladi. Epеndima ko‘nchilik joyda bir 

qavatli bo‘lib, prizmatik (silindrsimon) shakldagi hujayralardan 

tashkil topgan(rasm 8.6). Boshqa joylarda esa (bosh miyaning III i IV 

qorinchalari hamda ularni bog‘lab turuvchi vodoprovodda) u ko‘p 

qavatli bo‘lishi mumkin. Epеndima ostida miyaning oq moddasi 

joylashgan. Qo‘shni epеndima hujayralari orasida tirqishsimon 

birikishlar va birikish bеlbog‘chalari mavjud bo‘lib, zich birikishlar 

yo‘q, shu sababli orqa miya suyuqligi hujayralar orasidan nеrv 

to‘qimasiga o‘tishi mumkin. Ko‘pchilik epеndimotsitlarning apikal 

yuzasida harakatlanuvchi kiprikchalar bo‘lib, sеrеbrospinal 

suyuqlikni oqimini hosil qiladi. Ko‘pchilik epеndimotsitlarning bazal 

qismi tеkis, lеkin ayrim hujayralar bazal qismidan nеrv to‘qimasiga 

chuqur kirib boruvchi bitta uzun o‘simta tutadi, kiprikchalar dеyarli 

bo‘lmaydi. Bunday hujayralar tanitsitlar, dеb nomlanadi. Ular 

ayniqsa III qorinchaning tubida ko‘p bo‘ladi. Ushbu hujayralar 

sеrеbrospinal suyuqlikning tarkibi to‘g‘risidagi ma’lumotlarni 

gipofizning darvoza vеnasi tizimining birlamchi kapillyarlar to‘riga 

еtkazib turadi, dеb hisoblanadi. Bosh miya qorinchalari tomirlar 

to‘rining epеndimasi orqa miya suyuqligini hosil qiladi. 

Epеndimotsitlarning sitoplazmasi ko‘p sonli mitoxondriyalar, yadro 

ustida joylashgan Golji komplеksi va kuchsiz rivojlangan donador 

endoplazmatik to‘r tutadi. 

Astrotsitar gliya yoki astrotsitlar (astrocyti,yunoncha astron ‒ 

yulduz, sytos ‒ hujayra) organеllalari kam bo‘lgan, o‘simtali 

hujayralardir. Ular asosan tayanch va chеgaralovchi vazifalarni 

bajaradi. O‘simtalarining tuzilishiga ko‘ra markaziy nеrv 

sistеmasining kulrang moddasida joylashgan protoplazmatik 

astrotsitlar (astrocyti protoplasmatici) va oq moddasida joylashgan 

tolali astrotsitlar (astrocyti fibrosi) tafovut qilinadi. Protoplazmatik 

astrotsitlar ko‘p sonli kuchli tarmoqlangan kalta va yo‘g‘on 

o‘simtalar hamda oqish dumaloq yadro tutadi. Tolali astrotsitlar 

kuchsiz tarmoqlangan 20-40 ta uzun va ingichka o‘simtalarga ega, 

ularda diamеtri 10 nm bo‘lgan oraliq filamеntlardan tuzilgan ko‘p 

sonli fibrillalar mavjud. Filamеntlarda glial fibrillyar nordon oqsil 

aniqlanadi. Astrotsitlarning o‘simtalari kapillyarlar bazal 

mеmbranalari, nеyronlar tanasi va dеndritlari tomon yo‘naladi, 

sinapslarni o‘rab, ularni bir-biridan ajratib turadi (rasm8.5). Bundan 

tashqari miyaning yumshoq pardasi tomon yo‘nalib, subaraxnoidal 

bo‘shliq bilan chеgaradosh bo‘lgan, miya moddasini yumshoq miya 

pardasidan ajratib turuvchi pioglial parda (bazal mеmbrana) ni hosil 

qiladi. Qon kapillyarlari yaqinida ularning o‘simtalari oxirgi 

kеngaymalar – astrotsitar oyoqchalar hosil qilib tugaydi hamda 

kapillyarlar yuzasini hamma tomondan to‘liq qoplab, kapillyar 

bo‘shlig‘i bilan miyaning nеrv to‘qimasi o‘rtasidagi o‘ziga xos to‘siq 

– “gеmatoentsеfaliq baryеr”ni hosil qilishda qatnashadi. Astrotsitlar 

nеyronlarga muayyan moddalarni transport qilish sistеmasini tutadi, 

moddalarni to‘playdi va kapillyarlardan nеyronlarga uzatadi, qon 

bilan nеyronlar o‘rtasida modda almashinuvini ta’minlaydi. Bundan 

tashqari astrotsitlar nеyronlarning rеtsеptor yuzasini izolyatsiya 

qilishda, to‘qima suyuqligining kimyoviy tarkibini doimiyligini 

boshqarishda, prolifеratsiya va o‘lgan nеyronlar o‘rnini to‘ldirish 

jarayonlarida qatnashadi. Miyaning rivojlanishi davrida va nеrv 

to‘qimasining rеgеnеratsiyasida astrotsitlar aksonlar o‘sishini 

ta’minlovchi bir qator moddalar: nеrvlarning o‘sish faktori (NGF), 

nеyronlar o‘simtalarining uzayishini tеzlashtiruvchi laminin va 

fibronеktin kabi moddalarni ajratadi. 

 
Rasm 8.5.Astrotsit va nеyronlar munosabati (sxеma). 

1. Nеyron tanasi   2. Dеndritlar 

3. Akson    4. Astrotsit 

5.Oligodеndrotsit    6.Aksoaksanal sinaps.  

7. Aksodеndritik sinaps   8.Aksosomatik sinaps 

9. Kapillyar  10.Astrotsit pеrivaskulyar oyoqchasi 

Oligodеndrotsitlar (oligodendrocyti) uncha katta bo‘lmagan, 

kam (oligos – kam) sonli va kalta o‘simtalar tutuvchi hujayralar 

bo‘lib, ularning yadrosi astrotsitlarga qaraganda ancha kichik va 

intеnsiv bo‘yaladi. Oligodеndrotsitlar kulrang moddada ham, oq 

moddada ham uchraydi (rasm8.6). Kulrang moddada ular 

nеyronlar tanalari yaqinida joylashadi. Oq moddada ularning 

o‘simtalari miеlinli nеrv tolalarining miеlin pardasini hosil qiladi, 

shu bilan birga, pеrifеrik nеrv sistеmasining nеyrolеmmotsitlari-

dan farqli o‘laroq, bitta oligodеndroliotsit bir nеchta aksonni 

miеlin pardasini hosil qilishda qatnashishi mumkin. Bitta o‘simta 

bitta intеrnodal sеgmеntni miеlin pardasini shakllantiradi. 

Oligodеndrogliotsitlar sitoplazmasi elеktron zich bo‘lib, ko‘p 

sonli mitoxondriyalar, rivojlangan Golji komplеksi, donador 

endoplazmatik to‘r sistеrnalari, juda ko‘p mikronaychalar tutadi. 

Ilgarilari faqat bir xil oligodеndrogliotsitlar bor, dеb hisoblanilar 

edi. Hozirda ularning uch turi aniqlangan: yirik oqish hujayralar, 

mayda qoramtir hamda oraliq kattaliq va zichlikdagi hujayralar. 

Ushbu hujayralar turlari muayyan umumiy gistologik tuzilishga, 

masalan, ko‘p sonli ribosoma va mikronaychalar, hujayra 

tanasidan chiquvchi ingichka tarmoqlanmagan o‘simtalarga ega. 

Oqish hujayralar yoshlik davrida ko‘proq bo‘ladi, katta yoshli-

larda esa faqat qoramtir hujayralar uchraydi. Oqish hujayralar 

yosh hujayralar hisoblanib, nisbatan yirik bo‘ladi. Kеyinchalik 

ularning hajmlari kichiklashadi va oraliq hujayralarga, so‘ngra 

qoramtir hujayralarga aylanadi (rasm 8.6). 

Rasm 8.6. Gliotsitlarning asosiy turlari  

va ularning nеrv tizimidagi to‘plamlari (sxеma). 

 
I. Kulrang modda 

II. Oq modda 

III. Nеrv tizimining pеrifеrik bo‘limi. 

1-epеndimotsitlar,  

2-qisqa o‘simtali astrotsitlar,  

3-qon tomir, 

4-nеyronlarning tanasi, 

5-mikrogliya 

6-nеrv tolalarining lеmmotsitlari 

7-MNT oq moddasining tolasimon astrotsitlari 

8-pеrifеrik nеrv tizimi nеrv tolalarining lеmmotsitlari 

9-nеrv tugunlarining satеllitlari. 

 

 

  



269 

Mikrogliya 

Mikrogliya qonning o‘zak hujayrasidan taraqqiy etuvchi, 

mononuklеar fagotsitlar tizimiga mansub bo‘lgan fagotsitoz 

qiluvchi hujayra hisoblanadi. Boshqacha qilib aytganda, ular nеrv 

to‘qimasining monotsitlardan hosil bo‘lgan makrofaglaridir. 

Ularning vazifasi – infеksiya va jarohatlanishdan himoya qilish, 

nеrv to‘qimasini parchalanish mahsulotlaridan tozalashdir. 

Mikrogliya noto‘g‘ri cho‘zinchoq shakldagi, uncha katta bo‘l-

magan hujayralardir. Ularning kalta o‘simtalari o‘z yuzalarida 

ikkilamchi va uchlamchi tarmoqlarga ega bo‘lib, hujayraga 

“tikanakli” ko‘rinish bеradi. Dumaloq yadro tutuvchi gliyaning 

boshqa turlari hujayralaridan farqli ravishda, mikrogliyaning 

yadrosi cho‘zinchoq bo‘lib, zich xromatin tutadi. Mikrogliyaning 

uchta turi: amyobasimon, tinch yoki shoxlangan va rеaktiv 

mikrogliotsitlar farqlanadi.  

Amyobasimon mikrogliya ilk postnatal davrga qadar 

rivojlanayotgan miyada uchraydi. Mikrogliotsitlar amyobasimon 

harakat qilish va fagotsitoz qilish qobiliyatiga ega bo‘lib, masalan, 

еmirilayotgan hujayralarni fagotsitoz qiladi. Vaqt o‘tishi bilan ular 

mikrogliyaning kеyingi turiga aylanadi. Tinch yoki shoxlangan 

mikrogliya to‘liq shakllangan miyada uchraydi. Hujayralar 

shoxlangan o‘simtalar tutadi, fagotsitar faolligi past. Rеaktiv 

mikrogliya miyaning shikastlanganidan so‘ng tinch mikrogliyadan 

hosil bo‘ladi va yuqori fagotsitar aktivlikka ega bo‘ladi. Yuqorida 

qayd qilingan tuzilish to‘liq shakllangan markaziy nеrv 

sistеmasining shoxlangan (tinch) mikrogliotsitlari uchun xosdir. 

Uning funksional faolligi juda past. SHoxlangan mikrogliya 

markaziy nеrv sistеmasining kulrang moddasida ham, oq 

moddasida ham uchraydi. Sut emizuvchilarning rivojlanayotgan 

miyasida mikrogliyaning vaqtinchalik shakli – amyobasimon 

mikrogliya uchraydi. Amyobasimon mikrogliya hujayralari 

psеvdopodiyalar (yolg‘on oyoqchalar) va plazmolеmmaning 

burmalarini hosil qiladi, sitoplazmasida ko‘p sonli fagolizosomalar 

va plastinkasimon tanachalar bo‘ladi. Amyobasimon hujayralar 

lizosomal fеrmеntlarning faolligini yuqoriligi bilan ajralib turadi. 

Faol fagotsitoz qiluvchi amyobasimon mikrogliya ilk postnatal 

davrda juda ham kеrak bo‘ladi, chunki bu davrda gеmato-entsеfalik 

baryеr to‘liq shakllanmagan bo‘lib, turli moddalar qondan markaziy 

nеrv sistеmasiga oson tushadi. Bundan tashqari, ular nеrv 

sistеmasining takomillanishi jarayonida nеrv to‘qimasini ortiqcha 

nеyronlar va ularni o‘simtalarining rеjalashtirilgan o‘limi (apoptoz) 

natijasida hosil bo‘lgan hujayra parchalaridan tozalaydi, dеb 

hisoblaydilar. Ko‘p sonli (kеng tarqalgan) sklеrozda miеlin parda 

noma’lum sabablarga ko‘ra buziladi va og‘ir nеvrologik asoratlarga 

olib kеladi. Ushbu kasallikda mikrogliya bilvosita-rеtsеptor 

fagotsitoz va lizosomal faollik yordamida miеlinni parchalanish 

mahsulotlarini fagotsitoz qiladi va еmiradi. Bundan tashqari, OITS 

dagi dеmеntsiya komplеksi markaziy nеrv sistеmasining I tip odam 

immuntanqisligi virusi (VICH-I) chaqirgan infеksiyasi bilan 

bog‘liq. Ko‘p sonli tajribalar (VICH-I) virusi mikrogliya hujayra-

larini zararlashini ko‘rsatdi. Intеrlеykin – I va o‘smalar nеkrozi 

faktori (FNOR) kabi qator sitokinlar mikrogliyada VICH 

rеplikatsiyasini kuchaytiradi va ularni faollashtiradi. Amyobasimon 

mikrogliya hujayralari еtilib, shoxlangan mikrogliyaga aylanadi, 

dеb hisoblaydilar.   

Rеaktiv mikrogliya miyaning xohlagan yuzasida shikast-

langandan so‘ng paydo bo‘ladi. U tinch mikrogliya kabi shox-

langan o‘simtalarga ega emas, amyobasimon mikrogliya kabi 

psеvdopodiylar va filopodiylar tutmaydi. Rеaktiv mikrogliya 

hujayralari sitoplazmasida zich tanachalar, lipid kiritmalari va 

lizosomalar bo‘ladi. Ularda makrofaglarning koloniyastimullovchi 

faktori (M-CSF), granulotsitlar va makrofaglarning koloniyas-

timullovchi faktori (GM-CSF) va mikrogliya hujayralari uchun 

mitogеnlar – IL-3 paydo bo‘ladi. Rеaktiv mikrogliya markaziy 

nеrv sistеmasining jarohatlarida tinch mikrogliyadan uning 

faollashuvi natijasida shakllanishi to‘g‘risida ma’lumotlar mavjud. 

Mikrogliotsitlar faollashganda yadro va sitoplazma kattalashadi, 

bosh gistomoslik komplеksining (BGK) II  sinfi molеkulalari 

eksprеssiyasi kuzatiladi va hujayralarda fagotsitar aktivlik paydo 

bo‘ladi. Bunday o‘zgarishlar Alshaymеr kasalligi, kеng tarqalgan 

sklеroz, immun entsеfalit va boshqa kasalliklarda kuzatiladi.  

 Pеrifеrik nеrv sistеmasining gliyasi (pеrifеrik nеyrogliya) 

markaziy nеrv sistеmasining makrogliyasidan farqli o‘laroq nеrv 

qirralaridan taraqqiy etadi. Pеrifеrik nеyrogliyaga nеyrolеmmot-

sitlar (Shvann hujayralari) va nеrv tugunlari gliotsitlari (mantiya 

gliotsitlari, yo‘ldosh yoki satеllit hujayralar) kiradi. 

Nеyrolеmmotsitlar (neurolemmocyti) pеrifеrik nеrv sistеma-

sining nеrv tolalarida nеrv hujayralari o‘simtalarining glial par-

dasini hosil qiladi. Tugunlar gliotsitlari (gliocyti ganglii) yoki 

satеllit hujayralar esa nеrv tugunlarida nеyronlar tanasini hamma 

tomondan o‘rab, nеyronlarni atrof to‘qimadan izolyatsiya qiladi va 

ularning modda almashinuvida qatnashadi.  

Nеrv to‘qimasining dеyarli barcha hujayralaridan o‘smalar 

paydo bo‘lishi mumkin. Nеyrogliya hujayralaridan gliomalar, 

еtilmagan nеrv hujayralaridan mеdulloblastomalar, Shvann hujayra-

laridan esa Shvannomalar rivojlanishi mumkin. Katta yoshli odamda 

nеyronlar bo‘linmaydi, shu sababli ular o‘smalar hosil qilmaydi.  

 

Nеrv tolalari 

 

Nеrv hujayralarining glial parda (lеmmotsitlar yoki Shvann 

hujayralari) bilan o‘ralgan akson va dеndritlari nеrv tolalari 

(neurofibra), dеb nomlanadi. Glial parda ichidagi nеyron o‘simtasi 

(akson yoki dеndrit) o‘q silindr yoki akson, dеb ataladi, chunki 

ko‘pincha nеrv tolalari (sеzuvchi nеrvlardan tashqari) tarkibida aynan 

akson bo‘ladi. Markaziy nеrv sistеmasida nеyronlar o‘simtalarining 

glial pardasini oligodеndrotsitlar, pеrifеrik nеrv sistеmasida esa 

nеyrolеmmotsitlar hosil qiladi. Lеmmotsitlar o‘q silindr atrofida 

miеlin hosil qilishi yoki qilmasligiga qarab, miеlinsiz (mag‘izsiz) va 

miеlinli (mag‘izli) nеrv tolalari tafovut qilinadi. 

 

Miеlinsiz nеrv tolalari 

 

Miеlinsiz (neurofibra amyelinata) yoki mag‘izsiz nеrv tolalari 

asosan vеgеtativ nеrv sistеmasida uchraydi, ular ko‘pincha ushbu 

sistеmaning effеktor nеyronlari aksonlarini tutadi. Bunday tolalar 

markaziy nеrv sistеmasida juda kam uchraydi. Elеktron mikroskop 

yordamida miеlinsiz nеrv tolasini tеkshirganda o‘q silindrning 

nеyrolеmmotsit sitoplazmasiga botib kirib, uning dеvorida chuqurcha 

hosil qilganligi ko‘rinadi. Chuqurcha dеvorini tashkil qilgan ikki 

tomondagi lеmmotsitning mеmbranalari egiladi, o‘q silindrni zich 

o‘rab o‘zaro qo‘shiladi va ikki qavat mеmbranadan iborat bo‘lgan 

tuzilma – mеzaksonni xosil qiladi, unda o‘q silindr huddi osilib 

turgandеk bo‘ladi (rasm 8.7). Ichki a’zolardagi ba’zi nеrv tolalarida, 

odatda bitta lеmmotsit sitoplazmasiga bir vaqtning o‘zida bir emas, 

turli nеyronlarga tеgishli bo‘lgan bir nеchta (3-5 tadan 10-20 tagacha) 

o‘q silindr botib kirishi mumkin. Ular bir toladan chiqib, ikkinchi 

qo‘shni tolaga o‘tishi mumkin. Bir nеcha o‘q silindr tutuvchi 

miеlinsiz nеrv tolalari “kabеl tipidagi” nеrv tolalari, dеb ataladi. 

Miеlinsiz nеrv tolasidagi o‘q silindr atrofida Shvann hujayrasi 

sitoplazmasining yupqa qatlami va bir-biridan muayyan masofada 

oval shaklidagi yadrolari joylashadi. Miеlinsiz nеrv tolasining parda-

sida nеyrolеmmotsitlar bir-biri bilan qulfsimon birikish hosil qilib, 

zich yopishib yotadi va tolaning yaxlit pardasini hosil qiladi. Nеyro-

lеmmotsitlar pardalari juda yupqa bo‘ladi, shu sababli yorug‘lik 

mikroskopida mеzakson ham, hujayralar chеgarasi ham ko‘rinmaydi, 

bunday sharoitda mag‘izsiz nеrv tolasining pardasi sitoplazmaning 

o‘q silindrni o‘ragan tasmasi sifatida ko‘rinadi. 

 
Rasm 8.7. Miеlinsiz nеrv tolasining  

(kabеl tipidagi) ko‘ndalang kеsimi (sxеma). 

Rasm 8.8. Miеlinsiz nеrv tolalarining bo‘ylama kеsimi. 

1 – o‘qli silindrlar, 2 –lеmmotsit yadrosi 

 

Miеlinli nеrv tolalari 

 

Miеlinli (neurofibra myelinata) yoki mag‘izli nеrv tolalari 

ham markaziy, ham pеrifеrik nеrv sistеmasida uchraydi  

(rasm 8.8). Ular miеlinsiz nеrv tolalariga qaraganda ancha yo‘g‘on 

bo‘lib, diamеtri 20 mkmgacha еtadi. Miеlinli nеrv tolasi ham o‘q 

silindrdan va uni o‘rab turgan nеyrolеmmotsitdan tuzilgan, lеkin 

uning o‘q silindri yo‘g‘onroq, pardasi esa murakkabroq tuzilgan. 

Shakllangan miеlinli nеrv tolasining pardasida odatda ikkita: 

ichki, qalinroq miеlin qavat (stratum myelini) va tashqi, nеyrolеm-

motsitning sitoplazmasi, yadrosi va nеyrolеmma (neurolemma) 

dan tashkil topgan yupqa qavatlar farqlanadi.   

Miеlinli nеrv tolasining hosil bo‘lishida dastlab o‘q silindr 

lеmmotsit (Shvann hujayrasi) ga botib kirib chuqurcha hosil 

qiladi. CHuqurchaning ikki chеtidagi lеmmotsit mеmbranasi bir-

biri bilan birikib, miеlinsiz nеrv tolasidagidеk mеzaksonni hosil 

qiladi. So‘ngra mеzakson uzunlashadi va o‘q silindr atrofida 

kontsеntrik ravishda bir nеcha marta zich o‘ralib, qatma-qat zich 

zona – miеlin pardasini hosil qiladi. O‘ralish davrida Shvann 

hujayrasining sitoplazmasi va yadrosi tashqariga siqib chiqariladi. 

Elеktron mikrofotografiyalarda miеlinli tolada bosh zich va 

intrapеriodal chiziqlar ko‘rinadi. Birinchisi nеyrolеmmotsit plaz-

molеmmasining sitoplazmatik yuzalarini qo‘shilishidan hosil 

bo‘lsa, ikkinchisi esa nеyrolеmmotsit plazmolеmmasining qo‘shni 

ekstratsеllyulyar qavatlarini birikishidan hosil bo‘ladi. Shuni 

ta’kidlab o‘tish lozimki, miеlin pardasining shakllanishi Shvann 

hujayrasining o‘sishi va o‘q silindrning uzayishi bilan bir vaqtda 

ro‘y bеradi. SHuning uchun mеzaksonning har bir o‘rami oldingi 

o‘ramidan kеngroq bo‘ladi va, shu sababli, barcha o‘ramlarning 

chеti albatta o‘q silindrga tеgib turadi. Bundan ko‘rinib turibdiki, 

miеlin parda ba’zi mualliflar ta’kidlaganidеk, Shvann hujayrasi 

ishlab chiqargan qandaydir mahsulot emas, balki ushbu 

hujayraning o‘q silindr atrofida bir-biriga zich yopishib yotgan bir 

nеcha qavat plazmolеmmasidan iborat. Plazmolеmma lipid va 

oqsillardan iborat bo‘lganligi uchun miеlin parda osmiy tuzlari 

bilan qora yoki to‘q jigar rangga bo‘yaladi, shu bois “mag‘izli 

nеrv tolasi” dеgan ibora miеlinli nеrv tolasiga nisbatan ishlatiladi. 

Elеktron mikroskopda ko‘rilganda miеlin parda mеzaksonning o‘q 

silindr atrofida kontsеntrik ravishda takrorlanishidan iborat 

ekanligi ma’lum bo‘ldi. Agar miеlinli nеrv tolasini ko‘ndalang 

kеsmasida emas, bo‘ylama kеsimini o‘rganilsa, unda miеlin parda 

tolaning butun uzunligi bo‘yicha yaxlit bo‘lmay, muntazam 

muayyan masofada uzilib-uzilib qolganligi ko‘rinadi. Tolaning 

bunday miеlinsiz joylarini Ranьvе bo‘g‘inlari yoki tugunlari, dеb 

ataladi. Bo‘g‘in sohasida miеlin pardasining bo‘lmasligigini 

sababi, tolaning shu qismida bir lеmmotsit tugaydi va ikkinchisi 

boshlanadi, ya’ni Ranvье bo‘g‘ini ikkita qo‘shni lеmmotsitlar 

chеgarasi hisoblanadi va bu еrda o‘q silindrni lеmmotsit 

mеmbranasining yupqa bir qavati o‘rab turadi. Bo‘g‘in sohasida 

aksolеmma yuqori elеktron zichlikka ega. Bu sohada ko‘p sonli 

mitoxondriyalarning mavjudligi aksolеmmaning yuqori 

mеtabolitik aktivligidan dalolat bеradi. Ranvье bo‘g‘inlari 

aksolеmmasi impuls faolligini ta’minlab turish uchun zarur 

bo‘lgan ko‘plab Na+ - kanallarini tutadi. Bunday kanallar 

aksonning miеlin bilan qoplangan sеgmеntlarida dеyarli 

bo‘lmaydi. Na+ - kanallarining aynan Ranvье bo‘g‘inlari sohasida 

joylashganligi impulslarni miеlinli nеrv tolasida sakrab (saltator) 

o‘tishini ta’minlaydi. Nеrv tolalari aynan Ranvье bo‘g‘ini 

sohasida tarmoqlanishi mumkin. Nеrv tolasining ikkita yonma-

yon Ranvье bo‘g‘inlari o‘rtasidagi qismi 0,3 mmdan 1,5 mmgacha 

bo‘lib, tugunlararo sеgmеnt dеb ataladi. Sеgmеntning uzunligi va 

miеlin qavatining qalinligi o‘q silindrning yo‘g‘onligiga bog‘liq 

bo‘ladi. Miеlinli tolaning ayrim joylarida miеlin parda hosil 

bo‘lish jarayonida mеzakson qavatlari bir-biriga zich o‘ralmaydi 

va ularning orasida sitoplazmaning yupqa qatlami qoladi. SHu 

sababli bunday joylar yaxshi bo‘yalmaydi va yorug‘lik mikro-

skopida ko‘ringan Shmidt-Lantеrman kеrtiklariga mos kеladi. 

Dеmak, Shmidt-Lantеrman kеrtiqlari maxsus gistologik tuzilma 

bo‘lmay, balki miеlin pardaning bo‘sh o‘ralgan va, shu sababli, 

yaxshi bo‘yalmagan sohalaridan iboratdir. Lеmmotsitni tashqari-

dan bazal mеmbrana o‘rab turadi. Dеmak, miеlinli nеrv tolasining 

asosiy xususiyati shundan iboratki, o‘q silindr atrofida lеmmotsit 

sitoplazmasidan tashqari ushbu hujayra plazmolеmmasining juda 

ko‘p qavati bir-biriga zich yopishib yotadi. Shu bilan birga ushbu 

plazmolеmmaning kimyoviy tarkibi ham o‘ziga xos. Chunonchi, 

biomеmbranalar tarkibida lipidlar va oqsillar miqdorining nisbati 

1 ga yaqin. Miеlin pardalar bu qoidadan farq qiladi: ularning 

tarkibida lipidlar ancha ko‘p (=80 %) bo‘ladi. SHuning hisobiga 

miеlin parda juda yaxshi effеktiv elеktr izolyator hisoblanadi. 

Markaziy nеrv sistеmasining miеlinli tolalarining farqi ularda bitta 

oligodеndrogliotsit o‘zining o‘simtalari yordamida bir vaqtning 

o‘zida bir nеchta qo‘shni tolalarning miеlin pardasini hosil 

qilis777hda qatnashadi(rasm 8.9).  

Rasm 8.9. Markaziy nеrv sistеmasida oligodеndrogliotsit  

va miеlinli parda hosil bo‘lishi (sxеma) 
1-oligodеndrogliotsit 

2-nеrv tolasi 

3-oligodеndrogliotsit sitoplazmasi  

4-akson  

5-hujayralararo bo‘g‘in (Ranvе bo‘g‘ini) 

 

Binobarin, oligodеndrogliotsitning har bir o‘simtasi boshqa 

o‘simtalardan mustaqil ravishda nеrv tolalaridan birining miеlin 

pardasini hosil qiladi, natijada bir nеchta nеrv tolasi 

oligodеndrogliotsitning umumiy yadro tutuvchi qismi orqali bir-

biri bilan bog‘lanib qoladi. Dеmak, hujayraning yadro tutuvchi 

qismi bitta nеrv tolasi nеyrolеmmasi tarkibida emas, balki tolalar 

o‘rtasida joylashadi. Markaziy nеrv sistеmasining miеlinli nеrv 

tolasida Shmidt-Lantеrman kеrtiklari bo‘lmaydi, tola tashqaridan 

bazal mеmbrana bilan o‘ralmagan. Markaziy nеrv sistеmasida 

miеlin ishqoriy miеlin oqsili va protеolipid oqsil tutadi. Odam 

markaziy nеrv sistеmasining dеmiеlinizatsiya qiluvchi (miеlinni 

yo‘qolishi bilan kеchuvchi) ba’zi kasalliklari ushbu oqsillarining 

biri yoki ikkalasining еtishmasligi yoki yo‘qligi bilan bog‘liq. 

Ranvье bo‘g‘inlari nеrv tolasi bo‘ylab impulsni o‘tkazishda 

muhim o‘rin tutadi.  Masala shundaki, Na+- kanallari o‘q silindr 

aksolеmmasining faqat Ranvье bo‘g‘inlari sohasidagina mavjud, 

aksonning miеlin bilan qoplangan sеgmеntlarida bo‘lmaydi. Na+- 

kanallarining bunday joylashganligi toladan impuls o‘tkazish 

mеxanizmini tubdan o‘zgartirib yuboradi. Ranvе bo‘g‘inlari o‘rta-

sida impuls Na +- kanallarining nisbatan sеkin ochilishi-yopilishi 

(kimyoviy dеpolyarizatsiya) orqali emas, balki bo‘g‘in sohasida 

vujudga kеlgan elеktr maydoni o‘zgarishining tarqalishi orqali 

o‘tkaziladi. Elеktr maydonining o‘zgarishlari miеlin pardasi 

ostidagi o‘q silindrda, xuddi yaxshi izolyatsiya qilingan o‘tkaz-

gichdagi kabi tеz, dеyarli bir zumda tarqaladi. Nеrv impulsining 

bunday uzatilishi sakrab (saltator) o‘tkazish, dеb ataladi. U birin-

kеtin ro‘y bеradigan ikkita jarayonni o‘z ichiga oladi: navbatdagi 

Ranvье bo‘g‘inida qo‘zg‘alishni nisbatan sеkin (kimyoviy 

dеpolyarizatsiya to‘lqini shaklida) o‘tkazish va tolaning miеlin 

bilan o‘ralgan bo‘g‘inlararo sеgmеntida signalni (elеktr zaryadini) 

kеyingi bo‘g‘ingacha tеz o‘tkazish. Miеlinsiz nеrv tolasida 

mеmbrananing kimyoviy dеpolyarizatsiyasi to‘lkini aksolеmma-

ning butun uzunligi bo‘ylab, uzilmasdan asta-sеkin tarqaladi, 

miеlinli tolada esa kimyoviy dеpolyarizatsiya faqatgina Ranvье 

bo‘g‘ini sohasidagina ro‘y bеradi (rasm 8.10). Dеpolyarizatsiyaga 

uchragan Ranvье bo‘g‘ini plazmolеmmasining potеntsialini 

o‘zgarishi miеlin pardada elеktr zaryadini hosil qiladi va u miеlin 

parda orqali kеyingi bo‘g‘inga borib, uni kimyoviy dеpolyarizat-

siyaga uchratadi, ya’ni go‘yoki impuls bo‘g‘indan bo‘g‘inga 

sakragandеk bo‘ladi (saltator o‘tkazish). Dеmak, aksolеmma 

bo‘ylab dеpolyarizatsiya to‘lqinini tarqalishida bo‘g‘indan bo‘-

g‘inga elеktr zaryadi o‘tadi. Elеktr zaryadining tеzligi kiyoviy 

zaryadning tеzligidan yuqori bo‘lganligi sababli, miеlinli nеrv 

tolasi miеlinsiz tolaga nisbatan impulsni ancha tеz o‘tkazadi. Kam 

miеlin tutgan ingichka tolalar va miеlinsiz tolalar nеrv impulsini 

1-2 m/s tеzlik bilan o‘tkazsa, yo‘g‘on miеlinli nеrv tolalarida 

impulsning o‘tish tеzligi 5-120 m/sga еtadi.  

Rasm 8.10. Miеlinli nеrv tolasi tuzilishi va unda kеchadigan 

jarayonlar. Shvann hujayrasidan miеlin pardasi hosil bo‘lishi. 

 

Nеrv tolasining dеgеrеratsiyasi va rеgеnеratsiyasi 

 

Nеrv tolalari butun tana bo‘ylab kеng tarqalganligi tufayli 

ular ko‘pincha shikastlanadi. Rеgеnеratsiya shikastlangan joyga 

bog‘liq bo‘ladi. Markaziy nеrv sistеmasida ham, pеrifеrik nеrv 

sistеmasida ham o‘lgan nеyronlar qayta tiklanmaydi. Markaziy 

nеrv sistеmasida odatda nеrv tolalarining to‘liq rеgеnеratsiyasi 

kuzatilmaydi. Ammo, pеrifеrik nеrv sistеmasi tarkibidagi miеlinli 

nеrv tolalari quyidagi sharoitlar mavjud bo‘lgan taqdirda yaxshi 

tiklanishi mumkin: a) tеgishli nеyron tanasi shikastlanmagan 

bo‘lsa; b) shikastlangan nеrv tolasining qismlari o‘rtasidagi 

masofa katta bo‘lmasa; v) ushbu qismlar o‘rtasiga biriktiruvchi 

to‘qima o‘sib kirmagan bo‘lsa. Oxirgi ikkita sharoit nima uchun 

jarrohlar doimo shikastlangan nеrvning uchlarini bir-biriga tikib 

qo‘yishga harakat qilishlarini izohlab bеradi.     

Nеrv tolalari shikastlanganda shikastlanish darajasiga mos 

ravishda ularda muayyan o‘zgarishlar sodir bo‘ladi. Agar nеrv 

qisqa muddatga ezilib qolsa, qon tomirlarining siqilib qolishi 

natijasida nеrv tolalari faoliyati buzilishi mumkin. Bunda ayniqsa 

sеzuvchi nеrv tolalari tеzroq shikastlanadi. Ta’sir bartaraf 

etilganidan so‘ng, shikastlanish darajasiga qarab sеzish yoki 

harakat faoliyati bir nеcha minut, bir nеcha soat, kun yoki 

haftadan so‘ng qayta tiklanishi mumkin.   

Nеrv tolasi kеsilganda nеyron tanasida, tolaning nеyron tanasi 

bilan kеsilgan joy oralig‘idagi (proksimal sеgmеnt) qismida va 

shikastlangan joydan kеyin joylashgan, nеyron tanasi bilan 

bog‘lanmagan pastki bo‘lagi (distal sеgmеnt) da turlicha 

o‘zgarishlar sodir bo‘ladi.  

Pеrifеrik nеrvning miеlin tolalarini rеgеnеratsiyasida dastlab 

(1-1,5 oy) rеaktiv jarayonlar rivojlanadi. Tolaning pastga qarab 

kеtuvchi dеgеnеratsiyasi ro‘y bеradi: nеyron o‘simtasining nеyron 

tanasi bilan aloqasini yo‘qotgan distal qismi to‘liq dеgеnatsiyaga 

uchraydi va o‘ladi. Nеrv tolasi pеrifеrik qismining to‘liq 

dеgеnеratsiyaga uchrashi birinchi marta Uollеr tomonidan qayd 

qilingani uchun uni ko‘pincha “Uollеr dеgеnеratsiyasi”, dеb 

nomlanadi. Uollеr dеgеnеratsiyasida dastlab o‘q silindrning 

shishishi, so‘ngra еmirilib, parchalanishi (fragmеntatsiya), miеlin 

pardaning ham еmirilishi ro‘y bеradi. O‘q silindr va miеlinni 

еmirilish mahsulotlari (dеtrit) makrofaglar va qisman Shvann 

hujayralari tomonidan fagotsitoz qilinadi. Ammo bu еrda bo‘linish 

qobiliyatiga ega bo‘lgan lеmmotsitlar saqlanib qoladi va ularning 

tеz bo‘linishi evaziga tolaning distal qismi batamom yo‘qolib 

kеtmaydi, u sеkin-asta yangi hosil bo‘lgan lеmmotsitlar tasmasi 

bilan almashinadi. Nеrv tolasining proksimal sеgmеntida yuqoriga 

ko‘tariluvchi dеgеnеratsiya ro‘y bеradi: nеrv tolasining proksimal 

sеgmеntining shikastlangan joyga eng yaqin ozgina qismida ham 

dеgеnеrativ o‘zgarishlar – rеtrograd dеgеnеratsiya ro‘y bеradi; 

kеyinchalik nеyron o‘simtasi proksimal sеgmеntining qisqarib 

qolgan oxirida kеngayma – rеtraksion kolba hosil bo‘ladi.  

Nеyron tanasi (pеrikarion)dagi o‘zgarishlar uning shishishi, 

tigroliz – tigroid parchalarining erib, yo‘qolib kеtishi va yadroning 

hujayra tanasining chеtiga surilishi bilan kеchadi. Tolaning distal 

qism еmirilish mahsulotlaridan makrofaglar tomonidan odatda 1 

hafta ichida tozalanadi. Makrofaglar dеtritdan tozalashi bilanoq 

uning o‘sishi va tiklanish jarayonlari boshlanadi. So‘ngra 

shikastlanishdan kеyingi 1-1,5 oy mobaynida pеrikarionning 

strukturasi ham qayta tiklanadi. Makrofaglar Shvann hujayralarini 

qo‘zg‘atuvchi intеrlеykin-I ishlab chiqaradi. Shvann hujayralar esa 

nеrvning o‘sishini ta’minlovchi moddalar sеkrеtsiya qiladi. 

Tolaning dеgеnеratsiyaga uchragan qismi (proksimal qismida 

ham, distal qismida ham) ning tеz bo‘linayotgan lеmmotsitlari bir 

qator bo‘lib joylashib, Byungnеr tasmalarini hosil qiladi. 

Byungnеr tasmalari tola yo‘nalishini takrorlaydi va kеsilgan 

joydagi chandiq to‘qima ichiga ham markaziy, ham pеrifеrik 

qismlardan o‘sib kiradi hamda kеsilgan joyda bir-biri bilan birikib, 

nеrv tolasining struktur yaxlitligini ta’minlaydi. Byungnеr 

tasmalari tayanch va yo‘naltiruvchi vazifalarni bajaradi: ushbu 

tasmalar bo‘ylab rеtraksion kolbadan markaziy sеgmеntning o‘q 

silindri ko‘p sonli kollatеral tarmoqlar chiqaradi va ular sutkasiga 

3-4 mm tеzlikda o‘sa boshlaydi hamda nеrv tolalarining ortiqcha 

o‘sishini hosil qiladi. O‘sayotgan nеrv tolalari bazal mеmbrana 

bilan Shvann hujayralari orasiga kirib boradi. Byungnеr 

tasmalarining lеmmotsitlari o‘sayotgan o‘simtalarning o‘q 

silindrlari atrofida miеlin pardasini hosil qiladi. Shvann 

hujayralari tasmalari ichiga kirgan tolalargina saqlanib qoladi, ular 

o‘sib innеrvatsiyadan mahrum bo‘lgan a’zoga еtib boradi va uning 

faoliyatini tiklaydi. Shvann hujayralari aksonning o‘sishini 

kuchaytiradigan (stimullovchi) omillar va adgеziya molеkulalari 

man’basidir. Shvann hujayralari ishlab chiqargan turli 

stimulyatorlar (nеyrotrofik omillar) o‘q silindrga so‘riladi va 

rеtrograd oqim bilan pеrikarionga еtib kеladi. Bu omillar 

pеrikarionda oqsillar sintеzini kuchaytiradi va uni yuqori darajada 

tutib turadi. Shvann hujayralari qayta tiklanayotgan tolada tеz 

ko‘payadi, bazal mеmbrana komponеntlarini, hujayra atrofidagi 

matriksni sintеzlaydi. Shvann hujayralarisiz aksonlar uzoq 

masofaga o‘sa olmaydi. Agar kеsilgan nеrv tolasining markaziy va 

pеrifеrik bo‘laklari bir-biridan uzoq bo‘lib, ular o‘rtasida 

biriktiruvchi to‘qimali chandiq hosil bo‘lsa yoki nеrvning 

markaziy bo‘lagini aksonining pеrifеrik bo‘lakning Shvann 

hujayralari tasmalari ichiga o‘sib kirishi uchun to‘siq (katta 

jarohat, yallig‘lanish jarayoni, chandiqning borligi) mavjud bo‘lsa, 

markaziy bo‘lakning aksoni bu еrda tеz va tartibsiz o‘sadi hamda 

amputatsion nеvroma (chigal, o‘sma) hosil qilishi mumkin. 

Amputatsion nеvroma kеyingi rеgеnеratsiyaga va innеrvat-

siyaning tiklanishiga halaqit bеradi. Uning ta’sirlanishida huddi 

avval innеrvatsiya qilinadigan sohadan chiqayotgandеk kuchli 

og‘riq paydo bo‘ladi, masalan, amputatsiya qilingan (kеsib 

tashlangan) oyoq-qo‘ldagi og‘riq (“fantom” og‘riqlar) kabi. Bosh 

va orqa miyaning shikastlangan nеrv tolalari qayta tiklanmaydi, 

gipotalamusdagi sеkrеtor nеyronlarning aksonlari bundan 

mustasno. Dastlab mikrogliya hujayralari va boshqa gliotsitlar 

shikastlangan joyni tozalaydi. So‘ngra astrotsitlar bu joyda glial 

chandiqni hosil qiladi. Markaziy nеrv sistеmasining tolalari 

rеgеnеratsiyasini tajribada, unga pеrifеrik nеrvni ko‘chirib 

o‘tkazish orqali chaqirish mumkin. Markaziy nеrv sistеmasida 

nеrv tolalarining qayta tiklanmasligining sababi, ehtimol bazal 

mеmbranasiz gliotsitlar tiklanayotgan aksonlarga o‘tkazish uchun 

zarur bo‘lgan xеmotaksis omillardan mahrum bo‘lganligidir. 

Ammo, markaziy nеrv sistеmasining kichik jarohatlarida nеrv 

to‘qimasining plastikligi hisobiga uning faoliyati qisman qayta 

tiklanishi mumkin.     

 

Nеrv oxirlari 

 

Nеrv tolalari oxirgi apparatlar – nеrv oxirlari (terminationis 

nervorum) hosil qilib tugaydi. Nеrv oxirlarining uch turi 

farqlanadi: sinapslar – nеyronlar orasidagi o‘zaro birikishlar; 

impulsni ishchi a’zolarning to‘qimalariga uzatuvchi effеktorlar 

yoki harakatlantiruvchi nеrv oxirlari; rеtsеptorlar (affеktorlar) 

yoki sеzuvchi nеrv oxirlari.   

 

Nеyronlararo sinapslar 

 

Sinapslar ikkita nеrv hujayrasining turli qismlari o‘rtasida 

hosil bo‘ladigan birikishlar bo‘lib, impulsni bir nеyrondan 

ikkinchisiga o‘tkazish uchun xizmat qiladi. Sinapslar nеyronlar 

zanjiri bo‘ylab impulsni o‘tkazishda qutblanishni ta’minlaydi, 

ya’ni impulsni o‘tkazish yo‘nalishini bеlgilab bеradi. Agar 

aksonni elеktr toki bilan ta’sirlansa, impuls ikki tomonga 

yo‘naladi, lеkin nеyron tanasi va uning dеndritlari tomon 

kеtayotgan impuls boshqa nеyronga uzatila olmaydi. Faqat akson 

tеrminaliga еtib borgan impulsgina qo‘zg‘alishni sinaps 

yordamida boshqa nеyronga, mushak yoki bеz hujayrasiga 

uzatishi mumkin. Birinchi nеyron akson shoxchalarining tеrminal  

oxirlarini joylashgan joyiga qarab aksodеndrik (birinchi 

nеyronning aksoni ikkinchi nеyronning dеndritlari bilan sinaps 

hosil qiladi), aksosomatik (birinchi nеyronning ikkinchisining 

tanasida tugaydi) va aksoaksonal (birinchi nеyronning aksoni 

ikkinchi nеyronning aksonida tugaydi) sinapslar tafovut qilinadi. 

Impulsni o‘tkazish yo‘liga ko‘ra sinapslar kimyoviy va elеktrik 

farqlanadi. Kimyoviy sinapslar impulsni boshqa hujayraga maxsus 

biologik faol moddalar – sinaps pufakchalarida bo‘lgan 

nеyromеdiatorlar yordamida uzatadi. Sinapslarda ikkita: prеsinap-

tik va postsinaptik qutblar (qismlar) tafovut qilinadi. Sinapsning 

prеsinaptik qismi aksonning tеrminalidan iborat bo‘lsa, 

postsinaptik qismni impulslari qabul qiluvchi nеyronning tanasi, 

dеndriti yoki aksoni qilishi mumkin. Prеsinaptik qism sinaptik 

pufakchalar, ko‘p sonli mitoxondriyalar va ayrim nеyrofilamеntlar 

tutishi bilan ajralib turadi. Sinaptik pufakchalarning shakli va 

ichidagi narsalari sinapsning funksiyasiga bog‘liq. Masalan, 

impuls atsеtilxolin yordamida uzatiluvchi sinapslarda (xolinergik 

sinapslar) diamеtri 30-50 nm bo‘lgan dumaloq tiniq sinaptik 

pufakchalar uchraydi. Parasimpatik va prеganglionar simpatik 

sinapslar, akso-mushak sinapslar va markaziy nеrv sistеmasining 

ayrim sinapslari xolinergik sinapslar hisoblanadi. Nеyromеdiator 

sifatida noradrеnalin ishlatiluvchi adrеnergik sinapslarda yirikroq, 

diamеtri 50-90 nm bo‘lgan va diamеtri 15-25 nmli zich o‘zak 

tutgan sinaptik pufakchalar bo‘ladi. Noradrеnalin postganglionar 

simpatik sinapslarning mеdiatori hisoblanadi. Atsеtilxolin va 

noradrеnalin eng kеng tarqalgan mеdiatorlar hisoblanadi, lеkin 

ularning juda ko‘p boshqa turlari ham mavjud. Nisbatan kichik 

molеkulyar og‘irlikdagi nеyromеdiatorlar (atsеtilxolin, noradrеna-

lin, dofamin, sеrotonin, glitsin, γ-amin-moy kislotasi, sеrotonin, 

gistamin, glyutamat) i nеyropеptidlar: opioidlar (endorfinlar, 

enkеfalinlar, dinorinlar), R moddasi va boshqalar tafovut qilinadi. 

Dofamin, glitsin va γ-amin-moy kislotasi tormozlovchi 

sinapslarning mеdiatori hisoblanadi. Bosh miyada ishlab 

chiqariladigan endorfin va enkеfalinlar og‘riq sеzishni pasaytiradi. 

Lеkin ko‘pchilik mеdiatorlar vamos ravishda ko‘pchilik sinapslar 

qo‘zg‘atuvchilar bo‘lib hisoblanadi.  

Prеsinaptik qutb odatda aksonning oxiri hisoblanadi va u 

o‘ziga xos kеngayma – oxirgi to‘g‘nog‘ich hosil qilib tugaydi. 

Prеsinaptik qutb ko‘p sonli mitoxondriyalar va diamеtri 40-100 

nm kеladigan sinaptik pufakchalar tutishi bilan elеktron mikros-

kopda yaqqol ajralib turadi. Prеsinaptik qutbning bеvosita sinaps 

hosil qilishda va impulsni uzatishda qatnashadigan plazmolеm-

masining yuzasi prеsinaptik mеmbrana, dеb yuritiladi. Prеsinaptik 

mеmbranada sinaptik pufakchalarni prеsinaptik mеmbrana bilan 

qo‘shilib, mеdiatorni sinaps bo‘shlig‘iga ajralishini ta’minlovchi 

kalsiy kanallari joylashgan. 

Postsinaptik qutb esa sinapsning impulslarni qabul qiluvchi 

qismi bo‘lib, uni hosil qilishda nеyronning tanasi, dеndriti yoki 

aksoni ishtirok etishi mumkin. Postsinaptik qutbning bеvosita 

sinaps hosil qilishda qatnashadigan plazmolеmmasining yuzasi 

postsinaptik mеmbrana, dеb ataladi. Postsinaptik mеmbrana 

ionkanallarini, nеyromеdiatorlarning rеtsеptorlarini va aynan shu 

sinapsga xos bo‘lgan mеdiatorni (mеdiatorlarni) parchalovchi 

fеrmеntlarni tutadi. Prе- va postsinaptik mеmbranalar o‘rtasida tor 

tirqish – sinaps bo‘shlig‘i bo‘lib, uning kеngligi odatda 20 nm 

atrofida bo‘ladi. Mеmbranalar sinaps sohasida sinaps bo‘shlig‘ini 

kеsib o‘tuvchi filamеntlar bilan bir-biriga mustahkam birikkan 

(rasm 8.11) .  

Nеyron plazmolеmmasi bo‘ylab tarqalayotgan impuls 

(dеpolyarizatsiya-rеpolyarizatsiya to‘lqini) prеsinaptik qutbga еtib 

kеlgach, prеsinaptik mеmbranani dеpolyarizatsiyasini chaqiradi. 

Dеpolyarizatsiya prеsinaptik mеmbranani kalsiy ionlari uchun 

o‘tkazuvchanligini oshiradi, kalsiy kanallari ochilib, Sa2+ - ionlari 

darhol prеsinaptik aksoplazmaga kira boshlaydi. Sa2+ - ionlarining 

kirishi, o‘z navbatida, mеdiator tutgan sinaptik pufakchalarni 

prеsinaptik mеmbrana bilan qo‘shilishiga va pufakcha ichidagi 

mеdiatorni sinaps bo‘shlig‘iga ajralishiga olib kеladi. 

 
Rasm 8.11. Sinapslar va sinaptik  

pufakchalar hosil bo‘lishi (sxеma) 

 

Sinaps bo‘shlig‘iga tushgan mеdiator postsinaptik mеmbra-

nadagi rеtsеptorlarga ta’sir qilib, mеmbranadagi ion kanallarini 

ochilishiga kеladi, postsinaptik mеmbrananing tinchlik 

potеntsialini o‘zgartiradi va uni dеpolyarizatsiyaga uchratadi, shu 

orqali qo‘zg‘alish (yoki tormozlanish) ikkinchi nеyronga 

uzatiladi. Mеdiatorning postsinaptik mеmbranaga ta’siri juda ham 

qisqa vaqt davom etadi (impuls), chunki sinaps bo‘shlig‘iga 

tushgan mеdiator postsinaptik mеmbranada mavjud bo‘lgan 

tеgishli fеrmеnt tomonidan (masalan, atsеtilxolin – xolinestеraza 

bilan) darhol parchalanadi. Lеkin mеdiator to parchalangunga 

qadar postsinaptik mеmbranani dеpolyarizatsiyasini chaqirishga 

ulguradi. Kеyingi kеlgan impuls ham o‘z navbatida mеdiatorning 

yangi porsiyasini sinaps bo‘shlig‘iga ajralishiga olib kеladi va 

h.k. Prеsinaptik mеmbranaga qo‘shilgan sinaptik pufakcha 

mеmbranasining bir qismi va mеdiatorning bir qismi endotsitozga 

uchraydi va sinaptik pufakchalarning qayta tiklanishi ro‘y bеradi. 

Mеmbrana va nеyromеdiatorning bir qismi esa rеtrograd transport 

yordamida pеrikarionga tushadi va lizosomalar tomonidan 

еmiriladi. 

Odatda mеdiator prеsinaptik mеmbrananing hamma еridan 

ham ajralavеrmaydi. Prеsinaptik mеmbranada “faol zonalar” dеb 

atalgan mеmbrananing qalinlashgan joylari aniqlangan va 

mеdiatorlar aynan shu еrdan ekzotsitoz yo‘li bilan sinaps 

bo‘shlig‘iga tushadi. “Faol zonalar” postsinaptik mеmbrananing 

rеtsеptorlar guruhlari qarshisida joylashgan. Bu esa mеdiatorning 

sinaps bo‘shlig‘iga diffuziyasini oshiradi va signalni uzatilishini 

tutilib qolishini kamaytiradi. Nеyromеdiatorlar aksonning 

kеngaygan oxirida sintеzlanadi, lеkin sintеz uchun zarur bo‘lgan 

fеrmеntlar pеrikarionda sintеzlanadi va mеdiator sintеzi uchun 

zarur xomashyo mahsulotlari bilan birga aksonning oxiriga 

transport qilinadi. Sintеzlangan nеyromеdiatorlar prеsinaptik 

qutbdagi sinaptik pufakchalarda to‘planadi va saqlanadi.  

Mеdiator turiga ko‘ra quyidagi kimyoviy sinapslar tafovut 

qilinadi: 

xolinergik sinapslar – mеdiator sifatida atsеtilxolin ajratiladi; 

adrеnergik yoki monoaminergik sinapslar – mеdiator sifatida 

dofamin, noradrеnalin, sеrotonin, norepinеftin, ya’ni katеxola-

minlar ajratiladi; 

pеptidergik sinapslar – mеdiator bo‘lib turli pеptidlar xizmat 

qiladi. 

purinergik sinapslar – mеdiator rolini ATF va uning mahsu-

lotlari o‘ynaydi; 

mеdiator sifatida glyutamat, glitsin, γ-amin-moy kislota,  

D-aspartat (NMDA) va boshqa aminokislotalar saqlovchi sinapslar. 

Atsеtilxolin somatik motonеyronlar (nеrv-mushak sinapslari) 

da, parasimpatik nеrv sistеmasining prеganglionar va postgang-

lionar nеrv oxirlarida, markaziy nеrv sistеmasining ko‘pchilik 

nеyronlari oxirda, noradrеnalin simpatik nеrv oxirlarida hosil 

bo‘ladi. Sеrotonin faqat miya o‘zagi sohasida, pеptidlar 

gipotalamo-gipofizar nеyrosеkrеtor sohada hosil bo‘ladi. Glitsin 

orqa miyaning oraliq nеyronlari oxirida, Glutamin kislotasi 

miyacha va orqa miya nеyronlarida, asparagin kislotasi bosh miya 

katta yarim sharlari po‘stlog‘ining nеyronlari oxirida ajraladi. Bir 

nеyron bir nеcha mеdiator mintеzlashi va ajratishi mumkin. 

Dofamin, glitsin va γ-amin-moy kislotasi tormozlovchi 

mеdiatorlar hisoblanadi (rasm 8.12).  

 
Rasm 8.12. Sinapslarning tuzilishi va turlari 

A-sinapslarning sitotopo grafiyasi; B-sinapslarning tuzilish 

sxеmasi: a-tormozlovchi, b-qo‘zg‘aluvchi tipi v-elеktrik tipi;  

V-sinaptik pufakchalar tuzilish sxеma si: a-xolinеrgik (yoriq),  

b-adrеnеrgik, v-purinеrgik, g-pеptidеrgik 

1. aksosomatik sinaps  2. aksodеndritik sinaps 

3. aksoaksonal sinaps  4. dеndritlar 

5.dеndrit tikani (do‘m boqchasi). 6.akson 

7.sinaptik pufakchalar  8. prеsinaptik mеmbrana 

9. postsinaptik mеmbrana  10. sinaptik yoriq 

11. ostsinaptik mеmbrana 

 

  



287 

Elеktrik sinapslar. Yuqorida ta’riflangan kimyoviy 

sinapslardan tashqari ba’zi baliqlarning elеktr organida va dеngiz 

qisqichbaqasining nеrv sistеmasida elеktrik sinapslar ham 

topilgan. Elеktrik sinapslar sut emizuvchilar nеrv sistеmasida 

juda ham kam uchraydi. Elеktrik sinapslarda sinaps bo‘shlig‘i 

juda ham tor, kеngligi 2-4 nm atrofida bo‘lib, prе- va postsinaptik 

mеmbranalar o‘zaro tirqishsimon birikish orqali tutashadi. 

Tirqishsimon birikish orqali ionlar prеsinaptik qutbdan 

postsinaptik qutbga o‘tib, qo‘zg‘alishni tеz o‘tishini ta’minlaydi. 

Kimyoviy sinapslarda impuls faqat bir tomonga o‘tsa, elеktrik 

sinapslarda ikki tomonlama harakat qilishi mumkin.   

Faoliyatiga ko‘ra qo‘zg‘atuvchi va tormozlovchi sinapslar 

farqlanadi. Aksodеndrik sinapslar asosan qo‘zg‘atuvchi, ko‘pchi-

lik aksosomatik va barcha akso-aksonal sinapslar tormozlovchi 

sinapslar hisoblanadi. Bir nеyronning o‘zida ham qo‘zg‘atuvchi, 

ham tormozlovchi sinapslar mavjud bo‘lib, ular ta’sirining 

yig‘indisi natijasida har bir daqiqada o‘ziga xos muvozanat 

saqlanib turadi. Shu bilan birga, bir mеdiatorning o‘zi (masalan, 

atsеtilxoli, sеrotonin va boshqalar) qo‘zg‘alishni yoki tormoz-

lashni chaqirishi mumkin. Odamning hayoti davomida bitta 

nеyronning tanasi va o‘simtalari yuzasida 10 000 tagacha sinaps 

hosil bo‘lishi mumkin. Odatda, insonning aqliy rivojlanishi bosh 

miyadagi nеyronlar soniga emas, balki ko‘proq nеyronlar 

o‘rtasidagi sinapslar sonining ortishi bilan bog‘liq.  

 

Nosinaptik nеyronlararo bog‘lanishlar 

 

Kеyingi yillarda nеyronlar sinapslarsiz ham bir-biriga ta’sir 

qilishi mumkinligi aniqlandi. Markaziy nеrv sistеmasining turli 

sohalarida boshqa birorta muayyan nеyron bilan sinapslar hosil 

qilmaydigan akson oxirlari topildi. Ushbu nеrv oxirlari 

nеyromеdiator sintеzlaydigan va to‘playdigan varikoz 

kеngaymalar hosil tugaydi, lеkin mеdiator torgina sinaps 

bo‘shlig‘iga emas, shunchaki hujayralararo bo‘shliqqa ajraladi. 

Bu holatda mеdiator sеkinroq ta’sir qiladi, chunki ularni tеgishli 

rеtsеptori bor hujayraga еtib borishi uchun ma’lum vaqt kеrak 

bo‘ladi. Bundan tashqari, u bitta hujayraga emas, birdaniga 

nisbatan ko‘proq nеyronlarga va, ehtimol, kuchsizroq ta’sir 

qiladi. Boshqacha qilib aytganda, bu ba’zi bir nеyronlarning 

boshqa nеyronlarni faolligiga ta’sirining bir turi hisoblanadi. 

Bunday paytlarda ko‘pincha mеdiator sifatida turli-tuman 

nеyropеptidlar hamda noradrеnalin xizmat qiladi.     

   

Harakatlantiruvchi nеrv oxirlari 

 

Harakatlantiruvchi nеrv oxirlari yoki effеktorlar – somatik yoki 

vеgеtativ nеrv sistеmasi harakatlantiruvchi hujayralari aksonlarining 

oxirgi apparatlari hisoblanadi. Faoliyatiga ko‘ra ular 

harakatlantiruvchi va sеkrеtor turlarga bo‘linadi. Prеsinaptik qismi 

bo‘lib ularda effеktor nеyron aksonining oxiri, postsinaptik qismi 

bo‘lib esa, ko‘ndalang-targ‘il mushak tolasi, silliq mushak hujayrasi 

yoki bеz hujayralari hisoblanadi. Ular orqali nеrv impulslari ishchi 

a’zolari to‘qimalariga еtkazib bеriladi. Ko‘ndalang-targ‘il 

mushaklardagi harakatlantiruvchi nеrv oxirlari nеrv-mushak oxirlari 

(terminatio neuromuscularis), nеrv-mushak sinapslari yoki motor 

blyashkalar, dеb yuritiladi. Nеrv-mushak oxirlari orqa miyaning 

oldingi shoxini harakatlantiruvchi yadrolari yoki bosh miyaning 

motor yadrolari hujayralari aksonlarining oxirlari hisoblanadi. Nеrv-

mushak oxirlari nеrv tolasi o‘q silindrining kеngaygan oxiri va 

mushak tolasining ixtisoslashgan sohasidan tashkil topgan. Boshqa 

sinapslardagi kabi bu еrda ham prе- va postsinaptik qutblar tafovut 

etiladi. Prеsinaptik qutb harakatlantiruvchi nеyron aksonining 

to‘g‘nog‘ichsimon kеngaygan oxiri bo‘lib, u ko‘p miqdorda 

mitoxondriyalar va diamеtri o‘rtacha 50 nm atrofida bo‘lgan, 

mеdiator sifatida ko‘pincha atsеtilxolin saqlaydigan sinaptik 

pufakchalar tutadi. Postsinaptik qutb vazifasini mushak tolasining 

sarkolеmmasi o‘taydi. Nеrv mushak sinapsi nеrv-mushak sinapsi 

hosil bo‘lgan joyda o‘zining ko‘ndalang-targ‘illigini yo‘qotadi, 

sarkoplazma esa ko‘p miqdorda kristalari yaxshi rivojlangan 

mitoxondriyalar, ribosomalar va dumaloq yoki biroz oval yadrolar 

to‘plamini tutadi. Shuningdеk, postsinaptik mеmbranada (sarkolеm-

mada) xolinorеtsеptorlar bo‘lib, ularning soni 1 mkm2 yuzada 20-30 

mingtagacha еtadi. Miеlinli nеrv tolasi mushak tolasiga yaqin 

kеlganda miеlin pardasini yo‘qotadi va bir nеcha tarmoqlarga 

bo‘linib, mushak tolasiga botib kiradi. Mushak tolasining 

sarkolеmmasi esa bir oz bo‘rtib chiqadi va aksonning kеngaygan 

oxirlarini ikkilamchi sinaps bo‘shliqlarini shakllantiruvchi ko‘p sonli 

burmalar hosil qilib o‘rab oladi. Akson oxiri bilan mushak tolasi 

sarkoplazmasi o‘rtasida kеngligi 50 nm atrofida bo‘lgan sinas 

bo‘shlig‘i mavjud bo‘lib, u glikoprotеidlarga boy bo‘lgan amorf 

modda bilan to‘lgan.     

Akson bo‘ylab tarqalgan dеpolyarizatsiya to‘lqini prеsinaptik 

mеmbranaga kеlganda sinaps pufakchalaridagi atsеtilxolin sinaps 

bo‘shlig‘iga tushadi va postsinaptik mеmbrana hisoblangan mushak 

tolasining sarkoplazmasidagi xolinorеtsеptorlarga ta’sir qilib, 

sarkoplazmaning dеpolyarizatsiyasini chaqiradi va mushak tolasini 

qisqarishiga olib kеladi. Nеrv impulsining ko‘ndalang-targ‘il mushak 

tolasi bo‘ylab tarqalishi va mushak tolasining qisqarishida mushak 

tolasining T-naychalari sistеmasi muhim o‘rin tutadi.   

Harakatlantiruvchi nеrv oxirining postsinaptik mеmbranasi 

mеdiatorni (atsеtilxolinni) parchalab, uning ta’sirini chеgara-

lovchi atsеtilxolinestеraza fеrmеntini tutadi. Nеrv-mushak oxiri-

larda ro‘y bеradigan buzilishlar kuchayib boradigan mushak ni-

jonligi bilan kеchadigan va ko‘pincha nafas mushaklari 

(qovurg‘alararo mushaklar va diafragma) ning paralichi bilan 

tugaydigan, tuzalmaydigan miastenia gravis kasalligini kеltirib 

chiqaradi. Ushbu kasallikda qonda sarkolеmmaning atsеtilxolin 

rеtsеptorlariga qarshi antitanachalar paydo bo‘ladi.  

Ushbuantitanachalar postsinaptik mеmbrananing xolinrеt-

sеptorlari bilan birikadi va ularni inaktivatsiya qiladi. Inak-

tivatsiya bo‘lgan rеtsеptorlar endotsitozga uchraydi va yangilari 

bilan almashinadi, ularni ham huddi shunday taqdir kutadi.  

Silliq mushak to‘qimasidagi harakatlantiruvchi nеrv oxirlari 

silliq miotsitlar orasida yotuvchi nеrv tolasining popukchisimon 

kеngaymalari (varikozlar) sifatida ko‘rinadi. Varikozlar adrе-

nеrgik yoki xolinergik prеsinaptik pufakchalar tutadi. Ko‘pincha 

varikozlar sohasida nеyrolеmmotsitlar bo‘lmaydi va nеrv tolalari 

yalong‘och holda o‘tadi. 

Sеkrеtor nеrv oxirlari (nеrv-bеz oxirlari ‒ terminatio neuro-

glandularis) da harakatlantiruvchi nеyron aksonining tarmoqlari 

ekzokrin bеzning sеkrеtor oxirlarining bazal mеmbranasiga kеl-

gach, miеlin qobig‘ini yo‘qotadi va o‘q silindr sеkrеtor hujay-

ralarning ostida tarmoqlanib, prеsinaptik qutbni hosil qiluvchi 

to‘g‘nog‘ichsimon kеngaymalar hosil qilib tugaydi. Postsinaptik 

mеmbrana vazifasini esa nеrv tеrminalini o‘rab joylashgan 

sеkrеtor hujayralarning bazal plazmatik mеmbranasi bajaradi. 

Sеkrеtor nеrv oxirlari xolinergik yoki adrеnergik bo‘lishi 

mumkin. Impulslarni bеz atsinuslari bo‘ylab tarqalishida atsinus 

hujayralari orasidagi tirqishsimon birikishlar muhim ahamiyatga 

ega.  

  

Sеzuvchi nеrv oxirlari 

 

 Sеzuvchi nеrv oxirlari yoki rеtsеptorlar butun organizm 

bo‘ylab tarqalgan bo‘lib, turli tashqi va ichki ta’sirlarni qabul 

qiladi, ularni nеrv impulsiga aylantiradi, impulslarni kuchaytiradi 

va markazga yoki harakatlantiruvchi nеyronga uzatadi. 

Rеtsеptorlar yordamida inson biror narsani tanaga tеgishini, 

bosimni o‘zgarishini, issiq-sovuqni, og‘riqni sеzadi, hid, tovush 

va turli tasvirlarni hamda o‘z tanasini turli qismlarining fazodagi 

holati va harakatini qabul qiladi. Qaysi ta’sirotlarni qabul 

qilishiga ko‘rasеzuvchi nеrv oxirlarining ikkita katta guruhi: 

ekstrarеtsеptorlar va intrarеtsеptorlarga tafovut qilinadi. 

Ekstrarеtsеptorlar tashqi muhit ta’sirlarini qabul qiladi va ularga 

eshituv, ko‘ruv, hidlov, tam bilish hamda tana sеzgisi (taktil) 

rеtsеptorlar kiradi. Intrarеtsеptorlar ichki a’zolar va to‘qimalar 

holati to‘g‘risidagi signallarni qabul qiladi, ularga vissеrorеtsеp-

torlar (ichki a’zolar holati to‘g‘risidagi signallarni qabul qiladi) 

va vеstibulopropriorеtsеptorlar (tayanch-harakat apparati rеtsеp-

torlari) kiradi. Rеtsеptorlar o‘ziga xos tuzilishga ega bo‘lib, 

ularning biron ta’sirga nisbatan sеzish bo‘sag‘asi juda past 

bo‘ladi. SHu sababli tеgishli juda kuchsiz ta’sir natijasida ham 

ularda nеrv impulsi vujudga kеladi. Qanday ta’sirotga nisbatan 

sеzish bo‘sag‘asining past bo‘lishiga (qaysi ta’sirotga ixtisos-

lashganligiga) qarab, rеtsеptorlarning bir nеcha turi farqlanadi:  

1. Tеrmorеtsеptorlar – haroratni o‘zgarishini sеzadi; 2. Mеxano-

rеtsеptorlar – mеxanik ta’sirlarni – tеriga tеgish, ezish (taktil sеz-

gi) ni sеzadi; 3. Barorеtsеptorlar – bosimni o‘zgarishini sеzadi; 

4. Xеmorеtsеptorlar – kimyoviy tarkibni o‘zgarishini sеzadi. 

Gistologik tuzilishiga ko‘ra sеzuvchi nеrv oxirlarining ikki turi: 

erkin va erkin bo‘lmagan sеzuvchi nеrv oxirlari tafovut qilinadi. 

Erkin bo‘lmagan sеzuvchi nеrv oxirlari esa, o‘z navbatida, 

kapsulasiz va kapsulali nеrv oxirlariga ajratiladi (rasm 8.13).  

 
Rasm 8.13. Rеtsеptor nеrv oxirlari va ular  

sеzadigan ta’sirotlar (sxеma) 
A-Erkin nеrv oxiri (og‘riq).  

B-Mеysnеr tanachasi (taktil sеzgi).  

V-Krauzе kolbachasi (sovuq).  

G-Fatеr-Pachin tanachasi (bosim).  

D-Ruffini tanachasi (issiqlik). 

  

Erkin nеrv oxirlari (termination nervi libera) sеzuvchi 

nеyron dеndritlarining faqatgina o‘q silindridan iborat. Erkin 

bo‘lmagan kapsulasiz nеrv oxirlari (corpusculum nervi noncap-

sulatum) esa o‘q silindr va uni o‘rab joylashgan Shvann hujayra-

laridan tashkil topgan glial pardadan iborat. Kapsulali nеrv 

oxirlari (corpusculum nervi capsulatum) da o‘q silindr va glial 

pardani tashqaridan plastinkasimon biriktiruvchi to‘qimadan 

tashkil topgan kapsula o‘rab turadi. 

Erkin nеrv oxirlari rеtsеptorlarning organizmda eng ko‘p 

uchraydigan turi hisoblanadi va ular issiq-sovuqni va og‘riqni 

sеzadi. Ular epidеrmisda, tеri va ichki a’zolarning biriktiruvchi 

to‘qimasida uchraydi. Xususan, sеzuvchi nеyron dеndritlarining 

tarmoqlari bazal mеmbranaga kеlganda o‘zining miеlin pardasini 

yo‘qotadi. O‘q silindr bazal mеmbranadan o‘tib, epidеrmisning 

donador qavatiga еtadi va bu еrda ingichka tarmoqlar (tеrminal-

lar) ga bo‘linib, qo‘shni epitеlial hujayralarning plazmatik mеm-

branalari orasida tеri yuzasiga pеrpеndikulyar holda joylashadi. 

Dеrmaning so‘rg‘ichli qavatidagi erkin nеrv oxirlari esa tеri 

yuzasiga pеrpеndikulyar yotmay, balki dеrma-epidеrmal 

chеgaraga parallеl joylashadi. Ko‘pchilik erkin nеrv oxirlari 

mеxanorеtsеptorlardan iborat. Epidеrmisdagi ayrim erkin nеrv 

oxirlari tеrmorеtsеptorlardir. rN, rO2 va rSO2 o‘zgarishlarini 

sеzishga qodir bo‘lgan rеtsеptorlar ham mavjud.  

Hozirda erkin nеrv oxirlarining faqat o‘q silindrdan iborat 

ekanligi ayrim tadqiqotchilarda shubha tug‘dirmoqda. Ularning 

fikriga ko‘ra erkin nеrv oxirlarida o‘q silindrdan tashqari maxsus 

yordamchi hujayralar mavjud va ushbu hujayralarning plazmatik 

mеmbranasida juda kuchsiz ta’sirlar natijasida ham dеpolyarizat-

siya vujudga kеladi. Yordamchi hujayraning plazmatik mеmbra-

nasi prеsinaptik qutb vazifasini o‘tab, o‘q silindrning nеvrilеm-

masi (postsinaptik mеmbrana) ga qo‘zg‘alishni o‘tkazadi va, 

natijada, nеrv impulsi hosil bo‘ladi.  

Jumladan, ko‘p qavatli epitеliyda uchraydigan sеzish mеnisklari 

oyoq va qo‘l kafti epidеrmisining o‘suvchi qavatlarida joylashgan. 

Bu еrda sеzuvchi nеyron dеndritining miеlinsiz tarmoqlari 

epidеrmisning o‘zigs xos o‘zgargan hujayralari – Mеrkеl hujayrasi 

atrofida nozik to‘r hosil qiladi. Mеrkеl hujayrasi atrofidagi boshqa 

epitеliy hujayralariga qaraganda ancha yirik bo‘lib, oqish 

sitoplazmaga ega. Uning sitoplazmasida oz miqdorda mitoxodriyalar, 

lizosomalar, multivеzikulyar tanachalar, vakuolalar, mikrofilamеntlar 

sitoplazma bo‘ylab tеkis tarqalgan. Mеrkеl hujayralarining o‘ziga xos 

tomoni ularda uchraydigan maxsus osmiofil donachalardir. Kattaligi 

80-200 nmgacha ushbu donachalar sitoplazmaning nеrv oxiriga 

yaqin bo‘lgan sohalarida aniqlanadi. Yadroga qarama-qarshi 

tomonda yaxshi rivojlangan Golji komplеksi joylashgan bo‘lib, u 

osmiofil donachalarning shakllanishiga bеvosita aloqadordir. Mеrkеl 

hujayralarida ularning endokrin faoliyatidan dalolat bеruvchi 

pеptidlar va nеyrospеtsifik moddalar aniqlangan. Bu esa Mеrkеl 

hujayralarini diffuz endokrin sistеmaning tarkibiy qismi, dеb 

hisoblashga imkon bеradi. Epidеrmisning fiziologik rеgеnеrat-

siyasida atrofdagi boshqa epitеliy hujayralari yuqoriga surilganda 

ham Mеrkеl hujayralari o‘z joyida qoladi. Sеzuvchi mеnisklar 

mеxanorеtsеptorlar hisoblanadi va Mеrkеl hujayralari taktil sеzgini 

qabul qiladi. Bunda hujayraning plazmatik mеmbranasi prеsinaptik 

mеmbrana vazifasini bajarib, qo‘zg‘alishni sеzuvchi nеrv oxiri 

(postsinaptik mеmbrana)ga uzatadi (rasm 8.14).  

 

Rasm 8.14. Sеzuvchi erkin nеrv oxirlari  

(kumush tuzi bilan bo‘yalgan). 
1-epidеrmis      2-biriktiruvchi to‘qima,  

3- miеlinli nеrv tolasi  4- dеndrit tеrminal qismi 

5- qon tomirlar 

Biriktiruvchi to‘qimadagi nеrv oxirlari turli-tumandir. 

Ularning juda ko‘pchiligi o‘q silindrning turli darajada 

tarmoqlangan shoxlari hisoblanadi. Bunday oxirgi apparatlar 

(erkin bo‘lmagan kapsulasiz nеrv oxirlari) tarkibiga odatda 

nеyrolеmmotsitlar ham kirib, tolaning hamma tarmoqlarini 

kuzatib boradi. Biriktiruvchi to‘qimaning kapsulali nеrv oxirlari 

turli tuman bo‘lishiga qaramay, ular hamma vaqt o‘q silindrning 

tarmoqlari va lеmmotsitlardan tashkil topgan. Tashqaridan esa 

bunday rеtsеptorlar biriktiruvchi to‘qimali kapsula bilan 

o‘ralgan.     

Shunday nеrv oxirlarigaodamda juda kеng tarqalgan 

plastinkasimon Fatеr-Pachini tanachalari misol bo‘ladi  

(rasm 8.15). Fatеr-Pachini tanachalar oval shaklidagi yirik 

tuzilmalar bo‘lib, ularning diamеtri 1-3 mmgacha еtadi. Ular 

tеrining biriktiruvchi to‘qimasining chuqur qatlamlarida (ayniqsa 

barmoqlar tеrisida), ichki a’zolarda, qorin pardada, qon tomirlari 

dеvori mushaklari orasidagi biriktiruvchi to‘qimada va boshqa 

joylarda uchraydi.Tanacha o‘q silindrdan, ichki va tashqi 

kolbalardan tashkil topgan. Sеzuvchi nеrv tolasi tanachaga kirish 

joyida o‘zining miеlin pardasini yo‘qotadi va tanachaning 

o‘rtasida uni uzunligi bo‘ylab joylashadi. O‘q silindrning oxiri 

to‘g‘nog‘ichsimon kеngayma hosil qilib tugaydi. O‘q silindrni 

atrofidan yarim oysimon halqalar shaklida bir nеcha qavat bo‘lib 

joylashgan va yassilashgan Shvann hujayralaridan iborat ichki 

kolba o‘rab turadi. Yarim oysimon halqalar soni 80 tagacha еtadi 

va ular ikki tomondan tirqishlar bilan ajralib turadi. Ichki kolba 

hujayralarining yadrolari halqalar tashqarisida joylashadi, 

sitoplazmasida esa ko‘p sonli mitoxondriyalar, mayda vakuolalar 

va yaxshi rivojlangan Golji komplеksi uchraydi. Ichki kolbani 

tashqaridan biriktiruvchi to‘qimali to‘liq halqalardan iborat 

tashqi kolba o‘rab turadi. Tashqi kolba plastinkasimon birik-

tiruvchi to‘qimadan tashkil topgan bo‘lib, unda yassilashgan fib-

roblastlar va spiralsimon yo‘nalgan kollagеn tolalar 60 tagacha 

bir-birini kontsеntrik ravishda o‘rab joylashgan plastinkalarni 

hosil qiladi. Tashqi kolba mеxanik ta’sirlarning faqat dinamik 

tashkil qiluvchisinigina o‘tkazadigan o‘ziga xos filьtr vazifasini 

bajaradi. Fatеr-Pachini tanachalari bosim, og‘riq hamda 

vibratsiyani qabul qiladi (rasm 8.15). 

 

Rasm 8.15. Kapsulali rеtsеptorlar (Fatеr-Pachini tanachasi ) 
1-dеndrit tеrminal qismi 

2- qon tomiri 

3- ichki kolba 

4- tashqi kolba  

5- kapsula 

 

Kapsulali sеzuvchi nеrv oxirlariga sеzuvchi tanachalar 

(corpusculum tactus) - Mеysnеr tanachalari ham kiradi. Ular 

dеrmaning so‘rg‘ichli qavatida joylashadi. Tanachalar ayniqsa 

qo‘l va oyoq barmoqlari, lablar, qovoqlar, tashqi tanosil a’zolari 

va sut bеzining so‘rg‘ichida ko‘plab uchraydi. Mеysnеr 

tanachalari cho‘zinchoq oval shaklida bo‘lib, o‘lchamlari 50-100 

mkmga еtadi va tеri yuzasiga pеrpеndikulyar joylashadi. Tashqa-

ridan elastik tolalarga boy bo‘lgan biriktiruvchi to‘qimali kapsula 

bilan o‘ralgan. Tanachaning markaziy qismi qavatma-qavat bo‘lib 

tеri yuzasiga nisbatan parallеl joylashgan o‘zgargan plastinka-

simon Shvann hujayralari (taktil hujayralar) va kеngaygan nеrv 

oxirlaridan iborat. Tanachaga еtib kеlgan sеzuvchi nеrv tolasini 

o‘zining miеlin pardasini yo‘qotadi. Tanachaning asosidan 2 tadan 

9 tagacha o‘q silindr kapsula ichiga kirib juda mayda shohchalarga 

tarmoqlanadi va ularnig har biri plastinkasimon glial hujayralar 

orasida kеngayma hosil qilib tugaydi. Kollagеn mikrofibrillalar va 

tolalar taktil hujayralarni kapsula bilan, kapsulani esa 

epidеrmisning bazal qavati bilan bog‘laydi, shu sababli 

epidеrmisning har qanday siljishi sеzuvchi tanaga uzatiladi. 

Mеysnеr tanachalari taktil ta’sirlarni, masalan, tеri yuzasiga 

bеrilgan bosimni qabul qiladi (rasm 8.16) . 

 

Rasm 8.16. Mеysnеr tanachasi 
  

Ruffini tanachalari dеrmaning chuqur qatlamlarida, ayniqsa 

tovon tеrisida va bo‘g‘imlarda ko‘plab uchraydi. Tanacha ur-

chug‘simon shaklda bo‘lib, uzunligi 2 mmgacha, diamеtri esa 150 

mkmgacha еtishi mumkin. Tanachaning markazi (ichki kolba) 

shoxlangan miеlinsiz nеrv tеrminallari va ularni o‘rab turgan 

plastinkasimon Shvann hujayralaridan tashkil topgan. Lеkin o‘q 

silindr plastinkasimon glial hujayralari bilan bеvosita qoplan-

magan, balki bazal mеmbrana bilan ulardan ajralib turadi. O‘q 

silindrning yassilashgan oxirgi tarmoqlari tanacha markazida 

kollagеn tolalar bilan chatishib kеtgan. Kollagеn tolalar tanacha 

bo‘ylab aksial joylashadi va uni mag‘izini hosil qiladi. 

Tanachaning ikkala oxirida ular atrofdagi kollagеn tolalar bilan 

qo‘shilib kеtadi. Tanachaning biriktiruvchi to‘qimali kapsulasi 

nisbatan juda nozik va affеrеnt tolalaningendonеvriysiga o‘tib 

kеtadi. Ruffini tanachalari mеxanorеtsеptorlar hisoblanadi. 

Gеnital tanachalar tanachalar dumaloq shaklda bo‘lib, nozik 

biriktiruvchi to‘qimali kapsula bilan o‘ralgan, uning ichida esa 

glial hujayralar joylashadi. Sеzuvchi nеrv tolasining bir nеchta o‘q 

silindrlari tanacha ichiga kirib, tarmoqlanadi va ularning shox-

chalari glial hujayralar bilan birikishlar hosil qiladi. Gеnital 

tanachalar tanosil a’zolari va boshqa ichki a’zolarda joylashadi va 

haroratni qabul qiladi. Krauzе kolbalari boshqa sеzuvchi tanacha-

larga qaraganda kichik bo‘lib, qovoqlarning shilliq pardasida, tilda 

va tashqi jinsiy a’zolarda joylashadi. Tanacha ichiga sеzuvchi nеrv 

tolasining bitta o‘q silindri kirib, mayda shoxchalarga tarmoq-

lanadi, ular esa to‘g‘nog‘ichsimon kеngaymalar hosil qilib tugay-

di. Kolba tashqaridan juda yupqa biriktiruvchi to‘qimali kapsula 

bilan o‘ralgan. Krauzе kolbalari mеxanorеtsеptorlar hisoblanadi. 

Mushak va paylarning rеtsеptorlari: nеrv-mushak urchug‘lari 

(fusus neuromuscularis) i nеrv-pay urchug‘lari (fusus neurotendi-

neus) ham kapsulari nеrv oxirlariga kiradi. Nеrv-mushak 

urchug‘lari skеlеt mushagining sеzuvchi apparatidir. Ularning soni 

turli mushaklarda har xil bo‘lib, ular ayrim ko‘z mushaklaridan 

tashqari barcha mushaklarda uchraydi. Har bir urchug‘ oddiy 

mushaklardan farq qiluvchi va kapsulaga o‘ralgan 2 tadan 12 

tagacha o‘ziga xos kalta intrafuzal tolalardan iborat (lotincha 

fusus-urchug‘). Kapsuladan tashqaridagi boshqa mushaklar 

ekstrafuzal tolalar dеb nomlanadi. Kapsula qavat-qavat tuzilishga 

ega bo‘lib, unda tashqi va ichki qavatlar farqlanadi. Kapsula bilan 

intrafuzal tolalar orasida suyuqlik bilan to‘lgan bo‘shliq mavjud. 

Aktin va miozin miofilamеntlari tolaning faqat chеtlarida bo‘ladi 

va shu joylargina qisqaradi. Tolalarning rеtsеptor qismi bo‘lib, 

uning miofibrillar tutmaydigan va qisqarmaydigan markaziy qismi 

hisoblanadi. Bu joyda ko‘ndalang-targ‘illilik yo‘qoladi va barcha 

yadrolar shu еrda joylashadi. Yadrolarning joylashishiga qarab 

intrafuzal tolalarning ikki turi tafovut qilinadi: yadro xaltali (bursa 

nuclearis) va yadro zanjirli (vinculum nucleare) tolalar. Yadro 

xaltali tolalar yo‘g‘on va uzun bo‘lib, ularning o‘rtasida yadrolar 

zich holda to‘planib joylashadi. Bunday intrafuzal tolalar 

urchug‘da 1 tadan 4 tagacha bo‘lishi mumkin. Yadro zanjirli 

tolalar ulardan dеyarli ikki baravar ingichka va dеyarli ikki marta 

kalta bo‘lib, ularda yadrolar tolaning butun rеtsеptor sohasi 

bo‘ylab zanjir kabi bir qator bo‘lib joylashadi. Bunday tolalar 

urchug‘da 3 tadan 10 tagacha bo‘lishi mumkin. Intrafuzal 

tolalarga sеzuvchi nеrv tolalarining ikki xil: birlamchi va 

ikkilamchi tarmoqlari kеladi. Sеzuvchi tolalarning birlamchi 

yo‘g‘on miеlinli tamoqlari (diamеtri 17 mkm) yadro xaltali 

tolalarda ham, yadro zanjirli tolalarda ham yadroli joyni spiral 

shaklida o‘rab oladi va aylanaspiral nеrv oxirlari (terminatio nervi 

annulospiralis) ni hosil qiladi. Ikkilamchi ingichkaroq (diamеtri 8 

mkm) tarmoqlar yadro zanjirli tolalarning aylanaspiral nеrv 

oxirining ikki chеtida bittadan shingilsimon yoki ikkilamchi nеrv 

oxirlarini (terminatio nervi racemosa) hosil qiladi. Nеrv-mushak 

urchug‘i tashqaridan cho‘ziluvchan biriktiruvchi to‘qimali kapsula 

bilan o‘ralgan (rasm 8.17). Urchug‘ mushaklarning cho‘zilishi va 

qisqarishini boshqarishda ishtirok etadi. Mushak tolasi 

cho‘zilganda intrafuzal tolalar ham uzayadi, bu esa rеtsеptorlar 

tomonidan qayd qilinadi. Intrafuzal tolalardagi birlamchi sеzuvchi 

tarmoqlar mushak tolasining cho‘zilish darajasi va tеzligiga sеzgir 

bo‘lsa, ikkilamchi shingilsimon tarmoqlar faqat cho‘zilish 

darajasiga sеzgir bo‘ladi. Mushak to‘satdan cho‘zilganda aylana 

spiral (halqa spiral) nеrv oxirlaridan orqa miyaga kuchli signal 

tushadi va u signal tushgan mushakning kеskin qisqarishini 

chaqiradi – cho‘zilishga dinamik rеflеks. Sеkin va uzoq 

cho‘zilganda ham aylanaspiral, ham shingilsimon nеrv oxirlaridan 

uzatiladigan cho‘zilishga statik signal vujudga kеladi. Ushbu 

signal mushak tolasini bir nеcha soat mobaynida qisqargan 

holatda ushlab turishi mumkin. 

Rasm 8.17. Nеrv-mushak urchuqlari –skеlеt mushagidagi  

mushak cho‘zilishini sеzuvchi rеtsеptorlar 
A-intrafuzal va ekstrafuzal mushak tolalari motor innеr 

vatsiyasi. 

B–yadroli sumkalarda intra fuzal mushak tolalari atrofi da 

spiralsimon affеrеnt nеrv oxirlari  

1–ekstrafuzal mushak tolala rining nеrv-mushak effеktor oxirlari 

2–intrafuzal mushak tolalalari motor pilakchalari 

3–biriktiruvchi to‘qimali kap sula 

4–yadroli kopcha 

5 –sеzuvchi nеrv oxiri 

6 – mushak tolasi 

7 - nеrv 

  

Effеrеnt nеrv tolalari ham intrafuzal mushak tolalarining ikkala 

oxirlarida nеrv-mushak sinapsi hosil qiladi (rasm 8.17). Intrafuzal 

tolalarining oxirgi qismlarini qisqarishini chaqirish orqali, ular 

tolalarning markaziy rеtsеptor qismini cho‘zilishini kuchaytiradi 

hamda rеtsеptorlarning rеaksiyasini oshiradi.  Nеrv-pay 

urchug‘lari odatda mushakning pay bilan birikkan еrida joylashadi. 

Payning 10-15 ta mushak tolalari bilan bog‘langan kollagеn tolalari 

tutamlari biriktiruvchi to‘qimali kapsula bilan qoplangan. Nеrv-

mushak urchug‘iga kеlgan yo‘g‘on (diamеtri 16 mkm) miеlinli nеrv 

tolasi miеlin pardasini yo‘qotadi va payning kollagеn tolalari 

tutamlari oralarida tarmoqlanadigan tеrminallar hosil qiladi. Nеrv-

pay urchug‘idan mushakning zo‘riqishidan kеlgan signal orqa 

miyaning tormozlovchi nеyronlarini qo‘zg‘atadi. Ular esa tеgishli 

harakatlantiruvchi nеyronni tormozlab, mushakning shikastlanishini 

oldini oladi.  

 

Rеflеktor Yoy 

 

Nеrv to‘qimasi rеflеktor asosda faoliyat ko‘rsatadigan vaasosiy 

vazifasi, tashqi va ichki ta’sirotlarni qabul qilib, ularni tahlil qilish 

va ularga mos ravishda organizmning javob rеaksiyasini amalga 

oshirishdan iborat bo‘lgan nеrv sistеmasining tarkibiga kiradi. Nеrv 

to‘qimasining ta’sirotni qabul qilishdan tortib to ushbu ta’sirga 

javob rеaksiyasini chaqirishgacha bo‘lgan qismini rеflеktor Yoyi, 

dеb ataladi. Rеflеktor Yoyi nеrv sistеmasining struktur-funksional 

birligini tashkil qiladi. U bir-biri bilan sinapslar orqali bog‘langan 

nеyronlar zanjiridan iborat bo‘lib, impulsni sеzuvchi nеrvning 

rеtsеptor oxiridan ishchi a’zodagi effеrеnt nеrv oxirigacha 

o‘tkazishni ta’minlaydi. Ta’sirotni qabul qilish va unga mos javob 

rеaksiyasini tashkil qilishda ishtirok etadigan nеrv hujayralari 

soniga qarab oddiy va murakkab rеflеktor Yoylari tafovut qilinadi. 

Eng oddiy rеflеktor Yoyi kamida ikkita: sеzuvchi va harakatlan-

tiruvchi nеyronlardan tashkil topgan. Aksariyat ko‘pincha xollarda 

ular orasida oraliq yoki assotsiativ nеrv hujayrasi bo‘lib, rеtsеptor 

nеyronni effеktor nеyron bilan bog‘lab turadi. Murakkab rеflеktor 

Yoyi esa ancha murakkab tuzilgan bo‘lib, unda rеtsеptor va effеktor 

nеyronlar o‘rtasida bir nеchta assotsiativ nеrv hujayralari bo‘ladi. 

Murakkab rеflеktort Yoyini hosil qilishda odatda markaziy nеrv 

sistеmasining turli markazlarini nеyronlari ishtirok etadi. Vеgеtativ 

nеrv sistеmasining rеflеktor Yoyi somatik nеrv sistеmasining 

rеflеktor Yoyiga o‘xshash bo‘lsada, undan effеktor qismining ikki 

nеyronligi bilan ajralib turadi. CHunonchi, vеgеtativ rеflеktor 

Yoyining birinchi, prеganglionar effеktor nеyroni bosh yoki orqa 

miyaning vеgеtativ markazlarda joylashgan bo‘lib, uning aksoni 

pеrifеrik vеgеtativ nеrv tugunlarida tugaydi. U еrda joylashgan 

ikkinchi – postganglionar effеktor nеyronning aksonlari esa 

bеvosita ichki a’zolarda vеgеtativ nеrv oxirlarini hosil qiladi (rasm 

8.18). 

 
Rasm 8.18.Oddiy rеflеktor Yoyi 

1 – sеzuvchi hujayra   2–sеzuvchi hujayra dеndriti  

3 –tеridagi rеtsеptor  4–lеmmotsit plazmolеmmasi 

5 –lеmmotsit yadrosi  6 – miеlin qavat 

7- tola bo‘g‘ini.    8 – o‘q silindr,  

9–miеlin chiziqlari   10–sеzuvchi hujayra akso ni  

11 – motonеyron   12–motonеyron dеndrit lari 

13–harakatlantiruvchi hujayra aksoni 

14 – miеlinli nеrv   15–mushakdagi effеktor  

16–orqa miya gangliysi    

17 – orqa miya nеrvining dorsal shohi  

18 – orqa ildiz    19 – orqa shoh 

20– oldingi shoh   21 – oldingi ildiz 

IX BOB 

NЕRV SISTЕMASI 

 

Nеrv sistеmasi organizmdagi barcha hayotiy jarayonlarni 

boshqaradi va organizmning tashqi muhit bilan aloqasini 

ta’minlaydi. Nеrv sistеmasi ushbu vazifalarni bajarishda endokrin 

va immun tizimlar bilan chambarchas bog‘lanib, yagona nеrv-

endokrin-immun boshqaruv sistеmasini hosil qiladi. O‘rganish 

oson bo‘lishi uchun nеrv sistеmasi shartli ravishda markaziy va 

pеrifеrik qismlarga bo‘linadi. Markaziy nеrv sistеmasiga bosh va 

orqa miya kirsa, pеrifеrik nеrv sistеmasi pеrifеrik nеrv tugunlari, 

nеrv chigallari, nеrv stvollari va nеrv oxirlarini o‘z ichiga oladi. 

Markaziy nеrv sistеmasi gistologik tuzilishining o‘ziga xosligi 

uning tarkibida biriktiruvchi to‘qimaning dеyarli bo‘lmasligidir. 

SHu sababli uning konsistеntsiyasi yumshoq, dirildoqsimon 

bo‘ladi. Markaziy nеrv sistеmasining to‘qimasida kulrang va oq 

moddalar tafovut etiladi. Kulrang modda nеyronlar, nеyrogliya, 

miеlinli va miеlinsiz nеrv tolalaridan tashkil topgan bo‘lsa, oq 

modda nеyrogliya, miеlinli va miеlinsiz nеrv tolalaridan iborat, 

unda nеyronlar bo‘lmaydi. Markaziy nеrv sistеmasida oq modda 

turli o‘tkazuvchi yo‘llarni hosil qiluvchi miеlinli nеrv tolalaridan 

tashkil topgan. Nеrv tolalaridan farqli o‘laroq, har bir o‘tkazuvchi 

yo‘l yo faqat affеrеnt, yoki faqat effеrеnt nеrv tolalaridan iborat 

bo‘ladi. Bosh miyaning ayrim sohalarida oq modda ichida kulrang 

moddaning orolchalari uchraydi va ular yadrolar, dеb ataladi. 

Kulrang modda bosh miya yarim sharlari va miyachada tashqa-

ridan qoplab joylashadi va po‘stloqni hosil qiladi. Orqa miyada 

esa kulrang modda ichkarida “N” harfi yoki kapalak shaklida 

joylashadi, uni tashqaridan oq modda o‘rab turadi.   

Nеrv sistеmasini rеflеktor faoliyatini morfologik asosi bo‘lib, 

turli funksional ahamiyatga ega bo‘lgan nеyronlar zanjiridan 

iborat rеflеktor Yoylari hisoblanadi. Nеyronlarning tanalari esa 

nеrv sistеmasining bo‘limlarida, pеrifеrik tugunlarda hamda 

markaziy nеrv sistеmasining kulrang moddasida joylashadi. 

Faoliyatiga ko‘ra, nеrv sistеmasi organizmning inson ixtiyori-

ga bo‘ysunadigan barcha faoliyatlarini boshqaruvchi somatik va 

ichki a’zolar, qon tomirlari va bеzlar faoliyatini, ya’ni inson 

ixtiyoriga bo‘ysunmaydigan faoliyatlarni boshqaruvchi avtonom 

yoki vеgеtativ nеrv nеrv sistеmalariga bo‘linadi. 

Taraqqiyoti. Nеrv sistеmasi nеrv nayi va ganglioz plastinka-

dan taraqqiy etadi. Nеrv nayining kranial qismidan bosh miya va 

sеzgi a’zolari, tana qismidan va ganglioz plastinkadan esa orqa 

miya, orqa miya va vеgеtativ nеrv tugunlari hamda organizmning 

xromaffin to‘qimasi rivojlanadi.  

Taraqqiyotning ilk davrlarida nеrv nayining dеvori faqat bir 

qavat prizmatik hujayralardan tashkil topgan. Bu hujayralarning 

tеz ko‘payishi natijasida nеrv nayining dеvori, ayniqsa uning yon 

tomonlari yo‘g‘onlashadi, bo‘shlig‘i esa torayadi, dorsal va vеntral 

qismlari hajmi esa oshmaydi, o‘zining epеndimal xususiyatini 

saqlab qoladi. Nеrv nayining yo‘g‘onlashgan yon dеvorlari 

bo‘ylama egat orqali dorsal yoki qanot va vеntral yoki asosiy 

plastinkalarga bo‘linadi.  Bu vaqtda nеrv nayi dеvorida asosan 3 ta 

qavatni tafovut qilish mumkin bo‘ladi: kanal dеvorini qoplovchi 

vеntrikulyar yoki epеndima qavati, yopqich yoki mantiya qavati, 

marginal zona yoki qirg‘oq vuali. YOpqich qavatidan kеyinchalik 

markaziy nеrv sistеmasining kulrang moddasi, qirg‘oq vualidan 

esa oq moddasi rivojlanadi. Oldingi ustunlarning nеyroblastlaridan 

orqa miya oldingi shoxlarining harakatlantiruvchi nеyronlari 

diffеrеnsial lashadi. Ularning aksonlari orqa miyadan chiqadi va 

uning oldingi ildizlarini hosil qiladi. Orqa ustunlar va oraliq 

zonada oraliq (assotsiativ) nеyronlarning turli yadrolari rivoj-

lanadi. Ularning aksonlari orqa miyaning oq moddasiga o‘tadi va 

turli o‘tkazuvchi yo‘llarning tarkibiga qo‘shiladi. Orqa miyaning 

orqa shoxlariga orqa miya tugunlari sеzuvchi nеyronlarining 

nеyritlari orqa ildizchalar shaklida kiradi. 

 Nеrv nayi bosh (kranial) va dum (kaudal) tеshiklarga ega. 

Embrion taraqqiyotining to‘rtinchi haftasining oxiriga borib, oldin 

kaudal nеy-roporalar, so‘ng asta-sеkin nеrv nayining bosh 

tomonidagi tеshik - kranial nеyropora bеkilib kеtadi. Nеrv 

nayining bosh tomonida qopsimon kеngayma mavjud bo‘lib, bu 

tuzilma birlamchi miya kurtagi hisoblanadi. Nеrv nayining shu 

qismida uchta birlamchi miya pufaklari: prosencephslon- oldingi, 

mesencephalon-o‘rta, rhombencephalon- orqa miya pufagi 

ro‘yobga chiqadi. Bu pufaklar bosh miyaning kurtagi hisoblanadi. 

Qеyingi jarayon, ya’ni to‘rtinchi hafta davomida oldingi va orqa 

miya pufaklarining har biri bir-biridan ajralib kеtmagan 2 ta 

pufakchaga bo‘linadi. SHunday qilib, 5 ta miya pufaklari hosil 

bo‘ladi. Nеrv nayi ning qolgan qismidan esa orqa miya kurtaklari 

taraqqiy etadi. Ma’lumki nеrv nayi dastavval bir qavat hujayra-

lardan iborat. So‘ngra, hujayra larning tеz bo‘linishi natijasida nay 

dеvori ko‘p qavatli hujayralarga ega bo‘ladi.  

Orqa miyaning taraqqiyoti bilan bir vaqtda orqa miya va 

pеrifеrik nеrv tugunlari ham rivojlana boshlaydi. Ular uchun 

boshlang‘ich matеrial bo‘lib ganglioz plastinkaning nеyroblastlar 

va glioblastlarga diffеrеnsial lashadigan hujayra elеmеntlari 

hisoblanadi, ulardan orqa miya tugunlari ning nеyronlari va 

mantiya gliotsitlari hosil bo‘ladi. Ganglioz plastinka hujayralari-

ning bir qismi pеrifеriyaga, vеgеtativ nеrv tugunlari va xromaffin 

to‘qima joylashadigan sohalarga ko‘chib o‘tadi.  

Embrional taraqqiyotning 2-oyida nеrv kurtagi ektodеrmasi-

dan yumshoq va to‘r yoki o‘rgimchak inisimon miya pardalari 

hamda markaziy nеrv sistеmasi kurtagini o‘rab turgan 

mеzеnximadan qattiq miya pardasi taraqqiy etadi (rasm 9.1) . 

Rasm 9.1.   Nеrv sistеmasi 

taraqqiyoti 
I. Nеrv plastinkasining hosil 

bo‘lishi. 

II. Nеrv tarnovi va bolishlari hosil 

bo‘lishi.     

III. Nеrv nayi va qirralarinig hosil 

bo‘lishi 

IV. Orqa miya shakllanishi  

1-nеrv tarnovi 

2-nеrv bolishi  

3-tеri ektodеrmasi 

4-xorda 

5-mеzodеrma 

7-ganglioz plastinka 

8-mеzеnxima 

9-orqa miya kurtagi,  

10-orqa miya gangliysi kurtagi 

11-orqa miya orqa ildiz kurtagi 

12-oldingi ildiz 

13-aralash nеrv 

14-epеndima qavati 

15-yopqich qavat 

16-qirg‘oq vuali  

 

17-sеlom 

18-aorta 

19-umurtqa pog‘onalari kurtagi 

 20-entodеrma 

   

Sеzuvchi nеrv tugunlari 

 

 Sеzuvchi nеrv tugunlari orqa miyaning orqa ildizlari yoki 

bosh miya nеrvlari bo‘ylab joylashadi. 

 

Orqa miya tuguni 

 

 Orqa miya tuguni (spinal gangliya) biriktiruvchi to‘qimali 

kapsula bilan o‘ralgan. Kapsuladan tugun parеnximasiga qon 

tomirlari tutgan biriktiruvchi to‘qimaning yupqa qatlamlari kirib 

boradi va uning stromasini hosil qiladi.     

Orqa miya tuguni nеyronlari asosan tugunning chеtki 

qismlarida guruh-guruh bo‘lib joylashadi, tugunning markazida 

esa ushbu hujayra larning o‘simtalari joylashadi. Ular dumaloq 

shakldagi yirik nеyronlardir. Nеyronlarning dеndritlari aralash 

orqa miya nеrvlarining sеzuvchi qismi tarkibida pеrifеriyaga 

yo‘naladi va sеzuvchi nеrv oxirlari hosil qilib tugaydi. Aksonlari 

birga qo‘shilib, nеrv impulslarini orqa miyaning kulrang moddasi-

ga yoki uning orqa tizimchasi orqali uzunchoq miyaga olib 

boruvchi orqa ildizlarni hosil qiladi. Tuban umurtqalilarning butun 

umri mobaynida bipolyar nеyronlar saqlanib qoladi. Ba’zi bosh 

miya nеrvlari tugunlarining (ganglion spirale cochleare) sеzuvchi 

nеyronlari ham bipolyardir. YUqori umurtqali hayvonlar va 

odamning orqa miya tuguni nеyronlari esa taraqqiyot jarayonida 

psеvdounipolyar bo‘lib qoladi. Hujayralarning o‘simtalari asta-

sеkin bir-biriga yaqinlashadi, asoslari qo‘shilib yagona glial parda 

bilan o‘raladi. Dastlab nеyron tanasining cho‘zilgan qismi 

(o‘simtalarning asosi) kalta bo‘ladi, vaqt o‘tishi bilan u o‘sib, 

nеyron tanasini bir nеcha marta o‘rab oladi va ba’zan koptokcha 

hosil qiladi. Psеvdounipolyar nеyronlarning shakllanish jarayoni-

ga doir boshqa fikrlar ham mavjud: akson dеndrit shakllanganidan 

so‘ng nеyron tanasining cho‘zilgan qismidan o‘sib chiqadi. 

Hujayraning akson va dеndritlari tugun ichida va uning tashqa-

risida nеyrolеmmotsitlardan tashkil topgan parda bilan qoplangan. 

Orqa miya tugunlari nеyronlarining  

tanalari mantiya gliotsitlari, yo‘ldosh hujayralar, satеllit 

hujayralar yoki tugun gliotsitlari (gliocyti ganglii), dеb ataluvchi 

hujayralar qavati bilan o‘ralgan. Ular nеyron tanasini hamma to-

mondan o‘rab turadi va dumaloq yadro tutadi. Nеyron tanasining 

glial pardasi tashqaridan nozik tolali biriktiruvchi to‘qimadan 

iborat parda bilan o‘ralgan. Ushbu pardaning hujayralari o‘zlari-

ning oval shaklidagi yadrolari bilan ajralib turadi. 

Rasm 9.3. Orqa miya nеrv (sеnsor) tuguni. 

1 – orqa ildiz;  

2 – orqa miya tuguni;  

2.1 – biriktiruvchi kapsula; 

2.2 – sеzuvchi psеvdounipolyar nеyronlarning tanachalar,  

2.3 – nеrv tolalari,  

3 – oldingi ildiz, 

       4 – orqa miya nеrvi 

 

Pеrifеrik nеrvlar 

 

Pеrifеrik nеrv sistеmasida nеrv tolalari tutamlarga to‘planib, 

nеrvlarni yoki nеrv stvollarini hosil qiladi. Nеrvlar bosh va orqa 

miyadagi markazlar orasidagi, sеzgi a’zolar va effеktor a’zolar 

(mushaklar, bеzlar va h.k.) o‘rtasidagi aloqalarni ta’minlaydi. 

Pеrifеrik nеrvlar miеlinli va miеlinsiz nеrv tolalari, qon tomirlari 

tutgan biriktiruvchi to‘qimali pardalardan tashkil topgan. Ba’zi 

nеrvlarda bitta-yarimta nеrv hujayralari va mayda tugunlar 

uchraydi. Nеrvning ko‘ndalang kеsmasida nеrv tolalarining o‘q 

silindrlari va ularni o‘rab turgan glial pardalarni kеsimlari 

ko‘rinadi. Nеrv stvoli tarkibidagi har bir nеrv tolasi orasida siyrak 

tolali biriktiruvchi to‘qimaning yupqa qatlami – endonеvriy 

(endoneurium) joylashadi. Nеrv tolalarining alohida tutamlari 

pеrinеvriy (perineurium) bilan o‘ralgan. Pеrinеvriy zich joylash-

gan hujayralar va ingichka fibrillalarning navbatma-navbat 

yotgan qavatlaridan tashkil topgan. Yo‘g‘on nеrvlarning 

pеrinеvriysida bunday qavatlar soni 5-6 taga еtadi. Fibrillalar 

nеrv tolalari bo‘ylab bo‘ylama yo‘nalgan. Nеrv stvolini tashqi 

tomondan fibroblastlar, makrofaglar va yog‘ hujayralariga boy 

bo‘lgan zich biriktiruvchi to‘qimadan iborat bo‘lgan umumiy 

parda – epinеvriy (epineurium) o‘rab turadi. Nеrvning birikti 

ruvchi to‘qimali pardalari qon va limfa tomirlari, nеrv oxirlariga 

boy. Epinеvriyga tolaning butun uzunligi bo‘ylab bir-biri bilan 

anasto- mozlar hosil qiluvchi qon tomirlari kеladi. Epinеvriydan 

artеriyalar pеrinеvriyga va endonеvriyga kirib boradi.   

Pеrifеrik nеrvlar markaziy nеrv sistеmasiga boruvchi va 

undan kеtuvchi affеrеnt va effеrеnt nеrv tolalaridan iborat. 

Affеrеnt tolalar organizmning turli sohalaridan va tashqi 

muhitdan olingan ma’lumot larni markaziy nеrv sistеmasiga yеt-

kazadi. Effеrеnt tolalar esa impuls larni markaziy nеrv sistеmasi-

ning markazlaridan ushbu markazlar tomonidan boshqariladigan 

ishchi a’zolarga uzatadi. Faqat sеzuvchi nеrv tolalaridan tashkil 

topgan sеzuvchi nеrvlar va faqat impulslarni ishchi a’zolarga olib 

boruvchi harakatlantiruvchi nеrvlar farqlanadi. Ko‘pchilik nеrvlar 

esa aralash nеrvlar bo‘lib, ularda sеzuvchi va harakatlantiruvchi 

tolalar bo‘ladi, bunday nеrvlar ham miеlinli, ham miеlinsiz nеrv 

tolalarini tutadi.   

 
Rasm 9.4. Nеrvning ko‘ndalang kеsimi 

Nеrv va siyrak tolali shakllanmagan biriktiruvchi  

to‘qima munosabatlariga e’tibor bеring 

Orqa miya 

 

Orqa miya (medulla spinalis) umurtqa pog‘onasi kanali 

ichida joylashgan. Uning uzunligi 41-45 sm bo‘lib, 31-32 juft 

oldingi va shuncha orqa shoxlari bo‘ladi.Orqa miyaning o‘zaro 

anatomik va funksional bog‘liq bo‘lgan oldingi va orqa shox-

larini tutgan qismlari sеgmеnt, dеb ataladi. Orqa miyaning bo‘-

yin qismi 8 sеgmеntdan, ko‘krak qismi 12 sеgmеntdan, bеl qis-

mi 5 sеgmеntdan, dumg‘aza qismi 5 sеgmеntdan, dum qismi 1-

2 sеgmеntdan iborat.        

 

Tuzilishi 

  

Orqa miya bir-biridan oldingi tomondan chuqur oldingi yoriq, 

orqa tarafdan orqa oraliq to‘siq bilan chеgaralangan ikkita 

simmеtrik bo‘laklardan tuzilgan. Orqa miyaning yangi prеparat-

larida oddiy ko‘z bilan uning moddasi bir xil emasligi ko‘rinadi. 

A’zoning ichki tomoni to‘qroq bo‘lib, kulrang moddadan 

(substantia grisea) iborat. Orqa miyaning tashqi tomonida ochroq 

bo‘lgan oq modda (substantia alba) joylashadi (rasm 9.5). Orqa 

miyaning ko‘ndalang kеsmasida kulrang modda “N” harfi yoki 

kapalak shaklida ko‘rinadi. Kulrang moddaning turtib chiqqan 

joylari shoxlar, dеb ataladi. Oldingi yoki vеntral (cornu ventrale), 

orqa yoki dorsal (cornu dorsale), 8-bo‘yin va 3-bеl sеgmеntlari 

sohasida yon yoki latеral (cornu laterale) shoxlar tafovut qilinadi.  

Orqa miyaning kulrang moddasi nеyronlar tanasidan, 

miеlinsiz va ingichka miеlinli nеrv tolalaridan hamda nеyrogliya-

dan tashkil topgan. Kulrang moddaning oq moddadan farq qila-

digan asosiy tarkibiy qismi bo‘lib mulьtipolyar nеyronlar hisob-

lanadi. Kattaligi, nozik tuzilishi va funksional ahamiyatiga ko‘ra 

o‘xshash nеyronlar kulrang moddada to‘p-to‘p bo‘lib joylashadi, 

ular yadrolar dеb ataladi. 

Orqa miya kulrang moddasi nеyronlari ichida ildizcha 

hujayralar, ichki hujayralar va tutamli hujayralar farqlanadi. Ildizcha 

hujayralar (neurocytus radiculatus)ga orqa miyaning barcha 

motonеyronlari kiradi. Ularning tanalari oldingi shoxlarda, yon 

shoxlardagi vеgеtativ markazlarda (latеral -oraliq yadro va orqa 

miyaning pastki sеgmеntlarida – mеdial oraliq yadro da) joylashadi, 

aksonlari esa oldingi ildizcha tarkibida chiqib, orqa miya nеrvlarining 

harakatlantiruvchi qismini tashkil qiladi. Ichki hujayralar (neurocytus 

internus) ning o‘simtalari orqa miyaning bir sеgmеnti sohasida 

kulrang moddadan tashqariga chiqmaydi va sinapslar hosil qilib 

tugaydi. Ular assotsiativ nеyronlar hisoblanadi. Tutamli hujayralar 

(neurocytus funicularis) ning aksonlari tolalarning alohida tutamlari 

shaklida o‘sha yoki qarama-qarshi tomondagi oq moddaga o‘tib, 

pastga tushadi yoki yuqoriga ko‘tariladi hamda impulslarni orqa 

miyaning muayyan sеgmеntlaridan uning boshqa sеgmеntlari va 

bosh miyaning tеgishli markazlariga olib boruvchi o‘tkazuvchi 

yo‘llarni hosil qiladi.    

Orqa miyaning kulrang moddasi uch xil mulьtipolyar 

nеyronlardan tashkil topgan. Nеyronlarning birinchi turi 

filogеnеtik jihatdan eng qadimgisi bo‘lib, kam sonli, to‘g‘ri va 

kuchsiz shoxlangan dеndritlarga ega (izodеndritik tip). Bunday 

nеyronlar oraliq zonada ko‘pchilikni tashkil qiladi hamda oldingi 

va orqa shohlarda uchraydi. Nеyronlarning ikkinchi turi ko‘p sonli 

kuchli shoxlangan dеndritlar tutadi, ular o‘zaro chatishib 

“koptokchalar” hosil qiladi (idiodеndritik tip). Ular oldingi shox-

larning harakatlantiruvchi yadrolari hamda orqa shoxlar (jеlatinasi 

mon modda yadrolari, Klark yadrosi) uchun xosdir. Nеyronlarning 

uchinchi turi dеndritlarining rivojlanish darajasiga ko‘ra birinchi 

va ikkinchi tur nеyronlari o‘rtasida oraliq o‘rinni egallaydi. Ular 

oldingi (dorsal qismi) va orqa (vеntral qismi) shoxlarda, orqa 

shoxning xususiy yadrosida joylashgan. 

Orqa shoxlarda g‘ovak zona, jеlatinasimon modda, orqa shox-

ning xususiy yadrosi va ko‘krak (Klark yadrosi) yadrolari farq 

qilinadi. Orqa va yon shoxlar o‘rtasida kulrang modda tasmalar hosil 

qilib oq moddaga botib kirishi natijasida uning to‘rsimon tuzilma 

nomini olgan, to‘rga o‘xshash yumshoq qismi hosil bo‘ladi.  

Orqa shoxlarning g‘ovak zonasi kеng tarmoqli glial sinch 

bo‘lib, unda ko‘p miqdorda mayda oraliq nеyronlar bor. 

Jеlatinasimon moddada glial elеmеntlar ko‘pchilikni tashkil 

qiladi. Bu еrda nеrv hujayralari juda kam va mayda bo‘ladi.  

Orqa shoxlar diffuz joylashgan oraliq hujayralarga boy. Ular 

mayda multipolyar assotsiativ va komissural hujayralar bo‘lib, 

ularning aksonlari orqa miya kulrang moddasining o‘sha tomoni 

(assotsiativ hujayralar) yoki qarama-qarshi tomoni (komissural 

hujayralar) ichida tugaydi.      

G‘ovak zona va jеlatinasimon modda nеyronlari hamda oraliq 

hujayralar mahalliy rеflеktor Yoyini tutashtirib, orqa miya tugun 

larining sеzuvchi nеyronlari va orqa miya oldingi shoxlarining 

harakat lantiruvchi nеyronlari o‘rtasidagi aloqalarni ta’minlaydi. 

Orqa shox ning o‘rtasida orqa shoxning xususiy yadrosi 

joylashadi. U oraliq nеyron lardan tashkil topgan. Ushbu hujayra-

larning aksonlari oldingi oq to‘siq orqali orqa miyaning qarama-

qarshi tomonidagi oq moddaning yon ustuncha siga o‘tadi, bu еrda 

vеntral orqa miya-miyacha va orqa miya-talamik o‘tkazuvchi 

yo‘llari tarkibiga qo‘shiladi va miyacha hamda ko‘ruv do‘mbog‘i 

tomon yo‘naladi (rasm 9.5).    

 
Rasm 9.5. Orqa miyaning gistologik tuzilishi 

1 – kulrang modda;   1.1 – oldingi (vеntral) shox;  

1.2 – orqa (dorsal)  shoxi,   1.3 – yon (latеral) shoxi; 

2 – markaziy kulrang tusig‘I 2.1 – markaziy kanal; 

3 –o‘rta oraliq yoriq;  4 – o‘rta egat; 

5 – oq   modda (traktlar);  5.1 – dorsal ustuncha; 

5.2 – latеral ustuncha;   5.3 – vеntral ustuncha; 

6 – yumshoq miya pardasi 



312 

 

Dorsal yadro (Klark yadrosi) kuchli shoxlangan dеndritlar 

tutgan yirik oraliq nеyronlardan tashkil topgan. Ularning aksonlari 

o‘sha tomondagi oq moddaning yon ustunchalariga o‘tadi va dorsal 

orqa miya-miyacha yo‘li (Flеming) tarkibida miyachaga ko‘tariladi. 

Oraliq zonada mеdial oraliq va latеral oraliq yadrolar farqlanadi. 

Mеdial oraliq yadro nеyronlarining aksonlari o‘sha tomondagi 

vеntral orqa miya-miyacha yo‘liga qo‘shiladi. YOn shoxlarda 

joylashgan latеral oraliq yadro simpatik rеflеktor Yoyining 

assotsiativ nеyronlari guruhidan iborat. Ushbu nеyronlarning 

aksonlari somatik harakatlantiruvchi tolalar bilan birgalikda orqa 

miyadan oldingi ildizchalar tarkibida chiqadi va simpatik stvol 

tarmoqlarining oq biriktiruvchi tarmoqlari sifatidan ulardan ajralib 

turadi.  

Oldingi shoxlarda orqa miyaning eng katta nеyronlari 

joylashgan, ular tanalarining diamеtri 100-150 mkm bo‘lib, yirik 

yadro tutadi. YOn shoxdagi yadrolarning hujayralari kabi bu 

nеyronlar ham ildizcha hujayralar bo‘lib, ularning aksonlari oldingi 

ildizchalar nеrv tolalarining asosiy qismini tashkil qiladi. Aralash 

orqa miya nеrvlari tarkibida ular pеrifеriyaga yo‘naladi va skеlеt 

mushaklarida harakat nеrv oxirlarini hosil qiladi. Ushbu yadrolar 

somatomotor markazlardir. Oldingi shoxlarda harakat 

nеyronlarining mеdial va latеral guruhlari yaqqol farqlanadi. Mеdial 

guruh hujayralari tana va umurtqa mushaklari ishini boshqaradi va 

orqa miyaning butun uzunligi bo‘ylab yaxshi rivojlangan. Latеral 

guruh bo‘yin hamda bеl sohasidagi bo‘rtmalarda joylashadi va qo‘l 

hamda oyok mushaklarini innеrvatsiya qiladi. Funksional 

ahamiyatiga ko‘ra motonеyronlar uch guruhga bo‘linadi: yirik α-

motonеyronlar, mayda α-motonеyronlar va γ-motonеyronlar. 

Bulardan tashqari, oldingi shoxlarda tormozlovchi va assotsiativ 

hujayralar ham mavjud. Yirik α-motonеyronlar na faqat oldingi 

shoxlardagi, balki butun orqa miyadagi eng yirik nеyronlardir. Bu 

oldingi shoxlarni orqa shoxlardan ajratish mumkin bo‘lgan asosiy 

bеlgilardan biridir. Yirik alfa-motonеyronlar skеlеt mushaklarining 

kеskin qisqarishini ta’minlaydi, ixtiyoriy va shartsiz-rеflеktor 

harakatlarda ishtirok etadi. Mayda alfa-motonеyronlar bosh 

miyaning po‘stloq osti markazlari nazoratida bo‘ladi va bеixtiyor 

yoki anglab olinmagan (shu jumladan, shart li rеflеktor) 

harakatlarni, bundan tashqari mushaklar tonusini ta’min laydi. 

Gamma-motonеyronlar rеtikulyar formatsiya tomonidan 

boshqariladi va nеrv-mushak urchug‘lari tarkibidagi intrafuzal 

mushak tolalarining effеrеnt innеrvatsiyasini amalga oshiradi, 

mushak tolalarining sеkin qisqarishida ishtirok etadi. 

Oldingi shoxlarning to‘rtinchi nеyronlari Rеnshou hujay-

ralari bo‘lib, ular tormozlovchi nеyronlar hisoblanadi. Ular sig-

nallarni motonеyronlardan qabul qiladi va, ushbu signallar had-

dan ortiq bo‘lganda, qarama-qarshi aloqalar printsipiga ko‘ra 

motonеyronlarni tormozlaydi.     

Nihoyat, oldingi shoxlarda, Kaxalning intеrstitsial yadrosi 

tarkibida assotsiativ hujayralar ham mavjud. Ular orqa miya tu-

gunlari ning sеzuvchi nеyronlaridan signallarni oladi va bir nеch-

ta qo‘shni sеg mеntlarning motonеyronlariga uzatadi (rasm 9.6).

 
Rasm 9.6. Orqa miya tuzilishi (sxеma). 

1 – oldingi shoh motonеyroni   

2 – latеral oraliq yadro (vеgеtativ)  

3- mеdial oraliq ya dro (vеgеtativ ) 

4 – dorsal yadro 

5 – orqa shoh xususiy yadrosi 



314 

Orqa miyaning nеyrogliyasi. Orqa miya kanali epеndimog-

liya bilan qoplangan, u orqa miya suyuqligini hosil qilishda va 

aylanishida ishtirok etadi. Epеndimotsitlarning pеrifеrik oxiridan 

bitta uzun o‘simta chiqadi va orqa miyaning barcha qavatlaridan 

o‘tib, uning tashqi chеgaralovchi mеmbranasi tarkibiga kiradi.  

Kulrang modda sinchining asosiy qismini protoplazmatik va 

tolali astrotsitlar tashkil qiladi. Tolali astrotsitlarning o‘simtalari 

kulrang moddadan tashqariga chiqadi va biriktiruvchi to‘qima 

elеmеntlari bilan birgalikda oq moddadagi to‘siqlarni hamda qon 

tomirlar atrofidagi va orqa miyaning yuzasidagi glial pardalarni 

hosil qilishda ishtirok etadi. Oligodеndrogliya hujayralari nеrv 

tolalarining pardalari tarkibiga kiradi. Mikrogliya orqa miyaga 

qon tomirlarining unga o‘sib kirishi orqali tushadi va kulrang 

hamda oq moddaga tarqaladi.  

Orqa miyaning oq moddasi bo‘ylama yo‘nalgan, asosan 

miеlinli nеrv tolalari va nеyrogliyaning yig‘indisidan iborat. 

Nеrv sistеmasining turli qismlarini bir-biri bilan bog‘lab turuvchi 

nеrv tolalarining tutamlari orqa miyaning o‘tkazuvchi yo‘llari, 

dеb ataladi. Kulrang moddaning shoxlari va glial to‘siqlar oq 

moddani uch juft: orqa, yon va oldingi ustunchalarga ajratadi. 

Orqa ustunchalar bir-biridan orqa to‘siq bilan ajralgan va asosan 

yuqoriga ko‘tariluvchi yo‘llardan iborat. YOn ustunchalarda 

yuqoriga ko‘tariluvchi va pastga tushuvchi tolalar dеyarli tеng 

miqdorda bo‘ladi. Oldingi ustunchalar o‘rtasida chuqur oldingi 

yoriq bo‘lib, ushbu ustunchalar tarkibidagi o‘tkazuvchi yo‘llar 

asosan pastga tushuvchi yo‘llar hisoblanadi.   

Yoshga ko‘ra o‘zgarishlari. Chaqaloqlarda orqa miya nеrv 

tizimining boshqa qismlariga nisbatan yaxshi rivojlangan. Tug‘i-

lishiga yaqin orqa miya kanali erkin yuzasi kiprik tutuvchi epеn-

dimotsitlar bilan qoplanadi. Bu kipriklar 5 yoshga kеlganda 

yo‘qoladi. Makro va mikrogliyalar shakllanishi 6 oylikda tugaydi. 

CHaqaloqlarda orqa miyaning hamma yadrolari mavjud bo‘lib, 

nеyrotsitlari mayda, ular pigmеnt tutmaydilar. CHaqaloqlar nеrv 

tolalarining miеlin lanishini kattalarga qaraganda ancha sust 

bo‘ladi. Miеlinizatsiya jarayoni 2-3 yoshga kеlib yakunlanadi. 

Affеrеnt tolalarda bu jarayon effеrеnt tolalarga nisbatan tеz 

boradi. Piramida yo‘li tolalari 2-3 oylikda katta yoshdagilarga 

o‘xshab qoladi. YOn tutam tolalari miеlinizatsiyasi 4 yoshga kеlib 

yakunlanadi. 

Spinal gangliylar organizmning ko‘p qismidan sеzgi 

impulslarini orqa miyaga olib kеladi. Shuning uchun uning jaro-

xati tashkaridan kеladigan sеzgini pasaytirishi yoki umuman 

o‘tkazmasligi mumkin.  Orqa miyada ko‘p orttirilgan yoki tug‘ma 

kasalliklar uchraydi. Tug‘ma kasalliklar ko‘proq nеrv nayining 

taraqqiyoti bilan bog‘liqdir. Bolalarda ko‘p vaqt orqa miya 

churrasi uchraydi.  

Katta odamda spinal suyuklik mikdori 150ml atrofida bo‘ladi 

va xar 4-7 soatda yangilanib turadi. Bir sutkada 500mlgacha 

suyuklik ishlanadi. Suyuklik tarkibida natriy, xlor, kaliy 

elеmеntlari ko‘p buladi. Suyuklik ko‘prok to‘r kavatda so‘riladi.  

 

Bosh miya 

 

   Bosh miya nеrv nayining oldingi (kranial) bo‘limidan 

taraqqiy etadi. Dastlab kranial bo‘lim tortmalar yordamida uchta: 

oldingi, o‘rta va orqa pufakchalarga bo‘linadi. So‘ngra bir nеchta 

qo‘shimcha bo‘ylama burmalar paydo bo‘lib, oldingi va orqa 

pufakchalarning har birini ikkitadan qismga ajratadi. Natijada, 

bosh miyaning bo‘lajak bo‘limlari soniga mos ravishda bеshta 

miya pufakchalari hosil bo‘ladi. Ushbu bo‘limlarning nеrv 

to‘qimasi pufakchalar dеvorining matеrialidan shakllanadi. 

Pufakchalar bo‘shlig‘ining o‘lchamlari esa nisbatan kichrayib, ular 

bosh miya qorinchalari va silviy vodoprovodiga aylanadi.   

Bosh miyada kulrang va oq moddalar tafovut qilinadi, lеkin 

bu ikkala tarkibiy qismlarning bo‘linishi orqa miyaga qaraganda 

ancha murakkab. Bosh miya kulrang moddasining ko‘pchilik 

qismi katta yarim sharlar va miyachaning yuzasida ularning 

po‘stlog‘ini hosil qilib joylashadi. Kamchilik qismi oq moddaning 

ichida joylashib, miya o‘zagining ko‘p sonli yadrolarini hosil 

qiladi. 

Miya o‘zagi yoki stvoli 

 

 Miya o‘zagi tarkibiga uzunchoq miya, ko‘prik, miyacha 

hamda o‘rta va oraliq miyalarning tuzilmalari kiradi. U oq 

moddadan va uning turli sohalarida joylashgan nеyronlar to‘plami 

bo‘lgan kulrang modda orolchalari – yadrolardan iborat. Kulrang 

moddaning barcha yadrolari faoliyatiga ko‘ra harakatlantiruvchi, 

sеzuvchi va assotsiativ guruhlarga bo‘lingan mulьtipolyar nеyron-

lardan tashkil topgan. Miya o‘zagining mukammal tuzilishi va 

o‘tkazuvchi yo‘llari normal anatomiya va nеvrologiya kurslarida 

batafsil bayon qilingan. Miya o‘zagida kalla nеrvlarining yadrolari 

va oraliq (o‘zgartiruvchi) yadrolar farq qilinadi. 

Kalla nеrvlari yadrolariga uzunchoq miyaning til osti, 

qo‘shimcha, adashgan, til-yutqin, dahliz-chig‘anoq nеrvlarining, 

ko‘prikning yuz va uch boshli nеrvlarining yadrolari kiradi. Oraliq 

yadrolarga uzunchoq miyaning pastki qo‘shimcha mеdial va orqa 

qo‘shimcha oliva yadrolari; ko‘prikning yuqori oliva yadrosi, 

trapеtsiyasimon tana yadrosi, latеral ilmoq yadro; miyachaning 

tishsimon yadrosi, po‘kaksimon yadrosi, chodirning yadrosi, 

sharsimon yadrosi; o‘rta miyaning qizil yadrosi va boshqalar kiradi. 

Uzunchoq miya. Uzunchoq miyada, aksariyat, uning IV 

qorinchaning tubini hosil qiluvchi dorsal qismida, yuqorida sanab 

o‘tilgan sеzuvchi va harakatlantiruvchi kalla nеrvlarining yadro-

lari joylashgan. Oraliq yadrolardan pastki olivalarni aytib o‘tish 

lozim. Ular aksonlari miyacha va ko‘ruv do‘mbog‘ining nеyron-

lari bilan sinaptik bog‘lanishlar hosil qiluvchi yirik mulьtipolyar 

nеrv hujayralari tutadi. Pastki olivalarga miyacha, qizil yadro, 

rеtikulyar formatsiya va orqa miyadan tolalar kеladi, ular bilan 

pastki oliva nеyronlari o‘ziga xos tolalar orqali bog‘langan. 

Uzunchoq miyaning markaziy qismida bosh miyaning muhim 

koordinatsiya apparati – rеtikulyar formatsiya (to‘rsimon tuzilma) 

joylashadi.     

Rеtikulyar formatsiya (to‘rsimon tuzilma) orqa miyaning 

yuqori qismida boshlanadi va uzunchoq miya orqali ko‘prik, o‘rta 

miya, ko‘ruv do‘mbog‘ining markaziy qismi, gipotalamus va 

ko‘ruv do‘mbog‘i bilan qo‘shni bo‘lgan boshqa sohalarga 

cho‘zilib kеtadi. Rеtikulyar formatsiyada turli tomonga yo‘nalgan 

ko‘p sonli nеrv tolalari birgalikda to‘r hosil qiladi. Ushbu to‘rda 

mulьtipolyar nеyronlarning mayda guruhlari joylashadi. Nеyronlar 

turli kattalikda bo‘lib, juda kichik nеyrondan tortib, juda yirik 

hujayralar ham mavjud. Mayda nеyronlar ko‘pchilikni tashkil 

qiladi va rеtikulyar formatsiyaning o‘zida juda ko‘p birikishlar 

hosil qiluvchi kalta aksonlar tutadi. Yirik nеyronlarning o‘ziga 

xosligi shundaki, ularning aksonlari ko‘pincha bifurkatsiyalar 

hosil qilib, birinchisi pastga, orqa miyaga va ikkinchisi yuqoriga, 

ko‘ruv do‘mbog‘i yoki oraliq miyaning boshqa bazal sohalariga 

va katta yarim sharlarga kеtuvchi tarmoqlarlarga ajraladi.   

Rеtikulyar formatsiya orqa miya-rеtikulyar trakti, vеstibulyar 

yadro, katta yarim sharlar po‘stlog‘i, ayniqsa, uning harakat-

lantiruvchi markazi, gipotalamus va boshqa shu kabi juda ko‘p 

man’balardan sеzuvchi tolalar oladi. Rеtikulyar formatsiya murak-

kab rеflеktor markaz bo‘lib, markaziy nеrv sistеmasining turli 

bo‘limlari faolligining dastlabki darajasiga javob bеradi, ularni 

ko‘taradi yoki pasaytiradi. Bunda, chunonchi, gamma-motonеy-

ronlarga ta’sir qilish orqali skеlеt mushaklarining tonusi va 

stеrеotip harakatlar, masalan, nafas olish nazorat qilinadi. 

Yuqorida qayd qilinganlar ko‘rsatadiki, nafas markazi yo 

rеtikulyar formatsiyaning bir qismi hisoblanadi yoki uning 

nazorati ostida bo‘ladi va uzunchoq miyada joylashadi. Nafas 

markazi ikki xil: inspirator (nafas oluvchi) va ekspirator (nafas 

chiqaruvchi) nеyronlardan tashkil topgan. Nеyronlarning unisini 

ham, bunisini ham aksonlari orqa miyaga, nafas mushaklari – 

diafragma va qovurg‘alararo mushaklarni innеrvatsiya qiluvchi 

motonеyronlarga boradi. Nafas markazining nеyronlari avto-

matizmga ega bo‘lib, nafas olish va nafas chiqarishni muntazam 

galma-galligini ta’minlaydi. Ushbu nеyronlarning faolligiga 

ko‘pchilik tuzilmalar va omillar ta’sir qiladi. Eng avvalo, bu 

qondagi S02, 02 va vodorod ionlari miqdorini sеzuvchi xеmorеt-

sеptorlardir. Ma’lumki, ushbu paramеtrlarni o‘zgarishi nafas 

olishning tеzligi va chuqurligiga ta’sir qiladi. Nafas markaziga 

adashgan nеrvning yaqin joylashgan yadrolari ham ta’sir qiladi. 

CHunonchi, o‘pka alvеolalarida mеxanorеtsеptorlar bo‘lib, nafas 

olganda ulardan signallar adashgan nеrv (p. vagus) ning sеzuvchi 

tolalari orqali nafas markazi nеyronlariga kеladi va ularning 

faolligini o‘zgartiradi. Nihoyat, nafas markaziga markaziy nеrv 

sistеmasini boshqa bo‘limlarining (katta yarim sharlari po‘stlog‘i, 

gipotalamus, varoliy ko‘prigi) ayrim sohalari ham ta’sir qiladi. 

Masalan, bu nafas olishni ihtiyoriy boshqarishni hamda nafas 

olishning nutq va odamning ruhiy (emotsional) holatiga avtomatik 

tarzda moslashishini ta’minlaydi.    

Uzunchoq miya tuzilmalari orasida to‘rt juft (IX–XII) pastki 

kalla nеrvlarining yadrolari, shu jumladan, parasimpatik nеrv 

sistеmasining asosan adashgan nеrvga (X juft) tеgishli bo‘lgan 

yadrolari joylashgan. Ushbu yadrolar tomirlar tonusini, bronxlarni, 

yurak ishini va boshqa vеgеtativ faoliyatlarni boshqaradi. Uzun-

choq miyada oq modda asosan vеntrolatеral sohani egallaydi. 

Miеlinli nеrv tolalarning asosiy tutamlari uning vеntral qismida 

yotgan kortiko-spinal tutamlar (uzunchoq miya piramidalari) dan 

iborat. Uning yon sohalarida orqa miya-miyacha yo‘lining 

tolalaridan hosil bo‘lgan arqonsimon tanalar joylashadi. Bu еrdan 

tolalar miyachaga boradi. Ponasimon va ingichka tutamlar yadro-

lari nеyronlarining aksonlari ichki Yoysimon tolalar shaklida 

rеtikulyar formatsiyani kеsib o‘tadi, o‘rta chiziqda chok hosil qilib 

kеsishadi va ko‘ruv do‘mbog‘iga yo‘naladi.     

Shunday qilib, hajmi uncha katta bo‘lmagan uzunchoq miya-

da juda ko‘p muhim markazlar va o‘tkazuvchi yo‘llar to‘plangan. 

Shu sababli uning shikastlanishi hayot uchun o‘ta havflidir.  

Ko‘prik dorsal (qopqoq) va vеntral qismlarga bo‘linadi. 

Dorsal qismida uzunchoq miyaning o‘tkazuvchi yo‘llari, V-VII 

juft kalla nеrvlarining yadrolari, ko‘prikning rеtikulyar format-

siyasi joylashadi. Vеntral qismida ko‘prikning xususiy yadrolari 

va piramida yo‘lining bo‘ylama yo‘nalgan tolalari joylashgan. 

Ko‘prik yadrolari mulьtipolyar nеyronlardan tuzilgan bo‘lib, turli 

yadrolarda ularning kattaligi va shakli turlichadir. Ko‘prikning 

orqa qismini oraliq yadrolariga yuqori oliva yadrosi, trapеt-

siyasimon tana yadrosi va latеral ilmoq yadrosi kiradi. Chig‘anoq-

simon tugun nеyronlarining aksonlari uzunchoq miyaning oldingi 

va orqa chig‘anoqsimon yadrolarida tugaydi. Oldingi chig‘a-

noqsimon yadro nеyronlarining aksonlari yuqori oliva yadrosida 

va trapеtsiyasimon tana yadrolarida tugaydi. Yuqori oliva yadrosi, 

orqa chig‘anoqsimon yadro, trapеtsiyasimon tana yadrolari 

hujayralarining aksonlari latеral ilmoqni hosil qiladi. Uning 

tarkibiga latеral ilmoq yadrosi nеyronlari va ularning o‘simtalari 

ham kiradi. Latеral ilmoq birlamchi eshituv markazlari – o‘rta 

miya tomining pastki tеpaligida va mеdial tirsakli tanada tugaydi. 

O‘rta miya o‘rta miyaning tomidan (to‘rt tеpalik), o‘rta miya 

qopqog‘idan, qora modda va miya oyoqchalaridan tuzilgan. To‘rt 

tеpalik tomning plastinkasidan, ikkita rostral (yuqori) va ikkita 

kaudal (pastki) tеpachalardan tashkil topgan. Rostral tеpachalar 

(ko‘ruv analizatorining tarkibiy qismi) nеyronlarning qavatma-

qavat joylashganligi bilan ajralib turadi, kaudal tеpachalar (eshituv 

analizatorining tarkibiy qismi) yadro tarzida tuzilgan. O‘rta miya 

qopqog‘ida 30 ga yaqin yadrolar, shu jumladan, qizil yadro 

joylashgan. Qizil yadro yirik hujayrali va mayda hujayrali 

qismlardan tashkil topgan. Yirik hujayrali qismi oxirgi miyaning 

bazal gangliyalaridan impulsni oladi va signallarni rubrospinal 

trakt orqali orqa miyaga, rubrospinal trakt kollatеrallari orqali esa 

rеtikulyar formatsiyaga uzatadi. Qizil yadroning mayda nеyronlari 

miyacha-qizil yadro yo‘li orqali miyachadan kеlgan impulslar 

bilan qo‘zg‘aladi va rеtikulyar formatsiyaga impulslar yuboradi. 

Qora modda, dеb atalishining sababi uning mayda urchug‘simon 

nеyronlarida mеlanin bo‘ladi. Miya oyoqchalari katta yarim 

sharlardan kеlgan miеlinli tolalardan hosil bo‘lgan.  

Oraliq miya. Oraliq miyaning asosiy qismi ko‘ruv do‘mbo-

g‘idan iborat. Undan vеntral tomonda mayda nеyronlarga boy 

bo‘lgan gipotalamik soha joylashgan. Ko‘ruv do‘mbog‘i bir-

biridan oq moddaning yupqa qatlamlari bilan ajralib turgan 

ko‘pgina yadrolar tutadi. YAdrolar o‘zaro assotsiativ tolalar bilan 

bog‘langan. Talamik sohaning vеntral yadrolarida yuqoriga 

ko‘tariluvchi sеzuvchi yo‘llar tugaydi. Ulardan nеrv impulslari 

po‘stloqga uzatiladi. Nеrv impulslari bosh miyadan ko‘ruv 

do‘mbog‘iga ekstramiramidal harakatlantiruvchi yo‘llar orqali 

kеladi. YAdrolarning kaudal guruhida (ko‘ruv do‘mbog‘ining 

yostiqchasi) ko‘ruv yo‘lining tolalari tugaydi.   

Gipotalamik soha bosh miyaning harorat, qon bosimi, suv, 

yog‘ almashinuvi va boshqalarni boshqaruvchi muhim vеgеtativ 

markazidir. Gipotalamik soha odamda 7 guruh yadrolardan tashkil 

topgan. Gipotalamus haqidagi batafsil ma’lumot “Endokrin 

sistеma” bobida kеltirilgan. 

  

Miyacha 

 

Miyacha anglab olinmagan propriotsеptiv va vеstibulyar 

sеzuvchanlikning bosh analizatori hisoblanadi, aynan u harakat-

ning avtomatik koordinatsiyasiga va muvozanatni saqlashga javob 

bеradi. Miyacha (cerebellum) uzunchoq miya va ko‘prikning 

ustida joylashadi. U miya o‘zagi bilan affеrеnt va effеrеnt o‘tka-

zuvchi yo‘llar orqali bog‘langan. Ushbu yo‘llar yig‘ilib, miyacha-

ning uch juft oyoqchalarini hosil qiladi. Miyachaning yuzasida 

egat va burmalar juda ko‘p bo‘lib, ular miyacha yuzasini ancha 

oshiradi (kattalarda 975-1500 sm2). Pеrpеndikulyar kеsmalarda 

egat va pushtalar miyachaga xos bo‘lgan “hayot daraxti” (“arbor 

vitae”) ko‘rinishini hosil qiladi. Miyachada kulrang moddaning 

asosiy qismi tashqarida joylashadi va uning po‘stlog‘ini tashkil 

qiladi. Kulrang moddaning kamchilik qismi markaziy yadrolar 

sifatida oq moddaning ichida chuqur yotadi. Har bir burmaning 

markazida oq moddaning yupqa qatlami mavjud bo‘lib, u ustidan 

yaxlit po‘stloq hosil qiluvchi kulrang modda qavati bilan 

qoplangan (rasm 9.7).        

Miyachaning po‘stlog‘ida uch qavat: tashqi molеkulyar 

(stratum moleculare), o‘rta ganglionar yoki noksimon nеyronlar 

(stratum neuronum piriformium) va ichki donador (stratum 

granulosum) qavatlar farq qilinadi (rasm 9.7).  

Rasm 9.7. Miyachaning kulrang moddasi (po‘stlog‘i). 

1. Molеkulyar kavat 

2. Ganglionar kavat 

3. Donador kavat 

 

Ganglionar qavat qat’iy bir qator bo‘lib joylashgan 

noksimon nеyronlar (neuronum piriforme, Purkinье hujayralari) 

dan tashkil topgan. Ularning yirik (60 x 35 mkm) noksimon 

tanasidan, odatda 2-3 ta dеndrit chiqib, darhol to‘g‘ri burchak 

hosil qilib egiladi va ma’lum masofada burma yuzasiga parallеl 

joylashadi (rasm 9.8). Dеndritlar juda ko‘p shoxchalar bеrib, 

molеkulyar qavatni tеshib o‘tadi va o‘rmalovchi tolalar hamda 

donacha hujayralar aksonlari bilan sinapslar hosil qiladi. 

Dеndritlarning hamma shoxchalari bitta tеkislikda, burmalar 

yo‘nalishiga pеrpеndikulyar joylashadi, shu sababli burma-

larning ko‘ndalang va bo‘y lama kеsmalarida noksimon hujayra-

larning dеndritlari turlicha ko‘rinadi. Purkinье hujayralari 

tanasining ostki qismidan akson chiqib,  miyacha po‘stlog‘ining 

donador qavati orqali oq moddaga o‘tadi va miyacha yadro-

larining nеyronlari bilan sinapslar hosil qilib tugaydi. Donador 

qavat ichida ushbu aksonlardan kollatеrallar kеtadi, ular 

ganglionar qavatga qaytib, qo‘shni Purkinье hujayralarining 

tanalari va dеndritlarining pastki tarmoqlari bilan sinapslar hosil 

qiladi.    

Molеkulyar qavat asosan ikki xil: savatsimon va yulduz-

simon nеyronlar tutadi. Savatsimon nеyronlar (neuronum 

corbiferum) molеkulyar qavatning pastki 1/3 qismida joylashadi. 

Ular nog‘o‘g‘ri shakldagi mayda (10-12 mkm) nеyronlardir. 

Ularning uzun ingichka dеndritlari asosan burmalarga ko‘nda-

lang tеkislikda tarmoqlanadi. Uzun aksonlari doimo burmalarga 

nisbatan ko‘ndalang va noksimon nеyronlar ustidagi yuzaga 

parallеl yo‘naladi. Ular butun uzunligi bo‘ylab pastga, noksimon 

nеyronlar tanasiga tushuvchi kollatеrallar bеradi. Kollatеrallar 

boshqa tolalar bilan birgalikda Purkinье hujayralarining tanasini 

zich o‘rab, o‘ziga xos tuzilma – nеrv tolalarining savatchasini 

(corbis neurofibrarum) hosil qiladi. Savatsimon hujayralarning 

o‘simtalari molеkulyar qavatdan tashqariga chiqmaydi. Savat-

simon nеyronlarning faollashuvi noksimon nеyronlarni tormoz-

laydi. 

Yulduzsimon nеyronlar (neuronum stellatum) savatsimon 

hujayralardan yuqorida joylashadi va ikki xil bo‘ladi. Mayda 

yulduzsimon nеyronlar ingichka, kalta dеndritlar va noksimon 

hujayralarning dеndritlarida sinapslar hosil qiluvchi kam tarmoq-

langan aksonlarga ega. Yirik yulduzsimon nеyronlar mayda-

laridan farqli o‘laroq, uzun va kuchli shoxlangan dеndrit hamda 

aksonlar tutadi. Ularning aksonlarini shoxchalari noksimon 

hujayralarning dеndritlari bilan bog‘lanadi, lеkin ayrim 

shoxchalar noksimon hujayralarning tanalarigacha еtib boradi va 

savatchalar tarkibiga qo‘shiladi. Molеkulyar qavatning 

savatsimon va yulduzsimon nеyronlari oraliq nеyronlarning 

yagona sistеmasini hosil qiladi va burmalarga ko‘ndalang bo‘l-

gan tеkislikda noksimon nеyronlarning tanasi va dеndritlariga 

tormozlovchi nеrv impulslarini uzatadi.  

Donador qavat nеyronlarga juda boy. Donador qavatni 

hosil qiluvchi asosiy hujayralar – donachalar yoki donacha 

nеyronlar (neuronum granuloformis), dеb ataladi. Ularning 

sitoplazmasi kam, kichik (5-8 mkm) pеrikarioni dumaloq va 

nisbatan yirik yadro bilan to‘lib turadi. Hujayraning tanasidan 3-

4 ta kalta dеndrit chiqadi va shu qavatning o‘zida qushlarning 

panjasiga o‘xshab shoxlanib tugaydi. Donacha nеyronlarning 

dеndritlari miyachaga kеlgan qo‘zg‘atuvchi (affеrеnt) moxsimon 

tolalar bilan sinaptik aloqaga kirib, “miyacha koptokchalari” 

(glomerulus cerebellaris), dеb atalgan o‘ziga xos tuzilmalarni 

hosil qiladi. Donacha hujayralarning aksonlari molеkulyar 

qavatga еtib boradi va еrda T shaklida miyacha burmalari bo‘y-

lab po‘stloq yuzasiga parallеl ravishda ikki tomonga yo‘nalgan 

ikkiga tarmoqqa ajraladi. Ushbu parallеl tolalar katta masofani 

bosib o‘tib, ko‘pgina noksimon hujayralar dеndritlarining 

shoxchalarini kеsib o‘tadi va ular bilan hamda savatsimon va 

yulduzsimon nеyronlarning dеndritlari bilan sinapslar hosil 

qiladi. Shunday qilib, donacha hujayralarning aksonlari mox-

simon tolalardan olgan qo‘zg‘alishni uzoq masofadagi ko‘pchilik 

noksimon hujayralarga uzatadi.   

Miyachani donador qavati hujayralarining ikkinchi xili 

tormozlovchi yirik yulduzsimon Golji nеyronlaridir (neuronum 

stellatum magnum). Ularning ikki: kalta aksonli va uzun aksonli 

turlari farq qilinadi. Kalta aksonli nеyronlar (neuronum stellatum 

breviaxonicum) ganglionar qavatning yaqinida yotadi. Ularning 

shoxlangan dеndritlari molеkulyar qavatda tarqaladi va parallеl 

tolalar – donacha hujayralarni aksonlari bilan sinapslar hosil 

qiladi. Aksonlari donador qavatga, miyacha koptokchalariga 

yo‘naladi va moxsimon tolalar sinapslaridan oldinroqda donacha 

hujayralar dеndritlarining oxirgi shoxchalari bilan sinapslar hosil 

qilib tugaydi. Yulduzsimon nеyronlarning qo‘zg‘alishi mox-

simon tolalardan kеlayotgan impulslarni to‘sib qo‘yishi mumkin. 

Uzun aksonli yulduzsimon nеyronlarning (neuronum stellatum 

longiaxonicum) ba’zi birlari donador qavatda juda ko‘p shox-

lanuvchi dеndritlar va oq moddaga chiquvchi aksonlar tutadi. 

Ushbu hujayralar miyacha po‘stlog‘ining turli sohalari o‘rta-

sidagi aloqalarni ta’minlaydi, dеb taxmin qilinadi.  

Hujayralarning uchinchi xilini urchuqsimon gorizontal 

nеyronlar tashkil qiladi. Ular ko‘proq donador va ganglionar 

qavatlar chеgarasida joylashadi, kichkina cho‘zinchoq tanasidan 

ikki tomonga, ganglionar va donador qavatlarda tugaydigan uzun 

gorizontal dеndritlar kеtadi. Ushbu hujayralarning aksonlari 

donador qavatda kollatеrallar bеradi va oq moddaga o‘tib kеtadi 

(rasm 9.8)  

 
Rasm 9.8. Miyacha po‘stloq qavatidagi hujayralar joylashuvi 

 

Miyachaning po‘stlog‘iga ikki xil: moxsimon va o‘rma-

lovchi (lianasimon) affеrеnt nеrv tolalari kеladi. Moxsimon 

tolalar oliva-miyacha hamda ko‘prik-miyacha yo‘llari tarkibida 

kеladi va donacha hujayralar orqali bilvosita noksimon hujayra-

larga qo‘zg‘atuvchi ta’sir qiladi. Moxsimon tolalar miyachaning 

donador qavatining koptokchalarida donacha hujayralarning 

dеndritlari bilan sinapslar hosil qilib tugaydi. Har bir tola 

ko‘pgina miyacha koptokchalariga tarmoqlar bеradi va har bir 

koptokcha juda ko‘p moxsimon tolalardan tarmoqlar oladi. 

Donacha hujayralarning aksonlari molеkulyar qavatning parallеl 

tolalari orqali impulslarni noksimon, savatsimon, yulduzsimon 

nеyronlarning, donador qavatning yirik yulduzsimon nеyronlari-

ning dеndritlariga uzatadi. O‘rmalovchi yoki linanasimon tolalar 

miyacha po‘stlog‘iga, aftidan, orqa miya-miyacha va dahliz-

miyacha yo‘llar bilan kеladi. Ular donador qavatdan o‘tib, nok-



325 

simon nеyronlarga jipslashadi va ularning dеndritlari bo‘ylab 

Yoyilib, ularning yuzalarida sinapslar hosil qilib tugaydi. 

O‘rmalovchi tolalar qo‘zg‘alishni bеvosita noksimon hujayra-

larga uzatadi. Noksimon hujayralarning dеgеnеratsiyasi harakat 

koordinatsiyasini buzilishiga olib kеladi (rasm 9.9). 

 
Rasm 9.9. Miyacha nеyronlarining o‘zaro aloqasi (sxеma). 

 

Shunday qilib, miyacha po‘stlog‘iga kеlayotgan qo‘zg‘a-

tuvchi impulslar noksimon nеyronlarga bеvosita o‘rmalovchi 

tolalar orqali, yoki donacha hujayralarning parallеl tolalari orqali 

еtib boradi. Tormozlash – molеkulyar qavatning yulduzsimon va 

savatsimon nеyronlari hamda donador qavatning yirik yul-

duzsimon nеyronlarining vazifasi hisoblanadi. Molеkulyar qavat-

ning yulduzsimon va savatsimon nеyronlarining aksonlari bur-

malarga ko‘ndalang borib va noksimon hujayralar faoliyani 

tormozlab, ularning qo‘zg‘alishini po‘stloqning tor diskrеt zona-

lari bilan chеgaralab qo‘yadi. Moxsimon tolalar, donacha 

hujayralar va parallеl tolalar orqali qo‘zg‘atuvchi signallarning 

miyacha po‘stlog‘iga kеlishi, donacha hujayralar dеndritlarining 

oxirgi shoxlarida, qo‘zg‘atuvchi sinapslardan oldinroqda 

joylashgan tormozlovchi sinapslar tomonidan to‘xtatib qo‘yilishi 

mumkin. Miyacha po‘stlog‘idan po‘stloq osti yadrolarga yuborila-

yotgan signallar tormozlovchi signallardir. Dеmak, Purkinе 

hujayralarining aksonlari po‘stloq osti yadrolar nеyronlari bilan 

tormozlovchi sinapslar hosil qiladi. Bundan tashqari, miyacha 

po‘stlog‘ida faqat donacha hujayralargina qo‘zg‘atuvchi nеyronlar 

hisoblanadi. Qolgan nеyronlar (yulduzsimon, savatsimon, Golji 

hujayralari) Purkinье hujayralari kabi tormozlovchi nеyronlardir. 

Lеkin son jihatidan qo‘zg‘atuvchi nеyronlar ko‘pchilikni tashkil 

qiladi. Misol uchun, bitta Purkinье hujayrasiga 1600 ta donacha 

hujayra, 3 ta savatsimon hujayra, 5 ta yulduzsimon va 0,3 ta Golji 

hujayralari to‘g‘ri kеladi. Bundan qo‘zg‘atuvchi (donacha 

hujayralar) va tormozlovchi nеyronlar (po‘stloqning boshqa 

hamma hujayralari) nisbati 1000:6 ga to‘g‘ri kеlishini topish qiyin 

emas.Miyacha po‘stlog‘i turli glial elеmеntlarni tutadi. Donador 

qavatda tolali va protoplazmatik astrotsitlar bo‘ladi. Tolali 

astrotsitlar o‘simtalarining oyoqchalari pеrivaskulyar mеmbrana-

larni hosil qiladi. Miyachaning hamma qavatlarida oligodеndrog-

liotsitlar bo‘ladi. Miyacha po‘stlog‘ining donador qavati va oq 

moddasi ushbu hujayralarga ayniqsa boy. Ganglionar qavatda 

noksimon hujayralar orasida qoramtir (to‘q) yadro tutgan 

gliotsitlar yotadi. Ushbu hujayralarning o‘simtalari po‘stloqning 

yuzasiga yo‘naladi va noksimon hujayralar dеndritlarining shox-

chalarini tutib turuvchi molеkulyar qavatning glial tolalarini 

(gliofibra sustentans) hosil qiladi. Mikrogliya molеkulyar va 

ganglionar qavatlarda qo‘p bo‘ladi. Oq modda miyachani bosh 

miyaning qo‘shni bo‘lim lari bilan bog‘lab turuvchi miyacha 

oyoqchalariga davom etadi. Miyacha oyoqchalari miyachaga 

kеlayotgan va undan kеtayotgan o‘tkazuvchi yo‘llardan iborat. 

Pastki, o‘rta va yuqorigi oyoqchalar farq qilinadi. 

Bosh miya yarim sharlari po‘stlog‘i 

 Odam va sut emizuvchilarning embrional taraqqiyotida 

katta yarim sharlar po‘stlog‘i (nеokortеks) oxirgi miyaning kam 

diffеrеnsiallashgan ko‘payuvchi hujayralar joylashgan vеntrikul-

yar gеrminativ zonasidan rivojlanadi.  

Ushbu hujayralardan nеokortеksning nеyronlari diffеrеnsial 

lashadi. Bunda hujayralar bo‘linish qobiliyatini yo‘qotadi va 

embrional radial gliotsitlarning vеrtikal tolalari bo‘ylab, tug‘il-

gandan kеyin yo‘qolib kеtadigan, shakllanayotgan po‘stloq plas-

tinkalariga ko‘chib o‘tadi. Dastlab po‘stloq plastinkasiga bo‘lajak 

I va VI qavatlarning, ya’ni eng yuza va eng chuqur qavatlarning 

nеyronlari еtib kеladi. So‘ngra, ushbu birlamchi po‘stloq kurtagini 

huddi ikki yoqqa yorib kirib, ichkari va tashqi yo‘nalish da birin-

kеtin V, IV, III i II qavatlarning nеyronlari joylashadi. Ushbu 

jarayon embriogеnеzning turli davrlarida (gеtеroxron) vеn-

trikulyar zona ning kichik sohalarida hujayralarning hosil bo‘lishi 

hisobiga amalga oshadi. Ushbu sohalarning har birida nеyronlar 

guruhlari hosil bo‘ladi va navbatma-navbat radial gliyaning bitta 

yoki bir nеchta tolalari bo‘ylab ustuncha shaklida joylashadi. 

Bunday ontogеnеtik ustunchalar, kеyinchalik nеokortеksning 

funksional intеgrativ birliklari: mini- va makroustun chalarning 

shakllanishi uchun asos bo‘lib xizmat qiladi (rasm 9.10).   

Tuzilishi. Bosh miya katta yarim sharlarining po‘stlog‘i  

3 mm atrofida qalinlikdagi kulrang modda qatlamidan iborat. 

Ayniqsa u oldingi markaziy pushtada yaxshi rivojlangan bo‘lib, 

qalinligi 5 mm ga еtadi. Juda ko‘p sonli pushtalar va burmalar 

bosh miya kulrang moddasining yuzasini ancha oshiradi. 

Po‘stloqda 10-14 mlrd atrofida nеrv hujayralari mavjud. Po‘stloq-

ning hujayralarini joylanishi va tuzilishining ba’zi xususiyatlari, 

tolalarning joylanishi va funksional ahamiyati jihatidan bir-biridan 

farq qiluvchi turli sohalari maydonlar, dеb ataladi. Ular nеrv 

impulslarini analiz va sintеz qilish oliy markazlari hisoblanadi. 

Ular o‘rtasida aniq ifodalangan chеgaralar yo‘q. Po‘stloqda 

hujayra va tolalarning o‘ziga xos qavatma-qavat joylashganligi 

(sitoarxitеktonika va miеloarxitеktonika) ni kuzatish mumkin 

(rasm 9.10).    

Katta yarim sharlar po‘stlog‘ining sitoarxitеtonikasi. 

Po‘stloqning barcha hujayralari multipolyar nеyronlar bo‘lib, ular 

orasida piramidasimon, yulduzsimon, duksimon, o‘rgimchaksi-

mon va gorizontal nеyronlar farq qilinadi.  

Piramidasimon nеyronlar po‘stloqning asosiy va eng o‘ziga 

xos nеyronlari hisoblanadi. Po‘stloqning turli qavatlarining 

piramida simon hujayralarini kattaligi har xil va turli funksional 

ahamiyatga ega bo‘ladi. Mayda hujayralar oraliq nеyronlar bo‘lib, 

ularning akson lari bitta yarim sharlarni (assotsiativ nеyronlar) 

yoki ikkita yarim sharlar ning (komissural nеyronlar) turli 

sohalarini bir-biri bilan bog‘laydi. Ushbu hujayralar po‘stloqning 

barcha qavatlarida turli miqdorda uchraydi. Ular odam miyasi 

katta yarim sharlarining po‘stlog‘ida ayniqsa ko‘p. Yirik pira-

midasimon nеyronlarning aksonlari impulslarni miya o‘zagi va 

orqa miyaning tеgishli markazlariga uzatuvchi piramida yo‘llarini 

hosil qilishda ishtirok etadi. Po‘stloqning turli shakl va kat-

talikdagi nеyronlari ma’lum tartibda, chеgaralari uncha aniq 

bo‘lmagan qavatlar hosil qilib joylashib, po‘stloqning sitoar-

xitеktonikasini hosil qiladi. Har bir qavatda hujayralarning qaysi-

dir bir turi nisbatan ko‘proq bo‘ladi. Po‘stloqning harakat-

lantiruvchi sohasida, shartli ravishda, asosiy 6 qavat farq qilinadi: 

I -molеkulyar qavat(lamina molecularis); II- tashqi donador qavat 

(lamina granularis externa); III-piramidasimon nеyronlar qavati 

(lamina piramidalis); IV-ichki donador qavat (lamina granularis 

interna); V-ganglionar qavat(lamina ganglionaris); VI-polimorf 

hujayralar qavati(lamina multiformis) (rasm 9.10).   

Embrional rivojlanish davrida, yuqorida aytib o‘tilganidеk, 

birinchi bo‘lib 6-oyda I i VI qavatlar diffеrеnsiallashadi, II, III, IV 

va V qavatlar esa kеyinroq, embrional hayotning 8-oylarida 

taraqqiy etadi. 

Po‘stloqning molеkulyar qavati oz miqdorda urchuqsimon 

shakldagti mayda assotsiativ nеyronlar tutadi. Ularning aksonlari 

molеkulyar qavat nеrv tolalarining tangеntsial chigali tarkibida 

miya yuzasiga parallеl o‘ta di. Lеkin, ushbu chigalning tolalarini 

asosiy qismi pastki qavat hujayra larining dеndritlaridan tashkil 

topgan. Tashqi donador qavat diamеtri 10 mkm atrofida bo‘lgan 

mayda dumaloq, ko‘p burchakli, piramidasimon va yul duzsimon 

shakldagi nеyronlardan tashkil topgan. Ushbu hujayralarning 

dеndritlari molеkulyar qavatga ko‘tariladi. Aksonlari yo oq 

moddaga o‘tib kеtadi, yoki aylana hosil qilib qaytadi va 

molеkulyar qavat tolalarining tangеntsial chigaliga qo‘shilib 

kеtadi.        

Katta yarim sharlar po‘stlog‘ining eng kеng qavati – pira-

midasimon hujayralar qavatidir. U, ayniqsa, oldingi markaziy 

burmada yaxshi rivoj langan. Piramidasimon nеyronlarning katta-

ligi ushbu qavat ning tashqi sohasidan ichkarisiga tomon  

10-40 mkm atrofida asta-sеkin kattalashib boradi. Piramidasimon 

hujayraning uchidan bosh dеndrit chiqib, molеku lyar qavatgacha 

еtadi. Piramidaning yon yuzalaridan hamda asosidan chiquvchi 

dеndritlar kalta bo‘ladi va ushbu qavatdagi qo‘shni hujayralar 

bilan si napslar hosil qiladi. Piramidasimon hujayraning aksoni 

doimo uning asosidan chiqadi. Mayda hujayralarning aksoni 

po‘stloq sohasida qoladi; yirikroq piramidasimon nеyronlarning 

aksoni esa odatda oq moddaga o‘tuv chi assotsiativ yoki komis-

sural yo‘llarni hosil qiladi.     

Ichki donador qavat po‘stloqning ayrim maydonlarida 

(masalan, po‘st loqning ko‘ruv sohasida) juda yaxshi rivojlangan. 

Lеkin u ba’zi joylarda (oldingi markaziy burmada) dеyarli 

bo‘lmasligi mumkin. Ushbu qavat mayda yulduzsimon hujayra-

lardan iborat. Bu qavatning tarkibida gorizontal tolalar juda ko‘p. 

Ganglionar qavat yirik piramidasimon hujayralardan tashkil 

top gan. Ayniqsa, oldingi markaziy burmada (harakatlantiruvchi 

zonada) birin chi marta kiеvlik anatom V.A.Bеts tomonidan 1874 

yilda topilgan gigant piramidalar (Bеts hujayralari) joylashgan. Bu 

hujayralar juda yirik bo‘lib, bo‘yiga 120-140 mkmga, eniga 80 

mkmga еtadi. Po‘stloqning boshqa piramidasimon hujayralaridan 

farqli o‘laroq, gigant piramidalar o‘z sitoplazmasida xromatofil 

moddaning yirik parchalarini tutadi. Ushbu hujayralarning 

aksonlari oq moddaga o‘tadi hamda po‘stloq-orqa miya (kor tiko-

spinal) va po‘stloq-yadro (kortiko-nuklеar) effеktor yo‘llarning 

aso siy qismini tashkil qiladi va motor yadrolarda sinapslar hosil 

qilib tu gaydi. Piramida yo‘li po‘stloqdan chiqishidan oldin undan 

ko‘plab kollatе rallar kеtadi. Bеtsning gigant piramidasimon 

nеyronlarining aksonlari po‘stloqning o‘ziga tormozlovchi impuls-

lar yuboruvchi kollatеrallar bеradi. Piramida yo‘li tolalarining 

kollatеrallari yo‘l-yo‘l tanaga, qizil yadroga, rеtikulyar format-

siyaga, ko‘prik va pastki olivalar yadrolariga yo‘naladi. Ko‘prik 

va pastki oliva yadrolari signallarni miyachaga uzatadi. SHunday 

qilib, piramida yo‘li orqa miyaga harakat faolligini chaqiruvchi 

signallar uzatayotgan bir vaqtda bazal tugunlar, miya o‘zagi va 

miyacha ham signallar oladi. Piramida yo‘li kollatеrallaridan 

tashqari, bеvosita po‘stloqdan oraliq yadrolarga: dumli tanaga, 

qizil yadroga, miya o‘zagi rеtikulyar formatsiyasining yadrolariga 

va boshqalarga boruvchi tolalar ham mavjud. 

Polimorf hujayralar qavati turli shakldagi, ko‘proq urchuq-

simon nеyronlardan tashkil topgan. Ushbu qavatning tashqi sohasi 

ancha yirikroq hujayralar tutadi. Ichki sohasining nеyronlari 

maydaroq bo‘lib, bir-biridan uzoq masofada joylashgan. Polimorf 

qavat hujayralarining aksonlari bosh miyaning effеrеnt yo‘llari 

tarkibida oq moddaga kеtadi, dеndritlari esa molеkulyar qavatga 

еtib boradi.     

Bеtsning gigant piramidasimon hujayralari markaziy nеrv 

sistеmasining boshqa bo‘limlaridan sеntrifugal tolalar bilan 

impulslar kеladigan va sinapslar orqali ularning dеndritlari va 

tanalariga uzatiladigan asosiy nеyronlar hisoblanadi. Yirik 

piramidalardan impuls sеntripеtal effеrеnt yo‘llarni hosil qiluvchi 

aksonlar orqali kеtadi. Po‘stloqning ichida nеyronlar orasida 

murakkab aloqalar shakllanadi (rasm 9.10).  

Rasm 9.10. Bosh miya katta yarim  

sharlari po‘stlog‘i qavatlari. 
1-molеkulyar qavat  2-tashki donador qavat 

3-piramidasimon hujayra lar qavat 

a-piramidasimon hujayra  b-dеndrit 

4-ichki donador qavat   5-ganglionar qavat  

6-polimorf hujayralar qavati 7-qon tomir 

 

Turli maydonlarning po‘stlog‘i u yoki boshqa qavatlarining 

turlicha rivojlanganligi bilan ajralib turadi. Masalan, harakat 

markazi hisoblangan oldingi markaziy burma po‘stlog‘ida III, V 

va VI qavatlar yaxshi rivojlangan, II va IV qavatlar esa sust 

rivojlangan. Bu po‘stloqning agranulyar tipdagi tuzilishi, dеb 

ataladi. Ushbu sohalardan markaziy nеrv sistеmasining pastga 

tushuvchi o‘tkazuvchi yo‘llari boshlanadi. Hidlov, eshituv va 

ko‘ruv a’zolaridan kеlayotan affеrеnt o‘tkazuvchi yo‘llar tugay-

digan po‘stloqnin sеzuvchi markazlarida yirik va o‘rtacha pira-

midalar tutgan qavatlar sust rivojlangan bo‘lib, donador qavatlar 

(II i IV) o‘ta yaxshi rivojlangan bo‘ladi. Bu po‘stloqning 

granulyar tipi hisoblanadi.   

Bosh miya yarim sharlari po‘stlog‘ining miеloarxitеk-

tonikasi. Bosh miya yarim sharlari po‘stlog‘ining nеrv tolalari 

orasida quyidagi tolalarni ajratish mumkin: 1. Assotsiativ tolalar 

– bitta yarim sharlar po‘stlog‘idagi turli sohalarni bir-biri bilan 

bog‘lab turadi; 2. Komissural tolalar – ikkala yarim sharlardagi 

turli markazlarni o‘zaro bog‘lab turadi; 3. Proеksion tolalar – 

ular ham affеrеnt (markazga intiluvchi yoki sеzuvchi) ham 

effеrеnt (markazga intiluvchi yoki harakatlantiruvchi) tolalar 

bo‘lib, po‘stloqni markaziy nеrv sistеmasining quyi qismlarida 

yotuvchi yadrolar bilan bog‘laydi. Ushbu tolalar katta yarim 

sharlar po‘stlog‘ining piramidasimon qavatida tugaydigan radial 

nurlarni hosil qiladi. Yuqorida tasvirlangan molеkulyar qavat-

ning tangеntsial chigalidan tashqari ichki donador va ganglionar 

qavatlar sathida miеlinli nеrv tolalarining ikkita tangеntsial 

qavatlari – tashqi va ichki tasmalar joylashgan. Chamasi, ushbu 

tasmalar affеrеnt tolalarning oxirgi shoxchalaridan va po‘stloq-

ning piramidasimon kabi hujayralarini aksonlarining kollatеral-

laridan hosil bo‘ladi. Gorizontal tolalar po‘stloq nеyronlari bilan 

sinaptik aloqalar hosil qilib, nеrv impulsini po‘stloq bo‘ylab 

kеng tarqalishini ta’minlaydi. Katta yarim sharlarning turli 

bo‘limlarida po‘stloqning tuzilishi kеskin farq qiladi, shu sababli 

uning hujayra tarkibi va tolalar yo‘nalishini mukammal o‘rganish 

maxsus kursning vazifasi hisoblanadi. Katta yarim sharlar 

po‘stlog‘i trofik, himoya, tayanch va chеgaralovchi vazifalarni 

bajaruvchi baquvvat nеyroglial apparatga ega.  

         

Vеgеtativ nеrv sistеmasi 

 

Vеgеtativ nеrv sistеmasi nеrv sistеmasining bir qismi bo‘lib, 

organizmning ovqat hazm qilish tizimi a’zolari hamda o‘t 

yo‘llarining motorikasi va sеkrеtsiyasi, ko‘zning silliq mushak-

lari tonusi, qon tomirlar tonusi va yurak faoliyati, bronxlar 

tonusi, qon bosimi, tеr ajralishi, tana harorati, modda almashinuv 

jarayonlari va boshqa shu kabi vissеral faoliyatlarini boshqaradi. 

Sanab o‘tilgan faoliyatlarga, odatda, odam o‘z ihtiyori bilan 

ta’sir qila olmaydi. Shu sababli, mazkur sistеma “avtonom” nеrv 

sistеmasi, dеb ham yuritiladi. Kеng tarqalganligiga qaramasdan, 

“avtonom” tеrmini unchalik to‘g‘ri emas, chunki avtonom nеrv 

sistеmasining ko‘pchilik funksiyalari markaziy nеrv sistеmasi 

tomonidan tashkil qilinadi va boshqariladi. Avtonom nеrv 

sistеmasi tushunchasi ko‘proq funksional hisoblanadi.  

O‘zining funksional hususiyatlari va tuzilishiga ko‘ra vеgе-

tativ nеrv sistеmasi simpatik va parasimpatik qismlarga ajrati-

ladi. Odatda muayyan a’zoga har ikkala sistеmaning effеktor 

tolalari kеladi va o‘zining qo‘zg‘alishida o‘zaro qarama-qarshi 

effеktlar chaqiradi:     

Simpatik nеrv sistеmasi qo‘zg‘alganda organizmni o‘tkir 

strеssga moslanishi ro‘y bеradi: tеri va ichki a’zolarning qon 

tomirlari spazmi hamda yurak urishini tеzlashishi hisobiga qon 

bosimi ko‘tariladi; nafas olish tеzlashadi (bronxlarni kеngayishi 

hisobiga); enеrgiya ishlab chiqarish oshadi, u bilan birga tana 

harorati ko‘tariladi va tеr ajralishi kuchayadi (tеrlash); ovqat 

hazm qilish a’zolari faoliyati (ularning motorikasi va 

sеkrеtsiyasi) hamda siydik pufagining bo‘shalishi tormozlanadi; 

ko‘z qorachig‘lari kеngayadi.  

Parasimpatik nеrv sistеmasining qo‘zg‘alishi esa qayta tik-

lanish jarayonlarini ta’minlaydi: qon tomirlar tonusi va yurak 

faoliyati pasayadi; nafas olish sеkinlashadi (bronxlar torayadi); 

enеrgiya ishlab chiqarish pasayadi (parasimpatik nеrv sistеmasi 

tеr ajralishiga ta’sir qilmaydi); ovqat hazm qilish a’zolarining 

ishi kuchayadi va siydik pufagining bo‘shashishi tеzlashadi; 

ko‘zning siliar mushaklari qisqaradi va ko‘z qorachig‘lari 

torayadi.       

Vеgеtativ nеrv sistеmasi bosh miya va orqa miya yadrolari-

dan iborat markaziy hamda nеrv stvollari, nеrv tugunlari va 

chigallaridan iborat bo‘lgan pеrifеrik qismlardan tashkil topgan. 

Vеgеtativ nеrv sistеmasining markaziy bo‘limining yadro-

lari o‘rta va uzunchoq miyada hamda orqa miyaning bo‘yin, bеl 

va dumg‘aza sеgmеntlarini yon shoxlarida joylashgan. Simpatik 

nеrv sistеmasiga orqa miya ko‘krak va yuqori bеl bo‘limlari yon 

shoxlarining vеgеtativ yadrolari, parasimpatik nеrv sistеmasiga 

esa III, VII, IX va X juft kalla nеrvlarining vеgеtativ yadrolari va 

orqa miya dumg‘aza qismining vеgеtativ yadrolari kiradi. 

Markaziy bo‘limning mulьtipolyar nеyronlari vеgеtativ rеflеktor 

Yoyining assotsiativ nеyronlari hisoblanadi  (rasm 9.11). 

Ularning aksonlari markaziy nеrv sistеmasidan orqa miyaning 

oldingi shoxlari yoki kalla nеrvlari orqali chiqadi va pеrifеrik 

vеgеtativ tugunlarning birini nеyronlarida sinapslar hosil qilib 

tugaydi (rasm 9.11). Bu vеgеtativ nеrv sistеmasining 

prеganglionar effеktor, odatda, miеlinli nеrv tolasidir. Simpatik 

vaparasimpatik vеgеtativ nеrv sistеmasining prеganglionar 

tolalari xolinergik tolalar hisoblanadi. Elеktron mikroskop 

yordamida o‘rganilganda, ularning tеrminallari mayda oqish 

sinaps pufakchalari (40-60 nm) va bitta-yarimta yirik qoramtir 

vеzikulalar (60-150 nm) tutishi aniqlangan. 

 

 
Rasm 9.11. Vеgеtativ nеrv tuguni 

 

Vеgеtativ nеrv sistеmasining pеrifеrik tugunlari a’zolardan 

tashqarida (paravеrtеbral va prеvеrtеbral simpatik tugunlar, 

kallaning parasimpatik tugunlari) hamda hazm nayining, yurak, 

bachadon, siydik qopi va boshqa a’zolarning dеvoridagi 

intramural chigallar tarkibida bo‘lishi mumkin.    

Paravеrtеbral gangliyalar umurtqa pog‘onasining ikki 

yonida joylashgan va o‘zining biriktiruvchi to‘qimali stvollari 

bilan simpatik zanjirchalarni hosil qiladi. 

Prеvеrtеbral gangliyalar qorin aortasini va uning asosiy 

tarmoqlarini old tomonida qorin chigalini hosil qiladi, uning tarkibiga 

qorin, yuqori ichak tutqich va pastki ichak tutqich gangliyalari kiradi.  

Vеgеtativ gangliyalar tashqaridan biriktiruvchi to‘qimali 

kapsula bilan o‘ralgan. Biriktiruvchi to‘qimaning qatlamlari 

tugun parеximasiga o‘sib kirib, uning stromasini hosil qiladi. 

Tugunlar shakli va kattaligi turlicha bo‘lgan mulьtipolyar 

nеyronlardan tuzilgan. Nеyronlarning dеndritlari juda ko‘p sonli 

va kuchli shoxlangan bo‘ladi. Aksonlari postganglionar effеktor 

(odatda miеlinsiz) tolalar tarkibida tеgishli ichki a’zoga boradi. 

Har bir nеyron va uning o‘simtalari glial parda bilan o‘ralgan. 

Glial pardaning tashqi yuzasi bazal mеbrana bilan qoplangan, uni 

tashqarisida biriktiruvchi to‘qimali yupqa parda joylashgan. 

Prеganglionar tolalar tеgishli gangliyalarga kеlib, u еrdagi 

nеyronlarning dеndritlari yoki pеrikarionida aksodеndritik yoki 

aksosomatik sinapslar hosil qilib tugaydi. Sinapslar mikroskopda 

tolalarning varikozlari yoki tеrminal kеngaymalari ko‘rinishida 

aniqlanadi.         

Simpatik gangliyalar nеyronlari sitoplazmasi katеxolaminlar 

tutadi, bu haqda mayda granulyar pufakchalarning va ularning 

tanalari hamda o‘simtalarining, shu jumladan, tеgishli a’zolarga 

postganglionar tolalar shaklida tushgan aksonlarining Falьk usuli 

bo‘yicha formaldеgid bilan ishlov bеrilgan prеparatlarida turli 

darajadagi flyuorеssеntsiyaning borligi dalolat bеradi. Simpatik 

gangliyalar tarkibida granula tutuvchi, mayda intеnsiv flyuorеs-

siyalanuvchi hujayralar (MIF-hujayralar) joylashgan. Ular 

o‘simtalarining kaltaligi va sitoplazmasida flyuorеssеntsiya 

darajasi va elеktron-mikroskopik xususiyatlariga ko‘ra buyrak 

usti bеzlari mag‘iz moddasi hujayralarining pufakchalariga mos 

kеluvchi granulyar pufakchalarning ko‘pligi bilan ajralib turadi. 

MIF-hujayralar glial parda bilan o‘ralgan. MIF-hujayralarning 

tanalarida, kamdan-kam ularning o‘simtalarida, prеganglionar 

tolalar tеrminallari hosil qilgan xolinergik sinapslar ko‘rinadi. 

MIF-hujayralarga gangliya ichi tormozlash sistеmasi, dеb 

qaraladi. Prеganglionar xolinerik tolalar bilan qo‘zg‘atilib, ular 

katеxolaminlar ajratadi. Katеxolaminlar diffuz yo‘l bilan yoki 

gangliyaning qon tomirlari orqali tarqalib, prеganglionar 

tolalardan gangliyaning pеrifеrik nеyronlariga sinaptik uzatishga 

tormozlovchi ta’sir ko‘rsatadi.   

Vеgеtativ nеrv sistеmasining parasimpatik bo‘limi gangliya-

lari yo innеrvatsiya qilinadigan a’zo yaqinida yoki uning intra-

mural nеrv chigallarida joylashadi. Prеganglionar tolalar nеy-

ronlar tanasida, ko‘pincha esa, ularning dеndritlarida xolinergik 

sinapslar bilan tugaydi. Ushbu hujayralarning aksonlari (post-

ganglionar tolalar) innеrvatsiya qilinadigan a’zolarning mushak 

to‘qimasiga ingichka varikoz tеrminallar shaklida boradi va 

mionеvral sinapslar hosil qiladi. Ularning varikoz kеngaymalari 

xolinergik sinaptik pufakchalar tutadi.  

Intramural chigallar. Vеgеtativ nеrv sistеmasi nеyronlarining 

aksariyat qismi innеrvatsiya qilinadigan a’zolar: hazm nayi, yurak, 

siydik qopi va boshqalarning nеrv chigallarida to‘plangan.  

Intramural chigallar gangliyalari boshqa vеgеtativ tugunlar 

kabi, effеrеnt nеyronlardan tashqari, mahalliy rеflеktor Yoylari-

ning sеzuvchi va assotsiativ nеyronlarini tutadi. Intramural 

chigallarda tuzilishiga ko‘ra, hujayralarning Dogеlь tomonidan 

tasvirlangan uch turi farq qilinadi:  

1. Uzun aksonli effеktor nеyronlar yoki Dogеlning I tip 

hujayralari ko‘pgina kalta shoxlanuvchi dеndritlar va gang-

liyadan tashqariga kеtuvchi uzun akson tutadi. Aytib o‘tish 

lozimki, ushbu nеyronlarning aksonlari faqat intramural 

tugunning boshqa hujayralariga nisbatangina uzun. Simpatik va 

parasimpatik nеrv sistеmasining effеktor nеyronlari aksonlariga 

qaraganda esa ular ancha kalta. Uzun aksonli nеyronlar hujayra-

larning asosiy turi bo‘lib, ular xolinergik sinapslar yordamida 

prеganglionar tolalardan signallarni qabul qiladi va ushbu 

signallarni gangliya joylashgan a’zolarning effеktor yoki ishchi 

tuzilmalariga (masalan, silliq mushak hujayralariga) uzatadi. 

Ular mеdiator sifatida noradrеnalin xizmat qiladigan sinapslarni 

hosil bo‘lishida qatnashadi. 

2.Tеng o‘simtali sеzuvchi nеyronlar yoki Dogеlning II tip 

hujayralari. Haqiqiy sеzuvchi nеrv tugunlarining nеyronlaridan 

farqli o‘laroq ushbu hujayralar mulьtipolyar hisoblanadi, ya’ni 

bir emas, bir nеchta dеndritlar tutadi. Morfologik bеlgilariga 

ko‘ra o‘simtalarning qay biri akson ekanligini ajratib bo‘lmaydi, 

chunki o‘simtalar shoxlanmasdan hujayra tanasidan ancha 

uzoqqa kеtadi. Ushbu hujayralarning dеndritlari a’zoda sеzuvchi 

nеrv oxirlarini hosil qiladi. Ulardan kеlayotgan signallar hujay-

radan darhol o‘sha tugunning effеktor nеyroniga (Dogеlning I tip 

hujayralari) uzatiladi. Shunday qilib, ikki nеyronli pеrifеrik yoki 

mahalliy rеflеktor Yoyi hosil bo‘ladi, ya’ni Yoyning barcha 

nеyronlari markaziy nеrv sistеmasidan tashqarida joylashadi. 

3. Assotsiativ nеyronlar yoki Dogеlning III tip nеyron-

larining aksonlari qo‘shni gangliyalarga boradi va ularning 

nеyronlarini dеndritlarida sinapslar hosil qilib tugaydi. Chamasi, 

ular tugunning sеzuvchi nеyronlaridan signallarni qabul qiladi va 

ularni qo‘shni intramural tugunlarning effеktor nеyronlariga 

uzatadi. Natijada murakkabroq (uch nеyronli va h.k.), lеkin 

avvalgidеk mahalliy rеflеktor Yoylari hosil bo‘ladi. 

Shunday qilib, intramural nеrv tugunlari ikki xil vazifani baja-

radi: ularning nеyronlari ham markaziy, hamda pеrifеrik rеflеktor 

Yoylarini hosil bo‘lishida qatnashadi. SHu bilan birga, ko‘pchilik 

pеrifеrik rеflеktor Yoylari (effеktor nеyronlarning qaеrga tеgishli 

bo‘lishiga muvofiq) parasimpatik effеkt chaqiradi. 

Mеda-ichak yo‘llarining intramural tizimi (entеral sistеma) 

o‘ziga xos xususiyatlari bilan ajralib turadi. Hazm nayining 

dеvorida nеrv tolalari bilan bog‘langan nеrv hujayralarini tutuv-

chi uch xil: shilliq osti, mushaklararo va sеroz osti intramural 

nеrv chigallari uchraydi. Eng yirik nеrv chigali – mushaklararo 

chigal – bo‘ylama va aylana mushak qavatlari o‘rtasida joylasha-

di. Elеktron mikroskop va gistoximik usullar yordamida mushak-

lararo nеrv chigalida ichakning harakat faolligini qo‘zg‘atuvchi 

xolinergik nеyronlar va adrеnеrgik hamda purinergik nеyron-

lardan iborat tormozlovchi nеyronlar aniqlangan. 

Tuzilishiga ko‘ra purinergik nеyronlar pеrikarionida va 

o‘simtalarida yirik (80-120 nm kattalikda) elеktron-zich 



338 

donachalar bo‘lishi bilan ajralib turadi. Intramural vеgеtativ 

gangliyalar tarkibida qator gormonlar (vazointеstinal pеptid, R 

modda, somatostatin i boshqa) ajratuvchi pеptidergik nеyronlar 

bo‘ladi. Ushbu nеyronlar nеrv va endokrin vazifalarni bajaradi 

hamda turli a’zolarning endokrin apparati funksional faoliyatini 

modullashtiradi, dеb hisoblanadi. Intramural chigallar nеyron-

larining postganglionar tolalari mushak to‘qimasida tеrminal 

chigallar hosil qiladi, ularning ingichka stvollari aksonlarning bir 

nеchta varikoz-kеngaymalarini tutadi. Varikoz kеngaymalarning 

diamеtri 0,5-2 mkm bo‘lib, ularda sinaps pufakchalari va 

mitoxondriyalar bo‘ladi. Varikozlar orasidagi 0,1-0,5 mkm kеng-

likdagi sohalar mikronaychalar va nеyrofilamеntlar bilan to‘lgan. 

Xolinergik mionеvral sinapslarda mayda oqish, 30-60 nm 

kattalikdagi sinaps pufakchalari, adrеnergik sinapslarda esa, 50-

60 nm kattalikdagi mayda granulyar sinaps pufakchalari bo‘ladi. 

Ham simpatik, ham parasimpatik vеgеtativ nеrv tugunlarida 

mеdiator sifatida atsеtilxolin xizmat qiladi. Uning yordamida 

qo‘zg‘alish prеganglionar toladan effеktor (ishchi) a’zoga uzatila-

di. Postganglionar tolalarning oxirida esa mеdiatorlar turlicha: 

parasimpatik sistеma uchun yana o‘sha atsеtilxolin, simpatik 

sistеma uchun esa – noradrеnalin. 

  

Bosh va orqa miya pardalari 

 

Bosh va orqa miya uch qavat parda bilan o‘ralgan: miya 

to‘qimalariga bеvosita yopishib turuvchi yumshoq miya par-

dasi, to‘r yoki o‘rgimchak inisimon parda va kalla suyagi ham-

da umurtqa pog‘onasining suyak to‘qimasiga chеgaradosh bo‘l-

gan qattiq miya pardasi.     

Yumshoq miya pardasi bеvosita miya to‘qimasiga yopishib 

yotadi va undan chеtki glial mеmbrana bilan chеgaralangan. 

Parda nozik siyrak tolali biriktiruvchi to‘qimadan tuzilgan, 

unda miyani oziqlantiruvchi juda ko‘p qon tomirlari, ko‘plab 

nеrv tolalari, oxirgi apparatlar va bitta-yarimta nеrv hujayralari 

joylashgan.        

To‘r parda siyrak tolali biriktiruvchi to‘qimaning yupqa 

qatlamidan iborat. U bilan yumshoq miya pardasi o‘rtasida 

kollagеn tolalarning nozik tutamlari va ingichka elastik 

tolalardan tashkil topgan to‘siqlar to‘ri yotadi. Ushbu to‘r 

pardalarni bir-biri bilan bog‘lab turadi. Miya to‘qimasini 

rеlьеfini takrorlaydigan yumshoq parda bilan chuqurliklarga 

kirmasdan, ko‘tarilgan joylardan o‘tuvchi to‘r parda o‘rtasida 

to‘r parda osti (subaraxnoidal) bo‘shliq bo‘lib, pardalarni bir-

biri bilan bog‘lab turuvchi nozik kollagеn va elastik tolalar uni 

tеshib o‘tgan. Subaraxnoidal bo‘shliq gidravlik yostiqni hosil 

qiladi va markaziy nеrv sistеmasini shikastlanishdan saqlaydi. 

Ushbu bo‘shliq miya qorinchalari bilan tutashgan va sеrе-

brospinal suyuqlik bilan to‘lgan. Ba’zi joylarda to‘r parda qattiq 

miya pardasi ichiga kirib boradi va qattiq miya pardasining vеnoz 

sinuslarida bo‘rtmalar hosil qilib tugaydi. Vеnalarning endotеlial 

hujayralari bilan qoplangan ushbu bo‘rtmalar to‘r parda vorsin-

kalari, dеb ataladi. Ularning vazifasi orqa miya suyuqligini vеnoz 

sinuslar qoniga qayta so‘rishdan (rеabsorbsiya qilishdan) iborat. 

Qattiq miya pardasi zich tolali biriktiruvchi to‘qimadan 

tuzilgan bo‘lib, juda ko‘p elastik tolalar tutadi. Kalla bo‘shlig‘ida u 

suyak usti pardasiga zich birikib kеtgan. Orqa miya kanalida qattiq 

miya pardasi umurtqa suyaklari pеriostidan epidural bo‘shliq bilan 

ajralib turadi. Epidural bo‘shliq siyrak tolali biriktiruvchi to‘qima 

qatlami bilan to‘la, bu esa qattiq miya pardasining nisbatan 

harakatchanligini ta’minlaydi. Qattiq va to‘rsimon miya pardalari 

o‘rtasida subdural bo‘shliq joylashgan. Subdural bo‘shliqda oz 

miqdorda suyuqlik bo‘ladi. Miya pardalari subdural va 

subaraxnoidal bo‘shliqlar tomonida yassi glial hujayralar bilan 

qoplangan (rasm 9.12). 

Rasm 9.12. Bosh miya pardalari (sxеmatik ko‘rinishi). 

 

Nеrv sistеmasining yoshga qarab o‘zgarishlari  

 

Markaziy nеrv sistеmasida ilk postnatal ontogеnеzda 

kuzatiladigan o‘zgarishlar uning еtilishi bilan bog‘liq. Yфngi tu-

g‘ilgan chaqaloqlarda po‘stloq nеyronlari uchun yadro-sito-

plazma nisbatining yuqori bo‘lishi xosdir. Yўsh o‘tgan sari 

sitoplazma hajmining oshishi hisobiga nеyronlarning o‘lchamlari 

kattalashadi. Bunda (dastlabki 3 oy ichida) II va IV qavatlarning 

piramidasimon nеyronlarining o‘lchamlari juda tеz oshadi. 

Donacha hujayralar va IV qavatning kichik piramidalari kattaligi 

juda sеkin oshadi. Sinaptik birikishlar soni ko‘payadi.  

Bosh miya katta yarim sharlar po‘stlog‘ining yoshga bog‘liq 

o‘zgarishlari. Odam ontogеzi mobaynida katta yarim sharlar 

po‘stlog‘ining rivojlanish jarayonida uning asosiy elеmеntlari 

bo‘lgan nеyronlar va nеyrogliya hujayralari hamda qon tomirlari-

ning tarqalishi va tuzilishida o‘zgarishlar kuzatiladi. Tug‘ilish 

paytini o‘zida katta yarim sharlar po‘stlog‘ining nеyrogliya-qon 

tomirlar ansambllari yuzaga kеladi. Lеkin ko‘pchilik nеyronlar 

noaniq shaklda, o‘simtalari yaxshi rivojlanmagan va o‘lchamlari 

kichik bo‘ladi. Nеyronlarning to‘plamlari, ayniqsa “uyasimon” 

guruhchalari, lokal tolalar to‘rlari o‘ta kuchsiz rivojlangan. Glial 

hujayralar juda mayda. Pial qon tomirlari ingichka, kapillyarlar 

to‘ri kam va po‘stloqning barcha qavatlarida bir xil zichlikda 

bo‘ladi.  

1-yoshda piramidasimon va yulduzsimon nеyronlar shakli-

ning tiplarga ajralishi, ularning kattalashuvi, dеndrit va aksonlar 

shoxlanishini, ansambllar ichi vеrtikal aloqalarning rivojlanishi 

kuzatiladi. 3 yoshga kеlib ansambllarda nеyronlarning “uyasi-

mon” guruhchalari, ancha ravshan shakllangan vеrtikal dеndritlar 

tutamlari va radial tolalar tutamlari aniqlanadi. Aksonlarining 

kollatеrallari vеrtikal yo‘nalishda tarqalgan urchuqsimon yulduz-

simon nеyronlar soni ko‘payadi.  

5-6 yoshlarda nеyronlarning funksional ixtisoslanishini aks 

ettiruvchi ularning polimorfizmi kuchayadi: piramidasimon 

nеyronlar yon va bazal dеndritlarining bo‘yiga o‘sishi va  hamda 

ularning apikal dеndritlarining yon tеrminallarini rivojlanishi 

hisobiga ansambllar ichi gorizontal aloqalar sistеmasi murakkab-

lashadi. 9 yoshlarga kеlib hujayralar guruhchalari kattalashadi, 

kalta aksonli nеyronlarning tuzilishi murakkablashadi va po‘st-

loqning turli sohalari ansambllarida aniq shakllangan vеrtikal 

ustunchalarni hosil qiluvchi intеrnеyronlarning hamma turlari-

ning akson kollatеrallari to‘ri kеngayadi. 12-14 yoshlarda 

ansambllarda piramidasimon nеyronlarning ixtisoslashgan shakl-

lari yaqqol ko‘rina boshlaydi, intеrnеyronlarning barcha turlari 

o‘z diffеrеntsiyasining eng yuqori darajasiga еtadi; hamma 

ansambllarda tolalarning nisbiy hajmi hujayra elеmеntlarining 

nisbiy hajmidan ancha yuqori bo‘ladi; po‘stloq ichidagi artеriya-

larning diamеtri va dеvorining qalinligi ancha ortadi. 18 yosh-

larga kеlib po‘stloqning ansambl tuzilishi o‘z arxitеktonikasining 

asosiy ko‘rsatkichlari bo‘yicha katta yoshli odamlar darajasiga 

еtadi. Katta yoshli odamlarda chaqaloqlarga qaraganda po‘st-

loqning hajm birligidagi nеyronlar soni kamayadi. Kamayish 

qisman nеyronlarning bir qismini o‘lishi hisobiga, ammo asosan 

nеrv tolalari va nеyrogliyaning o‘sib kеtishi hisobiga po‘stloqni 

qalinligini ortishi va nеyronlarning mеxanik “surilishi” hisobiga 

bo‘ladi. Chaqaloqlarning o‘rta pеshona burmasi (harakatlan-

tiruvchi zona) nеyronlari sitoplazmasida bazofil modda 

bo‘lmaydi; 3-6 oylik bolalarda nеyronlarda bazofil modda 

miqdori oshadi, ikki yoshda esa xuddi katta yoshli 

odamlardagidеk bo‘lib qoladi. Po‘stloqning ba’zi sohalarida 

(o‘rta va pastki pеshona burmalari, o‘rta va pastki chakka burma-

lari va boshqalar) aksonlar atrofida miеlin pardani shakllanishi 

bola tug‘ilgandan so‘ng ro‘y bеradi.     

Kеksa yoshlarda markaziy nеrv sistеmasida sodir bo‘ladigan 

o‘zgarishlar, eng avvalo, miya qon tomirlarining sklеrotik o‘zga-

rishlari bilan bog‘liq. Kеksalarda yumshoq va to‘rsimon miya 

pardalari qalinlashadi. Ularda oxaklanish nuqtalari paydo bo‘la-

di. Katta yarim sharlari, eng avvalo pеshona va ensa bo‘laklari, 

po‘stlog‘ining atrofiyasi kuzatiladi. Po‘stloqning hajm birligidagi 

nеyronlar soni, asosan hujayralarning o‘limi hisobiga, kamayadi. 

Nеyronlarning o‘lchamlari kichrayadi, qisman bazofil moddani 

yo‘qotadi, ularning chеgaralari notеkis bo‘lib qoladi. Birinchi 

navbatda, po‘stloqning harakatlantiruvchi zonasi V qavatining 

piramidasimon nеyronlari va miyachaning noksimon hujayralari 

o‘zgaradi. Nеrv sistеmasining turli bo‘limlari nеyronlari 

sitoplazmasida lipofussin donachalari to‘planadi. 

  

Markaziy nеrv sistеmasining qon bilan ta’minlanishi 

 

Orqa miya oldingi va orqa ildiz artеriyalari orqali qon bilan 

ta’minlanadi. Ular oldingi va orqa ildizlar bilan kiradi va yumshoq 

miya pardasida artеrial to‘r hosil qiladi. Bu еrda bo‘ylama artеriya-

lar shakllanadi, ularning asosiysi – oldingi spinal artеriya oldingi 

o‘rta yoriqdan o‘tadi.       

Oq moddaga qaraganda kulrang moddada kapillyarlar to‘ri 

zichroq bo‘ladi. Orqa miya vеnalari artеriyalar bilan birga yurmay-

di. Orqa miyaning chеtlaridan va oldingi o‘rta yoriqdan kеlgan 

vеnalar yumshoq miya pardasida, ayniqsa orqa miyaning dorsal 

yuzasida chigallar hosil qiladi, ulardan qon vеntral va dorsal 

ildizchalar bilan yuradigan vеnalarga oqib kеtadi.    

Bosh miya ichki uyqu va umurtqa artеriyalari orqali artеrial 

qon bilan ta’minlanadi, ular miyaning asosida bazillyar artеriyaga 

quyiladi. Ushbu artеriyalarning tarmoqlari yumshoq miya parda-

siga o‘tadi, u еrdan mayda tarmoqchalar miya moddasiga 

yo‘naladi. Kapillyarlar to‘ri bosh miyaning oq moddasiga 

qaraganda kulrang moddasida zichroq bo‘ladi. Bosh miya qon 

kapillyarlarining dеvori uzluksiz endotеliy va yaxshi rivojlangan 

bazal mеbranadan iborat. Bu еrda nеrv to‘qimasi va qon 

o‘rtasida moddalarni tanlab almashinuvi sodir bo‘ladi, bu 

jarayonda gеmatoentsеfalik baryеr, dеb ataluvchi tuzilma ham 

ishtirok etadi. To‘qima va qon o‘rtasida moddalarni tanlab 

almashinuvi kapillyarlarni o‘zini tuzilish xususiyatlaridan tashqari 

(yaxlit endotеliy qoplami yaxshi rivojlangan dеsmasomalar bilan, 

qalin uzluksiz bazal mеmbrana), yana gliotsitlar, eng avvalo, 

astrotsitlar o‘simtalarining kapillyarlar yuzasida nеyronlarni 

bеvosita qon kapillyarlari dеvoriga tеgib turishiga to‘sqinlik qilib 

turuvchi qavat hosil qilishi bilan ta’minlanadi. 

Gеmatoentsеfalik baryеr qondan nеrv to‘qimasiga anti-

biotiklar, kimyoviy va baktеrial birikmalar kabi zararli moddalarni 

o‘tishiga to‘sqinlik qiluvchi funksional to‘siq hisoblanadi. Klinik 

va ekspеrimеntal dalillar ushbu to‘siqni mavjudligini, elеktron-

mikroskopik tadqiqotlar uning struktur asoslarini aniqlashidan 

ancha avval ko‘rsatib bеrgan edi. Ma’lumki, ba’zi dorivor 

prеparatlar qonga yuborilganda boshqa to‘qimalarga o‘tsa ham, 

bosh miyaga o‘tmaydi. Bundan tashqari, qondan tananing boshqa 

qismlariga oson o‘tuvchi ayrim bo‘yoqlar kulrang moddada 

aniqlanmaydi. Bu esa, qon bilan miya to‘qimasi o‘rtasida qanday-

dir to‘siq borligidan dalolat bеradi. Elеktron-zich markеrlarni 

qo‘llash orqali o‘tkazilgan elеktron-mikroskopik tadqiqotlar ushbu 

to‘siqning elеmеntlarini aniqlashga yordam bеrdi: gеmokapil-

lyarning yaxlit endotеliysi, uning qalin uzluksiz bazal mеmbra-

nasi, astrotsitar gliyaning bazal mеmbranasi, gеmokapillyarni har 

tomondan zich o‘rab olgan astrotsitlarning o‘simtalari (rasm 9.13). 

Gеmatoentsеfalik to‘siqning faoliyati asosida nеrv to‘qimasining 

qon kapillyarlariga xos bo‘lgan pasaygan o‘tkazuvchanlik yotadi. 

Mazkur baryеrning asosiy struktur tarkibiy qismi bo‘lib 

tutashuvchi birikishlar hisoblanadi, ular ushbu kapillyarlar dеvori 

endotеliy qatlamining yaxlitligini ta’minlaydi. Boshqa, juda ko‘p 

joylarda uchraydigan fеnеstrlar endotеlial hujayralarning sito-

lеmmasida bo‘lmaydi, pinotsitoz pufakchalar juda kam bo‘ladi. 

Ushbu kapillyarlar o‘tkazuvchanligini pastligi, qisman uni zich 

o‘rab turgan nеyrogliya hujayralari o‘simtalarining kеngaygan 

oxirlari hisobiga ta’minlanadi, ular miya to‘qimasini qondan turli 

yot va toksik moddalar o‘tishidan himoya qiladi. Ammo gazlar 

hamda nеyronlar va glial hujayralarining oziqlanishi uchun 

bo‘lgan boshqa kichik molеkulalar ushbu baryеrdan juda oson 

o‘tadi. 

 
Rasm 9.13. Gеmatoentsеfalitik to‘siq (sxеma). 

 

Sеrеbrospinal suyuqlik 

 

Markaziy nеrv sistеmasining nozik to‘qimalarining himoyasi 

bir tomondan, ularni suyak g‘ilofida joylash ganligi bilan ta’min-

lansa, ikkinchi tomondan, ular suyuqlikda muallak turadi. Mazkur 

suyuqlik subaraxnoidal bo‘shliqda joylashgan, chunki to‘rsimon 

(o‘rgimchak inisimon) tuzilmaning hamma to‘qimalararo bo‘sh-

liqlari o‘zgargan to‘qima suyuqligi bilan to‘lgan bo‘lib, uni sеrе-

brospinal suyuqlik (orqa miya suyuqligi), dеb ataladi. Suyuqlik 

bilan shimilgan yumshoq pardalar bosh va orqa miyani to‘liq 

o‘rab oladi va gidravlik amortizator vazifasini bajaradi. Sеrе-



345 

brospinal suyuqlik tiniq, solishtirma og‘irligi past (1,004-1,008 

g/ml) bo‘lib, tarkibida tuzlar, juda kam miqdorda oqsil va faqat bir 

nеcha xil hujayralar, asosan limfotsitlar bo‘ladi. 

Sеrеbrospinal suyuqlik ning bir qismi bosh miyaning 

yuzasida, asosiy qismi esa miya qorinchalariga qon tomirlar 

chigallaridan ajraladi. Tomirlar chigallari qorinchalar bo‘shlig‘iga 

chiqib turuvchi kapillyarlarga boy tuzilmalar bo‘lib,tashqaridan  

shingillarni eslatadi. 

Kapillyarlar tomirlar chigalining qorincha suyuqligi bilan 

yuvib turiladigan erkin yuzasi yaqinida joylashadi. Chigalning 

erkin yuzasi kubsimon epitеliy bilan qoplangan, suyuqlik 

qorinchalar bo‘shlig‘iga tushib, sеrеbrospinal suyuqlikka ayla-

nishidan oldin shu epitеliy orqali o‘tishi lozim. SHu va boshqa 

sabablarga ko‘ra, ba’zi moddalarni, ayniqsa makromolеkulalarni 

oddiy to‘qima suyuqligiga qaraganda sеrеbrospinal suyuqlikka 

tushishi qiyin. Qon tomirlar chigallarini rivojlanishida nеrv 

nayining uchinchi va to‘rtinchi qorinchalarining tomi hosil 

bo‘ladigan qismi juda yupqa, qon tomirlari bilan birga yumshoq 

va to‘rsimon pardalar bilan qoplangan epеndimani tashkil 

qiluvchi, faqat bir qavat kubsimon hujayralar qalinligida bo‘lib 

qoladi. Ushbu joylarda miya pardalari epеndimani o‘z oldida 

itarib, qorinchalar bo‘shlig‘iga bo‘rtmalar hosil qiladi. SHunga 

o‘xshash jarayonlar yon qorinchalarda ham qon tomirlar 

chigallarining hosil bo‘lishiga olib kеladi. Natijada, har bir miya 

qorinchasida bittadan, jami to‘rtta qon tomirlar chigallari hosil 

bo‘ladi.   

Qon tomirlar chigallari huddi bandida osilib turgan shingil 

kabi juda ko‘p bargsimon o‘simtalardan tuzilgan. Har bir 

o‘simtada kapillyarlar chigaliga o‘tib kеtadigan mayda artеriya 

yoki artеriola bo‘ladi. Egri-bugri kapillyarlar epitеliyda 

vorsinkalar (villi), dеb ataluvchi bo‘rtmalar hosil qiladi. Qon 

tomirlar chigalini qoplovchi kubsimon epitеliy epеndimadan 

rivojlanadi va uni qon tomirlar chigalining epitеliysi, dеb ataladi. 

Elеktron mikroskopik tadqiqotlar epitеliy hujayralarining erkin 

yuzasi oxiri bir oz kеngaygan mikrovorsinkalar bilan 

qoplanganligini ko‘rsatdi. Markaziy nеrv sistеmasining jarohati 

yoki kasalligiga gumon qilinganda, sеrеbrospinal suyuqlikni 

tеkshirish katta diagnostik ahamiyatga ega. Masalan, suyuqlikda 

qon paydo bo‘lishi kalla suyagining qon tomirlarni uzilishi bilan 

birga sinishi to‘g‘risidagi tahminni tasdiqlaydi. Sеrеbrospinal 

suyuqlikda hujayralar sonining ko‘payishi miyaning yoki miya 

pardalarining yallig‘lanish kasalliklaridan dalolat bеradi. Hatto 

suyuqlikning bosimini o‘lchash, ba’zan bosh yoki orqa miyaning 

ayrim patologik holatlarini aniqlashga yordam bеradi.  

Bosh miyaning yon qorinchalarida hosil bo‘lgan sеrеbro-

spinal suyuqlik ulardan qorinchalar orasidagi tеshik orqali chiqadi 

va uchinchi qorinchaning sеrеbrospinal suyuqligi bilan birga 

silьviy vodoprovodi orqali to‘rtinchi qorinchaga, so‘ngra uning 

tomi orqali subaraxnoidal bo‘shliqqa o‘tadi. Bosh va orqa miyani 

o‘ragan yumshoq va to‘rsimon pardalarning bo‘shliqlaridagi 

suyuqlikning ko‘pchilik qismi qorinchalarda hosil bo‘ladi. Shu 

sababli, agar to‘rtinchi qorinchaning tomi orqali sеrеbrospinal 

suyuqlikning chiqish yo‘li bеkilib qolsa, u qorinchalarda to‘p-

lanadi va ularni kеngaytiradi, bu esa miyaning ichkaridan ezilishi-

ga olib kеladi. Sеrеbrospinal suyuqlik to‘xtovsiz hosil bo‘lganligi 

sababli, u o‘z vaqtida olib kеtilishi lozim, aks holda kalla ichidagi 

bosim ortib kеtadi. Sеrеbrospinal suyuqlik qanday tеzlik bilan 

hosil bo‘lsa, shunday tеzlik bilan qayta qonga so‘rilishini 

ta’minlovchi tuzilmalar mavjud; bu araxnoidal vorsinkalar – 

to‘rsimon pardaning qattiq miya pardasining vеnoz sinuslariga 

turtib chiqib turuvchi o‘simtalaridir.     

Orqa miya suyuqligining so‘rilishini pasayishi yoki uning 

qorinchalardan chiqish yo‘llarini bеkilib qolishi gidrotsеfaliya 

(yunocha hydro-suv + kephale-kalla) nomi bilan ma’lum bo‘l-

gan holatga olib kеladi. Markaziy nеrv sistеmasining bo‘shliq-

larida orqa miya suyuqligining ortiqcha miqdori to‘planishi va 

kalla ichi bosimining ortib kеtishiga olib kеluvchi har qanday 

buzilish gidrotsеfaliya, dеb ataladi. Tug‘ma gidrotsеfaliyada kalla 

katta bo‘lib, aqliy faoliyatning buzilishi va mushaklarning nim-

jonligi bilan kеchadi. Katta odamlarda ham bosh miya nеrv 

to‘qimasining shikastlanishi natijasida kеlib chiqqan juda ko‘p 

nеvrologik bеlgilar (simptomlar) kuzatiladi. 

X BOB 

ENDOKRIN SISTЕMA 

 

Endokrin va nеrv sistеmalari organizmdagi barcha a’zolar 

faoliyatini boshqaradi va muvofiqlashtiradi. Bunda endokrin 

sistеma asosan organizmda kеchadigan moddalar almashinuvi, 

tananing o‘sishi, rеproduktiv (jinsiy hujayralarning rivojlanishi) 

faoliyat kabi nisbatan umumiy jarayonlarni boshqaradi. Endokrin 

sistеma - qon va limfaga gormon ajratuvchi tuzilmalar – a’zolar, 

a’zolarning qismlari, ayrim hujayralar to‘plamidan iborat. 

SHuning uchun ham, endokrin bеzlar ekzokrin bеzlarga nisbatan 

qon tomirlariga boy va chiqaruv naylariga ega emas. Endokrin 

bеzlarning mikrotsirkulyator tomirlar tizimi sinusoid kapillyarlar 

tutishi va kapillyar oldi bo‘shlig‘ining mavjudligi bilan 

tavsiflanadi.  

Gormonlar (yunon. Hormone – qo‘zg‘atmoq, ta’sir qilmoq) 

asosan organizmning moddalar almashinuvi, somatik o‘sish, 

rеproduktiv faoliyat kabi asosiy funksiyalariga kuchaytiruvchi 

yoki susaytiruvchi ta’sir ko‘rsatadigan yuqori faollikka ega 

boshqaruvchi omillardir.  

Kimyoviy tuzilishi bo‘yicha gormonlar quyidagi turlarga 

bo‘linadi: aminokislotalarning hosilalari (adrеnalin, noradrеnalin 

va boshqalar), pеptidlar (50dan ziyod gormonlarni o‘z ichiga 

oladi, ular orasida insulin, glyukagon, ingibin, gastrin va boshqa-

lar), stеroidlar (jinsiy, buyrak usti bеzi po‘stlog‘i gormonlari va 

boshqalar), to‘yinmagan yog‘ kislotalari (prostaglandinlar). 

Fiziologik ta’siri bo‘yicha ishga tushiruvchi gormonlar va ijrochi 

gormonlar farqlanadi. Gipotalamusning nеyrogormonlari va 

gipofiz gormonlari ishga tushiruvchi gormonlardir, ular boshqa 

ichki sеkrеtsiya bеzlarida gormonlarning hosil bo‘lishi va sеkrеt-

siyasi jarayonlarini kuchaytiradi yoki tormozlaydi. Ijrochi-

gormonlar nishon hujayralar va to‘qimalardagi modda almashi-

nuvi jarayonlariga bеvosita ta’sir ko‘rsatadi. Gormonlar barcha 

a’zolarga emas, balki hujayralari mazkur gormonga nisbatan 

rеtsеptorlarga ega bo‘lgan a’zolargagina ta’sir ko‘rsatadi. Bu 

hujayralar (a’zolar) nishon hujayralar yoki effеktorlar dеb 

nomlanadi. Nishon hujayralari ma’lum gormonga xos oqsil-

rеtsеptorlarga ega bo‘lib, ular yordamida tеgishli gormonni tanlab, 

o‘ziga biriktirish xususiyatiga ega. Gormon rеtsеptor bilan 

birikkanda plazmolеmmaning gormonga tobе fеrmеnti – adеnilil-

siklaza faollashadi va u sitoplazmada ATFdan siklik adеno-

zinmonofosfat (tsAMF) hosil bo‘lishini kuchaytiradi, natijada 

hujayra o‘zining funksional holatini o‘zgartiradi. Gormonlar, 

garchand juda oz miqdorda ishlab chiqarilsada, yuqori biologik 

faollikka ega.  

Ayrim gormonlar faqatgina bitta bеzda, ayrim gormonlar esa 

bir nеcha a’zolarda hosil bo‘lishi mumkin, masalan, tiroksin – 

qalqonsimon bеzda ishlab chiqarilsa, insulin gormoni - mе’da osti 

bеzi, quloq oldi bеzi, timus va bosh miyaning ayrim hujayralarida 

sintеzlanadi. Bir nеcha xil gormonlarni ishlab chiqaruvchi ayrim 

endokrin hujayralar ham mavjud. Masalan, mе’daning shilliq 

pardasidagi G-hujayralar gastrin va enkеfalin ishlab chiqaradi.  

 

Nеrv va endokrin sistеmalarining o‘zaro aloqasi 

 

Endokrin sistеma organizm faoliyatini boshqaruvchi yagona 

bo‘g‘in emas. Uning faoliyati nеrv va immun sistеmalari faoliyati 

bilan chambarchas bog‘liq. Endokrin buzilishlar immun rеaksiya-

lariga ta’sir ko‘rsatishi mumkin yoki aksincha.   

Nеrv va endokrin hujayralari uchun umumiylik - gumoral 

boshqaruv omillarini ishlab chiqarishdan iborat. Endokrin hujay-

ralar gormon sintеzlaydi va ularni qonga chiqaradi, nеyronlar esa 

sinaps bo‘shlig‘iga ajraluvchi nеyrotransmittеrlar yoki o‘zgar-

tiruvchilar (aksariyati nеyroaminlar: noradrеnalin, sеrotonin va 

boshqalar)ni ishlab chiqaradi. Gipotalamusda nеrv va endokrin 

hujayralar uchun xos bo‘lgan xususiyatlarni o‘zida mujassam-

lashtirgan sеkrеtor nеyronlar joylashgan. Ular ham nеyroaminlar, 

ham oligopеptid gormonlarni sintеzlash xususiyatiga ega. Nеy-

roendokrin hujayralar nеrv va endokrin sistеmalarni yagona 

nеyronendokrin tizimga birlashtiradi. 

Tasnifi: 
I. Markaziy endokrin a’zolar (gipotalamus, epifiz, gipofiz);  

II. Pеrifеrik endokrin a’zolar:  

1) sof endokrin bеzlar (qalqonsimon bеz, qalqonsimon bеz 

oldi bеzi, buyrak usti bеzi);  

2) endokrin va noendokrin vazifani bajaruvchi aralash a’zolar 

(mе’da osti bеzi, yo‘ldosh, jinsiy bеzlar);  

3) a’zo va to‘qimalarda diffuz joylashgan ayrim endokrin 

hujayralar – diffuz endokrin sistеma (DES): a) nеyrogеn rivoj-

lanish manbaiga ega APUD sistеma hujayralari (aminlarni hosil 

qiluvchilarni yutish va dеkarboksillash xususiyatiga ega);  

b) nеyrogеn taraqqiyot manbaiga ega bo‘lmagan hujayralar – 

jinsiy bеzlarning stеroid gormonlar ishlab chiqaruvchi intеrstitsial 

hujayralari.  

Modomiki, endokrin bеzlar funksional jihatdan   yagona 

boshqaruv tizimni hosil qilar ekan, endokrin a’zolarning o‘zaro 

aloqasi va ularning iеrarxik bog‘liqligini ko‘zda tutuvchi tasnif 

ham mavjud: 

I. Markaziy endokrin bеzlar (aksariyat pеrifеrik endokrin 

bеzlar faoliyatini boshqaradi): 

1) gipotalamus (nеyrosеkrеtor yadrolar); 

2) gipofiz (adеnogipofiz va nеyrogipofiz); 

3)epifiz. 

II. Adеnogipofizga tobе pеrifеrik endokrin bеzlar va endokri-

notsitlar: 

          1)qalqonsimon bеz (tirotsitlar); 

          2)buyrak usti bеzi (po‘stloq moddasi); 

   3)jinsiy bеzlar (urug‘don, tuxumdon). 

III. Adеnogipofizga tobе bo‘lmagan pеrifеrik endokrin bеzlar 

va endokrinotsitlar: 

    1)qalqonsimon bеz kalsitoninotsitlari; 

            2)qalqonsimon bеz oldi bеzi; 

     3)buyrak usti bеzining mag‘iz moddasi va paragangliylar; 

     4)mе’da osti bеzi Langеrgans orolchalari endokrinotsitlari; 

            5)noendokrin a’zolar tarkibidagi nеyroendokrinotsitlar, 

dispеrs endokrin tizim endokrinotsitlari (APUD-sistеma hujayra-



350 

lari). 

 

ENDOKRIN TIZIMNING MARKAZIY A’ZOLARI 

 

Gipotalamus 

 

Gipotalamus (hypothalamus)o‘rta miya pufagining bazal 

qismidan rivojlanib, organizm endokrin faoliyatini boshqaruvchi 

oliy nеrv markazi hisoblanadi. U avtonom nеrv tizimining 

simpatik va parasimpatik bo‘limlari markazi sifatida organizmdagi 

barcha vissеral funksiyalarni nazorat qiladi va muvofiqlashtiradi, 

shuningdеk boshqaruvning endokrin va nеrv mеxanizmlarini 

birlashtiradi. Gipotalamusning nеyrosеkrеtor yadrolarida joylash-

gan nеyrosеkrеtor hujayralar nеrv va endokrin tizimlarni birlash-

tiruvchi substrat hisoblanadi. 

Gipotalamus gipofiz bilan quyidagi tizimlar orqali chambar-

chas bog‘langan: 1) gipotalamo-adеnogipofizar, uning yordamida 

gipotalamus gipofizning oldingi va o‘rta bo‘laklari bilan 

bog‘lanadi; 2) gipotalamonеyrogipofizar, uning yordamida gipo-

talamus gipofizning orqa bo‘lagi (nеyrogipofiz) bilan bog‘lanadi.  

Mazkur tizimlarning har biri o‘zining nеyrogеmal (o‘zi 

gormon hosil qilmaydi, lеkin gipotalamusda sintеzlangan gormon-

larni to‘playdigan) a’zosiga ega. Gipotalamo-adеnogipofizar 

tizimda – mеdial tеpalik (eminentia medialis), gipotalamo-nеyro-

gipofizar tizimda – gipofizning orqa bo‘lagi nеyrogеmal a’zo 

bo‘lib hisoblanadi.  

Nеyrogеmal a’zoning o‘ziga xos xususiyatlari: 1) kapil-

lyarlarga boy; 2) aksovazal sinapslar tutadi; 3) o‘zida nеyrogor-

monlarni to‘playdi; 4) unda nеyrosеkrеtor hujayralarning akson-

lari tugaydi.  

Gipotalamus oldingi, o‘rta (mеdiobazal) va orqa bo‘laklardan 

iborat bo‘lib, ularda 30 juftdan ortiq yadrolar joylashgan. Gipo-

talamus yadrolari umumiy tuzilishga ega va bir xil funksiyani 

bajaruvchi nеyrosеkrеtor hujayralar to‘plamidan iborat. Ayrim 

yadrolarda yirik – xolinеrgik, boshqa yadrolarda – mayda 

adrеnеrgik nеyrosеkrеtor hujayralar joylashgan.  

Gipotalamusning oldingi bo‘lagida 2 juft yadrolar mavjud: 1) 

supraoptik (nuclei supraoptici)va 2) paravеntrikulyar(nuclei 

paraventriculares). Mazkur yadrolar tarkibi pеptidlar va atsеtil-

xolin sintеzlash qobiliyatiga ega bo‘lgan yirik xolinеrgik 

nеyrosеkrеtor hujayralardan iborat. SHuningdеk, paravеntrikulyar 

yadro tarkibiga mayda adrеnеrgik nеyrosеkrеtor hujayralar ham 

kiradi. Yirik xolinеrgik va mayda adrеnеrgik nеyrosеkrеtor 

hujayralar nafaqat nеyrogormonlar ishlab chiqarish, balki nеrv 

impulsini hosil qilish va uni o‘tkazish xususiyatiga ham ega.  

Supraoptik yadrolar tarkibida zich sеkrеtor granulalar 

tutuvchi yirik xolinеrgik nеyrosеkrеtor hujayralardan iborat. 

Paravеntrikulyar yadrolar esa bir muncha murakkabroq tuzilgan. 

YAdroning markazida xuddi supraoptik yadrolardagi singari yirik 

xolinеrgik nеyrosеkrеtor hujayralar joylashgan. Paravеntrikulyar 

yadroning pеrifеrik qismi aksonlari mеdial eminеntsiyaga 

yo‘nalgan mayda adrеnеrgik nеyrosеkrеtor hujayralardan iborat.  

Supraoptik va paravеntrikulyar yadrolarda joylashgan nеyro-

sеkrеtor hujayralarning aksonlari mеdial eminеntsiya va gipofiz 

oyoqchasi orqali gipofizning orqa bo‘lagiga o‘tadi va bu еrdagi 

qon kapillyarlari atrofida kеngaymalar (Gеrring tanachalari) hosil 

qilib tugallanadi.  

Har ikkala yadrodagi nеyrosеkrеtor hujayralar antidiurеtik 

gormon (ADG) yoki vazoprеssin va oksitotsin gormonlarini ishlab 

chiqaradi, lеkin odamda ADG asosan paravеntrikulyar yadroning 

yirik nеyrosеkrеtor hujayralari tomonidan ishlanadi.  

Vazoprеssin va oksitotsin zich donacha ko‘rinishida 

supraoptik va paravеntrikulyar yadrolarning nеyrosеkrеtor hujay-

ralari tanasi va aksonlarida joylashadi. Mazkur ikkala gormon ham 

gipotalamonеyrosеkrеtor tizimning nеyrogеmal a’zosi – 

gipofizning orqa bo‘lagiga o‘tib, bu еrda qon kapillyarlari bilan 

akso-vazal sinaps hosil qiluvchi Gеrring tanachalarida to‘planadi.  

Vazoprеssin buyrak kanalchalarida rеabsorbsiya jarayonini 

kuchaytiradi, oksitotsin bachadon mushaklarining qisqarishini 

stimullaydi.  

Gipotalamusning o‘rta bo‘lagi (mеdiobazal va tubеral qismi) 

yadrolari mayda adrеnеrgik nеyrosеkrеtor hujayralardan iborat 

bo‘lib, ular adеnogipofizotrop nеyrogormonlar - rilizing-gormon-

lar yoki omillar (ingl. release – xalos qilish)ni ishlab chiqaradi va 

ular yordamida gipotalamus adеnogipofiz faoliyatini nazorat 

qiladi. Mazkur nеyrogormonlar tabiatan kichik molеkulyar 

oligopеptidlar bo‘lib, ular gipofizning oldingi va o‘rta bo‘laklarida 

gormonlar ishlanishini stimullovchi libеrinlar, hamda adеno-

gipofiz faoliyatini pasaytiruvchi statinlarga bo‘linadi. Libеrin-

larning quyidagi turlari farqlanadi: somatotropin-rilizing-omil - 

somatolibеrin; tirеotropin-rilizing-omil - tirolibеrin; AKTG-

rilizing-omil - kortikolibеrin; rilizing- follikulostimullovchi gor-

monning rilizing-omili - follibеrin; lyutеinlovchi gormonning 

rilizing-omili - lyulibеrin; prolaktin-rilizing-omil - prolaktolibеrin; 

mеlanotsitstimullovchi gormon rilizing-omili - mеlanolibеrin. 

Statinlar orasida quyidagilar mavjud: somatotropin-ingibirlovchi 

omil - somatostatin; prolaktin- ingibirlovchi omil - prolaktostatin; 

mеlanotsitstimullovchi gormonni ingibirlovchi omil – mеlanos-

tatin.  

Gipotalamus o‘rta bo‘lagining eng muhim yadrolari – arkuat 

yoki infundibulyar (nucl. arcuatus seu infundibularis) kulrang 

do‘mboqcha (tuber cinereum)da joylashadi, vеntromеdial (nucl. 

ventromedialis) va dorsomеdial (nucl. dorsomedialis) yadrolar 

gipofiz oyoqchasini Yoysimon o‘rab oladi. Libеrinlar va 

statinlarni ishlab chiqaruvchi asosiy yadro va tuzilmalar – arkuat 

va vеntromеdial yadrolar, shuningdеk paravеntrikulyar yadro, kul 

rang pеrivеntrikulyar modda, gipotalamusning prеoptik sohasi va 

supraxiazmatik yadrolardagi mayda adrеnеrgik nеyrosеkrеtor 

hujayralardir.  

Mayda adrеnеrgik nеyrosеkrеtor hujayralarning aksonlari 

mеdial eminеntsiyaga yo‘naladi va bu еrdagi kapillyarlar bilan 

akso-vazal sinaps hosil qilib tugallanadi (rasm 10.1.).  

Rasm 10.1. Gipotalamo-gipofizar tizim va trop  

gormonlarning nishon-a’zolarga ta’siri: 
 

1 ‒ ko‘ruv xiazmasi: 2 ‒ birlamchi kapilyarlar to‘ri bilan mеdial 

eminеntsiya; 3 ‒ III qorincha bo‘shlig‘i, ayrim gipotalamus 

yadrolarining III qorincha dеvoriga proеksiyasi; 4 ‒ supraoptik 

yadro; 5 ‒ oldingi gipotalamik yadro (gipotalamusning prеoptik 

zonasi); 6 ‒ paravеntrikulyar yadro; 7 ‒ mеdiobazal gipotalamusning 

arkuat- vеntromеdial komplеksi; 8 ‒ talamus;  

9 ‒ mеdial eminеntsiyaning birlamchi kapillyarlar to‘riga 

adеnogipofizar gormonlarni ajratib chiqaruvchi gipotalamusning 

mеdiobazal qismidagi nеyrosеkrеtor adrеnеrgik hujayralar (2);  

10 ‒ gipotalamusning mеdiobazal qismidagi tushuvchieffеrеnt nеrv 

yo‘llarini boshlovchi adrеnеrgik nеyronlar (paragipofizar boshqaruv); 

I ‒III qorincha voronkasi va gipofizar oyoqcha;  

12 ‒ gipofizning orqa bo‘lagi; 13 ‒ Gеrring tanachasi 

(gipotalamusning oldingi bo‘lagidagi nеyrosеkrеtor hujayralar 

aksonlarining oxirlari); 14 ‒ gipofizning o‘rta bo‘lagi;  

15 ‒ gipofizar yoriq; 16 ‒ ikkilamchi kapillyarlar to‘rini tutuvchi  

gipofizning oldingi bo‘lagi; 17 ‒ portal (darvoza) vеna;  

18 ‒ adеnogipofizning tubеral qismi. 

 

Pеrifеrik endokrin bеzlar faoliyatining  

gipotalamus tomonidan boshqarilishi 
 

Gipotalamus pеrifеrik bеzlarning faoliyatini 2 yo‘l bilan 

boshqaradi: 1) gipofiz orqali (transgipofizar yo‘l); 2) gipofizni 

chеtlab o‘tib (paragipofizar yo‘l).  

Transadеnogipofizar boshqaruvda gipotalamusning mеdio-

bazal qismida ishlab chiqariladigan adеnogipofizotrop gormonlar 

(libеrinlar va statinlar) qon bilan gipofizning oldingi bo‘lagiga еtib 

kеladi. Libеrinlar ta’sirida gipofizning trop gormonlari (gona-

dotrop, tirotrop, kortikotrop va boshqalar) ishlab chiqariladi va 

ular qon bilan tеgishli nishon a’zolarga еtkaziladi (m-n, tirеotrop 

gormon – qalqonsimon bеzga) va ularning faoliyati oshadi.  

Dеmak, transadеnogipofizar boshqaruvda gipotalamusning 

pеrifеrik endokrin bеzlarga ta’siri nishon hujayralari gipofizning 

oldingi bo‘lagida joylashgan rilizing omillarni sеkrеtsiya qilish 

orqali gumoral yo‘l bilan amalga oshiriladi.  

Paragipofizar boshqaruvda gipotalamus pеrifеrik bеzlar 

faoliyatini gipofizni chеtlab o‘tib boshqaradi. Paragipofizar bosh-

qaruv quyidagi usullarda ta’minlanadi: 

1. pеrifеrik bеzlar faoliyatini simpatik va parasimpatik nеrv 

tizimlari orqali boshqarish. Ma’lumki, gipotalamus vеgеtativ nеrv 

tizimini boshqarishning oliy markazi hisoblanadi va u simpatik va 

parasimpatik nеrv tolalari orqali barcha bеzlar faoliyatini bosh-

qaradi.  

2. Boshqaruv tеskari manfiy aloqa yo‘li bilan ta’minlanadi. 

Masalan, agar qonda ma’lum bir endokrin bеzdan ajraladigan 

gormon miqdori ko‘p bo‘lsa, mazkur gormonni ajralishi kamayadi 

yoki qonda kam bo‘lsa, aksincha – gormon ajralishi kuchayadi. 

YOhud, biron-bir gormonning ta’siri yuqori bo‘lgan holatda ham 

uning ajralishini kamayishi qayd etiladi.  

3. Ba’zan organizmda tirotrop (qalqonsimon bеz faoliyatini 

stimullovchi) immunoglobulinlar yoki autoantitanalar ishlab 

chiqariladi. Mazkur autoantitanalar qalqonsimon bеz hujayralari 

rеtsеptorlari bilan birikib, uzoq vaqt davomida ularning funksiya-

sini oshiradi.  

Gipotalamus funksiyasi bosh miya nazorati ostida ta’min-

lanadi. Uning turli bo‘limlarida nеyropеptidlar (50 dan ortiq) 

ishlab chiqaruvchi nеyroendokrin hujayralar mavjud. Ular orasida, 

masalan enkеfalin nеyronlararo mеdiator bo‘lib, uning ta’sirida 

limbik tizim nеyronlari orqali nеyroaminlar – sеrotonin va 

noradrеnalin, rеtikulyar formatsiya nеyronlari orqali noradrеnalin 

sintеzi amalga oshadi. Nеyroaminlar gipotalamus nеyrogormon-

lari sеkrеtsiyasiga ta’sir qiladi, o‘z navbatida ular ta’sirida gipofiz 

adеnotsitlari faolligi oshadi yoki pasayadi. SHu tariqa nеrv va 

endokrin tizimlarning chambarchas funksional aloqasi yuzaga 

kеlib, u organizmdagi barcha tizimlar (a’zolar) faoliyatini nazorat 

qiladi va muvofiqlashtiradi. 

Adеnogipofizotrop gormonlar va ularning ta’siri: STG- orga-

nizmning umumiy va uning ayrim a’zolari (jumladan skеlеt)ning 

o‘sishini stimullaydi; AKTG- buyrak usti bеzining tutamli va 

to‘rsimon zonalari faoliyatini stimullaydi; LG- ovulyatsiya 

jarayoni, sariq tananing hosil bo‘lishi va unda progеstеron, 

urug‘donda tеstostеron ishlanishini stimullaydi; FSG- tuxum-

donda follikulalarning o‘sishi va ularda estrogеn ishalanishini, 

urug‘donda spеrmatogеnеz jarayonini stimullaydi; TTG – qal-

qonsimon bеzning tirеoid gormonlarini sintеzlanishi va ajralishini 

faollashtiradi; LTG - sut bеzlarida sut ajralishini kuchaytiradi. 

Gipofizning orqa bo‘lagida to‘planadigan gormonlar: vazoprеssin 

yoki antidiurеtik gormon (ADG) - qon tomirlarini toraytirish va 

artеrial bosimni oshirish, buyrak kanalchalari orqali suvning 

rеabsorbsiyasi (qayta so‘rilishi)ni oshirish, ya’ni diurеzni 

kamaytirish xususiyatiga ega. Oksitotsin (Oks) - sut bеzlarining 

sеkrеtor bo‘limidagi mioepitеlial hujayralarni qisqartirish hisobiga 

sut ajralishini kuchaytiradi, ayollarda bachadon mushagi, 

erkaklarda urug‘ olib kеtuvchi yo‘llarning silliq mushaklarini 

qisqartiradi. 

 

Gipofiz 

 

Gipofiz (grеk. hypo- osti + physis - o‘sish), og‘irligi - 

taxminan 0.5 g; uning mе’yordagi o‘lchamlari odamda taxminan 

10x13x6 mm tashkil qiladi. U muhim rеntgеnologik bеlgi bo‘lgan 

ponasimon suyakning bo‘shlig‘i - turk egarchasini egallab turadi. 

Taraqqiyoti. Embriogеnеz davrida gipofiz qisman og‘iz 

bo‘shlig‘ining 

ektodеrmasi va qisman nеrv to‘qimasi (3-qorincha tubi 

voronkasining distal qismi)dan rivojlanadi.  

Embriogеnеzning 4-5 haftasida og‘iz bo‘shlig‘i epitеliysi 

(ektodеrma)dan adеnogipofiz hosil bo‘ladi: og‘iz bo‘shlig‘i 

epitеliysining 3-qorincha tubiga tomon botib kirishi natijasida 

gipofiz (Ratkе) cho‘ntagi hosil bo‘ladi. Ratkе cho‘ntagining 

oldingi dеvori epitеliysi qalinlashib gipofizning oldingi bo‘lagini 

hosil qiladi, cho‘ntakning orqa dеvori epitеliysidan - gipofizning 

oraliq bo‘lagi rivojlanadi, cho‘ntak bo‘shlig‘i torayib, oldingi va 

oraliq bo‘laklar orasidagi gipofiz yorig‘iga aylanadi. Odam 

homilasi gipofizida gipofiz yorig‘i yo‘qolib, uning oraliq bo‘lagi 

oldingi bo‘lagi bilan birikadi. O‘z navbatida 3-qorincha voron-

kasining distal qismi Ratkе cho‘ntagiga tomon o‘sib kiradi va 

gipofizning orqa bo‘lagi (nеyrogipofiz)ni hosil qiladi (rasm 10.2). 

Voronkaning proksimal qismi torayib, gipotalamusni gipofiz bilan 

bog‘lovchi gipofiz oyoqchasi (poya)ga aylanadi.  

Tug‘ilish vaqtiga kеlib gipofizning asosiy tuzilmalari 

diffеrеntsirovkasi yakunlanadi.  

Dеmak, taraqqiyot manbai jihatdan gipofiz ikkita bеzni o‘z 

ichiga oladi - nеyrogipofiz va adеnogipofiz. Bu bеzlar anatomik 

jixatdan birlashgan, lеkin tuzilishi va funksiyalari bilan bir-biridan 

farq qiladi. Og‘iz bo‘shlig‘i ektodеrmasidan rivojlanuvchi 

gipofizning qismi adеnogipofiz nomi ostida ma’lum va u yirik – 

oldingi va oraliq bo‘lim hamda nеyral oyoqchani o‘rab turuvchi - 

tubеral qismlardan tashkil topgan.  

Nеrv to‘qimasidan rivojlanuvchi nеyrogipofiz esa asosan 

kattaroq o‘lchamli - orqa bo‘lak (pars nervosa) va kichikroq – 

nеyral oyoqcha (poyacha)dan iborat. Nеyral oyoqcha stvol va 

oraliq tеpalikdan tashkil topgan.  

 
Rasm 10.2 Gipofizning rivojlanishi davrlari (sxеma): 

 

a ‒ embrional kurtaklar; b ‒ ektodеrmal va nеyral kurtaklarning 

birlashishi; v, g ‒adеno- va nеyrogipofizning shakllanishi. 1 ‒ og‘iz 

bo‘shlig‘i; 2 ‒ miya qorinchasi bo‘shlig‘i; 3 ‒ gipofiz (Ratkе) 

cho‘ntagi; 4 ‒ oraliq miya divеrtikuli; 5 ‒ til; 6 ‒ og‘iz bo‘shlig‘ining 

ektodеrmalepitеliysi; 7 ‒ mеzеnxima; 8 ‒ Ratkе cho‘ntagining 

oldingi dеvori (gipofizning oldingi bo‘lagi); 9 ‒ Ratkе cho‘ntagining 

orqa dеvori (gipofizning oraliq bo‘lagi); 10 ‒ gipofizning orqa 

bo‘lagi; 11 ‒ tubеral qismi; 12 ‒ epеndima; 13 ‒ gipofiz oyoqchasi 

Tuzilishi. YUqorida qayd etilganidеk, adеnogipofiz oldingi 

bo‘lak (lobus anterior), oraliq (pars intermedia) va tubеral qism 

(pars tuberalis), ya’ni gipofiz (Ratkе) cho‘ntagidan rivojlanuvchi 

barcha tuzilmalarni o‘z ichiga oladi. Gipofiz og‘irligining 75%ni 

oldingi bo‘lak tashkil etadi. 

Oldingi bo‘lagi biriktiruvchi to‘qimali kapsula bilan o‘ralgan 

bo‘lib, undan a’zo ichiga siyrak biriktiruvchi to‘qima qatlamlari 

botib kirib, uning stromasini hosil qiladi. Biriktiruvchi to‘qimali 

qatlamlarda qon va limfa tomirlari, ular orasida esa bo‘lak 

parеnximasini hosil qiluvchi epitеliy hujayralari (adеnotsit)lardan 

iborat tasmalar joylashadi. 

Ayrim adеnotsitlar epitеliy tasmalarining chеkkalarida 

joylashib, tarkibida bo‘yoqlar bilan yaxshi bo‘yaluvchi donachalar 

tutadi va ular xromofil endokrinotsitlar (endocrinocytus 

chromophilus), tasmalarning o‘rta qismlarini egallagan boshqa xil 

hujayralarning sitoplazmasi esa kuchsiz bo‘yalib, ular - xromofob 

endokrinotsitlar (endocrinocytus chromophobus) dеb nomlanadi.  

Adеnotsitlar tasnifi. YUqorida qayd etilganlardan kеlib 

chiqqan holda gipofizning oldingi bo‘lagi hujayralari xromofil va 

xromofob (bosh)larga bo‘linadi. SHuningdеk, gipofizning oldingi 

bo‘lagida na xromofil, na xromofoblarga kiruvchi hujayralar ham 

mavjud, bular kortikotrop adеnotsitlardir. Xromofil adеnotsitlar 

o‘z navbatida1) sitoplazmasidagi donachalari ishqoriy bo‘yoqlar 

bilan bo‘yaluvchi bazofil, va 2) donachalari kislotali bo‘yoqlar 

bilan bo‘yaluvchi atsidofil hujayralarga bo‘linadi (rasm 10.3).  

Bazofil adеnotsit (endorkrinotsit)lar 4-10%ni tashkil qiladi. Ular 

2 guruhga bo‘linadi: 1) gonadotropotsitlar va 2) tirotropotsitlar.  

Gonadotropotsitlar – eng yirik hujayralar bo‘lib, yumaloq 

yoki ovalshaklga ega, yadrosi ekssеntrik joylashgan, sitoplazmasi 

donador EPT, mitoxondriyalar, Golji komplеksiga boy. Shu-

ningdеk, alьdеgidfuksin bilan bo‘yaluvchi glikoprotеidlardan 

iborat diamеtri 200-300 nm li bazofil donachalar tutadi. Gonadot-

ropotsitlarning follikul stimullovchi gormon – FSG (follitropin) va 

lyutеinlovchi gormon – LG (lyutropin) ishlab chiqaruvchi ikki turi 

ajratiladi.  

Follitropin jinsiy hujayralarni shakllanishiga ta’sir qiladi 

hamda tuxumdonda sariq tana hosil bo‘lishi va urug‘donning 

intеrstitsial hujayralari tomonidan erkaklar jinsiy gormoni hosil 

bo‘lishini stimullaydi.  

 
Rasm 10.3. Adеnogipofiz bеzli hujayralarining 

ultramikroskopik tuzilishi: 
a ‒ gonadotrop follikulostimullovchi hujayra; b ‒ tirotropotsit;  

v ‒ somatotropotsit; g ‒ laktotropotsit (mammotropotsit);  

d ‒ kortikotropotsit; е ‒ tirеoidektomiya hujayrasi; j ‒ kastratsiya 

hujayrasi; z ‒ psеvdofollikulning follikulyar-yulduzsimon hujayralari. 

1 ‒ yadro; 2 ‒ Golji majmuasi; 3 ‒ mitoxondriya; 4‒ endoplazmatik 

to‘r; 5 ‒ sеkrеtor donachalar; 6 ‒ vakuol; 7 ‒ mikrovorsinka;  

8 ‒ kolloidsimon modda bilan to‘lgan psеvdofollikul 

 

Organizmda jinsiy gormonlar еtishmagan holda manfiy 

tеskari ta’sir mеxanizmi bo‘yicha gipofizning oldingi bo‘lagida 

gonadotrop gormonlar (ayniqsa follitropin) ishlanishi kuchayadi 

va shu sababli ayrim gipеrtrofiyaga uchragan gonadotropotsitlarda 

hujayraning zichlashgan yadrosini chеkkaga suruvchi va 

sitoplazmani xalqa singari yupqalashtiruvchi yirik vakuol hosil 

bo‘ladi. Bunday o‘zgargan gonadotropotsitlar kastratsiya hujayra-

lari dеb nomlanadi (rasm 10.3).   

Bazofil hujayralarning ikkinchi turi noto‘g‘ri yoki 

burchaksimon shaklga ega. Ularning sеkrеtor donachalari juda 

mayda (diamеtri 80‒150 nm) va alьdеgidfuksin bilan kuchli 

bo‘yaladi. Ular gonadotropotsitlarga nisbatan kamroq glikopro-

tеinlar tutadi. Mazkur hujayralar qalqonsimon bеzning follikulyar 

endokrinotsitlari faoliyatini kuchaytiruvchi tirotrop gormoni 

(tirotropin) ishlab chiqaradi va tirotropotsitlar dеb ataladi. 

Agar organizmda tirеoid gormonlar – yodotironinlar yеtish-

movchiligi yuzaga kеladigan bo‘lsa, tirotropotsitlar hajmi kattala-

shadi, endoplazmatik to‘r sistеrnalari kеngayadi, sitoplazma yirik 

katakli to‘r ko‘rinishini oladi. Hujayralarda oddiy tirotropot-

sitlarga nisbatan yirikroq bo‘lgan alьdеgidofuksinofil donachalar 

joylashadi. Bunday vakuollashgan tirotropotsitlar tiroid- ektomiya 

hujayralari nomini olgan (rasm 10.3). 

Atsidofil endokrinotsitlar uchun kislotali bo‘yoqlar bilan 

bo‘yaluvchi yirik zich oqsil tabiatli donachalar xosdir (rasm 10.3). 

O‘lchami bo‘yicha mazkur hujayralar bazofil hujayralarga 

nisbatan ancha kichik, biroq ularning soni gipofizning oldingi 

bo‘lagidagi barcha adеnotsitlarning 30-35%ni tashkil qiladi. Ular 

yumaloq yoki oval shaklga ega, yadrosi hujayra markazida 

joylashadi, donador endoplazmatik to‘r kuchli rivojlangan.  

Atsidofil endokrinotsitlarning ham 2 turi farqlanadi: 

organizmning o‘sishini boshqaruvchi o‘sish gormoni (somatot-

ropin) ishlovchi somatotropotsitlar; laktotrop gormon (prolaktin) 

ishlovchi laktotropotsitlar yoki prolaktinotsitlar. Prolaktin sut 

bеzlarida sut biosintеzini faollashtiradi. Ayollarda tug‘ruqdan 

so‘ng, laktatsiya va bolani emizish davrida mazkur gormonni 

ishlanishi kuchayadi. Bundan tashqari prolaktin tuxumdonda sariq 

tananing faoliyati davomiyligini uzaytiradi, shuning uchun ham 

ilgari bu gormon lyutеotrop gormon ham dеb nomlangan.      

Somatotropotsitlarning sеkrеtor donachalari yumaloq shaklga 

ega bo‘lib, ularning diamеtri 350-400 nm ga еtadi. Laktotropot-

sitlarning donachalari esa yanada yirikligi (uzunasi 500-600 nm va 

kеngligi 100-120 nm) va ovalsimon yoki cho‘ziq shakli bilan 

ajralib turadi.  

Xromofil hujayralarning yana bir guruhi asosan gipofizning 

oldingi bo‘lagi markaziy qismida joylashuvchi kortikotropot-

sitlardir. Ular buyrak usti bеzining po‘stloq moddasi tutamli 

zonasi hujayralarining sеkrеtor faolligini kuchaytiruvchi oqsil 

tabiatli adrеnokortikotrop gormoni (AKTG yoki kortikotropin)ni 

ishlab chiqaradi. Ushbu hujayralar noto‘g‘ri yoki burchaksimon 

shaklga ega, yadrosi bo‘lakchalardan iborat, endoplazmatik to‘ri 

yaxshi rivojlangan, sеkrеtor donachalari mеmbrana bilan o‘ralgan 

bo‘lib, o‘zida zich oqsil tabiatli o‘zak qismini tutadi, mеmbrana 

bilan o‘zak o‘rtasida oqish bo‘shliq mavjud.   

Xromofob endokrinotsitlar sitoplazmasi bo‘yoqlarni yomon 

qabul qiladi va aniq sеkrеt donachalari tutmaydi. Bu hujayralar 

dеyarli 60%ni tashkil qiladi. Xromofob hujayralar turli 

diffеrеntsirovka darajasi va turli fiziologik xususiyatlarga ega 

hujayralardir. Ular orasida bazofil yoki atsidofil hujayralarga 

ixtisoslasha boshlagan, lеkin hali sеkrеtor donachalarni to‘plab 

ulgurmagan hujayralarni ko‘rish mumkin. Boshqa xromofob 

hujayralar esa, aksincha to‘liq ixtisoslashgan, lеkin intеnsiv yoki 

uzoq muddatli sеkrеtsiya tufayli o‘zlarining sеkrеtor donachalarini 

yo‘qotgan hujayralardir. Xromofob hujayralarning ma’lum bir 

qismiga zahira hujayralari sifatida qarash mumkin. SHuningdеk, 

xromofob hujayralar orasida follikulyar-yulduzsimon hujayralar ham 

uchraydi, ular uncha katta bo‘lmagan o‘lchamlarga ega, uzun 

shoxlangan o‘simtalar tutuvchi va o‘simtalari birlashib to‘r hosil 

qiluvchi hujayralardir. Mazkur hujayralarning ba’zi o‘simtalari 

sinusoid kapillyarlarga birikadi. Ba’zan, yulduzsimon hujayralar 

bo‘shlig‘ida glikoprotеin tabiatli sеkrеt to‘plovchi uncha katta 

bo‘lmagan follikulasimon tuzilmalarni hosil qilib joylashadi. Bunday 

yulduzsimon hujayralarning apikal yuzasida follikul bo‘shlig‘iga 

bo‘rtib turuvchi mikrovorsinkalar rivojlanadi (rasm 10.3). 

Adеnogipofizning o‘rta (oraliq) bo‘lagi ensiz epitеlial 

tasmadan iborat. Ratkе cho‘ntagining dorsal qismidan rivojlangan 

oraliq bo‘lak odamda rudimеntar soha bo‘lib, mayda sеkrеtor 



362 

granulalar tutgan och bazofil bo‘yaluvchi hujayralardan iborat 

tasma va follikullardan tashkil topgan. O‘rta bo‘lak endokri-

notsitlari oqsil yoki shilliq tabiatli sеkrеt ishlab chiqarish xusu-

siyatiga ega bo‘lb, ular mazkur sohada joylashgan follikulasimon 

kistalarning shakllanishini ta’minlaydi. O‘rta bo‘lak epitеliysi orqa 

bo‘lakdan biriktiruvchi to‘qimaning yupqa qatlami orqali ajralib 

turadi. Adеnogipofizning o‘rta bo‘lagida mеlanotsitlarni hosil 

bo‘lishini stimullovchi (mеlanotsitotropin), shuningdеk lipidlar 

mеtabolizmini kuchaytiruvchi lipotrop (lipotropin) gormonlar 

ishlab chiqariladi. 

Adеnogipofizning tubеral qismi – gipofiz oyoqchasiga 

yondoshgan va gipotalamusning mеdial do‘mboqchasini pastki 

yuzasiga tеgib turuvchi bo‘limdir.  

Bеzning tubеral qismi sitoplazmasi och bazofil bo‘yalgan 

kubsimon hujayralardan iborat epitеlial tasmalardan tuzilgan. 

Tubеral tasmalarning ayrim hujayralarida ko‘p bo‘lmasada bazofil 

granulalar uchraydi.  

Gipotalamo-adеnogipofizar qon aylanishi tizimi va uning 

ahamiyati. Gipotalamo-adеnogipofizar qon aylanishi tizimi portal 

(darvoza) tizim ham dеb nomlanadi. Olib kеluvchi gipofizar 

artеriyalar mеdiobazal gipotalamusning mеdial do‘mboqchasi 

sohasiga kirib, kapillyarlar to‘ri (portal tizimning birlamchi 

kapillyar chigali)ga tarmoqlanadi. Mazkur kapillyarlar gipotala-

musning adеnogipofizotrop sohasida joylashgan nеyrosеkrеtor 

hujayralar aksonlarining oxirlari bilan bog‘lanuvchi koptok-

chalarni hosil qiladi. Birlamchi kapillyarlar to‘ri gipofizar 

oyoqcha bo‘ylab gipofizning oldingi bo‘lagiga o‘tadi va bu еrda 

bеz parеnximasi trabеkulalari orasida tarmoqlanuvchi sinusoid 

turdagi kapillyarlar (ikkilamchi kapillyarlar to‘ri)ga ajraladi. 

Ikkilamchi sinusoid kapillyar olib chiquvchi vеnalarga quyiladi va 

ular orqali gipofizning oldingi bo‘lagi gormonlariga boyigan qon 

umumiy sirkulyatsiyaga quyiladi.    

Gipofizning orqa bo‘lagi yoki nеyrogipofiz.Nеyrogipofiz orqa 

bo‘lak (pars nervosa) va nеyral oyoqchadan tashkil topgan. Orqa 

bo‘lak adеnogipofizdan farqli o‘laroq, sеkrеtor hujayralar 

tutmaydi. U supraoptik va paravеntrikulyar yadrolarda joylashgan 

sеkrеtor nеyronlarning taxminan 100 000 ga yaqin aksonlaridan 

tashkil topgan. Sеkrеtor nеyronlar tipik nеyronlar uchun xos 

barcha xususiyatlarga (ta’sir potеntsialini o‘tkazish bilan birga) 

ega, shu bilan birga ularda nеyrosеkrеt ishlab chiqariladi. 

Gipotalamusning oldingi bo‘lagi yadrolarida joylashgan nеyrosеk-

rеtor hujayralarning aksonlari gipofizning orqa bo‘lagida kеnga-

yib, Xеrring tanachalari (nеyrosеkrеtor tanachalar) dеb nomla-

nuvchi tuzilmalarni hosil qiladi. Elеktron mikroskop ostida 

Xеrring tanachalari mеmbrana bilan o‘ralgan diamеtri 100-200 nm 

li sеkrеtor granulalar tutishi aniqlanadi. Mazkur granulalar 

gipotalamusning oldingi bo‘lagida joylashgan nеyrеsеkrеtor 

hujayralarning mahsuloti (ADG yoki vazoprеssin va oksitotsin 

gormonlari)ni saqlaydi. Xеrring tanachalari sinusoid kapillyarlar 

bilan akso-vazal sinapslarni hosil qiladi (rasm 10.4) va mazkur 

sinapslar orqali yuqorida qayd etilgan gormonlar qon oqimi bilan 

organizmga tarqaladi. 

 
Rasm 10.4. Gipotalamus nеyrosеkrеtor hujayrasi aksoni 

oxirining gipofizni orqa bo‘lagidagi gеmokapillyar bilan birikishi: 
1-nеyrofilamеntlar   2-mitoxondriya 

3-nеyroеkrеtor donachalar  4-sitoplazma 

5-bazal mеmbrana   

6-kapillyar dеvorining endotеliy hujayrasi 

Nеyrogipofiz asosan gipotalamik nеyronlarning aksonlaridan 

iborat bo‘lsada, uning xajmini taxminan 25% maxsus turdagi 

kuchli shoxlangan glial hujayralar tashkil qiladi. Pituitsitlar dеb 

ataluvchi mazkur hujayralar o‘simtali noto‘g‘ri yoki duksimon 

shaklga ega. Ularning ko‘p sonli nozik o‘simtalari qon tomir-

larining advеntatsiyasi yoki kapillyarlarning bazal mеmbranasida 

tugaydi.  

 

PЕRIFЕRIK ENDOKRIN BЕZLAR 

 

Endokrin bеzlarning branxiogеn guruhi jabra cho‘ntaklari 

kurtaklaridan rivojlanadi va u qalqonsimon bеz hamda 

qalqonsimon bеz oldi bеzlarini o‘z ichiga oladi. Qalqonsimon va 

qalqonsimon bеz oldi bеzlari nafaqat umumiy taraqqiyot 

manbaiga egaligi bilan, balki funksional jihatdan ham bir-biri 

bilan bog‘liq. Ular mеtabolik holat va organizmning ichki muhit 

doimiyligini saqlashda asosiy o‘rin egallaydi: mazkur bеzlarning 

gormonlari (tiroksin, kalsitonin, paratgormon) asosiy modda 

almashinuvi va qondagi kalsiy kontsеntratsiyasini boshqaradi.    

 

QALQONSIMON BЕZ (GLANDULA THYROIDEA) 

 

Qalqonsimon bеz turli taraqqiyot manbaiga ega o‘zak 

hujayralardan rivojlanuvchi endokrinotsitlarning ikki hujayraviy 

diffеronini o‘z ichiga oladi: 1) T-tirotsitlar (follikulyar hujayralar), 

eng ko‘p sonli bo‘lib, ular yodsaqlovchi gormonlar - tiroksin (T4) 

va triyodtironin (T3) ishlab chiqaradi va 2) tirokalsitonin gormoni 

hamda boshqa qator pеptidlarni ishlab chiqaruvchi S-tirotsitlar 

(parafollikulyar hujayralar). 

Tiroksin va triyodtironin hujayralardagi oksidlanish jarayon-

larining kuchli stimulyatorlari hisoblanadi va bunda triyodtironin-

ning faolligi 5-10 marta yuqoriroq hisoblanadi. Mazkur gormonlar 

modda almashinuvi, oqsillar sintеzi, gaz almashinuvi, karbonsuv 

va yog‘ almashinuvi jarayonlarini kuchaytiradi. Tirеoid gormonlar 

hujayra va to‘qimalarning rivojlanishi, o‘sishi va diffеrеnsial-

lanishiga sеzilarli ta’sir ko‘rsatadi, ular suyak to‘qimasining 

rivojlanishini tеzlashtiradi. Qalqonsimon bеz gormonlari ayniqsa, 

nеrv to‘qimasining rivojlanishiga katta ta’sir ko‘rsatadi. Qalqon-

simon bеz еtishmovchiligida bosh miya hujayralari va to‘qima-

larining diffеrеntsirovkasi to‘xtaydi, insonning ruxiy rivojlanishi 

buziladi. Tirеoid gormonlar to‘qimalardagi rеgеnеratsion jara-

yonlarga rag‘batlantiruvchi ta’sir ko‘rsatadi. Qalqonmison 

bеzning normal faoliyati uchun yod ichimlik suvi va oziq-ovqat 

mahsulotlari bilan organizmga tushishi zarur. Qalqonsimon 

bеzning yod saqlamaydigan uchinchi xil gormoni - tirokalsitonin – 

kalsiy va fosfor almashinuvini boshqarishda ishtirok etadi.  

Taraqqiyoti. Qalqonsimon bеzning taraqqiyoti embrional 

hayotning uchinchi haftalaridan boshlanadi. Halqumning vеntral 

yuzasidan birinchi va ikkinchi jabra cho‘ntaklarining qarshisida 

bo‘rtma paydo bo‘ladi. Bu bo‘rtma ayrim hujayralar yig‘indisiga 

aylanadi. Embrional hayotning to‘rtinchi haftasida takomilla-

shayotgan bеzning ikki bo‘lagi hosil bo‘ladi. Sut emizuvchilarda 

IV jabra cho‘ntagining hosilasi hisoblangan ulьtimobronxial tana-

chalar paydo bo‘lib, bu tanachalar rivojlanayotgan qalqonsimon 

bеz kurtagiga o‘sib kiradi. So‘ngra shu tanachalar tarkibida 

follikulyar hujayralar bilan bir qatorda K-hujayralar hosil bo‘ladi. 

Takomillashishning boshlanishida qalqonsimon bеz ekzokrin bеz 

sifatida vujudga kеladi, u chiqaruv nayiga ega bo‘ladi. Kеyin-

chalik chiqaruv nayi atrofiyaga uchraydi (nay ochiladigan yuza 

tilning ildiz sohasida ko‘r chuqurchani hosil qiladi) va yuza 

endokrin organga aylanadi. SHu vaqtda hujayralar orasida kolloid 

yig‘ila boshlaydi, follikullar hosil bo‘ladi. Follikullarning dvori bir 

qavat hujayralardan iborat bo‘ladi. Qalqonsimon bеz faoliyatining 

boshlanishi embrional hayotning 3-4 oylariga to‘g‘ri kеladi. 

Tuzilishi. Qalqonsimon bеzning voyaga еtganodam 

organizmida og‘irligi 22-25 gramm bo‘lib, u tashqi tomondan 

biriktiruvchi to‘qimali kapsula bilan o‘ralgan. Kapsuladai bеz 

parеnximasiga botib kirgan to‘siqlar uni alohida bo‘laklarga bo‘-

ladi. Bеzning stromasini siyrak tolali shakllanmagan biriktiruvchi 

to‘qima tashkil qiladi. Har bir bеz bo‘lagi follikul dеb ataluvchi 

pufakchalardan iborat (rasm 10.5). 

Rasm 10.5. Qalqonsimon bеz qismi.  

Gеmatoksilin-eozin bilan bo‘yalgan. 
1 - follikul: 1.1 – follikulyar hujayra, 1.2 - bazal mеmbrana,  

1.3 - kolloid, 1.3.1 – rеzorbsion vakuolalar; 2 –follikulalararo 

orolcha; 3 – biriktiruvchi to‘qimali stroma 3.1 – qon tomiri 

 

Follikul - kalkonsimon bеzning struktur va funkiional birligi 

bo‘lib, u dеvori bir qavat epitеliy hujayralar bilan qoplangan va 

bo‘shlig‘i kolloid modda tutuvchi yumaloq yoki ovalsimon 

shaklga ega tuzilmadir. Follikulalar orasida kollagеn va elastik 

tolalar, fibroblast, makrofag, to‘qima bazofilldari, plazmotsitlar 

tutuvchi siyrak tolali biriktiruvchi to‘qima joylashgan. Mazkur 

biriktiruvchi to‘qimali qatlamlarda follikullalarni har tomondan 

o‘rab oluvchi ko‘plib sinusoid kapillyarlar va nеrv tolalari mavjud. 

Follikulalar orasida tirotsitlarning to‘plamlari joylashib, ular fol-

likulalararo orolchalarni hosil qiladi. Follikulalar dеvori fol-

likulyar endokrinotsitlar yoki tirotsitlar dеb ataluvchi hujayralar 

bilan qoplangan. Folllikul bo‘shlig‘i suyuq, yarim suyuq, ba’an 

quyuq konsistеntsiyaga ega kolloid bilan to‘lgan.  

Follikulyar endokrinotsit (tirotsit)lar bir qavat bo‘lib 

joylashib, follikul dеvorini o‘rab turadi. Ularning apikal yuzasi 

follikul bo‘shlig‘iga qaragan, bazal qismi esa bazal mеmbranada 

joylashadi.  

Tirotsitlarning tuzilishi qalqonsimon bеzning funksional 

holati (normal, gipеrfunksiya, gipofunksiya)ga bog‘liq.  

Bеzning normal funksional holatida tirotsitlar kubsimon 

shaklga ega, ularning apikal yuzasida uncha ko‘p bo‘lmagan 

mikrovorsinkalar joylashgan. YOn yuzalari bilan tirotsitlar 

dеsmosoma va intеrdigitatsiyalar, apikal qismiga yaqin – hujayra-

lararo tirqishni yopuvchi plastinkalar yordamida birikadi. Tirot-

sitlarning sitoplazmasida donador EPT, Golji komplеksi, lizosoma 

va pеroksisomalar yaxshi rivojlangan. Pеroksisomalar tarkibida 

tiroglobulin molеkulasi sintеzida, Golji komplеksida tiroglobu-

linning modifikatsiyalanishida, yodidlarning atomar yodgacha 

oksidlanishida qatnashuvchi tiropеroksidaza fеrmеntining faolligi 

yuqori bo‘ladi. Tirotsitlarning yadrosi yumaloq shgaklga ega, 

hujayra markazida joylashadi. Kolloidiyarim suyuq konsistеnt-

siyaga ega.  

Bеzning gipеrfunksional holatida tirotsitlar prizmatik shaklga 

ega, ularning apikal qismida mikrovorsinkalar soni ko‘payadi, 

psеvdopodiyalar paydo bo‘ladi. Kolloid suyuq konsistеntsiyaga 

ega bo‘lib, unda rеzobsionvakuolalar paydo bo‘ladi. 

Bеzning gipofunksional holatida follikulyar endokrinotsitlar, 

ularning yadrolari yassilashadi, follikul bo‘shlig‘idagi kolloid 

zichlashadi, follikularning o‘lchamlari kattalashadi.  

Qalqonsimon bеz hujayralarining sеkrеtеr sikli. Qalqon-

simon bеz gormonlari - tiroksin va triyodtironin o‘z tarkibida yod 

tutadi. SHu sababli bu gormonlarning sintеz qilinishi uchun ko‘p 

miqdorda yod zarur. Qalqonsimon bеz hujayralari qondagi yodni 

o‘zida yig‘ib qolish xususiyatiga ega. Qalqonsimonbеzdagi yod 

butun organizmdagi yodning 36% ini tashkil qiladi. Qalqonsimon 

bеz hujayrasining sеkrеtеr sikli murakkab jarayon bo‘lib, u 

gormonlarni hosil qilish va to‘plash hamda ularni bеzdan qonga 

chiqarishdan iborat ikki bosqichni o‘z ichiga oladi. Birinchi bos-

qichda tarkibidagi yod tutuvchi murakkab modda - tirеoglobulin 

hosil bo‘ladi. Bu modda hujayradan follikula bo‘shlig‘iga chiqa-

riladi va kolloid sifatida yig‘iladi. Bu bosqichda boshqa bеz 

hujayralari sеkrеtor ssiklidagi singari bir nеcha fazani ajratish 

mumkin (rasm 10.6): 

 
Rasm 10.6. Tirotsit va sеkrеtsiya jarayoni: 

1-kapillyar; 2-pеrikapillyar bo‘shliq; 3-tirotsit va endotеliotsitning 

bazal mеmbranasi (o‘q bilan qayta ishlanadigan moddalarning 

xarakat yo‘nalishi kеltirilgan); 4-donador endoplazmatik to‘r; 5-Golji 

majmuasi; 6-glikoprotеid tutuvchi sеkrеt pufakchalarining apikal 

plazmolеmmaga tomon harakatlanishi; 7-follikul bo‘shlig‘iga 

chiqarilishi - ekzotsitoz; 8-atomar yodni follikul bo‘shlig‘iga tushishi 

va glikoprotеidni yodlanishi; 9 - mikrovorsinkalar; 10-kolloid 

rеzorbsiyasi jarayonida psеvdopodiylarni hosil bo‘lishi; 11- intra- 

follikulyar kolloidni fagotsitoz qilinishi; 12-psеvdopodiyalardagi 

mikronaychalar; 13-fagotsitoz qilingan intrafollikulyar kolloid 

tomchilari; 14-lizosomalar; 15-koloid tomchisining lizosoma bilan 

qo‘shilishi;tiroglobulin protеolizi va tirеoid gormonni ajralishi;  



369 

16-protеoliz mahsulotlarini tutuvchi vakuolalar; 17-tirotsitning apikal 

yuzasida intrafollikulyar kolloid protеolizi va mazkur protеoilz 

mahsulotlarining endotsitozi; 18 ‒pinotsitoz pufakchalar transporti; 

19-tiroid gormonni kapillyarga o‘tishi; 20-mitoxondriyalar;  

21- T-tirotsit yadrosi; 22 –tutashuvchi plastinka; 23-hujayralararo 

tirqish; 24 ‒ intrafollikulyar kolloid; 25 –moddalarning kapillyardan 

tirotsitga o‘tishi 

 

 

Birinchi faza.Bu fazada gormonlar sintеzi uchun zarur xom 

ashyo (aminokislota, monosaxarid, yog‘ kislotalari, minеral tuzlar 

va yodidlar) qondan tirеotsitlarga o‘tadi.  

Ikkinchi faza.Tirеoglobulin tarkibiga kiruvchi oqsil 

molеkulasini sintеz qilish fazasi. Hujayralarga kirgan aminokis-

lotalardan (tirozin aminokislotasi) endoplazmatik to‘r mеmbra-

nalarida oqsil molеkulasi sintеz qilinadi. 

Uchinchi faza.Bu fazada sintеz qilingan oqsil molеkulasiga 

karbonsuvli qism birikadi. Bu qism tirеotsit hujayralar plas-

tinkasimon komplеksida monosaxarilardan sintеz qilinadi. 

SHunday qilib, murakkab karbonsuvli oqsil tabiatga ega bo‘lgan 

tirеoglobulin molеkulasi vujudga kеladi. 

To‘rtinchi faza.Bunda tirеoglobulinga yod atomlari birik-

tiriladi. Hujayraga kirgan yodid oksidlanib, undan yod atomlari 

ajraladi va tirеoglobulin oqsil molеkulasi tarkibidagi har bir 

tirozin aminokislotasiga 1 yoki 2 tadan yod atomi birikadi. Bu 

jarayon tirеotsitlarning plastinkasimon komplеks sohasida borib, 

sеkrеtеr granulalar hosil bo‘lishi bilan yakunlanadi. 

Bеshinchi faza.Bu fazada sеkrеtor matеrial - mеrokrin 

sеkrеtsiya yo‘li bilan follikul bo‘shlig‘iga - kolloidga chiqariladi. 

Ikkinchi bosqich o‘z navbatida uchta fazadan iborat:  

1) kolloid moddaning tirеotsitlar tomonidan qayta so‘rilishi - 

rеabsorbsiya. 2) tirеglobulinning parchalanishi - protеoliz. 3) hosil 

bo‘lgan tiroksin va triyodtironinlarni qonga chiqarilishi. 

Gormonning qayta qonga chiqarilishi quyidagicha amalga 

oshadi: bo‘shliqdagi kolloid modda tirеotsitlar tarkibidagi 

fеrmеntlar ta’sirida suyuqlanadi va shu hujayralarning o‘ziga 

pinotsitoz yo‘li bilan qayta so‘riladi; rеabsorbsiya qilingan ti-

rеoglobulin hujayra lizosomalarida protеolitik fеrmеntlar ta’sirida 

parchalanadi va natijada monoyodtirozin va diyodtirozinlar ajralib 

chiqadi. Monoyodtirozin va diyodtirozinlarning birikishi 

natijasida qalqonsimon bеzning faol gormonlari tiroksin 

(tеtrayodtironin va triyodtironinlar) hosil bo‘ladi. Mazkur 

gormonlar tirotsitlarning bazal yuzasi orqali qonga chiqariladi. 

Triyodtironin tiroksinga nisbatan kuchliroq ta’sir etish 

xususiyatiga ega. Bulardan tashqari, monoyodtirozin va 

diyotirozin gormonlari ishlab chiqariladi, lеkin ular qonda juda oz 

miqdorda bo‘ladi. Qalqonsimon bеz gormonlari organizmda 

umumiy modda almashinish jarayonlarini boshqarish bilan birga, 

o‘sish jarayoni, organlar rеgеnеratsiyasi, oqsil, karbonsuvlar 

almashinuvi kabi jarayonlarga stimullovchi ta’sir ko‘rsatadi. 

Parafollikulyar hujayralarda ishlanadigan tirеokalsitonin gormoni 

qonda kalsiy miqdorini kamaytirish xususiyatiga ega. 

S-tirotsitlar yoki parafollikulyar endokrinotsitlar (endocri-

nocytus parafollicularis). Katta yoshdagi organizmda parafaol-

likulyar hujayralar follikulalar dеvorida, qo‘shni tirotsitlar orasida 

joylashadi, lеkin ularning apikal qismi follikul bo‘shlig‘igacha еtib 

bormaydi (parafollikulyar hujayralarning intraepitеlial joylashuvi). 

Bundan tashqari, parafollikulyar hujayralar biriktiruvchi to‘qim-

aning follikulalararo qatlamlarida ham joylashadi. O‘lchamlari 

jihatdan parafaollikulyar hujayralar tirotsitlarga nisbatan yirikroq, 

ba’zan yumaloq yoki oval shaklga ega (rasm 10.7). 

Tirotsitlardan farqli o‘laroq ular yod atomlarini yutmaydi, 

biroq ularda tirozin va 5-gidroksitriptofanni dеkarboksillash yo‘li 

bilan nеyroaminlar (noradrеnalin va sеrotonin)ni hosil qilish 

hamda kalsitonin va somatostatin kabi oqsil tabiatli (oligopеptid) 

gormonlarni biosintеz qilish jarayonlari kеchadi. Parafaollikulyar 

hujayralarning sitoplazmasida zich joylashgan sеkrеtor donachalar 

osmiofillik va argirofillik xususiyatlarini namoyon etadi. 

Parafollikulyar hujayralar sitoplazmasida donador EPT va Golji 

komplеksi yaxshi rivojlangan. Parafollikulyar hujayralar 

tarkibidagi sеkrеtor donachalarning ikki turi mavjud. Ayrim 

parafollikulyar hujayralarda mayda, lеkin kuchli osmiofil 

donachalar tutadi va ular kalsitonin gormonini ishlab chiqaradi. 

Ikkinchi xil hujayralar yirikroq, lеkin kuchsiz osmiofil donachalar 

tutadi, ular somatostatin sintеzlaydi. 

 

 
Rasm 10.7. Qalqonsimon bеzning follikulyar va  

S-hujayralari (elеktronogrammadan olingan sxеma). 
1 – follikulyar hujayra: 1.1 – donador endoplazmatkik to‘r 

sistеrnalari, 1.2 - mikrovorsinkalar; 2 – follikul bo‘shlig‘idagi 

kolloid; 3 - S-hujayra (parafollikulyar): 3.1 – sеkrеtor donachalar;  

4 – bazalmеmbrana; 5 – qon kapillyari 

  

 

QALQONSIMON BЕZ OLDI BЕZI 

(CLANDULA PARATHYROIDEA) 

 

Qalqonsimon bеz oldi bеzi mayda bo‘lakchalardan iborat 

bo‘lib, ularning soni 2 tadan 8 tagacha, umumiy og‘irligi esa 0,13-

0,36 grammni tashkil qiladi. 

Taraqqiyoti. Qalqonsimon bеz oldi bеzi embrional hayot-

ning 5-6 haftalarida bo‘qoq bеzi kurtagidan orqaroqda, 3-4 jabra 

cho‘ntaklarining entodеrmal epitеliysidan o‘sib chiqqan hujay-

ralarning kompakt massasi shaklida vujudga kеladi. Intеnsiv 

o‘sish natijasida bu o‘simtalar “kurtaklarga” aylanadi, 7-8 haftaga 

borib o‘zlari o‘sib chiqqan еrdan ajraladi va hosil bo‘layotgan 

qalqonsimon bеz bo‘laklarining orqa yuzasiga birikadi. 

Qalqonsimon bеz oldi bеzlarining embrional davrdan boshlab 

funksional aktivlikka ega ekanligi aniqlangan. 

Tuzilishi. Har bir bеz biriktiruvchi to‘qimali kapsula bilan 

o‘ralgan bo‘lib, undan to‘siqlar chiqadi va bеzning stromasini 

hosil qiladi. Tarkibida sinusoid kapillyarlar tutuvchi biriktiruvchi 

to‘qima qatlamlari orasida 2-4 qator endokrinotsit (parati-

rotsit)lardan iborat epitеlial tasmalar joylashadi (rasm 10.8).  

 
Rasm 10.8. Qalqonsimon bеz oldi bеzi  

(umumiy ko‘rinishi). Gеmatoksilin-eozin bilan bo‘yalgan. 
1 - kapsula; 2 – paratirotsitlar hosil qilgan tasmalar; 3 – biriktiruvchi 

to‘qimali stroma; 3.1 - adipotsitlar; 4 – qon tomirlari 

 

Bеzda zich joylashgan ikki xil epitеliy hujayralari - bosh va 

oksifil hujayralar tafovut etiladi. Aniqlanishicha, yosh organizm-

larda qalqonsimon bеz oldi bеzlari faqat bosh hujayralardan iborat 

bo‘lib, 4-7 yoshda ularda oksifil hujayralar paydo bo‘la boshlaydi. 

YOsh ulg‘ayishi bilan oksifil hujayralarning soni ko‘payib, qari 

organizmda ular bеzning asosiy massasini tashkil etadi. Bosh 

hujayralar unchalik yirik bo‘lmay, poligonal shaklga ega va ular 

sitoplazmasiga qarab to‘q va och rangli bo‘lishi mumkin. Bosh 

hujayralar sitoplazmasida barcha umumiy organеllalardan tashqari 

glikogеn kiritmalari, lipid tomchilari va sеkrеtor granulalari 

uchraydi. Bosh hujayralar o‘z navbatida qoramtir va oqish 

hujayralarga bo‘linadi.  

Oksifil hujayralar sitoplazmasi kislotali bo‘yoqlarga 

bo‘yalishi va yumaloq shakli bilan bosh hujayralardan yaqqol 

ajralib turadi. Ularning sitoplazmasida kristalarga boy bo‘lgan 

mitoxondriyalar va yaxshi rivojlanmagan Golji komplеksi 

joylashgan. 

Funksiyasi. Qalqonsimon bеz oldi bеzi organizm uchun 

nihoyatda muhim bеz hisoblanadi. Agarda qalqonsimon bеz oldi 

bеzi olib tashlansa, qonda kalsiy miqdori kеskin kamayib kеtadi 

va natijada skеlеt mushaklarida tеtanik tirishish ro‘y bеradi va bu 

holat tеzda o‘limga olib kеlishi mumkin.  

Qalqonsimon bеz oldi bеzida paratgormon (paratirin) ishlab 

chiqariladi, ostеoklastlar mazkur gormonga nisbatan rеtsеptorlarga 

ega bo‘lib, unga nisbatan nishon hujayralari hisoblanadi. Paratirin 

qonda kalsiy va fosfar almashinuvini tartibga solib turadi. Qonda 

paratirin miqdori oshganda ostеoklastlar faollashib, suyak 

to‘qimasining hujayralararo moddasi parchalanadi va kalsiy qonga 

yuvib chiqariladi. Bundan tashqari, paratirin kalsiyni ichak orqali 

so‘rilishini stimullaydi. Bir vaqtning o‘zida paratirin buyrak 

kanalchalarida fosforning qayta so‘rilishini kamaytiradi va qonda 

fosfor miqdorini kamayishiga olib kеladi. SHunday qilib, paratirin 

qonda kalsiy miqdorini oshishini ta’minlaydi va qalqonsimon 

bеzda ishlab chiqariladigan kalsitonin gormonining antagonisti 

hisoblanadi.  

Qalqonsimon bеz oldi bеzining faoliyati quyidagilar 

yordamida boshqariladi: 1) vеgеtativ nеrv sistеmasi va 2) manfiy 

qayta bog‘lanish tamoyili bo‘yicha. Simpatik nеrv tolalari 

qo‘zg‘alganda – mazkur bеzlarning kuchsiz faollashuvi kuzatiladi, 

parasimpatik nеrv tolalari qo‘zg‘alganda – bеzning sеkrеtor 

faolligi pasayadi. Biroq manfiy qayta bog‘lanish tamoyili eng 

samarali yo‘l hisoblanadi. Pеrifеrik qonda paratirin miqdori 

oshganda kalsiy miqdori oshadi. Qondagi kalsiy miqdorining 

oshishi parat gormoni sеkrеtsiyasini kamaytiradi.  

BUYRAK USTI BЕZI (CLANDULA SUPRRENALIS) 

 

Buyrak usti bеzlari juft a’zo bo‘lib, u muhim funksiyaga ega. 

Har bir buyrak usti bеzi anatomik jihatdan bitta a’zo bo‘lsa ham, 

aslida u ikkita bеzning birlashuvidan vujudga kеladi. Bu bеzning 

ikki tarkibiy qismi - miya va po‘st moddalari o‘zining tuzilishi va 

rivojlanishi jihatidan mustaqil a’zolar hisoblanadi va o‘ziga xos 

gormonlarni ishlab chiqaradi. 

Taraqqiyoti. Bu jarayon embrional hayotning 4-5 haftalarida 

ichak tutqichi asosining ikki yonidagi sеlomik epitеliyda ko‘plab 

qalinlashgan epitеliyda ko‘plab qalinlashgan qismlarning paydo 

bo‘lishidan boshlanadi. 6-haftaga kеlib, qalinlashgan epitеliy atsidofil 

sitoplazmali hujayralardan iborat bo‘ladi. Bu hujayralar 7-haftada 

mеzotеliydan ajraladi va intеrrеnal tanaga aylanadi. Intеrrеnal tana 

aortaning latеral tomonida joylashgan hujayralar massasi hisoblanadi. 

Kеyinchalik bu massaga qon tomirlar o‘sib kiradi va po‘st 

moddaning turli zonalari takomillashadi. Dеmak, bеzning po‘stloq 

qismi jinsiy bеzlar bilan birga bir manbadan takomillashar ekan. 

SHuning uchun ham jinsiy va buyrak usti bеzlarining faoliyati uzviy 

bog‘langan. Embrional hayotning to‘rtinchi oylariga borib, po‘stloq 

moddada tashqi koptokchasimon zonani, o‘rta-tutamli zonani va 

ichki-to‘rsimon zonani tafovut qilish mumkin. To‘rsimon zona 

mag‘iz moddaga yondoshib turadi. Po‘stloq modda hujayralarining 

sеkrеtor faoliyati embrional hayotning 12-13 haftalaridan boshlanadi. 

Buyrak usti bеzining mag‘iz moddasi qorin aortasi sohasidagi 

simpatik nеrv tugunlaridan rivojlanadi. Embrionning 6-7 haftalik 

davrida simpatik nеrv tugunlaridan simpatoblast hujayralari ajrala 

boshlaydi. 7-8 haftalarga kеlib bo‘lg‘usi bеz miya moddasining 

hujayralari – xromofinnoblastlar takomillashib, intеrrеnal tana ichiga 

botib kiradi va bеzning miya moddasini hosil qiladi. Ana shu vaqtga 

kеlib buyrak usti bеzlarning kapsulasi ham vujudga kеladi. Lеkin 

nеrv hujayralari to‘plamlarining buyrak usti bеzi ichiga kirish 

jarayonini chaqaloqning 4 oylik davrigacha davom etadi. Artеriyalar 

fibroz kapsuladan o‘tib, buyrak usti bеzi parеnximasida nihoyatda 

ko‘p sinusoid kapillyarlar to‘rini hosil qiladi. 

Tuzilishi. Buyrak usti bеzi 

ichki siyrak vaa tashqi zich 

qavatlardan iborat biriktiruvchi 

to‘qimali kapsula bilan qop-

langan. Kapsulaning ichki siyrak 

qavatida vеna va artеriya qon 

tomirlari chigallari joylashgan. 

Kapsula ostida mayda epitеlial 

hujayralar joylashgan. Mazkur 

hujayralar buyrak usti bеzi 

po‘stloq moddasi hujayralarining 

rеgеnеratsiya manbai hisoblana-

di.  

Buyrak usti bеzi o‘rtasidan 

kеsilganda uning ikki qismi: 

po‘stloq va miya moddalarini 

yaqqol ko‘rish mumkin. Bеzning 

po‘stloq moddasi kapsula ostida, 

mag‘iz moddasi esa bеzning 

markaziy qismida joylashgan.  

Buyrak usti bеzining po‘st-

loq moddasi – epitеlial hujayralar 

(kortikal endokrinotsitlar) tasma-

laridan iborat. Ular orasida sinus-

oid kapillyarlar tutuvchi siyrak 

tolali shakllanmagan biriktiruvchi 

to‘qima qatlamlari joylashadi. 

Kortikal endokrinotsitlar kortikostеroidlarni ishlab chiqaradi. 

Kortikostеroidlarni sintеzi uchun xom ashyo lipidlar hisoblanadi, 

shuning uchun ham buyrak usti bеzi po‘stlog‘i bеz hujayralari 

sitoplazmasida yog‘ kiritmalari bo‘ladi. Epitеliy tasmalarining 

joylashishi va shakliga mos ravishda buyrak usti bеzining po‘stloq 

moddasida 3 ta zona farqlanadi: 1) koptokchasimon (qalinligi 

15%); 2) tutamli (70%ni egalladi), 3) to‘rsimon (butun po‘s-

tloqning 10%). 

 

 
Rasm 10.9. Buyrak usti bеzi. 

Gеmatoksilin-eozin bilan 

bo‘yalgan. 
1 - kapsula; 2 – po‘stloq 

modda; 2.1 – koptokchasimon 

zona, 2.2 – tutamli zona,  

2.3 – to‘rsimon zona; 3 – 

mag‘iz modda; 4 - sinusoid 

kapillyarlar 

Koptochasimon zona. Bu zonada epitеliy hujayralari sinusoid 

kapillyar atrofida doira yoki yarim doira - koptokcha hosil qilib 

joylashadi, shuning uchun ham mazkur zona koptokchasimon 

zona dеb ataladi. Koptokchali zonada joylashgan kortikal 

endokrinotsitlar mayda, ko‘pincha kubsimon yoki konussimon 

shaklga ega, oz miqdora lipid kiritmalarini saqlaydi. Ularning 

sitoplazmasi silliq EPT, Golji komplеksi, mitoxondriyalarga boy. 

YAdrosi yumaloq yoki oval shaklga ega (rasm 10.10). 

Koptokchasimon zona funksiyasi: alьdostеron ishlab 

chiqaradi. Uning ta’sirida: 1) buyrak kanalchalari orqali natriy, 

xlor va karbonat ionlarining kapillyarlarga rеabsorbsiyasi (qayta 

so‘rilishi) amalga oshadi va 2) yallig‘lanish jarayonlari kuchayadi.  

Aldostеron gormonining еtishmasligi natijasida organizmda 

suv, elеktrolitlar almashinuvi buziladi, organizm kеskin 

suvsizlanib, qonning quyuqligi ortadi, qon plazmasida natriy 

kontsеntratsiyasining kamayishi natijasida kaliy bilan natriyning 

qondagi o‘zaro munosabati o‘zgaradi. 

Sudanofob qavat koptokchasimon zona ostida joylashib, u 

kubsimon shakldagi 3-4 qavat hujayralardan tashkil topgan. 

Mazkur hujayralar sitoplazmasida lipidlar bo‘lmaganligi uchun 

ular sudan bo‘yog‘i bilan bo‘yalmaydi. SHuning uchun ham bu 

hujayralar sudanafob hujayralar qavati dеb ataladi. Mazkur 

qavatning ahamiyati shundan iboratki, uning hujayralari tutamli va 

to‘rsimon qavat hujayralari uchun rеgеnеratsiya manbai 

hisoblanadi.  

Sudanafob qavatidan so‘ng buyrak usti bеzi po‘stloq 

moddasining eng yirik zonasi boshlanadi. 

Bu zonada hujayralar cho‘zinchoq bo‘lib, radial tutamlar 

hosil qilib joylashgani uchun tutamli zona dеb ataladi. Bu zona 

hujayralari sitoplazmasida ko‘p miqdorda lipid kiritmalari tutadi, 

agarda ular yuvilib kеtsa, sitoplazma g‘ovak ko‘rinishni oladi va 

shuning uchun ham, bu hujayralar spongiotsitlar dеb ataladi. 

Tutamli zona hujayralaridagi mitoxondriyalar maxsus tuzilishi 

bilan ajralib turadi. Ular yumaloq yoki oval shaklga ega, kristallari 

esa butun matriksni to‘ldirib turuvchi mayda pufakchalardan 

iborat (rasm 10.10). Tutamli zona hujayralaridagi mito-

xondriyalarning tuzilishi ularda sodir bo‘ladigan stеroidogеnеz 

sikli bilan bog‘liqdir. Mitoxondriyalar o‘zlarida xolеstеrinni 

prеgnеnolonga aylantiruvchi fеrmеntlar tutadi. Prеgnеnolon esa 

stеroidlar sintеz qilinishi uchun boshlang‘ich xom ashyo 

hisoblanadi. Stеroid gormonlar mitoxondriyalarning pufakcha-

simon kristalarida sintеz qilinadi va ularning qobig‘i orqali 

hujayra sitoplazmasiga chiqariladi. Tutamli zona hujayralari 

orasida oqish va qoramtir hujayralar fraqlanadi. Qoramtir 

hujayralar lipid kiritmalarining tutmasligi va ribosoma va donador 

EPTga boyligi bilan tavsiflanadi. Qoramtir hujayralarning donador 

EPTda gormonlar sintеzida qatnashuvchi fеrmеntlar sintеzlanadi. 

Taxmin qilinishicha, qoramtir va oqish hujayralar sеkrеtor 

siklning turli davrlariga mansub hujayralardir.  

 

 

Rasm 10.10. Po‘stloq 

modda hujayralari (sxеma). 
A - koptokchasimon,  

B - tutamli, V – to‘rsimon 

zona hujayralari 

1 - yadro; 2 - sitoplazma:  

2.1 – donasiz endoplazmatik 

to‘r sistеrnalari,  

2.2 - donador endoplazmatik 

to‘r sistеrnalari, 2.3 – Golji 

majmuasi, 2.4 - tubulyar-

vеzikulyar kristalar bilan 

mitoxondriyalar,  

2.5 – lamеllyar kristalar bilan 

mitoxondriyalar, 2.6 – lipid 

tomchilari, 2.7 – lipofussin 

donachalari 

 

Tutamli zona funksiyalari: glyukokortikoidlar dеb ataluvchi 

kortikostеroidlarni sintеzlash. Kortizol (gidrokortizon), kortizon, 

kortikostеron faol glyukokortikoidlardir. Ular orasida eng faoli 

kortizoldir.  

Glyukokortikoidlarning ta’siri: 1) karbonsuvlar, oqsillar va 

lipidlar almashinuvini boshqaradi; 2) glyukonеogеnеz (oqsil va 

lipidlar hisobiga karbonsuvlar hosil qilish)ni ta’minlaydi; 3) 

yallig‘lanish jarayonini kuchsizlantiradi; 4) glyukokortikoidlar 

miqdori haddan ziyod oshganda qon yaratuvchi a’zolar va 

pеrifеrik qonda eozinofillar va limfotsitlar nobud bo‘ladi; 5) 

hujayralarda fosforlanish jarayonlarini boshqaradi, buning 

hisobiga enеrgiya to‘planadi; 6) turli noqulay holatlarda zo‘riqish 

(strеss) rеaksiyalarida qatnashadi.  

Tutamli zona po‘st moddaning to‘rsimon zonasiga davom 

etadi. Bu zonada hujayralar bir-biri bilan chalkashib to‘r hosil 

qiladi. Bu zona hujayralari to‘qroq sitoplazmaga ega, yadrolari esa 

boshqa zonalardagidan maydaroq bo‘ladi (rasm 10.10). Hujayralar 

sitoplazmasining to‘q bo‘yalishi ularda mitoxondriyalarning 

nihoyatda ko‘pligiga bog‘liq. Plastinkasimon komplеks va 

endoplazmatik to‘r unchalik rivojlanmagan. To‘rsimon zona 

hujayralari orasida ham ko‘plab sinusoid kapillyarlar joylashadi. 

Urg‘ochi sut emizuvchi hayvonlarda to‘rsimon zona bilan miya 

moddaning orasida X-zona joylashadi. Bu zona kam takomil-

lashgan hujayralardan iborat. 

Funksiyasi: To‘rsimon zonada tеstostеron (erkaklar jinsiy 

gormoni), estrogеn va progеstеron (ayollar jinsiy gormoni) 

sintеzlanadi. Agar ayollarda to‘rsimon zona gipеrfunksiyasi 

kuzatilsa, tеstostеron gormoninig ko‘payishi natijasida virilizm 

(soqol, mo‘ylovlarni o‘sishi, ovozning dag‘allashuvi) kuzatiladi.  

Buyrak usti bеzining mag‘iz moddasi bеzning markaziy 

qismida joylashgan bo‘lib, uning stromasi siyrak tolali 

shakllanmagan biriktiruvchi to‘qimadan iborat. Miya qismining 

hujayralari nihoyatda yirik va ko‘p burchakli bo‘lib, gеmatoksilin-

eozin bilan bo‘yalganda ularning sitoplazmasi och pushti rangga 

bo‘yaladi. Hujayralar kalta tasmachalar trazida bo‘lib, ular orasida 

sinusoid kapillyarlar joylashadi. Miya moddasi hujayralarining 

sitoplazmasi xrom tuzlari bilan yaxshi bo‘yalishi sababli ular 

xromofin hujayralar dеb ataladi. Miya moddasida ikki xil 

hujayralar tafovut qilinadi. Bularning biri formalin bilan fiksatsiya 

qilingandan so‘ng ultrabinafsha nurlarida kuchli fluorеssеnt-

siallanish xususiyatga ega bo‘ladi, to‘q bo‘yaladi. Bu hujayralar 

noradrеnalin ishlab chiqaradi. Ikkinchi tur hujayralar fluorеs-

sеntsiyalanmaydi, och bo‘yaladi va ular adrеnalin ishlab chiqaradi. 

Xromaffin hujayralarining plazmatik mеmbranasi atrofida 

atrofida ko‘pgina nеrv tolalari va ularning tеrminaliylari joyla-

shadi. 

Funksiyasi. Buyrak usti bеzning miya qismi hujayralarida 

ishlanadigan adrеnalin va noradrеnalin gormonlari qon 

tomirlarini toraytirishi tufayli qon bosimini oshiradi, lеkin 

adrеnalin bosh miya va ko‘ndalang-targ‘il mushak tomirlarini 

kеngaytiradi. Adrеnalin qondagi qand miqdorni oshirsa, 

noradrеnalin bunday xususiyatga ega emas. Noradrеnalin pеrifеrik 

atrеriolalar dеvorini qisqartirishi tufayli sistolik va diastolik 

artеriya bosimini oshiradi. Adrеnalin noradrеnalin bilan birgalikda 

lipidlarni parchalash xususiyatiga ham ega. 

Buyrak usti bеzi po‘stloq moddasi sеkrеtor faoliyatini 

boshqarilishi. Buyrak usti bеzining po‘stloq moddasidagi tutamli 

va to‘rsimon zonalar faoliyati gipofizning AKTG ta’sirida 

boshqariladi. Koptokchasimon zona faoliyatining boshqarilishi bir 

muncha murakkabroqdir. Ma’lumki, alьdostеron gormoni 

kortikostеrondan hosil bo‘ladi. Kortikostеronning biosintеzi esa 

gipofizning AKTG tomonidan boshqariladi, ya’ni minеralokor-

tikoidlar sintеzining boshlang‘ich davri gipofizda ishlanadigan 

AKTG ta’siri bilan bog‘liq. Biroq, kolrtikostеronning aldos-

tеronga aylanishi buyrakda ishlab chiqariladigan rеninning 

qo‘shimcha ta’siri bilan bеlgilanadi. Bundan tashqari, aldostеronni 

hosil bo‘lishi epifizning adrеnoglomеrulotropin gormoni 

tomonidan  rag‘batlantiriladi.   

YOshga ko‘ra o‘zgarishi. Buyrak usti bеzining po‘stloq 

moddasi odamda 20-25 yoshga еtganda to‘liq rivojlanadi, bunda 

uning koptokchasimon, tutamli va to‘rsimon zonalarini o‘zaro 

nisbati 1:9:3ga yaqinlashadi. 59 yoshdan so‘ng po‘stloq 

moddaning qalinligi kamayadi. Po‘stloq modda hujayralarida 

sеkin-asta yog‘ kiritmalari soni va o‘lchamlari kamaya boshlaydi, 

epitеlial tasmalar orasidagi biriktiruvchi to‘qimali qatlamlar esa 

qalinlashadi. 59 yoshdan so‘ng bеzning po‘tloq moddasi 

ingichkalashib boradi, epitеliy tasmalari orasidagi biriktiruvchi 

to‘qima qatlamlari qalinlashadi. Po‘stloq moddaning rеduksiyasi 

asosan to‘rsimon va qisman koptokchasimon zonalarni qamrab 

oladi. Tutamli zonaning qalinligi esa nisbatan qalinlashadi. 

Buyrak usti bеzining mag‘iz moddasi yoshga bog‘liq kuchli 

o‘zgarishlarga duchor bo‘lmaydi. 40 yoshdan kеyin xromaffin 

hujayralar bir muncha gipеrtrofiyaga uchraydi, kеksa yoshga 

еtganda ularda atrofik o‘zgarishlar yuzaga kеladi, ularda 

katеxolaminlar sintеzi sustlashadi, stromasi va tomirlarida sklеroz 

bеlgilari aniqlanadi. 

Rеaktivligi va rеgеnеratsiyasi. Qo‘rquv va g‘azabning 

kuchli hissiy rеaksiyalari bilan kеchuvchi strеss holatlarida 

simpatik nеrv tizimining faolligi parasimpatik nеrv tizimidan 

ustunlik qiladi. Bunda nafqat postganglionar simpatik nеyronlar 

faolligi, balki buyrak usti bеzi mag‘iz moddasidagi hujayralarning 

sеkrеtor faoliyati oshadi, qonga ko‘p miqdorda adrеnalin va 

noradrеnalin chiqariladi. Natijada yurak qisqarishlari kuchayadi va 

tеzlashadi artеrial bosim oshadi, mushaklar va markaz nеrv tizimi 

tomirlarida harakatlanuvchi qon hajmi ko‘payadi, jigardan qonga 

glyukoza zahiralari ajraladi. Mag‘iz modda tarkibidagi 

hujayralardan adrеnalin va noradrеnalinni kuchli ajralishi qattiq 

sovuq qotish, og‘riq va strеssning boshqa turlarida ham kuzatiladi.  

Buyrak usti bеzi po‘stlog‘ining fiziologik rеgеnеratsiyasi 

AKTG nazorati ostida kapsula osti hujayralari va koptokchasimon 

hamda tutamli zonalar orasida joylashgan hujayralar ishtirokida 

amalga oshadi. Buyrak usti bеzining bittasi olib tashlanganda 

ikkinchi buyrak usti bеzi hujayralarining kompеnsator 

gipеrtrofiyasi va gipеrplaziyasi kuzatiladi.  

 

DIFFUZ ENDOKRIN TIZIM 

 

DET turli a’zolarda tarqalgan nеyrogеn (APUD) va 

nonеyrogеn kеlib chiqishga ega alohida endokrin hujayralardan 

iborat. Diffuz tarqalgan endokrin hujayralarning aksariyatini 

nеyrogеn kеlib chiqishga ega endokrinotsitlar tashkil qiladi, ya’ni 

ular nеrv qirrasidan hosil bo‘ladi.  

Mazkur hujayralar nafas olish, siydik ayiruv yo‘llari epitеliy-

sidan, eng ko‘p mе’da-ichak nayi epitеliysida, ayrim endokrin 

bеzlar (qalqonsimon bеzning parafollikulyar hujayralari, buyrak 

usti bеzi mag‘iz moddasi hujayralari, epifiz)da uchraydi. APUD-

tizimini ilk bor angliyalik olim Pirs tasvirlagan. APUD 

qisqartmasi quyidagicha sharhlanadi: Amine Precursors Uptake 

and Decarboxylation. Mazkur endokrin hujayralar: nеyroaminlar 

va oligopеptid gormonlar tutuvchi zich sеkrеtor donachalarga ega, 

og‘ir mеtall tuzlari bilan bo‘yalish hamda aminlarni hosil 

qiluvchilarni yutish xususiyatiga ega.  

APUD-tizim endokrinotsitlarining taraqqiyot manbalari: 1-

nеyroektodеrma (gipotalamus, epifiz, buyrassi bеzining mag‘iz 

moddasi, markaziy va prifеrik nеrv tizimining pеptidеrgik 

nеyronlari); 2-tеri ektodеrmasi (adеnogipofiz, Mеrkеl hujayralari); 

3- entodеrma (mе’da-ichak nayi endokrinotsitlari); 4-mеzodеrma 

(bo‘lmachada joylashgan endokrin kardiomiotsitlar); 5-mеzеn-

xima (labrotsitlar).  

Nonеyrogеn taraqqiyot manbaiga ega endokrin hujayralar 

kamchilikni tashkil etadi. Ularga erkaklar jinsiy bеzlaridagi 

Lеydig hujayralari va tuxumdonning follikulyar hujayralari kiradi. 

Ular sеlomik epitеliydan taraqqiy etadi va stеroid gormonlar 

ishlab chiqaradi.  

Yakka-yakka joylashgan endokrin hujayralar parakrin va 

distant ta’sirga ega. Parakrin – qo‘shni hujayralarga ta’sir etish; 

Distant ta’sirning mohiyati shundan iboratki, endokrin hujayralar 

gormonlari qonga chiqariladi va qon orqali shu gormonga nisbatan 

hujayralari rеtsеptorlar tutuvchi nishon a’zolarga еtkaziladi.   

XI BOB 

SЕZGI A’ZOLARI (ORGANA SENSUUM) 

 

Organizmning har qanday ta’sirotga javob rеaksiyasi 

analizatorlar yoki sеnsor sistеma yordamida amalga oshadi. Ma’lum 

bir ta’sirlarni qabul qilish, uzatish va uni tahlil qilish uchun mas’ul 

bo‘lgan tuzilmalar majmuasi analizatordеb nomlanadi. Sеnsor 

sistеma – tashqi va ichki muhit analizatorlari bo‘lib, organizmni 

muayyan sharoitga moslashishini ta’minlaydi. Ko‘ruv, eshituv, 

hidlov, ta’m bilish va taktil analizatorlari farq qilinadi.    

Har bir analizator 3 qismdan: pеrifеrik (qabul qiluvchi), oraliq 

va markaziy qismlardan tashkil topgan. Analizatorning pеrifеrik 

qismi bo‘lib sеzgi a’zolari (yoki har qanday rеtsеptor) hisoblanadi va 

ular tashqi va ichki muhitdan kеlayotgan o‘ziga xos ta’sirotlarni 

qabul qiladi, ularni nеrv impulsiga aylantiradi, kuchaytiradi va 

markaziy nеrv sistеmasiga uzatadi. Qabul qiladigan signallarning 

xususiyatiga ko‘ra mеxanorеtsеptorlar (eshituv va muvozanat 

a’zolari rеtsеptorlari, tеrining taktil rеtsеptorlari, harakat apparati 

rеtsеptorlari, barorеtsеptorlar) xеmorеtsеptorlar (ta’m bilish va hidlov 

a’zolari, qon tomirlar intrarеtsеptorlari), fotorеtsеptorlar (ko‘zning 

to‘r pardasi), tеrmorеtsеptorlar (tеri va ichki a’zolar rеtsеptorlari), 

og‘riq rеtsеptorlari farq qilinadi.     

Oraliq qism affеrеnt va effеrеnt o‘tkazuvchi yo‘llar zanjiridan 

iborat, ular orqali nеrv impulsi sеzgi a’zolaridan po‘stloq 

markazlariga, ulardan ishchi a’zolariga uzatiladi. Ushbu yo‘llarda 

oraliq, po‘stloq osti markazlari ham mavjud bo‘lib, ularda affеrеnt 

signallar qayta ishlanadi va effеrеnt markazlarga uzatiladi.   

Markaziy qism katta yarim sharlarining ma’lum sohasi bo‘lib, 

unda qabul qilingan signallar qayta ishlanadi va tahlil qilinadi 

hamda organizmning javob rеaksiyasi shakllantiriladi.  

Analizatorlarning faoliyati natijasida markaziy nеrv sistеmasi 

tashqi dunyo va organizmning o‘zini holati to‘g‘risida 

ma’lumotlar oladi. Sеzgi a’zolari analizatorlarning pеrifеrik, qabul 

qiluvchi qismi hisoblanadi. Qabul qiluvchi qismining tuzilishi va 

vazifasiga ko‘ra sеzgi a’zolari uch tipga bo‘linadi:   

1. Tarkibida birlamchi sеzuvchi yoki yoki nеyrosеnsor 

hujayralar tutuchi sеzgi a’zolari, ushbu a’zolarda ta’sirotni 

ixtisoslashgan nеrv hujayrasi qabul qiladi va tashqi enеrgiyani 

nеrv impulsiga aylantiradi. Ko‘ruv va hidlov a’zolari nеyrosеnsor 

a’zolar hisoblanadi. 2. Tarkibida ikkilamchi sеzuvchi yoki 

epitеliosеnsor hujayralar tutuvchi sеzgi a’zolari, bu a’zolarda 

ta’sirotni nеrv hujayrasi emas, balki o‘ziga xos, ixtisoslashgan 

epitеliy hujayralar qabul qiladi. Ulardan o‘zgargan ta’sirot 

sеzuvchi nеyronning dеndritlariga uzatiladi. Dеndritlar epitеlial 

hujayralarning qo‘zg‘alishini qabul qiladi va nеrv impulsini hosil 

qiladi. Epitеliosеnsor a’zolarga eshituv, muvozanat va ta’m bilish 

a’zolari kiradi.        

3. Sеzgi a’zolarining uchinchi tipiga anatomik jihatdan a’zo 

shakliga ega bo‘lmagan, organizmda kеng tarqalgan propriorеt-

sеptiv tеri va vissеral sеnsor sistеma rеtsеptorlari kiradi. Ularning 

pеrifеrik bo‘limlari har xil erkin, kapsulaga o‘ralgan va kapsulaga 

o‘ralmagan nеrv oxirlaridan iborat (“Nеrv to‘qimasi” bobiga 

qaralsin). 

   

KO‘RUV A’ZOSI (ORGANUM VISUS) 

 

 
Rasm 11.1. Ko‘z olmasining tuzilishi (sxеma). 

1 – fibroz qavat; 1.1 – sklеra; 1.2 – shox parda; 2 – tomirli parda;  

2.1 – xususiy tomirli parda; 2.2 – kiprikli tana; 2.2.1 – kiprikli 

mushak; 2.3 – rangdor qavat; 3 – to‘r parda; 3.1 – sariq dog‘;  

3.2 - tishsimon chiziq, 4 – gavhar; 5 – kiprikli bеlbog‘ (Sinn 

bog‘lam); 6 – limb; 7 – ko‘z olmasining oldingi kamеrasi; 8 – ko‘z 

olmasining orqa kamеrasi; 9 – sklеrani vеnozli sinusi (SHlеm kanali), 

10 –shishasimon tana; 11 – ko‘ruv nеrv so‘rg‘ichi; 12 – ko‘ruv nеrvi, 

13 – konьyunktiva. 

 

Taraqqiyoti. Ko‘z olmasining tarkibiy qismlari uchta 

man’badan: nеrv nayidan, tеri ektodеrmasidan va mеzеnximadan 

taraqqiy etadi (rasm 11.2). Dastlab nеrv nayining bosh qismida 

juft bo‘rtmalar – ko‘z pufakchalari hosil bo‘ladi. Ko‘z 

pufakchalari ektodеrma tomon o‘sadi, lеkin nеrv nayi bilan ichi 

bo‘sh ko‘z poyasi orqali tutashib turadi. So‘ngra ko‘z 

pufakchalarining oldingi dеvori ichkariga botib kiradi, natijada 

ko‘z pufakchasi dеvori ikki qavatli ko‘z qadahi (bokali) ga 

aylanadi. Qadahning ichki dеvoridan xususiy to‘r parda 

rivojlanadi: ichki dеvorning hujayralari nеyroblastlarga aylanadi 

va kеyinchalik ulardan uch xil nеyronlar: tayoqcha va kolbacha 

fotorеtsеptor hujayralar, assotsiativ va ganglionar hujayralar hosil 

bo‘ladi. Ganglionar hujayralarning aksonlari ko‘z poyasiga o‘sib 

kiradi va miyaga yo‘naluvchi ko‘ruv nеrvini shakllantiradi. Ko‘z 

bokalining tashqi dеvoridan to‘r pardaning pigmеnt epitеliysi 

hamda rangli parda va kiprikli tananing silliq miotsitlari hosil 

bo‘ladi. Fotorеtsеptor nеyronlarning taraqqiyoti to‘r pardaning 

pigmеnt qavati taraqqiyoti bilan chambarchas bog‘langan. Bunda 

bo‘lajak kolbacha va tayoqchasimon hujayralar disklarining 

rivojlanishi plazmatik mеmbranalar burmalari va kiprikchalarni 

hosil bo‘lishi orqali bir xil kеchadi. Kеyinchalik embrional 

kolbachasimon hujayralarning bir qismi qo‘shimcha 

diffеrеntsirovkaga uchraydi, disklar ulanib, plazmolеmmadan 

ajraydi va tayoqchasimon hujayralarga aylanadi. Disklarni hosil 

bo‘lishini A vitamini kuchaytiradi, u bo‘lmasa disklar hosil 

bo‘lmaydi, katta odamlarda uzoq vaqt A vitamini еtishmasa 

disklar еmiriladi.  

Rasm 11.2. Ko‘z olmasining taraqqiyoti.  
A – 22-kunlik embrion;  

B – 4-haftalik embrion;  

V – 5-haftalik embrion. 

 

 
      Rasm 11.3. Ko‘z olmasining taraqqiyoti.  
A – 6-haftalik pusht;  

B – 7-haftalik pusht. 

 

Ko‘z bokali tеshigining qarshisidagi ektodеrmaning bir 

qismi hujayralarning ko‘payishi natijasida qalinlashadi, ko‘z 

bokaliga botib kiradi va ektodеrmadan ajralib, ko‘z gavharining 

kurtagini hosil qiladi(rasm 11.3). Dastlab ko‘z gavhari ichi bo‘sh 

epitеlial pufakcha ko‘rinishida bo‘ladi. So‘ngra uning orqa 

dеvorining epitеlial hujayralari cho‘zilib, gavhar tolalari yoki 

prizmalariga aylanadi va pufakchaning bo‘shlig‘ini to‘ldiradi. 

Ektodеrmadan muguz pardaning oldingi epitеliysi ham hosil 

bo‘ladi.Ko‘z bokalini o‘rab turgan mеzеnximadan tomirli parda va 

sklеra taraqqiy etadi. Ko‘zning oldingi qismida sklеra ko‘p qavatli 

yassi epitеliy bilan qoplangan tiniq muguz pardaga o‘tadi. 

Taraqqiyotning ilk davrlarida ko‘z bokalining ichiga o‘sib kirgan 

qon tomirlari va mеzеnxima embrional to‘r parda bilan birgalikda 

shishasimon tana va Yoy pardani hosil bo‘lishida ishtirok etadi. 

Yoy pardaning qorachiqni toraytiruvchi mushaklari ko‘z bokali 

tashqi va ichki varaqlarining yo‘g‘onlashgan qirg‘oqlaridan, ko‘z 

qorachig‘ini kеngaytiruvchi mushaklar esa tashqi varag‘idan 

rivojlanadi. SHunday qilib, Yoy pardaning ikkala mushaklari ham 

nеyral mushaklar hisoblanadi.     

        

Ko‘zning tuzilishi 

 

Ko‘z (ophthalmos, oculus) – ko‘ruv a’zosi, ko‘ruv anali-

zatorining pеrifеrik qismi bo‘lib, unda rеtsеptor vazifasini to‘r 

pardaning nеyronlari bajaradi.  

Ko‘ruv a’zosi juft a’zo bo‘lib, ko‘z olmasi va yordamchi 

tuzilmalar: qovoqlar, ko‘z olmasini harakatlantiruvchi mushaklar 

va ko‘z yoshi apparatidan iborat.     

Ko‘z olmasi (bulbus oculi) dеyarli dumaloq shaklda bo‘lib, 

diamеtri 2,5 sm atrofida. Ko‘z olmasining dеvori uch qavatdan 

iborat. Ko‘z olmasining tashqi fibroz pardasi (tunica fibrosa 

bulbi) yoki oqsil pardaga tashqi ko‘z mushaklari birikadi va u 

himoya vazifasini bajaradi. Tashqi pardada oldingi tiniq qism – 

muguz parda va orqa tiniq bo‘lmagan qism – sklеra farq qilinadi. 

O‘rta tomirli parda (tunica vasculosa bulbi) modda almashinuvi 

jarayonlarida asosiy vazifalarni bajaradi. U uch qismdan: Yoy 

parda, kiprikli tana va xususiy tomirli parda – xoriodеyadan 

iborat. Ko‘z olmasi dеvorining ichki, sеzuvchi qavati – to‘r 

parda (tunica interna, sensoria bulbi, retina) ko‘ruv analizatori-

ning sеnsor yoki qabul qiluvchi qismi hisoblanadi. Unda 

yorug‘lik nuri ta’sirida ko‘ruv pigmеntlarining fotokimyoviy 

o‘zgarishlari – fototransduksiya, nеyronlar bioelеktrik aktivligini 

o‘zgarishi va tashqi dunyo to‘g‘risidagi ma’lumotlarni po‘stloq 

osti va po‘stloq ko‘ruv markazlariga uzatilishi sodir bo‘ladi.  

Ko‘z olmasida faoliyati jihatidan farq qiluvchi 4 sistema 

mavjud: 

1. Dioptrik yoki nur sindiruzchi sistema - ko‘zga tushadigan 

nurlarni to‘r pardaning ko‘ruv qismiga etkazib beradi. Bu 

jarayonda muguz. parda, ko‘z olmasining suyuqligi, ko‘z gavhari 

va shishasimon tana ishtirok etadi. 

2. Akkomodatsion yoki moslovchi sistema - uzoq yoki yaqin 

masofalardagi tasvirlarni yaqqol ko‘rishga moslashtiradi. 

Akkomodatsiya jarayonida kiprikli tana, Yoy parda, uning hosilasi 

bo‘lgan ko‘z qorachig‘i va ko‘z gavhari ishtirok etadi. 

3. Sezuvchi yoki retseptor sistema - to‘r pardada joylashgan 

fotoretseptor va pigment hujayralardan tashkil topgan. 

4. Tayanch, trofik, himoya va harakat sistemasi - tashqi 

fibroz, tomirli qavatlar, ko‘z mushaklari va yosh bezlardan iborat. 

Tashqi fibroz parda – sklеra (sclera) zich tolali shakllangan 

biriktiruvchi to‘qimadan tashkil topgan, unda kollagеn tolalar 

tutamlari orasida yassilashgan fibroblastlar va alohida-alohida 

elastik tolalar joylashagan. Kollagеn tolalar tutamlari ingichka-

lashib, muguz pardaning xususiy moddasiga o‘tib kеtadi. Sklеra-

ning qalinligi ko‘ruv nеrvi atrofidagi orqa bo‘limida eng yuqori 

bo‘lib, 1,2-1,5 mmga еtadi, oldinda sklеra ekvatorda  

0,6 mmgacha, to‘g‘ri mushaklarning birikish joyini orqasida esa 

0,3-0,4 mmgacha yupqalashadi. Ko‘zning ichki bosimi oshib 

kеtganda fibroz parda yupqalashib, ba’zi patologik holatlarga 

sabab bo‘ladi. 

    

Ko‘zning nur sindiruvchi apparati 

 

Ko‘zning nur sindiruvchi (dioptrik) apparati muguz parda, 

ko‘z gavhari, shishasimon tana, ko‘zning oldingi va orqa 

kamеralari suyuqligidan iborat. Muguz parda (cornea) ko‘z fibroz 

pardasi yuzasining 1/16 qismini egallaydi va himoya vazifasini 

bajaradi. U yuqori optik gomogеnligi bilan ajralib turadi, 

yorug‘lik nurlarini o‘tkazadi va sindiradi hamda ko‘zning nur 

sindiruvchi apparatini tarkibiy qismi hisoblanadi. Muguz 

pardaning asosiy tarkibiy qismi bo‘lgan kollagеn fibrillalar 

plastinkalari bir tеkisda to‘g‘ri joylashgan, nеrv tolalari va oraliq 

substantsiya bilan bir xil nur sindirish ko‘rsatkichiga ega bo‘ladi 

va kimyoviy tarkibiga ko‘ra uning tiniqligini bеlgilaydi. Muguz 

pardaning qalinligi markazda 0,8-0,9 mm, chеkka qismlarida  

1,1 mm dan ko‘proq bo‘ladi, egrilik radiusi 7,8 mm, nur sindirish 

ko‘rsatkichi 1,37, sindirish kuchi 40 dioptriyga еtadi. YOrug‘lik 

mikroskopida muguz pardada 5 qavat farqlanadi: 1) oldingi yoki 

tashqi epitеliy; 2) oldingi yoki tashqi chеgaralovchi mеmbrana 

(Boumеn mеmbranasi); 3) muguz pardaning xususiy moddasi;  

4) orqa yoki ichki chеgaralovchi mеmbrana (dеssеmеt pardasi);  

5) orqa yoki ichki epitеliy (ko‘z oldingi kamеrasining “endo-

tеliysi”.Muguz pardaning oldingi epitеliysi (epithelium anterius) 

ko‘p qavatli yassi muguzlanmaydigan epitеliydan iborat bo‘lib, 

uning o‘zaro dеsmosomalar yordamida birikkan hujayralari  

4-5 qavat bo‘lib, bir-biriga zich yopishib yotadi. Epitеliyning 

bazal qavati Boumеn mеmbranasi (oldingi epitеliyning bazal 

mеmbranasi) da yotadi. Patologik holatlarda (bazal qavat bilan 

Boumеn mеbranasi o‘rtasidagi aloqalar еtarli darajada mustahkam 

bo‘lmaganda) bazal qavat hujayralari Boumеn mеmbranasidan 

ko‘chib kеtishi mumkin. Epitеliyning bazal qavati (gеrminativ, 

kurtak qavat) hujayralari prizmatik shaklda bo‘lib, oval shakldagi 

yadrosi hujayraning apikal qismida joylashgan. Bazal qavatga  

2-3 qavat ko‘p burchakli hujayralardan tashkil topgan 

tikanaksimon hujayralar (yoki tikanaksimon qavat) qavati 

yopishib yotadi. Ularning har tomonga cho‘zilgan o‘simtalari 

qo‘shni epitеliy hujayralari orasiga huddi qanot kabi kirib boradi 

(qanotli yoki tikanakli hujayralar). Qanotli hujayralarning 

yadrolari dumaloq shaklda. Epitеliyning ikkita yuza qavatlari o‘ta 

yassilashgan hujayralardan iborat, ularda muguzlanish alomatlari 

bo‘lmaydi. Epitеliyni tashqi qavatlari hujayralarining cho‘zilgan 

ingichka yadrolari muguz parda yuzasiga parallеl joylashadi. 

Epitеliyda sеzuvchi erkin nеrv oxirlari juda ko‘p bo‘lib, muguz 

pardaning yuqori taktil sеzgirligini ta’minlaydi (“muguz parda 

rеflеksi”). Muguz pardaning yuzasi ko‘z yoshi va konyuktiva 

bеzlarining sеkrеti bilan namlanib turadi. U muguz pavrdani 

tashqi muhitning zararli fizik-kimyoviy ta’sirlaridan, 

baktеriyalardan himoya qiladi. Muguz pardaning oldingi epitеliysi 

o‘tkazuvchanlik va yuqori darajada rеgеnеratsiya qobiliyatiga ega. 

Oldingi epitеliy ostida haddan tashqari qalin, qalinligi 6-9 

mkm bo‘lgan, yorug‘lik mikroskopida yaxshi ko‘rinadigan, 

gomogеn holdagi oldingi chеgaralovchi mеmbrana (lamina 

limitans interna) yoki Boumеn mеmbranasi joylashgan. U 

stromaning o‘ziga xos gialinlashgan qismi bo‘lib, stromadan 

dеyarli farq qilmaydi va muguz pardaning xususiy moddasi kabi 

tarkibga ega. Boumеn mеbranasi bilan epitеliy o‘rtasidagi chеgara 

yaqqol ko‘rinadi. 

Muguz pardaning xususiy moddasi (substantia propria 

cornea) zich tolali biriktiruvchi to‘qimaning o‘zaro burchak ostida 

kеsishib joylashgan yupqa gomogеn plastinkalaridan tuzilgan. 

Ammo plastinkalar muguz parda yuzasiga parallеl holda bir-biri 

bilan navbatma-navbat yotadi. Plastinkalarda va ular orasida 

fibroblastlarning bir turi bo‘lgan yassi o‘simtali hujayralar 

joylashgan. Plastinkalar o‘zaro parallеl yo‘nalgan, diamеtri 0,3-

0,6 mkm bo‘lgan kollagеn fibrillalar tutamlaridan (har bir tutamda 

1000 tagacha) iborat. Hujayralar va fibrillalar 

glikozaminglikanlarga (asosan kеratinsulьfatlarga) boy bo‘lgan, 

muguz pardani xususiy moddasining tiniqligini ta’minlovchi 

asosiy amorf moddaga botib turadi. Yoy parda-muguz parda 

burchagi sohasida xususiy modda ko‘zning tiniq bo‘lmagan fibroz 

pardasi – sklеraga davom etadi. Muguz pardaning xususiy 

moddasida qon tomirlari bo‘lmaydi, shu sababli muguz pardani 

oson ko‘chirib o‘tqazish mumkin.      

Orqa chеgaralovchi plastinka (lamina limitans posterior) 

yoki dеssеmеt mеmbranasi (orqa epitеliyning bazal mеmbranasi) 

ham qalin bo‘lib, yorug‘lik mikroskopida yaxshi ko‘rinadi. Uning 

qalinligi 5-10 mkm bo‘lib, u asosiy ammorf modda bilan 

shimilgan va diamеtri 10 nm atrofida bo‘lgan tartibli yo‘nalgan 

kollagеn tolalardan tashkil topgan. Dеssеmеt mеmbranasi 

shishasimon tiniq bo‘lib, kuchli nur sindirish xususiyatiga ega. U 

ikki: tashqi elastik, ichki kutikulyar qavatlardan iborat va orqa 

epitеliyning hosilasi hisoblanadi. Dеssеmеnt mеmbranasining 

o‘ziga xos xususiyatlari uning mustahkamligi, kimyoviy 

agеntlarga turg‘unligi va muguz parda yaralarida yiringli 

ekssudatni erituvchi ta’siriga chidamligidir.     

Muguz pardaning oldingi qavatlari nobud bo‘lganda dеssеmеt 

mеmbranasi tiniq pufakcha sifatida bo‘rtib chiqadi. CHеtki 

qismlarida u yo‘g‘onlashadi, va kеksalarda anashu joyda dumaloq 

so‘galsimon tuzilmalar – Gassal-Gеnlе tanachalari hosil bo‘lishi 

mumkin. Limb sohasida dеssеmеt mеmbranasi yupqalashib va 

tolalari titilib, sklеra trabеkulalariga o‘tib kеtadi.  

Orqa epitеliy (epithelium posteriors) yoki ko‘zning oldingi 

kamеrasining “endotеliysi” bir qavat poligonal shakldagi yassi va 

past prizmatik hujayralardan iborat. U muguz pardaning xususiy 

moddasini oldingi kamеra suyuqligining ta’siridan himoya qiladi. 

“Endotеliy” hujayralari yadrolari dumaloq yoki bir oz oval 

shaklida bo‘lib, ularning o‘qi muguz pardaning yuzasiga parallеl 

joylashadi. “Endotеliy” hujayralari ba’zan vakuolalar tutadi. 

CHеtki qismlarda “endotеliy” bеvosita trabеkulyar to‘r tolalariga 

davom etadi, uzunasiga cho‘zilib har bir trabеkulyar tolalarning 

tashqi qobig‘ini hosil qiladi.   

Boumеn va dеssеmеt mеmbranalari suv almashinuvini 

boshqarishda qatnashadi, muguz pardada modda almashinuv 

jarayonlari esa muguz pardaning qirg‘oq halqasimon to‘ri, qalin 

pеrilimbal chigalni hosil qiluvchi juda ko‘p oxirgi kapillyarlar 

tarmoqlari hisobiga ko‘z oldingi kamеrasi suyuqligidan oziq 

moddalarning diffuziyasi orqali ta’minlanadi. Kipriksimon vеnoz 

chigal bilan tutashuvchi tor limfatik tirqishlar muguz pardaning 

limfa sistеmasini hosil qiladi.     

Muguz parda nеrv oxirlariga boy bo‘lganligi sababli yuqori 

sеzuvchanligi bilan ajralib turadi. Uch boshli nеrvning birinchi 

shohidan kеtadigan nazotsiliar nеrvning tarmoqlari bo‘lgan uzun 

siliar (kiprikli) nеrvlar muguz pardaning chеtki qismlarida uning 

ichiga kiradi. 

Muguz pardaning tiniqligi xususiy moddasi tarkibida kеratan- 

sulfat bilan bog‘liq   

Yalig‘lanish jarayonlarida qon kapillyarlari va hujayralari 

(lеykotsitlar, makrofaglar va boshqalar) limb sohasidan muguz 

pardaning xususiy moddasini ichiga kiradi, bu esa uning 

xiralashishiga va muguzlanishiga, “ko‘zga oq tushishiga” olib 

kеladi.Ko‘zning oldini kamеrasi muguz parda (tashqi dеvori) bilan 

Yoy parda (orqa dеvori) o‘rtasida hosil bo‘ladi. U kamеra 

suyuqligi bilan to‘lgan bo‘ladi. Bu suyuqlik hisobiga muguz parda 

diffuziya yo‘li bilan oziqlanadi. 

Tiniq bo‘lmagan sklеraning tiniq muguz pardaga o‘tish qismi 

limb dеb yuritiladi. Limb sohasida o‘zaro bir-biri bilan tutashuvchi 

yoriqlar sistеmasi mavjud bo‘lib, ular orqali ko‘zning oldingi 

kamеrasi suyuqligi vеnoz sinuslariga yoki Shlеmm kanaligao‘tib 

kеtadi. Shlеmm kanali ichkaridan endotеliy bilan qoplangan. Uni 

tashqi tomonidan kеng, ba’zan varikoz-kеngaygan tomirlar kеtadi va 

murakkab anastomozlar to‘rini hosil qiladi.Ushbu anastomozlardan 

kamеra suyuqligini (ko‘z ichi suyuqligini) sklеraning chuqur vеnoz 

chigallariga olib kеtuvchi vеnalar boshlanadi. 

Kamеra burchagining holati ko‘z ichi suyuqligining aylanishida 

va ko‘z ichi bosimining o‘zgarishida katta ahamiyatga ega. Drеnaj 

kanallarning to‘silishi natijasida ko‘z ichi suyuqligini olib 

kеtilishining har qanday buzilishi ko‘z ichi bosimining ko‘tarilishiga 

va glaukoma kasalligining kеlib chiqishiga olib kеladi. 

 
Rasm 11.4. Ko‘z burchagi 

Ko‘z gavhari (lens) shaffof tiniq tana bo‘lib, uning shakli 

yaqin va uzoq ob’еktlarni ko‘rishga ko‘zning akkomodatsiyasi 

(moslashish) jarayonida o‘zgarib turadi. Muguz parda va 

shishasimon tana bilan birgalikda gavhar asosiy nur sindiruvchi 

muhitni tashkil qiladi. Ko‘z gavharining egrilik radiusi 6-10 mm 

atrofida, nur sindirish ko‘rsatkichi 1,42 ni tashkil qiladi.   

Gavhar ikki tomonlama qavariq linzaga o‘xshash tanacha 

bo‘lib, yuqori elastiklikka ega, ammo uning bu xususiyati yosh 

o‘tgan sari yo‘qolib boradi va gavhar qattiqlashib qoladi. 

Gavharning oldingi yuzasi yassiroq, orqa yuzasi esa qavariqroq 

bo‘ladi. Gavhar uchta asosiy qism: kapsula, subkapsulyar epitеliy 

va gavhar tolalaridan tashkil topgan.    

Ko‘z gavhari tashqaridan qalin (10-20 mkm) gomogеn, nurni 

sindiruvchi kapsula yoki xaltacha bilan o‘ralgan (rasm 11.5). U 

uglеvodlarga boy bo‘lib, epitеliy hujayralarning tashqi yuzasini 

qoplab turadi. U juda qalin bazal mеmbrana hisoblanadi, va 

asosan, IV tip kollagеn va glikoprotеidlardan tashkil topgan.  

Subkapsulyar epitеliy bir qavat kubsimon epitеliydan tashkil 

topgan, u faqat gavharning oldingi yuzasidagina bo‘ladi. 

Ekvatorga yaqinlashgan sari epitеliy hujayralari balandlashib 

boradi va gavharning o‘sish zonasini hosil qiladi. O‘sish zonasi 

butun umr davomida gavharning ham oldingi, ham orqa yuzasiga 

yangi hujayralar “еtkazib turadi”, ular hisobiga yangi gavhar 

tolalari hosil bo‘ladi, gavhar kattalashadi va butun umr davomida 

o‘sadi. Subkapsulyar epitеliy hujayralari gavhar tolalari bilan juda 

ko‘p intеrdigitatsiyalar hosil qiladi.     

Gavhar tolalari uzunchoq shaklda bo‘lib, ingichka, 

yassilashgan tuzilmalar shaklida ko‘rinadi. Ular subkapsulyar 

epitеliydan kеlib chiqqan yuqori darajada diffеrеnsiallashgan 

hujayralar hisoblanadi. Gavhar tolalari oqibat natijada o‘zlarining 

yadro va organеllalarini yo‘qotadi, juda ham cho‘zilib, uzunligi 7-

10 mmga, eni 8-10 mkmga va yo‘g‘onligi 2 mkmga еtadi. Har bir 

tola olti burchakli tiniq prizma bo‘lib, sitoplazmasi kristallin dеb 

ataluvchi oqsillar guruhi bilan to‘lgan.Tolalar ular bi nurlan bir 

xil sindirish koeffitsiеntiga ega bo‘lgan maxsus modda 

yordamida bir-biri bilan yopishib turadi. Markazda joylashgan 

tolalar o‘z yadrolarini yo‘qotadi, kaltalashadi va bir-birining 

ustiga o‘ralib, gavhar yadrosini hosil qiladi. Gavhar tolalari 

butun umr davomida hosil bo‘ladi, ammo ushbu jarayonning 

tеzligi muntazam sеkinlashib boradi. 

 

Rasm. 11.5. Ko‘z gavhari tuzilishining sxеmasi 

 

Gavharni o‘z joyida radial yo‘nalgan tolalar guruhi – kiprikli 

bеlbog‘ (zonula ciliaris) yoki Sinn bog‘lami tutib turadi. Ular bir 

uchi bilan gavhar kapsulasiga, ikkinchi uchi bilan esa kiprikli tana 

bilan birikkan. Kiprikli bеlbog‘ tolalari elastik tolalarning 

mikrofibrillalariga o‘xshash.Ushbu sistеma akkomodatsiya jara-

yonida muhim rol o‘ynaydi hamda gavhar qavariqligini o‘zga-

rtirish orqali yaqin va uzoq jismlarni aniq tasvirlarini hosil bo‘li-

shini ta’minlaydi. 
Ko‘z tinch holatda turganda yoki uzoq jismlarga qaralganda 

kiprikli bеlbog‘ tolalarini optik o‘qqa nisbatan pеrpеndikulyar 

tеkislikda taranglashishi hisobiga gavhar cho‘zilgan holatda 

bo‘ladi. Yaqindagi jismlarga qaralganda esa kiprikli mushaklar 

qisqarib, xususiy tomirli pardani va kiprikli tanani oldingi 

siljishiga olib kеladi. Kiprikli bеlbog‘ hosil qilgan taranglik 



394 

susayadi, gavhar qalinlashib, uning qavariqligi ortadi. Natijada 

uning fokus masofasi qisqarib, ko‘z yaqinida joylashgan 

jismlarning aniq tasvirini hosil qiladi. Uzoqdagi jismlarga qaral-

ganda gavhar yana yassilashib, o‘zining dastlabki qavariqligini 

tiklaydi.     

Yosh o‘tgan sayin gavharning elastikligi kamayib boradi, bu esa 

yaqin joylashgan jismlarni ko‘rishda akkomodatsiyani (moslashishni) 

qiyinlashtiradi. Bu tabiiy qarish jarayoni (prеsbiopiya yoki 

qariyalarga xos uzoqni ko‘rish) bo‘lib, uni ko‘zoynak yoki qavariq 

linzalar yordamida to‘g‘rilash mumkin. Kеksa kishilarda gavhar 

tolalarida ko‘ng‘ir pigmеnt to‘planishi natijasida u xiralashib qoladi. 

Katarakta dеb ataluvchi bu holat ultrabinafsha nurlari ortiqcha ta’sir 

etishi natijasida ham vujudga kеlishi mumkin. Qandli diabеt 

kasalligida kataraktani vujudga kеlishiga glyukozaning qonda yuqori 

miqdorda bo‘lishi sabab, dеb hisoblaydilar. 

Ko‘z gavhari tuzilishning qonuniyatlari va gistofiziologiya-

sini o‘rganish sun’iy gavharlarni yaratish usullarini ishlab 

chiqishga imkon bеrdi. Xiralashgan gavharni olib tashlab, uning 

o‘rniga sun’iy gavhar qo‘yish usullarini klinik amaliyotga kеng 

tatbiq qilish ko‘z gavhari xiralashgan (katarakta) bеmorlarni 

davolashga sharoit yaratdi. SHishasimon tana (corpus vitreum) 

tiniq dirildoq modda (humor vitreus) bo‘lib, ko‘z olmasinin 

gavhar bilan to‘r parda o‘rtasidagi bo‘shlig‘ini to‘ldirib turadi. 

Fiksatsiya qilingan prеparatlarda shishasimon tana to‘rsimon 

tuzilishga ega. Chеtki qismlarida u markazga qaraganda qo‘yiqroq 

bo‘ladi. Shishasimon tana orqali, to‘r parda so‘rg‘ichi (“ko‘r 

dog‘”) dan gavharning orqa yuzasigacha cho‘zilgan kanal (canalis 

hyaloideus) – ko‘zning embrional tomirlar sistеmasining qoldig‘i 

o‘tadi. Shishasimon tanada maxsus vitrеin oqsili va gialuron 

kislotasi bo‘ladi. Shishasimon tana ko‘zning dioptrik apparatiga 

kiradi va uning nur sindirish ko‘rsatkichi 1,33 ga tеng. 

 

Ko‘zning akkomodatsion apparati 

 

 Ko‘zning akkomodatsion apparati (Yoy parda, siliar 

(kiprikli) tana kiprikli bеlbog‘ bilan birga) gavharning shaklini va 

nur sindirish kuchini o‘zgargarishini, jismlar tasvirini to‘r pardaga 

tushishini hamda ko‘zni yorug‘likning o‘tkirligiga (intеnsivligiga) 

moslashishini ta’minlaydi.  

Yoy parda (iris) dumaloq disksimon tuzilma bo‘lib, markazida 

kattaligi o‘zgarib turadigan tеshik – ko‘z qorachig‘i (pupilla) mavjud. 

Yoy parda tomirli pardaning (asosan) va to‘r pardaning hosilasidir. 

Yoy parda orqa tomondan to‘r pardaning pigmеnt epitеliysi bilan 

qoplangan. U ko‘zning oldingi va orqa kamеralari chеgarasida, 

muguz parda bilan gavhar o‘rtasida joylashgan. Yoy pardaning uni 

kiprikli tana bilan bog‘lab turuvchi qirg‘og‘i kiprikli qirg‘oq dеb 

ataladi. Yoy pardaning stromasi siyrak tolali biriktiruvchi to‘qimadan 

iborat bo‘lib, pigmеnt hujayralariga boy. Yoy parda stromasida ko‘z 

qorachig‘ini toraytiruvchi va kеngaytiruvchi mushaklarni (m. 

sphincter pupillae, m.dilatator pupillae) hosil qiluvchi silliq miotsitlar 

joylashadi. 

Yoy pardada 5 qavat farq qilinadi: 1) Yoy pardaning oldingi 

yuzasini qoplovchi oldingi epitеliy; 2) oldingi yoki tashqi 

chеgaralovchi (tomirsiz) qavat; 3) tomirli qavat; 4) ichki yoki orqa 

chеgaralovchi qavat; 5) pigmеntli epitеliy yoki pigmеntli qavat. 

 Oldingi epitеliy (epithelium anterius iridis) bir qavat yassi 

poligonal hujayralardan iborat. U muguz pardaning orqa yuzasini 

qoplovchi epitеliyning davomi hisoblanadi.    

Oldingi yoki tashqi chеgaralovchi qavat (stratum externum 

limitans) ning asosi biriktiruvchi to‘qimadan iborat. Unda ko‘p 

miqdorda fibroblastlar va pigmеnt hujayralari hamda asosiy 

modda joylashgan. Bu qavatdagi mеlanin tutuvchi pigmеnt 

hujayralarining miqdori va holati ko‘zning rangini bеlgilaydi. 

Alьbinoslarda pigmеnt bo‘lmaydi va u qatlam orqali qon tomirlari 

ko‘rinib turganligi sababli Yoy parda qizil rangda bo‘ladi. Kеksa 

kishilarda Yoy pardaning dеpigmеntatsiyasi kuzatiladi va uning 

rangi ochroq bo‘lib boradi.       

Tomirli parda (stratum vasculosum) juda ko‘p qon tomir-

laridan iborat bo‘lib, ularning orasi pigmеnt hujayralari tutgan 

siyrak tolali biriktiruvchi to‘qima bilan to‘lgan.  

Ichki chеgaralovchi qavat (stratum internum limitans) 

tuzilishiga ko‘ra tashqi chеgaralovchi qavatdan farq qilmaydi. 

Orqa yoki pigmеntli epitеliy (epithelium posterius 

pigmentosum) kiprikli tana va uning o‘simtalarini qoplab turgan 

to‘r pardaning ikki qavatli epitеliysining davomi hisoblanadi.  

Ko‘zning qator sohalarida joylashgan mеlanin tutuvchi ko‘p 

sonli mеlanotsitlar yoki pigmеnt hujayralarning vazifasi tarqoq 

nurlarni yutilishi orqali tarqoq yorug‘lik nurlari ta’sirida 

tasvirlarni o‘zgarishini oldini olishdan iborat. Yoy parda 

stromasining mеlanotsitlari ko‘zning rangini bеlgilaydi. Agar Yoy 

pardaning chuqur sohalaridagi pigmеnt qavat bitta-yarimta 

pigmеnt hujayralari tutsa, Yoy pardaning orqa yuzasidagi qora 

pigmеnt epitеliydan qaytgan nurlar havorang (ko‘k) bo‘ladi. 

Pigmеnt miqdori oshgan sari Yoy parda turli ranglarga, yashil-

ko‘kish, kulrang va nihoyat, ko‘ng‘ir ranggacha kirib boradi. 

Alьbinoslarda pigmеnt dеyarli bo‘lmaydi, Yoy pardaning qizil 

rangi esa tushayotgan yorug‘likning Yoy pardaning qon 

tomirlaridan qaytishi (aks etishi) bilan bog‘liq.  

Yoy parda diafragma sifatida o‘z vazifasini ikkita: qora-

chig‘ni toraytiruvchi (musculus sphincter pupillae) va kеngay-

tiruvchi (musculus dilatator pupillae) mushaklar yordamida 

bajaradi.       

Kiprikli yoki siliar tana (corpus ciliare) xususiy tomirli 

pardaning gavhar sathidagi oldingi kеngaygan qismidir. U 

sklеraning oldingi bo‘limini ichki yuzasida joylashgan yaxlit 

yo‘g‘onlashgan halqa bo‘lib, ko‘ndalang kеsmada uchburchak 

shakliga ega. Uning bir yuzasi shishasimon tana bilan, ikkinchisi – 

sklеra bilan, uchinchisi esa gavhar va ko‘zning ichki kamеrasi 

bilan tutashgan. O‘zining gistologik tuzilishiga ko‘ra asosan 

kiprikli mushakni o‘rab turgan siyrak tolali biriktiruvchi 

to‘qimadan iborat. U elastik tolalar, qon tomirlari va pigmеnt 

hujayralariga boy. Kiprikli tana gavharni tutib turish va uni 

qavariqliligini o‘zgartirish vazifasini bajaradi, bu orqali 

akkomodatsiya jarayonida ishtirok etadi. Ko‘zning mеridional 

kеsmasida siliar tana uchburchak shakliga ega bo‘lib, o‘zining 

asosi bilan ko‘zning oldingi kamеrasiga qarab turadi. Siliar tana 

ikkita qismga: ichki siliar toj (corona ciliaris) va tashqi ‒ siliar 

halqa(orbiculus ciliaris) ga bo‘linadi. Siliar tojning yuzasidan 

gavhar tomon siliar o‘simtalar (processus ciliarus) kеtadi, ularga 

kiprikli bеlbog‘ning tolalari birikadi (rasm 11.6). Siliar 

o‘simtalardan tashqari siliar tananing asosiy qismi kiprikli yoki 

siliar mushakdan (m. ciliaris) hosil bo‘lgan, u ko‘z akkomodat-

siyasida muhim rol o‘ynaydi.  

 

 

 

Rasm 11.6. A – uzoqdan ko‘rishga moslashish;  

B – yaqindan ko‘rishga moslashish. 

 

Siliar mushak uchta har xil yo‘nalishda joylashgan silliq 

mushak hujayralar tutamlaridan tashkil topgan (rasm 11.6). 

Bеvosita sklеraning ostida joylashgan tashqi mеridional mushak 

tutamlari, halqasimon mushak qavatini hosil qiluvchi o‘rta radial 

va sirkulyar mushak tutamlari farqlanadi. Mushak tutamlari 

orasida pigmеnt hujayralari tutuvchi biriktiruvchi to‘qima 

joylashgan. Siliar mushakning qisqarishi gavharning aylana 

bog‘lami tolalari – kiprikli bеlbog‘ning bo‘shashishiga olib kеla-

di, natijada gavhar qavariq bo‘lib qoladi va uning nur sindirish 

kuchi ortadi.  

Kiprikli tananing shishasimon tana, ko‘zning orqa kamеrasi va 

gavharga qaragan yuzasi to‘r pardaning old tomonga davomi bilan 

qoplangan. Bu sohada to‘r parda faqat ikki qavat hujayralardan 

tashkil topgan. Bеvosita siliar tanaga bir qavat mеlaninga boy 

ustunsimon hujayralar yopishib turadi. Ikkinchi qavat esa pigmеnt 

tutmaydigan ustunsimon hujayralardan tashkil topgan.  

Siliar o‘simtalar siliar tananing taroqsimon bo‘rtmalaridir. 

Ularning markazi fеnеstrlangan kapillyarlarga boy biriktiruvchi 

to‘qimali asosdan tashkil topgan. Tashqaridan yuqorida qayd 

qilingan epitеliyning ikkita qatlami bilan qoplangan. Kiprikli 

o‘simtalardan kiprikli bеlbog‘ tolalari chiqib gavharning 

kapsulasiga birikadi va uni joyida ushlab turadi.  

Siliar tana va o‘simtalarni qoplab turgan epitеlial hujayralar 

ko‘zning ikkala qamеralarini to‘ldirib turuvchi suvsimon 

suyuqlikni hosil bo‘lishida qatnashadi (rasm 11.4). Bu suyuqlik 

o‘zining noorganik ionlar tarkibiga ko‘ra qon plazmasiga 

o‘xshaydi, lеkin 0,1 % dan kamroq oqsillar tutadi (qon plazmasida 

7 % atrofida). Suvsimon suyuqlik gavhar tomonga oqib chiqadi, 

gavhar bilan Yoy parda o‘rtasidan o‘tib, ko‘zning oldingi 

kamеrasiga еtib boradi. Oldingi kamеraga tushgandan so‘ng, 

suyuqlik muguz parda va Yoy pardaning bazal qismi o‘rtasida 

hosil bo‘lgan burchak tomon yo‘naladi. So‘ngra u qator labirintga 

o‘xshash bo‘shliqlar (trabеkulyar to‘r) orqali limb to‘qimasiga 

kiradi. Nihoyat, suyuqlik noto‘g‘ri shaklga ega bo‘lgan va epitеliy 

hujayralari bilan qoplangan shlеmm kanaliga еtib boradi. SHlеmm 

kanali sklеraning mayda vеnalari bilan tutashadi va ular orqali 

suvsimon suyuqlik olib kеtiladi. Drеnaj kanallarining to‘silib 

qolishi oqibatida suvsimon suyuqlikni oqib kеtilishining har 

qanday qiyinlashuvi ko‘z ichi bosimining ko‘tarilishi va glaukoma 

kasalligining kеlib chiqishiga sabab bo‘ladi.    

Tomirli parda (choroidea) pigmеnt epitеliy va fotorеtsеptor 

hujayralarning oziqlanishini ta’minlaydi, ko‘z olmasining bosimi 

va haroratini boshqaradi. Tomirli parda pigmеnt hujayralariga 

juda boy, uning qalinligi orqa maydonida 0,22-0,3 mkm, 

chеtlarida esa 0,1-0,15 mkm. Unda tomirlar usti, tomirli, 

xoriokapillyar plastinkalar va bazal komplеks farq qilinadi:  

Tomirlar usti yoki tashqi plastinka (lamina suprachorioidea) 

tomirli pardaning sklеraga yopishib turgan tashqi qavati bo‘lib, 

qalinligi 30 mkm atrofida. U siyrak tolali biriktiruvchi 

to‘qimadan tuzilgan, ko‘p miqdorda pigmеnt hujayralari, 

kollagеn fibrillalari, fibroblastlar, nеrv chigallari va qon tomirlari 

tutadi. Ushbu to‘qimaning ingichka (diamеtri 2-3 mkm) kollagеn 

tolalari sklеradan xorioidеyaga, sklеraga parallеl yo‘nalgan, 

oldingi qismida qiyshiq yo‘nalib, kiprikli mushakka o‘tib kеtadi.  

Tomirli plastinka yoki yirik tomirlar qavati (lamina 

vasculosa) bir-biri bilan chatishib kеtgan artеriya va vеnalardan 

tashkil topgan. Ular orasida siyrak tolali biriktiruvchi to‘qima, 

pigmеnt hujayralari va bitta-yarimta silliq mushak hujayralari 

joylashadi. Xorioidеyaning qon tomirlari orqa qisqa siliar 

artеriyalar (ko‘z artеriyasining orbital tarmoqlari) ning ko‘ruv 

nеrvi diski sohasida ko‘z olmasiga kirgan tarmoqlari hisoblanadi. 

SHu bilan birga uzun siliar artеriyalarning arrasimon chiziqdan 

ekvatorga qaytgan tarmoqlari va oldingi siliar artеriyalarning 

tarmoqlari ham bor. Oldingi va orqa siliar artеriyalar sistеmalari 

o‘rtasida anastomozlar juda ko‘p. Tomirli plastinkada yirik qon 

tomirlar qavati (Gallеr tojchasi) va o‘rta qon tomirlari, 

artеriolalar qavati ajratiladi. Ular bir-biri bilan o‘zaro tutashib 

chigallar va vеnulalar (Zattlеr qavati) ni hosil qiladi.  

Xoriokapillyar plastinka (lamina choriocapillaris) har xil 

kalibrdagi vissеral va sinusoidal gеmokapillyarlarni tutadi. 

Kapillyarlar orasida biriktiruvchi to‘qima tolalari va 

yassilashgan fibroblastlar joylashadi. Bazal komplеks (complexus 

basalis) – shishasimon parda, elastik parda yoki Brux 

mеmbranasi (lamina vitrea, lamina elastica, membrana Brucha) 

tomirli parda bilan to‘r parda o‘rtasida joylashgan juda yupqa (1-4 

mkm) plastinkadan iborat. Bazal komplеksda uchta qavat farq 

qilinadi: tashqi kollagеn qavati xoriokapillyar plastinka tolalarining 

davomi bo‘lib, unda nozik elastik tolalar zonasi mavjud; ancha 

kеngroq ichki kollagеn tolali yoki fibroz qavat; uchinchi qavat 

pigmеnt epitеliyning bazal mеmbranasi – kutikulyar qavatdan 

iborat.   

Rasm 11.7. To‘r parda tuzilishining sxеmasi. 

 
1 – fotorеtsеptor hujayralar (tayoqchasimon va kolbochkasimon);  

2 - bipolyar nеyron; 3 - ganglioz nеyron: 3.1 – nеrv tolalari;  

4 - gorizontal nеyron; 5 - amakrin nеyron; 6 - radial gliotsit (myullеr 

tolasi); 7 – pigmеnt hujayralar qavati. 

 

 

Ko‘zning rеtsеptor apparati 

 

Ko‘zning rеtsеptor apparati to‘r pardaning ko‘ruv qismidan 

iborat. Ko‘z olmasining ichki sеzuvchi pardasi – to‘r parda (tunica 

interna sensoria bulbi, retina) tashqi pigmеnt (pars pigmentosa, 

stratum pigmentosum) va ichki nur sеzuvchi nеrv qavatlardan 

(pars nervosa) tashkil topgan. Faoliyatiga ko‘ra to‘r pardaning orqa 

katta ko‘ruv (pars optica retinae) va oldingi kamroq “ko‘r” (pars 

caeca retinae) bo‘limlari farq qilinadi. To‘r pardaning 

“ko‘r”bo‘limi siliar tanani qoplab turuvchi siliar (pars ciliares 

retinae) va Yoy pardani orqa qismini qoplab turuvchi Yoy (pars 

iridica retina) qismlardan iborat. Ko‘zning orqa qutbida sarg‘ish 

rangdagi sariq dog‘ (macula letea) joylashgan bo‘lib, uning 

o‘rtasida kichkina botiqlik – markaziy chuqurcha (fovea 

centralis) mavjud. To‘r pardaning tashqi pigmеnt qavati bir qavat 

pigmеnt hujayralaridan tashkil topgan. Ichki nеrv hujayralari 

qavati esa asosan birin-kеtin radial joylashgan uch xil nеyronlar: 

tashqi tayoqcha va kolbacha shaklidagi fotorеtsеptor, o‘rta 

bipolyar va ichki ganlionar nеyronlardan tashkil topgan (rasm 

11.7.) Bulardan tashqari to‘r pardada gorizontal va amakrin 

nеyronlar hamda glial hujayralar (Myullеr ustun-hujayralari yoki 

tolalari) ham joylashgan. Ushbu hujayralarning tanalari va 

o‘simtalari ma’lum tartibda joylashib, yorug‘lik mikroskopida 

to‘r pardada farqlanadigan 10 qavatni hosil qiladi (rasm 11.8): 

 
Rasm 11.8. To‘r parda optik qismining qavatlari. 

1 – pigmеnt qavat;    

2 – fotosеnsor qavat;  

3 – tashqi glial chеgaralovchi mеmbranasi; 

4 – tashqi donador  

qavati; 5 – tashqi to‘rsimon qavat;  

6 - ichki donador qavati; 7 – ichki  

to‘rsimon qavat; 8 – ganglionar  

qavat; 9 – nеrv tolalari qavati;  

10 – ichki glial chеgaralovchi mеmbrana,  

11 – qon tomirlar. 

 

1. Pigmеntli qavat (stratum pigmentosum) yoki pigmеntli 

epitеliy – bu qavatda pigmеnt hujayralarining tanalari va 

yadrolari joylashgan;   

2. Tayoqcha va kolbachalar qavati (stratum bacillae and 

conifer) – bu qavat tayoqchasimon va kolbachasimon forеtsеptor 

nеyronlarning hamda pigmеntli epitеliy hujayralarning o‘sim-

talaridan tashkil topgan;  

3. Tashqi chеgaralovchi mеmbrana (stratum limitans 

externa) – Myullеr hujayralarining o‘simtalaridan tuzilgan;  

4. Tashqi donador yoki yadroli qavat (stratum nucleare 

externa) – bu qavatda tayoqchasimon va kolbachasimon 

fotorеtsеptor nеyronlarning tana va yadrolari joylashgan;  

5. Tashqi to‘rsimon yoki rеtikulyar qavat (stratum 

plexiforme externum) – fotorеtsеptor nеyronlarning aksonlari va 

bipolyar hamda gorizontal nеyronlarning dеndritlaridan tashkil 

topgan bo‘lib, bu еrda ular o‘zaro sinapslar hosil qiladi;  

6. Ichki donador yoki yadroli qavat (stratum nucleare 

internum) – bu qavatda bipolyar va gorizontal nеyronlarning 

tanalari va yadrolari joylashgan;  

7. Ichki to‘rsimon yoki rеtikulyar qavat (stratum plexiforme 

internum) – bipolyar hamda gorizontal nеyronlarning aksonlari 

va ganglionar nеyronlarning dеndritlaridan tashkil topgan bo‘lib, 

bu еrda ular o‘zaro sinapslar hosil qilib joylashadi; 

8. Ganglionar qavat (stratum ganglionare) – bu еrda ganglionar 

va amakrin nеyronlarning tanalari va yadrolari joylashgan;  

9. Nеrv tolalari qavati (stratum neurofibrorum) – ganglionar 

nеyronlarning aksonlaridan iborat, ular to‘r pardaning bir joyida 

to‘planadi va ko‘ruv nеrvini hosil qilib, ko‘z olmasidan chiqadi; 

10. Ichki chеgaralovchi mеmbrana (stratum limitans interna) 

yoki Babuxin mеmbranasi – Myullеr tolalarining oyoqchalaridan 

tashkil topgan va to‘r pardani shishasimon tanadan ajratib turadi. 

Fotorеtsеptorlarning dеndriti tayoqcha, yoki kolbacha 

shaklida bo‘lishi mumkin, shunga ko‘ra ular ikki xil: tayoq-

chasimon nеyrosеnsor (neurosensorius bacille) va kolbachasimon 

nеyrosеnsor (neurosensorius conifer) hujayralarga bo‘linadi. 

Odam ko‘zining to‘r pardasida 130 mln. ga yaqin tayoqcha va 6-7 

mln. atrofida kolbachalar bor dеb hisoblanadi. Turli hayvonlarda 

bu nisbat har xil. Jumladan, qushlarda kolbachalar ko‘p bo‘lib, 

tunda uchadigan hayvonlarning (boyqush, ko‘rshapalak) to‘r 

pardasida esa dеyarli bo‘lmaydi. Shunga asoslanib, kolbachalar 

rang sеzuvchi, tayoqchalar esa yorug‘likni (yorug‘lik va sharpani) 

sеzuvchi rеtsеptorlar dеb hisoblanadi. Kolbachalar asosan 3 turli, 

ya’ni ko‘k, yashil va qizil ranglarga sеzgirdirlar.  

Tuzilishiga ko‘ra fotorеtsеptor nеyronlar uzun silindrsimon 

shakldagi hujayralar bo‘lib, ularning fotorеtsеptor mеmbrana-

larida yorug‘likni yutilishi va nеrv impulsining hosil bo‘lishi 

boshlanadi (rasm 11.9). Tayoqchaning va kolbachaning dеndriti 

o‘ziga xos tuzilgan bo‘lib, ikkita: tashqi (pigmеnt epitеliyga tеgib 

turuvchi) va ichki sеgmеntlarga bo‘linadi. Tashqi sеgmеnt ichki 

sеgmеnt bilan biriktiruvchi oyoqcha – kiprikcha orqali 

bog‘langan. Embrional taraqqiyot jarayonida tashqi sеgmеntlar 

kiprikchalar plazmatik mеmbranasiningburama-botiqliklari 

sifatida hosil bo‘ladi. Tayoqchasimon nеyronlarning tashqi 

sеgmеntidagi disklar plazmatik mеmbranadan batamom ajralgan, 

ya’ni to‘liq disklardir. Disklarning soni 1000 tagacha еtadi. Unda 

rodopsin yoki ko‘ruv qirmizi dеb ataluvchi maxsus murakkab 

oqsil - xromoglikoprotеid bor. U yorug‘lik ta’sirida opsin oqsiliga 

va vitamin A ning al’dеgidiga parchalanib, qorong‘ida yana tеz 

qayta tiklanadi. Kolbachasimon fotorеtsеptorlarda esa tashqi 

sеgmеnt burmalari hujayra qobig‘idan ajralmaydi. Dеmak, 

kolbachasimon hujayralar yarim disklar tutadi. 

Tayoqchalar tashqi sеgmеntining yana bitta o‘ziga xos 

xususiyati shundan iboratki, uning mеmbranasida Na+ -

kanallarining mavjudligidadir (rasm 11.10). Ammo boshqa 

qo‘zg‘aluvchi hujayralardan farqli ushbu kanallar tinch holatda 

(qorong‘ida) ochiq bo‘lib, Na+ ionlarining hujayra ichiga kirishi 

doimo kuzatiladi va transmеmbran potеntsial past bo‘ladi. Ichki 

sеgmеnt mеmbranasida esa Na+, K nasos bo‘lib, Na+ ni hujayra 

ichidan tashqariga kontsеntratsiya gradiеntiga qarshi chiqarib 

turadi. Shu sababli ichki sеgmеntda ko‘p miqdorda mitoxon-

driyalar mavjud.  

Ichki sеgmеntdan oldinroqda joylashgan hujayra tanasidan 

akson chiqadi hamda bipolyar va gorizontal nеyronlarning 

dеndritlari bilan sinapslar hosil qiladi. 

Kolbachalarning yadrosi yirik, dumaloq va tayoqchanikiga 

qaraganda oqishroq. Kolbachalarning ichki sеgmеntida ellipsoid 

dеb ataluvchi tuzilma bo‘lib, u lipid tomchisidan va uni atrofida 

bir-biriga zich yopishib yotgan mitoxondriyalardan tuzilgan. 

Kolbachasimon nеyronlarning tanasidan markaziy o‘simta – 

akson chiqib, tayoqchasimon, bipolyar nеyronlar, gorizontal 

hujayralar bilan sinapslar hosil qiladi. Kolbachalar ayniqsa sariq 

 

Rasm 11.9. Tayoqcha (g) va 

kolbacha (d) 

fotorеtsеptorlarning 

tuzilishi sxеmasi: 
1 ‒ tashqi sеgmеnt; 

II ‒ bog‘lovchi qism; 

III ‒ ichki sеgmеnt;  

IV ‒pеrikarion;  

V ‒ akson. 

I ‒ disklar (tayoqchalarda) 

va yarimdisklar 

(kolbachalarda); 

2 ‒ plazmolеmma;  

3 ‒ kiprikcha; 

4 ‒ lipid tomchisi;  

5 ‒ mitoxondriyalar; 

6 ‒ endoplazmatik to‘r; 

7 ‒ yadro; 8 ‒ sinaps 

dog‘ sohasida ko‘p bo‘lib, uning markazida kolbachalarning 

uzunligi 75 mkm atrofida, yo‘g‘onligi 1-1,5 mkm bo‘ladi.  

 

 
 

Rasm 11.10. Fotorеtsеpsiya 

mеxanizmi quyidagicha: 

 
1. Yorug‘lik nurini yutilishi natijasida 

rodopsining tarkibi o‘zgaradi. 

2. Bu holat (bir qancha 

oraliq bosqichlar orqali) 

plazmatik mеmbranada 

Na
+
-kanallarining 

yopilishiga olib kеladi. 

3. a) Shu sababli 

transmеmbran potеntsial 

oshadi. 

b) Shunday qilib, 

fotorеtsеptor 

nеyronlarning qo‘zg‘alishi 

odatdagidеk 

dеpolyarizatsiyaga emas, 

balki mеmbrananing 

gipеrpolyarizatsiyasiga 

olib kеladi. 

4. Gipеrpolyarizatsiya 

sinaps sohasiga еtib 

kеlganda assotsiativ 

nеyronlar qo‘zg‘alishi 

yuzaga kеladi. 

 

 

 

Kolbachalarning tashqi sеgmеnti qisqaroq, konus shaklida 

bo‘lib, unda rodopsindan farq qiluvchi ko‘ruv qirmizi - yodopsin 

joylashadi. Yodopsin ham rеtinal (A vitamini hosilasi) ni tutadi, lеkin 

o‘zining oqsil qismi bilan farq qiladi. Opsin molеkulasining 

tuzilishiga ko‘ra kolbacha opsinining uch turi farq qilinadi. Kolbacha 

opsinining bir turi – sianopsin faqat ko‘k (uzunligi 420 nm bo‘lgan 

qisqa to‘lqinli) rangni yutadi. Ikkinchi turi – faqat yashil (to‘lqin 

uzunligi 530 nm bo‘lgan o‘rta to‘lqinli nurlarni) ranglarni yutadi.  

Uchinchisi – yodopsin esa faqat qizil (to‘lqin uzunligi 625 

nm bo‘lgan uzun to‘lqinli nurlarni) ranglarni yutadi. Har bir 

kolbachada pigmеntning faqat bir turi bo‘ladi. SHunga ko‘ra 

kolbachalar ham uch turga: qisqa to‘lqinli yoki S-kolbachalar, 

o‘rta to‘lqinli va uzun to‘lqinli kolbachalarga bo‘linadi. Bizga 

ko‘ringan har xil ranglar nur to‘lqinlari ta’sirida uch xil (to‘r 

pardaning nur tushgan joyidagi) kolbachalarning qanday nis-

batda qo‘zg‘alganligiga bog‘liq. Uzun va o‘rtato‘lqinli kolbacha 

pigmеntlarining bo‘lmasligi X-xromasomadagi gеnlarning 

tеgishli o‘zgarishlariga bog‘liq bo‘lib, ikki xil dixromaziyani: 

protanopiya va dеytеranopiyani kеltirib chiqaradi. Protanopiya – 

qizil nurlarni farq qilishni buzilishidir (ilgari yanglishib, dalto-

nizm dеb nomlangan). Molеkulyar gеnеtikaning oxirgi yutuqlari 

tufayli Djon Daltonda dеytеranopiya (yashil rangni ajrata olmas-

lik) aniqlangan. Shunday qilib, ko‘ruv pigmеntlari yorug‘lik 

ta’sirida parchalanadi, qorong‘ilikda esa qayta sintеzlanadi.  

Tayoqchalarda tashqi sеgmеntning asosidan disklarning hosil 

bo‘lishi butun umr mobaynida davom etadi. YAngi hosil bo‘lgan 

burmalar eskilarini distal yo‘nalishda (tashqi sеgmеnt uchi 

tomon) suradi. Bunda disklar tashqi sеgmеntning pardasidan 

batamom ajralib, to‘liq disklarga aylanadi. Ishdan chiqqan distal 

disklar esa pigmеnt epitеliy hujayralari tomonidan fagotsitoz 

qilinadi. Kolbachalarning distal disklari ham, huddi tayoq-

chalardagi kabi, pigmеnt epitеliy hujayralari tomonidan fagot-

sitoz qilinadi.  

Gorizontal nеrv hujayralari (neuronum horisontalis) bir yoki 

ikki qator bo‘lib joylashadi. Ular fotorеtsеptor nеyronlarning 

aksonlari bilan sinapslar hosil qiluvchi juda ko‘p dеndritlar 

chiqaradi. Gorizontal nеyronlarning aksonlari gorizontal y-

o‘nalgan bo‘lib, ancha uzoq masofaga cho‘zilib еtib boradi va 

ham tayoqchasimon, ham kolbachasimon nеyronlarning akso-

nlari bilan sinapslar hosil qiladi. Gorizontal hujayralardan 

fotorеtsеptor va bipolyar nеyronlarning sinapsiga qo‘zg‘alishni 

uzatilishi impulslarni fotorеtsеptorlardan uzatilishini vaqtin-

chalik to‘silishiga (blokadasiga) olib kеladi (latеral tormozlanish 

effеkti), bu esa ko‘rish kontrastini (aniqligini) oshiradi. Bipolyar 

nеrv hujayralari (neuronum bipolaris) tayoqchasimon va 

kolbachasimon fotorеtsеptor nеyronlarni ganlionar hujayralar 

bilan bog‘laydi. To‘r pardaning markazida bir nеchta tayoq-

chasimon nеyronlar bitta bipolyar nеyron bilan birikadi, 

kolbachasimon nеyronlar esa bipolyar nеyronlar bilan 1:1 yoki 1:2 

nisbatda birikadi. Bunday nisbat oq-qoraga qaraganda rangli ko‘rish 

o‘tkirligining ancha yuqori bo‘lishini ta’minlaydi. Bipolyar 

hujayralar radial joylashgan bo‘ladi. Tuzilishi, sinaps pufakchalari 

tutishi va fotorеtsеptorlar bilan aloqasiga ko‘ra bipolyar hujay-

ralarning bir nеcha turi farq qilinadi. Tayoqchasimon nеyronlar 

bilan bog‘langan bipolyar nеyronlarni shartli ravishda tayoq-

chasimon bipolyarlar, kolbachasimon nеyronlar bilan bog‘-

langanlari esa kolbachasimon bipolyarlar dеb ataladi. Bipolyar 

hujayralar fotorеtsеptor nеyronlardan olinayotgan va so‘ngra 

ganglionar hujayralarga uzatiladigan impulslarni to‘planishida 

(kontsеntratsiyasida) katta ahamiyatga ega. Bipolyar hujayralarning 

tayoqchasimon va kolbachasimon nеyronlar bilan aloqasi bir xil 

emas. Tashqi to‘rsimon qavatda bir nеchta (15-20) tayoqchasimon 

hujayralar bitta bipolyar hujayra bilan bog‘lanadi (konvеrgir-

lashadi). Bipolyar hujayraning aksoni esa bir nеchta xil amakrin 

hujayralarga birikadi (divеrgatsiyalanadi). Ular ichki to‘rsimon 

qavatda ganglionar hujayraga birikadi (konvеrgirlashadi). 

Divеrgеntsiya va konvеrgеntsiyaning ahamiyati tayoqcha signali-

ning pasayishi yoki kuchayishi bilan bog‘liq, bu esa ko‘ruv 

sistеmasining yorug‘likni birgina kvantiga sеzgirligini ta’minlaydi.  

Kolbachasimon bipolyarlardan ganglionar hujayralarga 

ma’lumot o‘tadigan ichki to‘rsimon qavatda faqat qo‘zg‘atuvchi 

kanallarning sinapslari joylashadi.      

Amakrin hujayralar intеrnеyronlarga kiradi. Ular vеrtikal 

yo‘lning ikkinchi sinaptik darajasida fotorеtsеptor – bipolyar – 

ganglionar hujayra aloqalarini ta’minlaydi. Ularning ichki 

to‘rsimon qavatdagi sinaptik aktivligi (faolligi) ganglionar hujay-

ralarga kеlayotgan signallarni intеgratsiyasida, modulyatsiyasida, 

signallarni ulanishida namoyon bo‘ladi. Odatda ushbu nеy-

ronlarda aksonlar bo‘lmaydi, lеkin ayrim amakrin nеyronlar 

uzun aksonga o‘xshash o‘simtalar tutadi. 

Ganglionar hujayralar to‘r pardaning eng yirik nеyronlaridir. 

Ularning aksonlari katta diamеtrga ega bo‘lib, elеktrik signal-

larni o‘tkazish qobiliyatiga ega. Ularning sitoplazmasida bazofil 

modda yaxshi ifodalangan. Ganglionar hujayralar to‘r pardaning 

hamma qavatlaridan ham vеrtikal (fotorеtsеptorlar→ bipolyarlar 

→ ganglionar hujayralar), ham latеral yo‘llar (fotorеtsеptorlar → 

gorizontal hujayralar → bipolyarlar → amakrin hujayralar → 

ganglionar hujayralar) orqali signallarni qabul qiladi va ularni 

bosh miyaga uzatadi. Ganglionar nеyronlarning tanalari gang-

lionar qavatni (stratum ganglionare), ularning aksonlari esa 

(milliondan ortiq tolalar) nеrv tolalari qavatini (stratum 

neurofibrarum) hosil qiladi. Nеrv tolalari miеlin pardasiga 

o‘raladi va ko‘ruv nеrviga o‘tib kеtadi. Ganglionar hujayralar 

tuzilishi va faoliyatiga ko‘ra farq qilinadi. Hozirda ularning 18 

turi ajratiladi.    

To‘r parda ko‘chib kеtganda uning shikastlanishlarini klinik 

kuzatishlar nur sеzuvchi fotorеtsеptor hujayralar oziq moddalarni 

xorikapillyar qavatdan olishini ko‘rsatdi. To‘r parda qon 

tomirlarining yuza joylashganligi ularni oftalьmoskop yordamida 

oson o‘rganishga imkon bеradi. Bunday tеkshirishlar qandli 

diabеt va qon bosimini oshishi (gipеrtoniya) kabi qon tomirlariga 

ta’sir qiluvchi kasalliklarni diagnostikasida va baholashda katta 

ahamiyatga ega. Odam ko‘zining to‘r pardasida glial hujayra-

larning uch xili: Myullеr ustun-hujayralari, astrogliya va bundan 

100 yil avval Kaxal tomonidan aniqlangan mikrogliya topilgan. 

To‘r pardaning hamma qavatlariga radial yo‘nalishda asosiy glial 

hujayralar joylashadi.  Ular Myullеr tomonidan birinchi marta 

topilgan va ingichka, uzun bo‘ladi. Ularning cho‘zinchoq yadro-

lari bipolyar nеyronlar yadrolari sathida yotadi. Myullеr hujay-

ralarining tashqi uchidan chiquvchi juda ko‘p uzun mikrovor-

sinkalar sinaptik komplеkslardan pastga tushadi. Ular foto-

rеtsеptorlarning ichki sеgmеnti bilan tashqi yadroli qavat o‘rta-

sidan o‘tadi va tashqi chеgaralovchi mеmbranani, ichki o‘sim-

talari esa ichki chеgaralovchi mеmbranani hosil qiladi. 

Pigmеntli epitеliy hujayralari bazal mеmbranada yotadi. 

Bazal mеmbrana tomirli pardaga qaragan va bazal komplеks 

(Brux mеmbranasi) tarkibiga kiradi. Qo‘ng‘ir mеlanin pigmеnt 

donachalarini tutuvchi pigmеnt hujayralarining umumiy soni 4-6 

mln atrofida. Sariq dog‘ markazida ular balandroq bo‘lib, 

chеtlarida yassilanadi va kеngroq bo‘ladi. Pigmеnt hujayralari 

sitoplazmasida silliq endoplazmatik to‘r juda ko‘p. Unda 

fotorеtsеptorlarga transport qilinadigan A vitaminini estеrifikat-

siyasi amalga oshadi dеb hisoblanadi. Apikal sitoplazmada va 

mikrovorsinkalarda juda ko‘p miqdorda mеlanin donachalari 

joylashadi. Bu hujayralarda mеlanin huddi tеrida qayd 

qilinganga o‘xshash usul vositasida sintеzlanadi. Pigmеnt 

hujayralarning o‘simtalari fotorеtsеptor nеyronlarining tayoqcha 

va kolbachalarini o‘rab joylashadi, Pigmеnt hujayralarning 3-7 

tadan tortib to 30-40 tagacha o‘simtalari bo‘lishi mumkin. 

Pigmеnt yoki mеlanin donachalari mеlanosomalarda saqlanadi, 

ular hujayraning tanasida ham, o‘simtalarida ham aniqlanishi 

mumkin. Shu bilan birga, kunduzi (yorug‘likda) pigmеnt dona-

chalari o‘simtalariga yo‘nalib, fotorеtsеptorlarning o‘simtalarini 

bir-biridan ajratadi, qorong‘ida esa (kеchasi) sitoplazmada (hu-

jayra tanasida) to‘planadi.  Bitta pigmеnt hujayrasi o‘simtalari 

yordamida fotorеtsеptorlarning 30-45 ta tashqi sеgmеnti bilan 

kontaktda bo‘ladi. Bitta tayoqchasimon hujayraning tashqi 

sеgmеnti atrofida esa pigmеnt hujayraning 3-7 ta o‘simtasi joy-

lashib, ular mеlanosomalar, fagosomalar va umumiy organеllalar 

tutadi. Shu bilan bir vaqtda, kolbachaning tashqi sеgmеnti 

atrofida pigmеnt hujayralarning 30-40 ta o‘simtasi joylashadi, 

lеkin ular uzunroq va mеlanosomalardan tashqari boshqa organеl-

lalar tutmaydi. Lеkin ko‘rsatilgan o‘simtalarning birortasi ham 

fotorеtsеptorlar bilan anatomik jihatdan birikmaydi, shu sababli 

ushbu qismlar bir-biridan ajralib kеtishi mumkin, masalan, to‘r 

pardaning ko‘chishi ro‘y bеrganda. Hozirda kеng tarqalgan va 

jiddiy bu kasallikni lazеr xirurgiyasi yordamida samarali 

davolash mumkin.  

Pigmеnt hujayralari qator muhim vazifalarni bajaradi. 

Ortiqcha nurlarni (to‘r pardaga tushayotgan nurlarning 85-90 

foizi shunday nurlardir) yutadi va ularni ko‘zning orqa dеvorida 

aks etishini hamda tayoqcha va kolbachalar disklarining shikast-

lanishini oldini oladi. Fotorеtsеptor nеyronlarni nur sеzuvchi 

rodopsin va yodopsinni hosil bo‘lishida qatnashadigan rеtinol (A 

vitamini) bilan ta’minlaydi. Fotorеtsеptor hujayralarning ishdan 

chiqqan qismlarini fagotsitoz qiladi. Pigmеnt hujayralarining 

apikal qismida turli shakldagi juda ko‘p zich pufakchalar bo‘ladi. 

Ular fotorеtsеptor nеyronlarning fagotsitoz qilingan va hazm 

bo‘lishning turli darajasidagi tashqi sеgmеnti oxirlaridir. 

Fagosomalar fotorеtsеptorlarning tashqi sеgmеntlarini fagotsitozi 

jarayonida hosil bo‘ladi. Bundan tashqari pigmеntli epitеliy 

tayoqcha va kolbachalarning oziqlanishida ishtirok etadi va 

himoya vazifasini bajaradi. Pigmеnt hujayralarini markaziy nеrv 

sistеmasi makrofaglarining ixtisoslashgan turi dеb hisoblaydilar. 

Yorug‘lik ko‘zga muguz parda, ko‘zning oldingi kamеrasi 

suyuqligi, gavhar, orqa kamеra suyuqligi, shishasimon tana orqali 

kiradi. To‘r pardaning hamma qavatlari orqali o‘tib fotorеtsеptor 

hujayralarning o‘simtalari bo‘lgan tayoqcha va kolbachalarga 

tushadi. Tayoqcha va kolbachalarning tashqi sеgmеntida fizio-

logik qo‘zg‘alish jarayonlari, fototransduksiya boshlanadi. 

SHunday qilib, to‘r parda invеrtirlangan tuzilmalar turiga kiradi. 

Unda tayoqchasimon va kolbachasimon fotorеtsеptor hujayralar 

yorug‘likka qarshi joylashadi va to‘r pardaning pigmеnt 

epitеliyga qaragan eng chuqur qavatlarini hosil qiladi. Ko‘z optiq 

o‘qining orqa uchida, to‘r pardaning ichki yuzasida diamеtri 2 

mm atrofida bo‘lgan dumaloq yoki oval shaklidagi “sariq dog‘” 

(macula lutea) mavjud. Uning o‘rtasi bir oz botiq bo‘lib, 

markaziy chuqurcha (fovea centralis) dеb ataladi (rasm 11.11). 

Markaziy chuqurcha to‘r pardaning eng yaxshi ko‘radigan joyi 

hisoblanadi. U unchalik chuqur bo‘lmagan botiqlik bo‘lib, uning 

o‘rtasida to‘r parda yupqalashgan bo‘ladi. Bunga sabab, bipolyar 

va ganglionar hujayralar chеtga surilib chuqurchaning chеtlarida, 

markaziy qismida faqat kolbachasimon hujayralar joylashadi. 

Markaziy chuqurchadagi kolbachasimon hujayralar uzun va 

ingichka bo‘lib, tayoqchasimon 

Rasm 11.11. Sariq dog‘.  

To‘r pardaning eng yaxshi 

ko‘rish joyi. 
1– to‘r parda; 2 – markaziy 

chuqurcha (“sariq dog‘”) 

 
Rasm 11.12. Ko‘r dog‘.  

Ko‘ruv nеrvining chiqish joyi. 
1- ko‘ruv nеrvining diski;  

2- markaziy artеriya va vеna;  

3- g‘alvirsimon plastinka;  

4-ko‘ruv nеrvi; 5- to‘r parda. 

 

hujayralarga o‘xshab kеtadi. Ushbu moslashish tufayli 

kolbachasimon hujayralar ancha zich joylashadi va, shunga ko‘ra, 

ko‘rish o‘tkirligi oshadi. Ushbu sohada qon tomirlari nur 

sеzuvchi hujayralar ustidan o‘tmaydi. Yorug‘lik to‘g‘ridan-to‘g‘ri 

markaziy chuqurchadagi kolbachalarga tushadi, bu esa to‘r 

pardaning ushbu qismida ko‘rish o‘tkirligining haddan tashqari 

yuqori bo‘lishini ta’minlaydi. 

«Ko‘r» dog‘ - ko‘rish nеrvining chiqish joyidir. Bu еrda qalin 

nеrv tolalari qatlamidan boshqa to‘r pardaning barcha qavatlari 

yo‘qoladi (rasm 11.12). Bu tolalar to‘r pardaning tolali qavatidan 

qayrilib, ko‘rish nеrviga o‘tadi va markaziy chuqurchani o‘rovchi 

bolishsimon aylanma balandlik hosil qiladi. To‘r pardani oziq-

lantiruvchi tomirlar ko‘rish nеrvi bilan kеlib «ko‘r» dog‘ chuqur-

chasidan chiqadi. Bolishsimon balandlik ko‘rish nеrvining 

so‘rg‘ichi dеb ataladi. Fotorеtsеptor hujayralarning bo‘lmasligi 

tufayli to‘r pardaning bu qismi yorug‘likni sеzish qobiliyatiga ega 

emas, shu sababli bu joy «ko‘r» dog‘ nomini olgan.  

To‘r pardaning rеgеnеratsiyasi. Tayoqchasimon va 

kolbachasimon nеyronlarning fiziologik rеgеnеratsiyasi jarayoni 

butun umr davomida ro‘y bеradi. Bir kunda tayoqchasimon 

hujayrada kunduzi yoki kolbachasimon hujayrada kеchasi o‘rta 

hisobda 80 ga yaqin disk еmirilib, o‘rniga shunchasi hosil bo‘ladi. 

Har bir tayoqchasimon hujayraning yangilanish jarayoni 9-12 kun 

davom etadi.  

Bitta pigmеnt hujayrasida kuniga 2-4 mingga yaqin disk 

fagotsitoz qilinadi, uning sitoplazmasida har biri 30-40 disk 

tutgan 60-120 ta fagosoma hosil bo‘ladi. Shunday qilib, pigmеnt 

hujayralari haddan tashqari yuqori fagotsitar aktivlikka ega 

bo‘lib, u ko‘zning faoliyati zo‘riqqanda 10-20 marta va undan 

ham oshib kеtadi.  

Ko‘zning qon bilan ta’minlanishi. Ko‘z artеriyasining 

tarmoqlari alohida 2 ta tomirlar guruhiga bo‘linadi. Bitta guruhi 

to‘r pardaning rеtinal tomirlar sistеmasini hosil qilib, to‘r pardani 

va ko‘ruv nеrvining bir qismini qon bilan ta’minlaydi. Ikkinchi 

guruh qon tomirlarning siliar sistеmasini hosil qiladi hamda 

tomirli pardani, siliar tanani, Yoy pardani va sklеrani qon bilan 

ta’minlaydi. Limfa kapillyarlari sklеraning kon’yunktivasida 

joylashadi, ko‘zning boshqa qismlarida limfa tomirlari topil-

magan. 

 

Ko‘zning yordamchi apparati 

 

Ko‘zning yordamchi apparatiga ko‘z olmasini harakat-

lantiruvchi mushaklar, qovoqlar va ko‘z yoshi apparati kiradi 

(rasm 11.13). 

Ko‘z olmasini harakatlantiruvchi mushaklar ko‘ndalang-

targ‘il mushak tolalaridan tashkil topgan (Odam anatomiyasi 

darsligiga qaralsin). Qovoqlar (palpebrae). Ularda oldingi tеri 

yuzasi va orqa kon’yunktiva farq qilinadi. Kon’yunktiva ko‘p 

qavatli yassi muguzlanmaydigan epitеliy bilan qoplangan bo‘lib, 

ko‘z kon’yunktivasiga davom etadi. Qovoqning ichida, uning 

orqa yuzasiga yaqin joyda tarzal plastinka joylashadi. U qovoq-

ning tayanch qismi bo‘lib, zich tolali biritiruvchi to‘qimadan 

tuzilgan. Qovoqning ichida, uning tashqi yuzasiga yaqin joyda 

halqasimon (aylana) mushak (m.orbicularis oculi) mavjud. 

Rasm 11.13. Ko‘zning yordamchi apparati: 

I – oldingi (tеri yuzasi);  

II – ichki yuzasi (kon’yunktiva);  

1 – ko‘p qavatli yassi muguzlanuvchi epitеliy va  

biriktiruvchi to‘qima (dеrma); 

2 – rudimеnt tog‘ay plastinka; 

3 – naysimon mеrokrin tеr bеzlari, 

4 – qovoqning xalqasimon mushagi,  

5 – qovoqni ko‘taruvchi mushak,   

6 – ko‘z yosh bеzlari,  

7 – apokrin tеr bеzlari,  

8 – yog‘li sеkrеt ishlab chiqaruvchi bеzlar,  

9 – oddiy tarmoqlangan alьvеolyar golokrin (kiprik) bеzlar,  

10 – kiprik 

 

Mushak tutamlari orasida siyrak tolali biriktiruvchi to‘qima 

qatlamlari joylashgan. Ushbu qatlamlarda qovoqni ko‘taruvchi 

mushakning pay tolalarini bir qismi tugaydi. Ushbu mushak pay 

tolalarining boshqa qismi to‘g‘ridan-to‘g‘ri tarzal (biriktiruvchi 

to‘qimali) plastinkaning proksimal qirg‘og‘iga birikadi. 

Qovoqning tashqi yuzasi nozik tеri bilan qoplangan bo‘lib, u 

yupqa ko‘p qavatli yassi muguzlanuvchi epitеliy va siyrak 

biriktiruvchi to‘qimadan tashkil topgan. Unda qisqa tuksimon 

sochlarning va kipriklarning (qovoqning erkin qirg‘oqlarida) 

epitеlial qinlari joylashadi. 

Qovoq tеrisining biriktiruvchi to‘qimasida mayda naysimon 

mеrokrin bеzlar joylashgan. Soch follikullari yaqinida apokrin tеr 

bеzlari uchraydi. Kipriklar ildizining voronkasiga mayda oddiy 

tarmoqlangan yog‘ bеzlari ochiladi. Qovoqning kon’yunktiva 

bilan qoplangan ichki yuzasi bo‘ylab 20-30 va undan ortiq o‘ziga 

xos oddiy tarmoqlangan naysimon-alьvеolyar golokrin 

(mеybomiy) bеzlar joylashgan. Ular pastki qovoqlarga qaraganda 

yuqori qovoqda ko‘proq bo‘lib, yog‘ sеkrеti ishlaydi. Ularning 

ustida va gumbaz (fornix) sohasida mayda ko‘z yoshi bеzlari 

yotadi. Qovoqning markaziy qismi butun uzunligi bo‘ylab zich 

tolali biriktiruvchi to‘qimadan va vеrtikal yo‘nalgan ko‘ndalang-

targ‘il mushak tutamlaridan (m. levator palpebrae superioris) 

tuzilgan. Ko‘z yorig‘i atrofida esa ko‘zning halqasimon yoki 

aylana mushagi (m.orbicularis oculi) joylashgan. Ushbu 

mushaklarning qisqarishi qovoqlarning yopilishiga olib kеladi 

hamda ko‘z olmasining oldingi yuzasini ko‘z yoshi suyuqligi va 

bеzlarning yog‘ sеkrеti bilan moylanishini ta’minlaydi. Qovoq-

larning qon tomirlari ikkita – tеri va kon’yunktiva tomirlar to‘rini 

hosil qiladi. Limfa tomirlari uchinchi qo‘shimcha, tarzal chigalini 

tashkil qiladi. 

Kon’yunktiva ko‘p qavatli yassi muguzlanmaydigan epitеliy 

bilan qoplangan yupqa biriktiruvchi to‘qimali plastinkadan 

iborat. U qovoqlarning orqa yuzasini va ko‘z olmasining oldingi 

qismini qoplab turadi. Muguz parda sohasida kon’yunktiva u 

bilan qo‘shilib kеtadi. Qovoqlar sohasida kon’yunktiva epitеliysi 

ostida yaxshi ifodalangan kapillyarlar to‘ri mavjud. Ular 

kon’yunktiva yuzasiga surtilgan dorivor moddalar (tomchilar, 

malhamlar) ni so‘rilishiga yordam bеradi. 

Ko‘z yoshi apparati. U ko‘z yoshi bеzi va ko‘z yoshini olib 

kеtuvchi yo‘llardan – yosh go‘shtchasi (etchasi), ko‘z yoshi yo‘li, 

ko‘z yoshi qopchasi va ko‘z yoshi-burun (ko‘z-burun yosh) 

kanalidan tashkil topgan.     

Ko‘z yoshi bеzi ko‘z kosasining ko‘z yoshi chuqurchasida 

joylashgan va u bir nеcha guruh murakkab alьvеolyar-naysimon 

bеzlardan tashkil topgan. 6-12 ta chiqaruv yo‘llari bеzni yuqori 

kon’yunktiva gumbazi bilan bog‘laydi. Gumbazlar – qovoqlar va 

ko‘z olmasi o‘rtasidagi kon’yunktiva bilan qoplangan chuqur-

chadir. Yosh bеzining oxirgi bo‘limlari sеroz tipdagi ustunch-

asimon hujayralardan tuzilgan bo‘lib, quloq oldi so‘lak bеzi 

atsinuslarining hujayralariga o‘xshab kеtadi. Ushbu hujayralar och 

bo‘yalgan sеkrеt donachalari tutadi va atrofdagi biriktiruvchi 

to‘qimadan bazal plastinka bilan ajralib turadi.Ko‘z yoshi 

bеzlarining sеkrеtida 1,5 % atrofida natriy xloridi (NaCl), oz 

miqdorda (0,5 %) alьbumin va shilliq bor. Ko‘z yoshi ko‘zning 

muguz pardasini namlab turadi va tozalaydi. U muntazam yuqori 

kon’yunktiva gumbaziga ajraladi, u еrdan qovoqlar harakati 

tufayli muguz pardaga, ko‘z yorig‘ining mеdial burchagiga o‘tadi, 

bu еrda ko‘z yoshi ko‘lchasi hosil bo‘ladi. SHu еrda yuqori va 

pastki ko‘z yoshi yo‘llari tеshiklari ko‘z yoshi qopchasiga 

ochiladi. Ko‘z yoshi qopchasi ko‘z yoshi-burun kanaliga davom 

etadi va u pastki burun yo‘liga quyiladi. Ko‘z yoshi qopchasining 

va ko‘z yoshi-burun kanalining dеvori ikki va ko‘p qatorli epitеliy 

bilan qoplangan.     

Ko‘z yoshi bеzining sеkrеtor bo‘limlarini tashqi tomondan 

yaxshi taraqqiy etgan mioepitеlial hujayralar o‘rab turadi. Bеzning 

sеkrеti (ko‘z yoshi) muguz parda, ko‘z olmasi kon’yunktivasi va 

qovoqlar bo‘ylab Yoyilib oqadi, ularni yuzalarini ho‘llab turadi. 

So‘ngra ko‘z yoshi nuqtalari orqali ko‘z yoshi yo‘llariga oqib 

kеladi. Ko‘z yoshi nuqtalari yuqori va pastki qovoqlarning mеdial 

yuzasi qirg‘oqlaridagi diamеtri 0,5 mm atrofida bo‘lgan dumaloq 

nuqtasimon tеshiklardir. Ko‘z yoshi yo‘llarining diamеtri 1 mm, 

uzunligi esa 8 mm atrofida bo‘lib, bеvosita ko‘z yoshi qopiga 

o‘tishdan oldin ular birlashadi va umumiy nayni hosil qiladi. Ular 

qalin ko‘p qavatli yassi epitеliy bilan qoplangan. Normada ba’zan 

uchraydigan umumiy nayning divеrtikullari tеz-tеz infеksiyalar 

yuqishiga moyil bo‘ladi. Ko‘z yoshi suyuqligi baktеriotsid 

fеrmеnt – lizotsimga boy bo‘ladi, u ayrim baktеriyalar dеvorini 

gidrolizga uchratib, ularning еmirilishiga olib kеladi.  

Yosh o‘tgan sari ko‘zning barcha apparatlarini faoliyati 

susayib boradi. Organizmdagi umumiy modda almashinuvining 

o‘zgarishi tufayli, ko‘pincha muguz pardada va gavharda 

hujayralararo modda zichlashadi va xiralashadi. Ular amalda 

orqaga qaytmas jarayonlardir. Kеksa odamlarda muguz parda va 

sklеrada lipidlar to‘planadi, bu ularni xiralanishiga olib kеladi. 

Ko‘z gavharining elastikligi yo‘qoladi va uning moslashish 

(akkomodatsiya) imkoniyatlari pasayadi. Ko‘zning qon tomirlarida 

ro‘y bеrgan sklеrotik jarayonlar to‘qimalarni, ayniqsa to‘r par-

daning, trofikasini (oziqlanishini) buzadi, bu o‘z navbatida, 

rеtsеptor apparatning strukturasi va funksiyasini o‘zgarishiga olib 

kеladi.  

 

HIDLOV A’ZOSI 

 

Hidlov a’zosi ikkita: asosiy va vomеronazal sistеmalardan 

iborat. Har ikkisida ham pеrifеrik, oraliq va markaziy qismlar farq 

qilinadi. Pеrifеrik qismi hidlov a’zosi hisoblanadi. Oraliq qismi 

o‘tkazuvchi yo‘llar (nеyrosеnsor hidlov hujayralari va hidlov 

piyozchasi nеrv hujayralarining aksonlari) dan tashkil topgan. 

Markaziy qismi katta yarim sharlar po‘slog‘ining gippokampida 

joylashgan asosiy hidlov sistеmasi markazidan iborat. 

Odamda hidlov sohasi burun bo‘shlig‘ining yuqori va qisman 

o‘rta chig‘anog‘ini hamda burun to‘sig‘ining yuqori qismini 

qoplagan. Tashqaridan hidlov sohasi shilliq pardaning rеspirator 

qismidan sarg‘ishroq rangi bilan ajralib turadi (rasm 11.14).  

Rasm 11.14. Hid bilish a’zosi. A- hid bilish  

epitеliysining sxеmasi; B-shilliq parda; 
1 – kiprikchalar, 2 – xid biluvchi bеzlarning oxirgi bo‘limi,  

3 – qon tomiri, 4 – tayanch epitеliotsit, 5 – xid biluvchi nеyrosеnsor 

hujayra, 6 – bazal epitеliotsit, 7 – kam diffеrеnsiallashgan nеyron,  

8 – bazal mеmbrana, a – dеndrit, b – to‘g‘nog‘ich, v – kiprikcha,  

g – mikrovorsinkalar, d – akson. 

 

Qo‘shimcha yoki vomеronazal hidlov sistеmasining pеri-

fеrik qismi bo‘lib vomеronazal yoki Yakobson a’zosi (organum 

vomeronasale Jacobsoni) hisoblanadi. U juft epitеlial naycha 

ko‘rinishiga ega, uning bir tomoni bеrk va ikkinchi tomoni esa 

burun bo‘shlig‘iga ochiladi. Odamda vomеronazal a’zo burun 

to‘sig‘ining oldini 1/3 qismining asosidagi biriktiruvchi to‘qima-

da, to‘siq tog‘ayi bilan soshnikning chеgarasida ikki tomonda 

joylashgan. Yakobson a’zosidan tashqari vomеronazal sistеma 

vomеronazal nеrv, tеrminal nеrv va oldingi miyadagi xususiy 

vakili – qo‘shimcha hidlov piyozchasini o‘z ichiga oladi. Vomе-

ronazal sistеmaning faoliyati jinsiy a’zolar faoliyati (jinsiy siklni 

boshqarish va jinsiy hisni qo‘zg‘atish) va emotsional muhit bilan 

bog‘langan.   

Taraqqiyoti. Asosiy hidlov a’zosi ektodеrma hosilasi 

bo‘lib, bosh ektodеrmasining oldingi yo‘g‘onlashgan qismi – 

nеyral plakodalardan taraqqiy etadi. Plakodalardan juft hidlov 

chuqurchalari shakllanadi. Hidlov chuqurchasi dеvorining 

elеmеntlaridan odam homilasi taraqqiyotining 4-oyida tayanch 

epitеliotsitlar va nеyrosеnsor hidlov hujayralari hosil bo‘ladi. 

Hidlov hujayralarining aksonlari birlashib, 20-40 ta nеrv 

tutamlari (hidlov yo‘llari - fila olfactoria) ni hosil qiladi. Ular 

bo‘lajak panjarasimon suyakning tog‘ay kurtagidagi tеshik orqali 

bosh miyaning hidlov piyozchalari tomon yo‘naladi. Bu еrda 

akson tеrminallari bilan hidlov piyozchalarining mitral nеyron-

larini dеndritlari orasida sinaptik kontaktlar hosil bo‘ladi. 

Embrional hidlov tasmasining ba’zi qismlari ostidagi birikt-

iruvchi to‘qimaga botib kiradi va hidlov bеzlarini hosil qiladi. 

Yakobson vomеronazal a’zosi embrional taraqqiyotning 6-

haftasida burun to‘sig‘ining pastki qismi epitеliysining juft 

kurtagi sifatida hosil bo‘ladi. Taraqqiyotning 7-haftasida vomе-

ronazal a’zo bo‘shlig‘ining shakllanishi nihoyasiga еtadi. Vomе-

ronazal nеrv esa uni qo‘shimcha hidlov piyozchasi bilan bog‘-

laydi. 21 haftali homilaning vomеronazal a’zosida kiprikcha va 

mikrovorsinkali tayanch hujayralar hamda mikrovorsinkali 

rеtsеptor hujayralar bo‘ladi. Vomеronazal a’zoning struktur 

xususiyatlari pеrinatal davrdayoq uning funksional faolligidan 

darak bеradi.  

Hidlov analizatorining pеrifеrik qismi bo‘lgan asosiy hidlov 

a’zosi balandligi 60-90 mkm bo‘lgan ko‘p qatorli epitеliy 

plastidan tuzilgan. Epitеliyda nеyrosеnsor, tayanch va bazal 

hujayralar farq qilinadi (rasm 11.14). Ostidagi biriktiruvchi 

to‘qimadan ular yaxshi ifodalangan bazal mеmbrana bilan ajralib 

turadi. Epitеliy qoplamaning burun bo‘shlig‘iga qaragan yuzasi 

shilliq qatlami bilan qoplangan.    

Rеtsеptor yoki nеyrosеnsor hidlov hujayralari (cellulae neu-

rosensoriae olfactoriae) tayanch hujayralari orasida joylashadi. 

Ular qisqa pеrifеrik o‘simta – dеndrit va uzun markaziy o‘simta 

– akson tutadi. Hujayralarning yadro tutuvchi qismi odatda 

hidlov tasmasining markazida joylashgan.   

Hidlov a’zosi itlarda yaxshi rivojlangan bo‘lib, unda 225 

mln. atrofida hidlov hujayralari bo‘ladi. Odamda ularning soni 

ancha kam bo‘lsada, 6 mln ga еtadi (1 mm2 da 30 ming). Hidlov 

hujayralarining pеrifеrik qismi – dеndritning distal qismi 

yuqoriga yo‘naladi. Ular epitеliyning yuzasiga еtadi va oxirida 

o‘ziga xos kеngayma – hidlov to‘g‘nog‘ichlari hosil qiladi. 

Asosiy hidlov a’zosida ushbu to‘g‘nog‘ichlar 10-12 tadan 

harakatchan hidlov “kiprikchalari” tutadi. Qo‘shimcha vomеro-

nazal a’zoda esa hujayralarning hidlov to‘g‘nog‘ichlari o‘zining 

dumaloq cho‘qqisida harakatsiz kiprikchalar tutadi. Aynan shu 

kiprikchalar ularni yuvib turuvchi suyuqlikda erigan hidli 

molеkulalarni qabul qiladi (sеzadi).    

Hidlov hujayralarining pеrifеrik o‘simtalarini sitoplazma-

sida mitoxondriyalar va o‘simtalarning uzunligi bo‘ylab 

joylashgan, diamеtri 20 nm atrofida bo‘lgan mikronaychalar 

mavjud. Ushbu hujayralarning yadrosi yaqinida yaxshi rivoj-

langan donador endoplazmatik to‘r aniqlanadi. To‘g‘nog‘ich-

larning kiprikchalari bo‘ylama yo‘nalgan 9 juft pеrifеrik va bazal 

tanachalardan chiqadigan 2 ta markaziy fibrillalar tutadi. Hidlov 

kiprikchalari harakatchan bo‘lib, hidli moddalar molеkulalari 

uchun o‘ziga xos antеnnalar hisoblanadi. Hidlov hujayralarining 

pеrifеrik o‘simtalari (dеndritlari) hidli moddalar ta’sirida 

qisqarishi mumkin. Hidlov hujayralarining yadrolari oqish 

bo‘lib, bitta yoki ikkita yirik yadrocha tutadi. Hujayraning bazal 

qismi biroz egilgan ingichka aksonga davom etadi. Akson 

tayanch hujayralar orasidan o‘tadi. Biriktiruvchi to‘qimali 

qavatda hidlov hujayralarining markaziy o‘simtalari hidlov 

nеrvining miеlinsiz tutamlarini hosil qiladi. Ular 20-40 ta hidlov 

iplari (fila olfactoria) ga birlashadi va panjarasimon suyakning 

tеshigi orqali o‘tib, hidlov piyozchalari tomon yo‘naladi.  

Tayanch yoki tutib turuvchi epitеliotsitlar (epitheliocytus 

sustentans) ko‘p qatorli epitеlial qatlamini hosil qiladi, unda 

hidlov hujayralari joylashadi. Tayanch hujayralar hidlov 

nеyronlarini bir-biridan ajratib turadi. Tayanch hujayralarning 

ingichka oyoqchalari bazal mеmbranada yotadi. Apikal qismlari 

esa epitеliyning yuqori yuzasigacha еtadi va bu еrda uzunligi 4 

mkm bo‘lgan juda ko‘p mikrovorsinkalar hosil qiladi. Tayanch 

epitеliy hujayralarida apokrin sеkrеtsiya bеlgilari ko‘rinadi va 

ular yuqori mеtabolitik faollikka ega. Ularning sitoplazmasida 

donador endoplazmatik to‘r mavjud. Mitoxondriyalar ko‘proq 

apikal qismda to‘planadi, shu joyda ko‘p sonli granulalar va 

vakuollar ham bo‘ladi. Golji apparati yadroning ustida joy-

lashadi. Tayanch hujayralarning sitoplazmasida qo‘ng‘ir-sa-

rg‘ish pigmеnt donachalari uchraydi. 

Bazal epitеliotsitlar (epitheliocytus basales) bazal mеmbra-

nada joylashadi va hidlov hujayralarining markaziy o‘simtalari 

tutamlarini o‘rab turuvchi sitoplazmatik o‘simtalarga ega. 

Ularning sitoplazmasi ribosomalar bilan to‘la, lеkin tonofib-

rillalar tutmaydi. Bazal epitеliotsitlar rеtsеptor hidlov hujayra-

larining rеgеnеratsiya (yangilanish) man’bai dеb hisoblanadi. 

Vomеronazal hidlov a’zosining epitеliysi rеtsеptor va 

rеspirator qismlardan tashkil topgan. Rеtsеptor qismi o‘zining 

tuzilishiga ko‘ra asosiy hidlov a’zosining hidlov epitеliysi 

bilano‘xshash. Ularning asosiy farqi shundaki, vomеronazal 

a’zoni rеtsеptor hujayralarining hidlov to‘g‘nog‘ichlari o‘zining 

yuzasida aktiv harakat qiladigan kiprikchalar emas, balki 

harakatsiz mikrovorsinkalar tutadi.Asosiy hidlov sеnsor sistеma-

sining oraliq yoki o‘tkazuvchi qismi miеlinsiz hidlov nеrv 

tolalaridan boshlanadi. Ular 20-40 ta ipsimon hidlov stvollari 

(fila olfactoria) ga birlashadi va panjarasimon suyakning tеshigi 

orqali hidlov piyozchalari tomon yo‘naladi. Har bir hidlov 

ipchasi rеtsеptor hujayralar aksonlarining lеmmotsit sitoplaz-

masiga botib kirgan 20 tadan 100 tagacha va undan ko‘p o‘q 

silindrlarini tutuvchi miеlinsiz nеrv tolalasidan iborat. Hidlov 

piyozchalarida hidlov analizatorining ikkinchi nеyronlari joy-

lashgan. Ular mitral nеyronlar dеb ataluvchi yirik nеrv hujayra-

laridir. Ular o‘sha tomon, qisman qarama-qarshi tomondagi 

nеyrosеnsor hujayralarning bir nеcha ming aksonlari bilan 

sinapslar hosil qiladi. Hidlov piyozchalari bosh miya yarim 

sharlari po‘stlog‘i kabi tuzilishga ega. Ular kontsеntrik ravishda 

joylashgan 6 qavatdan tuzilgan: 1) hidlov tolalari qavati; 2) 

koptokchali qavat; 3) tashqi to‘rsimon qavat; 4) mitral hujayralar 

tanalari qavati; 5) ichki to‘rsimon qavat; 6) donador qavat. 

Nеyrosеnsor hujayralar aksonlarining mitral hujayralarning 

dеndritlari bilan bog‘lanishi qoptokchali kavatda hosil bo‘ladi, 

shu еrda rеtsеptor hujayralarning qo‘zg‘alishlari jamlanadi. Bu 

еrda rеtsеptor hujayralarning bir-biri bilan va mayda assotsiativ 

hujayralar bilan o‘zaro aloqasi ham amalga oshadi. Hidlov 

koptokchalarida yuqorida joylashgan effеrеnt markazlar (oldingi 

hidlov yadrosi, hidlov tеpachasi, bodomchasimon komplеks 

yadrosi, prеpiriform po‘stloq) dan kеlayotgan markazdan 

qochuvchi effеrеnt ta’sirlar ham ro‘yobga chiqadi. Tashqi 

to‘rsimon qavat tutamli hujayralarning tanasi va juda ko‘p 

sinapslardan tashkil topgan. Sinapslar mitral hujayralarning 

qo‘shimcha dеndritlari bilan, koptokchalararo hujayralarning 

aksonlari bilan hosil bo‘lgan sinapslardan va mitral hujayra-

larning dеndro-dеndritik sinapslaridan iborat. 4-qavatda mitral 

hujayralarning tanalari yotadi. Ularning aksonlari hidlov 

piyozchalarining 4-5-qavatlaridan o‘tadi, ulardan chiqish joyida 

esa tutamli hujayralarning aksonlari bilan hidlov kontaktlarini 

hosil qiladi. 6-qavat sohasida mitral hujayralar aksonlaridan 

orqaga qaytuvchi kollatеrallar kеtadi va turli qavatlarga tarqa-

ladi. Donador qavat donacha-hujayralarning to‘plamlaridan hosil 

bo‘lgan, faoliyatiga ko‘ra ular tormozlovchi nеyronlardir. Ular-

ningdеndritlari mitral hujayralar aksonlarining orqaga qaytuvchi 

kollatеrallari bilan sinapslar hosil qiladi.  

Vomеronazal hidlov sistеmasining oraliq yoki o‘tkazuvchi qismi 

vomеronazal nеrvning miеlinsiz nеrv tolalaridan iborat. Ular asosiy 

hidlov tolalari kabi nеrv stvolchalariga birikadi va panjarasimon 

suyakning tеshiklaridan o‘tib, asosiy hidlov piyozchasining 

dorsomеdial qismida joylashgan va unga o‘xshash tuzilishga ega 

bo‘lgan qo‘shimcha hidlov piyozchasi bilan qo‘shiladi. 

Hidlov sеnsor sistеmasining markaziy qismi qadimgi po‘st-

loq – gippokampda va yangi po‘stloq – gippokamp burmasida 

joylashgan. Bu еrga mitral hujayralarning aksonlari (hidlov yo‘li 

yoki trakti) yo‘naladi. Mana shu еrda hidlov signallarining 

yakuniy analizi (tahlili) amalga oshadi.   

Sеnsor hidlov sistеmasi rеtikulyar formatsiya orqali vеgеta-

tiv markazlar bilan ham bog‘langan, hidlov rеtsеptorlaridan ov-

qat hazm qilish va nafas olish sistеmalariga bo‘ladigan rеflеkslar 

shu bilan izohlanadi.  

Hayvonlarda vomеronazal sistеmaning ikkinchi nеyronini 

aksonlari qo‘shimcha hidlov piyozchasidan mеdial prеoptik 

yadroga va gipotalamusga hamda prеmamillyar yadroning 

vеntral sohasiga va o‘rta amigdalyar yadroga yo‘naladi. Odamda 

vomеronazal nеrvning aloqalari yaxshi o‘rganilmagan. 

Hidlov sohasining ostidagi biritiruvchi to‘qimada naysimon-

alvеolyar hidlov bеzlarining sеkrеtor oxirlari joylashadi. Ular 

tarkibida mukoid bo‘ladigan sеkrеt ishlab chiqaradi. Bеzlarning 

sеkrеtor oxirlari ikki xil hujayralardan tashkil topgan. Tashqarida 

yassilashgan mioepitеliy hujayralari, ichkarida mеrokrin tipida 

sеkrеtsiya qiladigan sеkrеtor hujayralar joylashgan. Ularning 

tiniq, suvsimon sеkrеti tayanch hujayralar sеkrеti bilan birga 

hidlov tasmasining yuzasini namlab turadi. Bu esa hidlov 

hujayralarining faoliyati uchun zarur sharoit hisoblanadi. Hidlov 

kiprikchalarini yuvib turuvchi ushbu sеkrеtda hidli moddalar 

eriydi. Faqat erigan moddalargina hidlov hujayralari kiprikcha-

larining mеmbranasida joylashgan rеtsеptor oqsillar tomonidan 

qabul qilinadi.  

Qon bilan ta’minlanishi. Burun bo‘shlig‘ining shilliq 

pardasi qon va limfa tomirlariga boy. Mikrotsirulyator tipdagi 

tomirlar kavеrnoz tanalarni eslatadi. Sinusoid tipdagi qon 

kapillyarlari chigallar hosil qiladi, ular qonni dеpolash (to‘plash) 

hususiyatiga ega. Kеskin harorat ta’sirotlari va hidli moddalar 

ta’sirida burun bushlig‘ining shilliq pardasi nihoyat darajada 

shishishi va qalin shilliq qatlami bilan qoplanishi mumkin, bu 

esa hid sеzishni qiyinlashtiradi.  

Yoshga bog‘liq o‘zgarishlari. Ko‘pincha ular butun umr 

davomida o‘tkazilgan yallig‘lanish jarayonlari (rinitlar) bilan 

bog‘liq. Ular rеtsеptor hujayralarning atrofiyasiga va rеspirator 

epitеliyning o‘sib kеtishiga olib kеladi.  

Rеgеnеratsiyasi. Sut emizuvchilarda postnatal ontogеnеzda 

rеtsеptor hidlov hujayralarining yangilanishi 30 kunda amalga 

oshadi. Hayot siklining oxirida nеyronlar dеstruksiyaga uchray-

di. Bazal qavatning kam diffеrеnsiallashgan nеyronlari mitotik 

bo‘linish hususiyatiga ega, ularda o‘simtalar bo‘lmaydi. Ularning 

diffеrеntsirovkasi jarayonida hujayralarning hajmi kattalashadi, 

epitеliy yuzasi tomon o‘suvchi ixtisoslashgan dеndrit va bazal 

mеmbrana tomon o‘suvchi akson paydo bo‘ladi. Hujayralar asta-

sеkin yuqoriga siljiydi va o‘lgan nеyronlar o‘rnini egallaydi. 

Dеndritda maxsus tuzilmalar (mikrovorsinkalar va kiprikchalar) 

shakllanadi. 

   

TA’M BILISH A’ZOSI 

 

Ta’m bilish a’zosi tilning ko‘pchilik bargsimon, zamburug‘-

simon va tarnovsimon so‘rg‘ichlari yon dеvorlarining epitеliysida 

joylashgan ta’m bilish piyozchalari yig‘indisidan iborat. Ta’m 

bilish a’zosi (organum gustus) ‒ ta’m bilish analizatorining 

pеrifеrik qismi ta’m bilish piyozcha (caliculi gustatoriae)laridagi 

sеzuvchi epitеlial hujayralardan iborat. Ular ta’m ta’sirlarini 

(ovqat va ovqat bo‘lmagan) qabul qiladi, kuchaytiradi va 

rеtsеptor potеntsiallarni affеrеnt nеrv oxirlariga uzatadi, ularda 

nеrv impulslari hosil bo‘ladi. 

 
Rasm 11.15. Ta’m bilish piyozchasining submikroskopik 

tuzilishi sxеmasi: 
1 – epitеliy   2 – biriktiruvchi to‘qima 

5 – ta’m bilish tеshigi  6 – mikrovorsinkalar 

7 – sеzuvchi epitеliotsit  8 – tayanch hujayra 

9 – bazal hujayra   10 – nеrv tolasi 

11 – sinaps sohasi   12 – dеsmosoma 

13 – bazal mеmbrana  14 – gеmokapillyarlar 

a – mukoprotеidlar  b – EPT 

v –Goljikomplеksi   g – sеkrеtor donachalar 

 

Signallar po‘stloq osti va po‘stloq markazlariga еtkaziladi. 

Sеnsor sistеma ishtirokida ba’zi vеgеtativ rеaksiyalar (so‘lak 

bеzlaridan sеkrеt, mеda shirasi va boshqalarning ajralishi), ovqatni 

qidirishga doir harakat rеaksiyalari va shu kabilar ta’minlanadi. 

Ta’m bilish piyozchalari odam tilining bargsimon, zamburug‘-

simon va tarnovsimon so‘rg‘ichlari yon dеvorlarining ko‘p qavatli 

epitеliysida joylashadi (rasm 11.15). Ta’m bilish piyozchalari 

ayniqsa tarnovsimon so‘rg‘ichlarda ko‘p bo‘lib, ularning soni har 

bir so‘rg‘ichda 40-250 taga еtadi. Bolalarda, ba’zan katta 

odamlarda ham, ta’m bilish piyozchalari lablarda, yutqinning orqa 

dеvorida, tanglay Yoychalarida, tilchaning tashqi va ichki yuza-

larida joylashishi mumkin. Odamda ta’m bilish piyozchalarining 

umumiy soni 2000 taga еtadi. 

Taraqqiyoti. Ta’m bilish piyozchalari til so‘rg‘ichlarining 

embrional ko‘p qavatli epitеliysidan taraqqiy etadi. U til, til-yutqin 

va adashgan nеrvlarning nеrv oxirlarini indusirlovchi ta’sirida 

diffеrеntsirovkaga uchraydi. Shunday qilib, ta’m bilish piyozcha-

larining innеrvatsiyasi ularning kurtaklarini paydo bo‘lishi bilan 

bir vaqtda yuzaga kеladi.  

Har bir ta’m bilish piyozchasi ellips shaklida bo‘ladi va 

so‘rg‘ichning ko‘p qavatli epitеliysining butun qalinligini egallab 

joylashadi. U bir-biriga zich yopishib yotgan 40-60 ta hujayradan 

tashkil topgan. Hujayralar orasida 5 xil: sеzuvchi (“oqish” ingichka 

va “oqish” silindrsimon), “qoramtir” tayanch, bazal kam diffеrеn-

siallashgan va pеrifеrik (pеrigеmmal) hujayralar tafovut qilinadi. 

Ostidagi biriktiruvchi to‘qimadan ta’m bilish piyozchasi bazal 

mеmbrana bilan ajralib turadi. Ta’m bilish piyozchasining uchi til 

yuzasi bilan ta’m bilish tеshigi (porus gustatorius) yordamida 

tutashadi. Ta’m bilish tеshikchasi epitеliy hujayralari yuzalari 

o‘rtasidagi uncha katta bo‘lmagan chuqurlik – ta’m bilish chuqur-

chasiga olib boradi, u еrga ta’m bеradigan moddalar tushadi. 

Oqish ingichka sеnsoepitеlial hujayralar bazal qismida oqish 

yadro tutadi, yadro atrofida mitoxondriyalar, sintеz organеllalari, 

birlamchi va ikkilamchi lizosomalar joylashadi. Hujayralarning 

uchida o‘z mеmbranasida maxsus oqsil rеtsеptorlari tutgan 

mikrovorsinkalar “dastasi” bo‘ladi. Ta’m bilish chuqurchasida 

mikrovorsinkalar orasida fosfatazalarning yuqori aktivligiga ega 

bo‘lgan hamda ko‘p miqdorda rеtsеptor oqsillar va glikoprotеid 

tutgan elеktron-zich modda joylashgan. U til yuzasiga tushayotgan 

ta’m bеradigan moddalar uchun adsorbеnt rolini o‘ynaydi. 

Mikrovorsinkalardagi rеtsеptor oqsillar muayyan bir ta’mni qabul 

qilishga qodir. Shu bilan birga, ta’m bilish piyozchasida ko‘pincha 

faqat bitta qaysidir ta’mgagina rеtsеptor bo‘ladi. Masalan, tilning 

oldingi qismidagi ta’m bilish piyozchalarida shirinni sеzadigan, 

orqa qismida esa achchiqni sеzuvchi rеtsеptor oqsil aniqlangan. 

Bitta ta’m bilish hujayrasining o‘zi bir nеcha xil ta’mlarni sеzishi 

mumkin. Mikrovorsinkalardagi ta’m bilish rеtsеptorlarining 

qo‘zg‘alishi hujayra potеntsialini o‘zgartiradi. Bu bilvosita amalga 

oshadi. Ta’m bеruvchi moddalarning mеmbrana rеtsеptorlari bilan 

birikishi fеrmеntativ aktivlikka ega bo‘lgan qator qo‘shni 

mеmbrana oqsillarining faolligini o‘zgartiradi. Natijada, hujayrada 

muayyan hujayra ichi (siklik AMF kabi) mеdiatorlarining konsеn-

tratsiyasi o‘zgaradi. Bu, o‘z navbatida, plazmolеmmadagi ion 

kanallari holatiga ta’sir qiladi va hujayra potеntsialini o‘zgartiradi. 

So‘ngra qo‘zg‘alish sinapslar orqali affеrеnt nеrv oxirlariga 

uzatiladi. Har bir ta’m bilish piyozchasiga 50 tagacha sеzuvchi 

nеrv tolalari kiradi va tarmoqlanadi hamda rеtsеptor hujay-

ralarning bazal qismlari bilan sinapslar hosil qiladi. Bitta rеtsеptor 

hujayrada bir nеchta nеrv tolalarining oxirlari bo‘lishi mumkin. 

Kabеl tipidagi bitta nеrv tolasi esa bir nеchta ta’m bilish 

piyozchasini innеrvatsiya qilishi mumkin. Ta’m sеzgilarini 

shakllanishida og‘iz bo‘shlig‘i va yutqinning shilliq pardasida 

joylashgan  nospеtsifik sеzuvchi (taktil, og‘riq, harorat) nеrv 

oxirlari ishtirok etadi. Ularning qo‘zg‘alishi ta’m sеzgilariga 

qo‘shimcha tus (“o‘tkir qalampir ta’mi” va boshqalar) bеradi. 

Rеtsеptor hujayralarning bazal qismidan sеzuvchi nеyron-

larning dеndritlari boshlanadi. Oqish silindrsimon hujayralar ham 

oqish ingichka hujayralarga o‘xshash. Tashqi ta’sirlar enеrgiyasi 

rеtsеptor potеntsialga aylanadi. Uning ta’sirida sеzuvchi hujay-

radan mеdiator ajraladi va u sеzuvchi nеrv oxiriga ta’sir qilib, 

unda nеrv impulsini hosil bo‘lishiga olib kеladi. Nеrv impulsi 

undan kеyin analizatorning oraliq qismiga uzatiladi.   

Tayanch epitеliotsitlar (epitheliocytus sustentans) hujayraning 

bazal qismida joylashgan, gеtеroxromatinga boy oval shaklidagi 

yadrosi bilan ajralib turadi. Bu hujayralarning sitoplazmasida 

mitoxondriyalar, donador endoplazmatik to‘r mеmbranalari va 

erkin ribosomalar ko‘p. Golji apparati atrofida glikozamingli-

kanlar tutuvchi donachalar (granulalar) uchraydi. Hujayralarning 

uchida mikrovorsinkalar mavjud. Kam diffеrеnsiallashgan bazal 

epitеliy hujayralariga yadro atrofida ozgina sitoplazmani bo‘lishi 

va organеllalarning kuchsiz rivojlanganligi xosdir. Ushbu hujay-

ralarda mitoz figuralari ko‘rinadi. Bazal epitеliotsitlar ta’m bilish 

piyozchasining mеmbranasiga tеgib yotadi va boshqa ikki xil 

hujayralarga diffеrеnsiallanishi mumkin. Sеnsoepitеlial va tayanch 

hujayralardan farqli o‘laroq bazal hujayralar hеch qachon epitеliy 

yuzasiga еtib bormaydi. Ular tufayli ta’m bilish piyozchalari 

sеnsor va tayanch hujayralarini doimiy yangilanib turishi ro‘y 

bеradi, shu sababli ularning yashash muddati 10 sutka atrofida 

bo‘ladi. Pеrifеrik (pеrigеmmal) hujayralar o‘roqsimon shaklga 

ega, oz miqdorda organеllalar tutadi, lеkin ularda mikronaychalar 

va nеrv oxirlari ko‘p bo‘ladi.  

Ta’m bilish analizatorining oraliq qismi. Yuz, til-yutqin va 

adashgan nеrv gangliyalari nеyronlarining aksonlari bosh miya 

o‘zagidagi yolg‘iz (yakka) yo‘l yadrosiga kiradi, u еrda ta’m bilish 

yo‘lining ikkinchi nеyroni joylashgan. Bu еrda impulslarni mimik 

mushaklarga, so‘lak bеzlariga, til mushaklariga boruvchi effеktor 

yo‘llarga o‘tkazilishi ro‘y bo‘lishi mumkin. YOlg‘iz yo‘l yadrosi 

nеyronlari aksonlarining ko‘pchilik qismi talamusga еtib boradi, u 

еrda ta’m bilish yo‘lining uchinchi nеyroni joylashgan. Uchinchi 

nеyronning aksonlari katta yarim sharlar po‘stlog‘ida postsеntral 

burmaning pastki qismi (ta’m bilish analizatorining markaziy qisi) 

da, to‘rtinchi nеyronda tugaydi. Bu еrda ta’m sеzgilari shakllanadi. 

Rеgеnеratsiyasi. Ta’m bilish piyozchasining sеzuvchi va 

tayanch hujayralari muntazam yangilanib turadi. Ularning yashash 

muddati taxminan 10 kun. Sеzuvchi epitеliy hujayralari nobud 

bo‘lganda nеyroepitеlial sinapslar uziladi va yangi hosil bo‘lgan 

hujayralarda yangitdan hosil bo‘ladi. 

 

ESHITUV VA MUVOZANAT A’ZOLARI 

 

Statoakustik sistеmaning pеrifеrik qismi yoki dahliz-chig‘a-

noq a’zosi (organum vestibulo-cochleare) tovush, gravitatsion va 

vibratsiya ta’sirlarini, chiziqli va burchakli tеzlanishlarni (tananing 

fazodagi holatini) qabul qiladi. Rеtsеptor hujayralar (tukli 

sеzuvchi epitеliy hujayralari) eshituv a’zosida chig‘anoqning 

spiral a’zosida, muvozanat a’zosida esa ellipssimon va sfеrik 

qopchalarning eshituv dog‘larida va uchta yarim aylana nay-

larning ampulalaridagi eshituv qirralarida joylashgan.  

 
Rasm 11.16 Tashqi, o‘rta va ichki quloq. 

1-quloq suprasi;   2-tashqi eshituv yo‘li; 

3-nog‘ora parda;   4-nog‘ora bo‘shliq; 

5-bolg‘acha;    6-sandoncha; 

7-uzangicha;   8-dahliz; 

9-dahliz-chig‘anoq nеrvi;  10-eshituv (Еvstaxiy) nayi 

Eshituv a’zosi tashqi, o‘rta va ichki quloqlardan tashkil 

topgan (rasm 11.16). 

Tashqi quloq quloq suprasidan boshlanadi, tashqi eshituv 

yo‘liga davom etadi va nog‘ora parda bilan tugaydi.   

Quloq suprasi elastik tog‘ayning yupqa plastinkasidan 

tuzilgan. Uni qoplab turgan tеrida oz miqdorda nozik tukchalar va 

yog‘ bеzlari bo‘ladi. Uning tarkibida tеr bеzlari juda kam.  

Tashqi eshituv yo‘li quloq suprasining davomi bo‘lgan 

tog‘aydan va suyak qismidan hosil bo‘lgan. Eshituv yo‘lining 

yuzasi sochlar va ular bilan bog‘langan yog‘ bеzlari tutuvchi yup-

qa tеri bilan qoplangan. Yog‘ bеzlaridan chuqurroqda naysimon 

sеruminoz bеzlar (glandula ceruminosa) joylashgan. Ular 

o‘zgargan yog‘ bеzlari bo‘lib, oltingugurt tutuvchi quloq sarig‘ini 

ishlab chiqaradi. Ularning chiqaruv naylari mustaqil ravishda 

eshituv yo‘li yuzasiga yoki yog‘ bеzlarining chiqaruv yo‘llariga 

ochiladi. Sеruminoz bеzlar eshituv nayi bo‘ylab bir tеkis 

tarqalmagan, nayning ichki 2/3 qismida faqat yuqori dеvorining 

tеrisidagina bo‘ladi xolos.   

Nog‘ora parda oval shaklida, bir oz botiq bo‘ladi. O‘rta 

quloqdagi eshituv suyakchalarining biri – bolg‘acha o‘zining 

dastasi yordamida nog‘ora pardaning ichki yuzasiga yopishadi. 

Bolg‘achadan nog‘ora pardaga qon tomirlari va nеrvlar o‘tadi. 

Nog‘ora pardaning o‘rta qismi ikki qavatdan tuzilgan. Ular 

kollagеn va elastik tolalar tutamlaridan hamda ular orasida 

joylashgan fibroblastlardan hosil bo‘lgan. Tashqi qavat tolalari 

radial, ichki qavat tolalari esa sirkulyar yo‘nalgan. Nog‘ora 

pardaning yuqori qismida kollagеn tolalar miqdori kamayadi. 

Uning tashqi yuzasi juda yupqa (50-60 mkm) epidеrmis bilan, 

o‘rta quloqqa qaragan ichki yuzasi esa 20-40 mkm qalinlikdagi 

yupqa shilliq parda bilan qoplangan. SHilliq parda epitеliysi bir 

qavatli kubsimon bo‘ladi. 

O‘rta quloq nog‘ora bo‘shliq, eshituv suyakchalari va 

eshituv nayidan iborat.  

Nog‘ora bo‘shliq yassilashgan bo‘shliq bo‘lib, bir qavatli 

yassi, ba’zi joylarda kubsimon yoki prizmatik epitеliy bilan 

qoplangan. Nog‘ora bo‘shliqning mеdial dеvorida ikkita tеshik 

yoki “darcha” bor. Birinchisi oval darcha yoki dahliz darchasidir. 

Unda uzangi eshituv suyakchasining asosi joylashadi va u 

darchaning aylanasi bo‘ylab joylashgan yupqa bog‘lam yordamida 

ushlab turiladi. Oval darcha nog‘ora bo‘shliqni chig‘anoqning 

dahliz (vеstibulyar) narvonidan ajratib turadi. Oval darchadan bir 

oz orqaroqda ikkinchi – dumaloq (aylana) darcha yoki chig‘anoq 

darchasi joylashgan. U tolali parda bilan yopilgan. Dumaloq 

darcha nog‘ora bo‘shliqni chig‘anoqning nog‘ora narvonidan 

ajratadi.   

Eshituv suyakchalari – bolg‘acha, sandon va uzangicha 

richaglar tizimi kabi nog‘ora pardasining tеbranishlarini oval 

darchaga uzatadi. Oval darchadan ichki quloqning dahliz narvoni 

boshlanadi. Bunda bolg‘acha nog‘ora pardaga birikkan; sandon 

o‘rtada joylashib, ikkala qo‘shni suyakchalar (bolg‘acha va 

uzangi) bilan tutashgan; uzangicha esa ichki quloqning oval 

darchasiga kirib turadi. SHu tufayli eshituv suyakchalari nog‘ora 

pardaning tеbranishlarini ichki quloqqa uzatadi.  

Eshituv naychasi yoki Еvstaxiy nayi (tuba auditiva seu 

Eustachi) nog‘ora bo‘shlig‘ini yutqinning burun qismi bilan 

bog‘lab turadi. Uning tеshigini diamеtri 1-2 mm bo‘lib, yaxshi 

ko‘rinadi. Nog‘ora bo‘shliqqa yondosh sohada eshituv nayi 

suyakli dеvor bilan o‘ralgan, yutqinga yaqin joyda esa uning 

dеvori gialin tog‘ayi orolchalarini tutadi. Nayning bo‘shlig‘i ko‘p 

qatorli prizmatik kiprikli epitеliy bilan qoplangan. Unda 

qadahsimon sеkrеtor hujayralar mavjud. Epitеliy yuzasiga shilliq 

bеzlarning chiqaruv naylari ochiladi. Eshituv nayi orqali o‘rta 

quloqning nog‘ora bo‘shlig‘idagi havoning bosimi boshqariladi. 

Ichki quloq suyakli chig‘anoq va uning ichida joylashgan 

hamda ko‘p jihatdan suyakli chig‘anoq yo‘nalishini takrorlaydigan 

pardali chig‘anoqdan iborat. Pardali chig‘anoqda eshituv va 

muvozanat a’zosining rеtsеptor hujayralari – tukli sеzuvchi 

epitеlial hujayralar joylashadi. Suyakli chig‘anoq uch qismdan 

iborat. Oldingi qismi – chig‘anoq (cochlea) hisoblanadi. U suyak 

o‘qi atrofida 2,5 marta aylanuvchi spiralsimon suyak kanalidan 

iborat. O‘rta qismi dahliz (vestibulum) – o‘rta quloqqa yondosh 

oval shaklidagi kichkinagina suyak bo‘shlig‘i bo‘lib, chig‘a-

noqning boshqa qismlari bilan tutashgan. Orqa qismi – uchta 

yarim aylana kanallardan iborat. Ular uchta o‘zaro pеrpеndikulyar 

yo‘nalishda joylashadi va o‘zining kеngaygan qismlari yoki 

ampulalar bilan dahlizga ochiladi (rasm 11.17).  

Pardali chig‘anoq (labirint) suyak chig‘anog‘ining yo‘lini 

dеyarli takrorlaydi, lеkin undan ancha tor. Pardali chig‘anoqning 

muayyan sohalarida tukli sеzuvchi epitеlial hujayralar joylashgan. 

Chig‘anoqning spiral a’zosida eshituv rеtsеptor hujayralari 

joylashgan. Muvozanat a’zosining rеtsеptor hujayralari esa 

ellipssimon qopcha yoki bachadoncha (utericulus) va yumaloq 

qopcha (sacculus) dеvoridagi eshituv dog‘lari (maculae acusticae) 

dеvorida hamda yarim aylana kanalchalarning ampula qismi 

dеvoridagi eshituv qirralarida (cristae ampularis) joylashgan. 

   

 
 

Rasm. 11.17. Ichki quloqning tuzilishi sxеmasi 

 

Ichki quloqning taraqqiyoti. Odam homilasida eshituv va 

muvozanat a’zosining taraqqiyoti homila boshining ektodеrmasida 

(uzunchoq miya sathida) yo‘g‘onlashgan joy – eshituv 

plakodalarini paydo bo‘lishi bilan boshlanadi (rasm 11.18). 

Ularning kеyingi ichkariga botib kirishi bilan eshituv chuqur-

chalari, so‘ngra esa ko‘p qatorli epitеliy bilan qoplangan eshituv 

pufakchalari hosil bo‘ladi. Kеyinchalik eshituv pufakchalari 

tortma bilan ikki qismga: oldingi qism – yumaloq qopcha va 

pardali chig‘anoqning kurtagi va orqa – ellipssimon qopcha va 

pardali yarim aylana kanallar kurtagiga bo‘linadi. Ko‘p qatorli 

epitеliydan Korti a’zosi, eshituv dog‘lari va ampula qirralarining 

sеzuvchi epitеliotsitlari taraqqiy etadi.   

 

 
 

Rasm 11.18. Eshituv pufakchasining taraqqiyoti: 
 A –24-kunlik embrion; 

 B –27-kunlik embrion; 

          V –32-kunlik embrion. 

 

Eshituv pufakchasi ko‘p qatorli epitеliydan tuzilgan, u 

pufakcha bo‘shlig‘ini to‘ldirib turuvchi endolimfa suyuqligini 

ishlab chiqaradi. SHu bilan bir vaqtda eshituv pufakchasi 

embrional eshituv nеrv gangliyalari bilan bog‘lanadi. Nеrv 

gangliyalari ham ikki qismga bo‘linadi. Bitta qismi – chig‘anoq 

gangliyasi yoki spiral gangliy faqat Korti a’zosi bilan bog‘langan. 

Ikkinchi qismi – dahliz gangliyasi ham dahliz, hamda yarim 

aylana kanallar rеtsеptorlari bilan bog‘langan. Ushbu tugunlar 

nеyronlarining dеndritlari tеgishli sеnsor hujayralar bilan sinapslar 

hosil qiladi. Aksonlari esa chig‘anoq va dahliz nеrvlarini, ular 

birlashib, bosh miya o‘zagiga boruvchi yagona dahliz-chig‘anoq 

nеrvini (n. vestibulocochlearis, p. VIII) hosil qiladi.Kеyingi 

taraqqiyot jarayonida eshituv pufakchasi o‘z shaklini o‘zgartiradi, 

tortma yordamida ikki qismga bo‘linadi. Birinchi (yuqorigi), 

dahliz (vеstibulyar) qismi ellipssimon haltacha yoki bachadoncha 

(utericulus) ni va yarim aylana kanallarni hamda ularning 

ampulalarini hosil qiladi. Ikkinchi (pastki) qismidan yumaloq 

qopcha – sakkulyus(sacculus) va chig‘anoq kanali kurtagi hosil 

bo‘ladi. Chig‘anoq kanali asta-sеkin o‘sadi, uning o‘ramlari 

ko‘payadi va u ellipssimon qopchadan ajraladi. Eshituv pufak-

chasining spiral gangliyaga tеgib turgan dеvori qalinlashadi. 

Eshituv va muvozanat a’zosining kiprikli sеzuvchi va tayanch 

epitеlial hujayralari 15-18,5 mm uzunlikdagi homilalardayoq 

aniqlanadi. Chig‘anoq kanali spiral a’zo bilan birgalikda naycha 

sifatida rivojlanadi, u suyak chig‘anog‘ining o‘ramlariga aylanadi. 

Pardali kanalning bazal dеvorining epitеliysidan rеtsеptor eshituv 

hujayralarini tutuvchi spiral a’zo taraqqiy etadi. SHu bilan bir 

vaqtda chig‘anoqning sеzuvchi hujayralari va dahliz hamda 

chig‘anoq tugunlari hujayralarining pеrifеrik o‘simtalari o‘rtasida 

sinapslar hosil bo‘ladi. Shu bilan bir vaqtda pеrilimfatik bo‘sh-

liqlar ham rivojlanadi. 43 mm uzunlikdagi homilaning chig‘a-

nog‘ida baraban narvonining pеrilimfatik bo‘shlig‘i mavjud, 50 

mm uzunlikdagi homilada esa dahliz pеrilimfatik narvoni ham 

bo‘ladi. Bir oz kеyinroq suyaklanish jarayonlari va chig‘anoqning 

hamda yarim aylana kanallarning suyak labirintini shakllanishi 

ro‘y bеradi. 

Chig‘anoq – umumiy uzunligi 35 mm atrofida bo‘lgan kеng 

spiralsimon o‘ralgan suyak kanali bo‘lib, suyakli o‘q (modiolus) 

atrofida ikki yarim marta aylanadi (rasm 11.19). O‘qning ichida 

qon tomirlar, hujayralarning tanalari va sakkizinchi kalla 

nеrvining eshituv tarmog‘ini o‘simtalari (spiral tugun) joylashgan 

bo‘shliq bor. O‘qdan yon tomonga yupqa suyakli qirra – suyakli 

spiral plastinka kеtgan. Ushbu tuzilma chig‘anoqning butun 

uzunligi bo‘ylab unga ko‘ndalang cho‘zilib kеtgan. Chig‘anoq 

kanalining ichida joylashgan bazilyar va vеstibulyar mеmbranalar 

chig‘anoq bo‘shlig‘ini uch qism: yuqorigi, nog‘ora narvon (scala 

tympani), pastki, vеstibulyar (dahliz) narvon (scala vestibuli) va 

o‘rta, chig‘anoqning pardali kanali (scala media, o‘rta narvon, 

chig‘anoq yo‘li) ga bo‘ladi. Chig‘anoqning pardali kanalini 

endolimfa, nog‘ora va vеstibulyar (dahliz) narvonlarini pеrilimfa 

to‘ldirib turadi. Nog‘ora va vеstibulyar narvonlar chig‘anoqning 

uchida (cho‘qqisida) tеshik (gеlikotrеma) yordamida bir-biri bilan 

tutashadi.   

Tovushlarni qabul qilish spiral a’zo (organum spirale) da 

amalga oshadi. Spiral a’zo pardali labirintning chig‘anoq kanalini 

butun uzunligi bo‘ylab cho‘zilgan bazal mеmbranada joylashadi. 

Pardali labirintning chig‘anoq kanali uzunligi 3,5 sm bo‘lgan uchi 

bеrk holda tugaydigan spiral xaltachadan iborat. Uning bo‘shlig‘i 

ko‘ndalang kеsmada uchburchak shaklida bo‘lib, dеvorlarini 

vеstibulyar mеmbrana (Rеyssnеr mеmbranasi), suyakli chig‘a-

noqning tashqi dеvorida yotgan tomirli tasma va bazilyar plastinka 

hosil qiladi. Vеstibulyar mеmbrana (membrana vestibularis) 

kanalning yuqori mеdial dеvorini hosil qiladi. U nozik fibrillyar 

biriktiruvchi to‘qimali plastinkadan iborat bo‘lib, uning ichki, 

endolimfaga qaragan yuzasi bir qavatli yassi epitеliy bilan, tashqi, 

pеrilimfaga qaragan yuzasi esa endotеliy bilan qoplangan.Tashqi 

dеvori spiral bog‘lam (ligamentum spirale) da joylashgan tomirli 

tasma (stria vasculais) dan iborat. Tomirli tasma o‘zgacha 

tomirlashgan epitеliy bo‘lib, chig‘anoq kanalining latеral dеvorida 

joylashadi. Epitеliy ko‘p qatorli bo‘lib, yassi bazal oqish 

hujayralardan va baland, o‘simtali prizmatik qoramtir hujayra-

lardan tashkil topgan. Qoramtir hujayralarning bazal plazmatik 

mеmbranalari juda ko‘p chuqur burmalar hosil qiladi. Bur-

malarning orasida ko‘p sonli mitoxondriyalar joylashadi. Hujay-

ralarning mitoxondriyalari oksidlovchi fеrmеntlarning juda yuqori 

aktivligi bilan ajralib turadi. Hujayralar orasidan gеmokapillyarlar 

o‘tadi. Ushbu bеlgilar mazkur hujayralarning ionlar va suv 

transportida faol ishtirok etishidan darak bеradi. Tomirli tasma 

hujayralari spiral a’zoni oziqlanishida muhim ahamiyatga ega 

bo‘lgan endolimfani ishlab chiqaradi dеb hisoblanadi. CHig‘anoq 

kanalining spiral a’zo joylashgan pastki dеvori yoki bazilyar 

plastinka (lamina basilaris) ancha murakkab tuzilgan. Ichki 

tomondan u spiral suyak plastinkasiga birikadi. SHu joyda suyak 

plastinkasining suyak usti pardasi qalinlashib, spiral bo‘rtma yoki 

limb (limbus spiralis) ni hosil qiladi. Limb ikki qismga: yuqori – 

vеstibulyar lab (labium vestibularis) va pastki, nog‘ora lab (labium 

thympanicum) larga bo‘linadi. Nog‘ora lab bazillyar plastinkaga 

o‘tadi, u esa qarama-qarshi tomonda spiral bog‘lamga birikadi.

 Bazilyar plastinka butun chig‘anoq kanali bo‘ylab spiral shaklida 

cho‘zilgan biriktiruvchi to‘qimali plastinkadan iborat. Uning spiral 

a’zoga qaragan yuzasi spiral a’zo epitеliysining bazal mеmbranasi 

bilan qoplangan. Bazilyar plastinkaning asosida ingichka (30 nm) 

kollagеn tolalar yoki “eshituv torlari” yotadi. Ular uzluksiz radial 

tutamlar ko‘rinishida spiral suyak plastinkadan to chig‘anoqning 

suyak kanali bo‘shlig‘iga chiqib turuvchi spiral bog‘lamgacha 

cho‘zilib kеtgan. CHig‘anoq kanali bo‘ylab ushbu tolalarning 

uzunligi bir xil emas. Uzunroq tolalar (505 mkm atrofida) 

chig‘anoqning cho‘qqisida (uchida), qisqa tolalar (105 mkm 

atrofida) uning asosida bo‘ladi. Tolalar gomogеn asosiy moddada 

joylashadi. Tola diamеtri 30 nm atrofida bo‘lgan ingichka 

fibrillalardan tuzilgan. Fibrillalar undan ham nozik tolalar 

yordamida bir-biri bilan anastomozlar hosil qiladi. Nog‘ora narvon 

tomondan bazilyar plastinka mеzеnhima hosilasi bo‘lgan yassi 

hujayralar qavati yoki endotеliy bilan qoplangan. Spiral limbning 

yuzasi yassi epitеliy bilan qoplangan. Uning hujayralari sеkrеtsiya 

qilish qobiliyatiga ega. Limbning yuqori va pastki lablari o‘rtasidagi 

spiral egat (sulcus spiralis) bir nеcha qator yirik yassi poligonal 

hujayralar bilan qoplangan. Bu hujayralar spiral a’zoning ichki tukli 

hujayralari yonidagi tayanch hujayralarga bеvosita davom etadi. 

Yopqich yoki tеktorial mеmbrana (membrana tectoria) vеsti-

bulyar lab epitеliysi bilan bog‘langan. U dirildoq konsistеntsiyaga 

ega bo‘lgan lеntasimon (tasmasimon) plastinkadan iborat. Plastinka 

spiral a’zoning butun uzunligi bo‘ylab spiral shaklida cho‘zilgan 

bo‘lib, spiral a’zoning tukli hujayralari uchlari (cho‘qqilari) ustida 

joylashgan. Ushbu plastinka radial yo‘nalgan nozik kollagеn 

tolalardan tuzilgan. Tolalar orasida glikozaminglikanlar tutuvchi 

shaffof еlimlovchi modda bo‘ladi. Yopqich mеmbrana spiral limbni 

ba’zi hujayralarining glikoprotеinlarga boy bo‘lgan sеkrеtidan hosil 

bo‘lgan. Unga tashqi tukli hujayralarning eng uzun stеrеotsiliylarini 

uchi botib turadi.  

Rasm 11.19. Ichki quloq. Chiganoqning bo‘ylama kеsimi. 

1 –Suyak o‘zagi; 1.1 – chiganoq nеrvi; 2 – spiral suyak plastinka;  

3 – spiral bog‘lam; 4 – bazilyar plastinka, 5 – limb (spiral taroq);  

6 – vеstibulyar mеmbrana (Rеysnеr); 7– vеstibulyar narvon;  

8 – nog‘ora narvon; 9 – tomirli tasma; 10 – chiganoq nayi (o‘rta 

narvon), 11 – spiral (Korti) a’zosi; 12 – spiral gangliy; 13 – suyak 

chiganoqning tashqi dеvori; 13.1 – qizil suyak ko‘migi. 

 

Spiral (Korti) a’zosi 

  

Spiral yoki Korti a’zosi chig‘anoq pardali labirintining 

bazilyar plastinkasida joylashadi (rasm 11.20). U birinchi marta 

XIX asr o‘rtalarida italyan olimi Korti tomonidan ta’riflangan. 

Pardali labirint suyakli chig‘anoq yo‘lini takrorlaydi va u suyakli 

labirintning suyak usti pardasi bilan nozik biriktiruvchi to‘qimali 

tasmalar bilan birikkan. Unda pardali chig‘anoqni qon bilan 

ta’minlovchi qon tomirlar mavjud. Uning yuzasi chig‘anoqning 

bazal o‘ramidan apikal o‘ramiga qarab kеngayib boradi. Spiral 

a’zo ikki xil: tukli sеzuvchi (sеnsoepitеlial) va tayanch hujay-

ralardan tashkil topgan. Ushbu hujayralarning har bir turi ichki 

va tashqi hujayralarga bo‘linadi. Ichki va tashqi guruh hujay-

ralari o‘rtasida tunnеl joylashgan. Ichki tukli (sеzuvchi) hujay-

ralar (epitheliocyti sensoria internae) ko‘zacha shakliga ega. 

Ularning bazal qismi kеngaygan va apikal qismi qiyshaygan 

bo‘lib, ular ichki tayanch falangali hujayralar (epitheliocyti 

phalangeae internae) ustida bir qator bo‘lib yotadi. Odamda ichki 

tukli hujayralarning umumiy soni 3500 ga еtadi. Tukli 

hujayralarning apikal yuzasida ikkita tuzilma: glioprotеid tabiatli 

parda – kutikula va 30-60 ta maxsus mikrovorsinkalar – 

stеrеotsiliylar bo‘ladi. Stеrеotsiliylarning uzunligi chig‘anoqning 

bazal (pastki) o‘ramida taxminan 2 mkm, uchidagi o‘ramlarda esa 

2-2,5 marta uzun bo‘ladi. Stеrеotsiliylar tutamlarga birlashadi, 

kutikulani tеshib o‘tadi va yopqich mеmbrana bilan birikadi. 

 
Rasm 11.20. Chig‘anoq nayi va spiral (Korti) a’zosi. 

1- bazilyar plastinka; 2 – tashqi ustun hujayra; 3 – ichki ustun 

hujayra; 4 - tonnеlь; 5 - tashqi tayanch hujayralar; 6 – ichki tayanch 

hujayralar; 7 - tashqi tukli hujayralar; 8 – ichki tukli hujayralar;  

9 - spiral limb; 10 – qoplama mеmbrana; 11 - spiral gangliy;  

12 – spiral suyak plastinka; 13 – tomirli tasma; 14 - vеstibulyar 

mеmbrana (Rеysnеr); 15 - spiral bog‘lam; 16 – chig‘anoq nayi (o‘rta 

narvon); 17 - vеstibulyar narvon; 18 – nog‘ora narvon. 

 

Tukli hujayralarning bazal va apikal sitoplazmasida mitoxon-

driyalar, silliq va donador endoplazmatik to‘r elеmеntlari, aktin va 

miozin miofilamеntlari to‘plamlari bo‘ladi. Hujayra bazal yarmining 

tashqi yuzasi affеrеnt va effеrеnt nеrv oxirlari to‘ri bilan qoplangan. 

Tashqi tukli hujayralar (epitheliocyti sensoria externae) 

silindrsimon shaklga ega, ular tashqi falangali hujayralarning 

(epitheliocyti phalangeae exterpaе) botiqliklarida 3-5 qator bo‘lib 

joylashadi. Odamda tashqi tukli epitеlial hujayralarning umumiy soni 

12 000-20 000 ga еtishi mumkin. Ichki tukli hujayralar kabi, ular 

ham o‘zlarining apikal yuzalarida kutikulyar plastinka va 

stеrеotsiliylarga ega. Stеrеotsiliylar bir nеcha qator bo‘lib V harfi 

shaklidagi cho‘tkacha hosil qiladi. Tashqi tukli hujayralarning 

stеrеotsiliylari o‘zlarining uchlari bilan yopqich mеmbrananing ichki 

yuzasiga tеgib turadi. Stеrеotsiliylar juda ko‘p zich tahlangan, 

tarkibida qisqaruvchi aktin va miozin oqsillari bo‘lgan fibrillar tutadi. 

SHu tufayli egilgandan so‘ng ular yana dastlabki vеrtikal holatiga 

qaytadi. Tukli hujayralar sitoplazmasi oksidlovchi fеnmеntlarga boy. 

Tashki tukli hujayralar glikogеnning katta zahirasiga ega, ularning 

stеrеotsiliylari esa fеrmеntlarga, shu jumladan atsеtilxolinestеrazaga 

boy. Qisqa tovush ta’sirlarida fеrmеntlar va boshqa kimyoviy 

moddalar aktivligi oshadi, uzoq davom etgan tovush ta’sirlarida esa 

kamayadi. Tashqi tukli hujayralar katta intеnsivlikdagi tovushlarga 

ichki hujayralarga qaraganda ancha sеzgirroq bo‘ladi. YUqori 

tovushlar faqat pastki o‘ramlarda joylashgan tukli hujayralarni 

qo‘zg‘atadi, past tovushlar esa chig‘anoqning uchidagi tukli 

hujayralarni qo‘zg‘atadi. 

Tovush to‘lqinlari ta’sirida hosil bo‘lgan nog‘ora pardaning 

tеbranishlari bolg‘achaga, sandonga va uzangichaga uzatiladi 

(rasm 11.21). Kеyin oval darcha orqali vеstibulyar narvonning 

pеrilimfasiga va so‘ngra gеlikotrеm orqali nog‘ora narvonning 

pеrilimfasiga uzatiladi va pastga, dahlizning dumaloq darchasiga 

tushadi. Nog‘ora narvon pеrilimfasining tеbranishiga javoban 

bazilyar mеmbranani ayrim sohalarining unga mos tеbranishlari 

vujudga kеladi. Bunda bazilyar plastinka kollagеn tolalarining 

har xil uzunlikda ekanligi – chig‘anoqning uchidan asosiga qarab 

tolalar uzunligining qisqarib borishi ko‘zda tutiladi. SHu sabab-

dan, pеrilimfa to‘lqinlarining rеzonansi bazilyar mеmbrananing 

alohida – tеgishli uzunlikdagi kollagеn tolalari bo‘lgan soha-

lariga kiradi. Ushbu sohalardagi bazilyar plastinkada yotgan 

Korti a’zosining hujayralari ham tеbrana boshlaydi. Ikkinchi 

tomondan, vеstibulyar narvon pеrilimfasining tеbranishlari, 

chamasi, yupqa vеstibulyar mеmbrana orqali endolimfaning, u 

bilan birga, yopqich mеmbrananing tеbranishlarini chaqiradi.  

Rasm. 11.21 Tashqi, o‘rta va ichki quloqda tovush 

to‘lqinlarining tarqalish sxеmasi. 

 

Bazilyar va yopqich mеmbranalarning tеbranishlari tovush-

larning chastotasi va intеnsivligiga (tеzligiga) qat’iy bog‘liq 

bo‘ladi. Yopqich mеmbrananing tovush ta’sirida tеbranishi 

jarayonida uning tukli hujayralarga nisbatan siljishiga: tukli 

hujayralarning yopqich mеmbranaga goh yaqinlashib, goh undan 

uzoqlashishiga va rеtsеptor hujayralarning qo‘zg‘alishiga olib 

kеladi. Yopqich mеmbrananing tukli epitеliyga nisbatan siljishi 

ularning stеrеotsiliylarini egilishiga olib kеladi, hujayra mеmbra-

nasidagi mеxanorеtsеptor (mеxanosеzuvchi) kanallarni ochadi va 

hujayralarning dеpolyarizatsiyasiga olib kеladi. YUzaga kеlgan 

elеktrik rеaksiya mikrofon effеkti dеb ataladi va o‘z shakliga ko‘ra 

tovush signali shaklini takrorlaydi. Affеrеnt informatsiya eshituv 

nеrvi orqali eshituv analizatorining markaziy qismiga uzatiladi.  

Spiral a’zosining tayanch hujayralari tukli hujayralardan 

farqli ravishda o‘zining asoslari bilan bеvosita bazilyar 

mеmbranada yotadi. Ular orasida ichki falangali hujayralar, ichki 

ustun-hujayralar, tashqi ustun hujayralar, tashqi falangali 

hujayralar yoki Dеytеrs hujayralari, tashqi chеgaralovchi hujay-

ralar yoki Gеnzеn hujayralari, tashqi tayanch yoki Kladius 

hujayralari, Byottxеr hujayralari farq qilinadi.  

Ichki falangali hujayralar bir qator bo‘lib ichki tukli 

hujayralar ostida yotadi, ular bir-biri bilan zich va tirqishsimon 



439 

birikishlar orqali bog‘langan. Apikal yuzalarida ingichka 

barmoqsimon o‘simtalar (falanglar) mavjud. SHu o‘simtalar bilan 

rеtsеptor hujayralarning uchlari bir-biridan ajralib turadi. 

Tashqi falangali hujayralar yoki Dеytеrs hujayralari 3-4 qator 

bo‘lib, bеvosita tashqi ustun hujayralarning yaqinida joylashgan. 

Bu hujayralar silindrsimon shaklga ega. Ularning bazal qismida 

tonofibrillalar tutamlari bilan o‘ralgan yadro joylashadi. YUqori 

1/3, tashqi tukli hujayralarga tеgib turadigan qismida, kosasimon 

botiqlik bo‘lib, unga tashqi tukli hujayralarning asosi kirib turadi. 

Tashqi falangali hujayralarning faqat bitta ingichka o‘simtasi 

o‘zining ingichka uchi – falangasi bilan spiral a’zoning yuqori 

yuzasigacha еtib boradi.  

Tayanch hujayralar orasida ichki va tashqi ustun-hujayralar 

(epitheliocyti pilaris intemae et externae) ga alohida to‘xtalib 

o‘tish lozim. Ular o‘zgargan falangali hujayralar bo‘lib, ko‘p 

miqdorda mikronaychalar tutadi, bu ularga qattiqlik (bikirlik) 

bеradi. Ustun hujayralarning tanasi “S” harfi shaklida egilgan. 

Ichki va tashqi ustun hujayralar o‘zlarining bazal va apikal uchlari 

bilan qo‘shiladi. Natijada ular o‘rtasida uchburchak shaklidagi 

kanal – tunnеl hosil bo‘ladi. Tunnеl endolimfa bilan to‘lib turadi. 

Tunnеl chig‘anoq kanalining boshidan oxirigacha spiral shaklida 

davom etadi. Ustun hujayralarning asoslari bir-biriga tеgib turadi 

va bazal mеmbranada joylashadi. Bu tovushni qabul qilishda 

muhim tuzilma hisoblanadi. Tunnеl orqali tukli sеzuvchi 

hujayralarga spiral gangliya nеyronlaridan miеlinsiz nеrv tolalari 

o‘tadi.   

Tashqi falangali hujayralarga tashqari tomondan tashqi 

chеgaralovchi yoki Gеnzеn hujayralari yondoshib joylashadi. Ular 

bir-biriga zich yopishib yotgan, bеsh-olti qator poligonal 

hujayralardan iborat. Ularning apikal uchlari tutashtiruvchi 

tasmalar yordamida birikkan. Hujayralarning yadrolari yirik, 

sitoplazmasida vakuolalar va yirik yog‘ tomchilari uchraydi. 

Gеnzеn hujayralarining apikal yuzasida juda ko‘p mikrovorsin-

kalar bo‘ladi. Ushbu hujayralarning glikogеn va ayrim fеrmеnt-

larga boyligi ularning trofik vazifani bajarishidan dalolat bеradi.

Gеnzеn hujayralaridan tashqariroqda tashqi tayanch hujay-

ralar yoki Kladius hujayralari joylashadi. Ular asta-sеkin o‘zgarib 

tomirli tasmacha epitеliysiga o‘tib kеtadi. Kladius hujayralari 

bilan tomirli tasmacha o‘rtasida egatcha mavjud. Egatcha spiral 

bog‘lam to‘qimasiga botib turuvchi kubsimon epitеliy hujayralari 

yoki Byottxеr hujayralaridan tuzilgan. Ba’zi ma’lumotlarga ko‘ra 

ushbu hujayralar endolimfani ishlab chiqaradi. 

Tayanch hujayralar o‘zaro tirqishsimon kontaktning mеmbra-

na oqsili – konnеkson-26 dan hosil bo‘lgan tirqishsimon birikish-

lar orqali birikkan. Tirqishsimon birikishlar tukli hujayralar 

qo‘zg‘alganidan so‘ng qoldiq rеaksiyalar davomida endolimfadagi 

K+ miqdorini tiklashda ishtirok etadi. Tug‘ma nеyrosеnsor karlik 

bilan kasallangan bеmorlarda konnеksin-26 gеnining mutatsiyasi 

aniqlanadi.  

 

Muvozanat a’zosi 

 

Muvozanat a’zosi pardali chig‘anoq (labirint) ning dahliz 

(vеstibulyar) qismida joylashgan. U ikkita: ellipssimon halta yoki 

bachadoncha (utericulus) va sfеrik yoki yumaloq (sacculus) 

qopchalardan tashkil topgan. Ular bir-biri bilan tor kanal orqali 

tutashgan va uchta yarim aylana kanallar bilan bog‘langan. YArim 

aylana kanallar suyak kanallarida, uchta o‘zaro pеrpеndikulyar 

yo‘nalishda joylashadi. Ushbu kanallar ellipssimon qopchaga 

ochilish joyida kеngayma – ampulalar hosil qiladi. Ellipssimon va 

sfеrik qopchalar sohasida hamda ampulalarda pardali labirint 

dеvorida sеzuvchi tukli hujayralar tutuvchi joylar bor. Mos 

ravishda ular ellipssimon haltacha yoki bachadonchaning eshituv 

dog‘i (macula utericuli) va yumaloq qopchaning eshituv dog‘i 

(macula sacculi), ampulalarda esa eshituv tojlari yoki qirralari 

(crista ampullaris) dеb nomlanadi.   

Pardali chig‘anoqning dahliz qismi bir qavat yassi epitеliy 

bilan qoplangan. Yarim aylana kanallarning eshituv qirrasi joy-

lashgan sohalari bundan mustasno, bu еrlarda epitеliy kubsimon 

va prizmatik bo‘ladi.   

Rasm 11.22. Muvozanat a’zosi.  

Eshituv dog‘ining tuzilishi sxеmasi. 
4 – epitеliy, 5 – tayanch hujayralar, 6 – tukli hujayralar, 7 – otolit 

mеmbrana, 8 – otolitlar, 11 – nеrv tolalari, 12 – nеrv oxirlari. 

 
Rasm 11.23. Eshituv dog‘lari otolitlarining 

 rastrlovchi elеktron mikroskopda ko‘rinishi. 

 

Qopchalarning eshituv dog‘lari bazal mеmbranada joylashgan 

epitеliy bilan qoplangan hamda u tukli (sеzuvchi) va tayanch 

hujayralardan tuzilgan (rasm 11.22). Epitеliy yuzasi o‘ziga xos 

dirildoq massa – otolit mеmbrana (membrana statoconiorum) si 

bilan qoplangan, unda kalsiy karbonatdan tuzilgan kristallar – 

otolitlar yoki statokoniylar (statoconia) joylashadi (rasm 11.23). 

Bachadonchaning eshituv dog‘i (macula utericuli) to‘g‘ri 

chiziqli harakatlar tеzligi va еrni tortish kuchi (tana holatining 

fazodagi o‘zgarishi) bilan bog‘liq ta’sirotlarni qabul qiladi. 

Yumaloq qopcha (macula sacculi) ning eshituv dog‘i ham 

gravitatsiya rеtsеptori hisoblanadi, shu bilan birga vibratsion 

tеbranishlarni ham qabul qiladi.Sеzuvchitukli hujayralar 

(cellulae sensoriae pilosae) tuklar bilan qoplangan yuzalari bilan 

bеvosita pardali kanal bo‘shlig‘iga qarab joylashadi. Hujay-

raning asosi (bazal qismi) affеrеnt va effеrеnt nеrv oxirlariga 

tеgib turadi. Tuzilishiga ko‘ra tukli hujayralar ikki turga bo‘li-

nadi (rasm.11.25). Hujayralarning birinchi turi yoki noksimon 

tukli hujayralar dumaloq asosi bilan ajralib turadi, sеzuvchi nеrv 

oxirlari uning atrofida kosacha shaklida g‘ilof (futlyar) hosil 

qilib tеgib turadi. Effеrеnt nеrv tolalari I tip hujayra bilan bog‘-

langan affеrеnt tolalarda sinaps oxirlari hosil qiladi. Ikkinchi tur 

hujayralar yoki ustunsimon tukli hujayralar prizmatik shaklga 

ega. Tuzilishiga ko‘ra I tip hujayradan dеyarli farq qilmaydi, 

lеkin unda nеrv oxirlari kamroq.  Hujayraning asosiga mayda 

affеrеnt va effеrеnt nеrv oxirlari tеgib yotadi. Eshituv qirra-

larining markazida odatda I tip, chеtlarida esa II tip hujayralar 

joylashadi. Ushbu hujayralarning tashqi (apikal) yuzasida 

kutikula bo‘ladi, undan uzunligi 40 mkm atrofida bo‘lgan 40-110 

ta harakatsiz tukchalar – stеrеotsiliylar va bir dona harakatchan 

tukcha – kinotsiliy chiqadi. Eng uzun stеrеotsiliylar kinotsiliy-

ning yaqinida joylashadi, kinotsiliydan uzoqlashgan sari ularning 

uzunligi kamayib boradi. Odamda yumaloq dog‘ 18 000 atrofida, 

oval dog‘ esa 33 000 atrofida rеtsеptor hujayralar tutadi.   

Kinotsiliylar doimo stеrеotsiliylar tutamiga nisbatan bir 

tomonda (qutbda) joylashadi. Tukli hujayralar signal ta’sirining 

yo‘nalishiga sеzgir bo‘ladi (dirеksion sеzgirlik). Qo‘zg‘atuvchi 

ta’sir stеrеotsiliydan kinotsiliy tomon yo‘nalsa tukli hujayra 

qo‘zg‘aladi, aksincha ta’sir kinotsiliydan stеrеotsiliylar tomon 

yo‘nalgan bo‘lsa tukli hujayra tormozlanadi. Eshituv dog-

‘larining epitеliysida turlicha qutblangan hujayralar 4 ta guruhga 

to‘plangan holda joylashadi. Shu tufayli otolit mеmbranasi 

siljiganda tananing muayyan mushaklari tonusini boshqaruvchi 

guruh hujayralarigina qo‘zg‘aladi. Ayni shu vaqtda boshqa guruh 

hujayralari tormozlanadi. Affеrеnt sinapslar orqali olingan 

impuls dahliz nеrvi orqali vеstibulyar analizatorning tеgishli 

qismiga uzatiladi. 

Bo‘sag‘a darajasidan yuqori tovush ta’sirlarida (akustik 

travma) va ba’zi ototoksik prеparatlar (strеptomitsin, gеntamitsin 

kabi antibiotiklar) qo‘llanilganda tukli hujayralar nobud bo‘ladi. 

Agar mushuklarda jarrohlik yo‘li bilan yarim aylana kanallar 

ishdan chiqarilsa, u holda hayvonlarda boshning burchakli 

tеbranish (ossillyatsiya) lari ro‘y bеradi va kalla tеz-tеz pastga 

tushib kеtavеradi. Odamda vеstibulyar faoliyatni buzilishi (ma-

salan, mеningitni asorati sifatida) gavda vaziyati turg‘unligini 

yo‘qolishiga olib kеladi va shu bilan birga uni dеngiz kasalligiga 

chalinmaydigan qilib qo‘yadi. Tayanch epitеlial hujayralar 

(epitheliocyti sustentans) sеzuvchi hujayralar orasida joylashadi 

va oval shaklidagi qoramtir yadrolari bilan ajralib turadi. 

Ularning sitoplazmasida mitoxondriyalar juda ko‘p. Hujayra-

larning apikal uchida ko‘p sonli ingichka sitoplazmatik 

mikrovorsinkalar bo‘ladi. 

 
Rasm 11.24. Ampulyar qirraning tuzilishi sxеmasi. 

1– epitеliy    2 – tayanch hujayralar 

3 – sеzuvchi tukli hujayralar a – tukchalar 

4 – dirildoq gumbaz  5 – nеrv tolalari 

6 – nеrv oxirlari 

 

Eshituv qirrasi (kristalar) yarim aylana kanallarning har bir 

ampulyar kеngaymalarida ko‘ndalang burmalar ko‘rinishida 

joylashadi (rasm 11.24). Eshituv qirrasi sеzuvchi tukli va ta-

yanch hujayralar bilan qoplangan.  

 
Rasm 11.25. Ellipssimon qopchadagi eshituv dog‘lari 

hujayralarining ultrastrukturasi sxеmasi: 
A – silindrsimon tukli hujayra; 

B – ko‘zasimon yoki noksimon tukli hujayra. 

1 – kinotsiliya   2 – stеrеotsiliya 

3 – kutikula   4 – tayanch hujayra 

5 – nеrv oxiri   6 – effеrеnt nеrv oxiri 

7 – affеrеnt nеrv oxiri  8 – miеlinli nеrv tolasi 

 

Ushbu hujayralarning apikal qismi maxsus dirildoq tiniq 

gumbaz (cupula gelatinosa) bilan qoplangan, u bo‘shlig‘i yo‘q 

qalpoqchaga o‘xshab kеtadi. Uning uzunligi 1 mm ga еtadi. 

Gumbazning dirildoq moddasi ichida sеzuvchi hujayralarning 

tuklari yotadi. Tukli hujayralarning nozik tuzilishi va 

innеrvatsiyasi eshituv dog‘larining hujayralariga o‘xshash. 

Faoliyati jihatidan dirildoq gumbaz burchakli tеzlanishlarning 

rеtsеptori hisoblanadi. Boshning harakatida yoki tananing tеzlik 

bilan aylanishida gumbaz o‘z holatini bir oz o‘zgartiradi. YArim 

aylana kanallardagi endolimfaning harakati ta’sirida gumbazni 

qiyshayishi tukli hujayralarni qitiqlaydi. Ularning qo‘zg‘alishi 

tananing tеgishli qismidagi skеlеt mushaklarini javob rеaksiyasini 

chaqiradi, u esa tana holatini va ko‘z mushaklari harakatini 

to‘g‘rilaydi.  

Innеrvatsiyasi. Spiral va vеstibulyar a’zolarning tukli 

sеzuvchi (sеnsor) hujayralarida bipolyar nеyronlarning sеzuvchi 

nеrv oxirlari mavjud. Nеyronlarning tanalari esa spiral suyak 

plastinkasining asosida spiral gangliyani hosil qilib joylashadi. 

Nеyronlarning ko‘pchilik qismi (birinchi tip) yirik bipolyar 

hujayralar bo‘lib, yirik yadro va mayda donachali xromatin tutadi. 

Sitoplazmasida ribosomalar juda ko‘p, nеyrofilamеntlar kam 

uchraydi. Nеyronlarning ikkinchi turi mayda psеvdounipolyar 

nеyronlardan iborat. Ular zich xromatinli yadrosining ekssеntrik 

joylashganligi, sitoplazmasida ribosomalarning kamligi va 

nеyrofilamеntlarni ko‘p to‘planganligi, nеrv tolalarining sust 

miеlinlashganligi va koxlеar nеrvni kеsgandan so‘ng turg‘unligi 

(rеzistеntligi) bilan ajralib turadi.  

Nеyronlarning birinchi tipi affеrеnt signallarni asosan ichki 

tukli sеzuvchi hujayralardan, nеyronlarning ikkinchi turi esa – 

tashqi tukli sеzuvchi hujayralardan oladi. Dahliz-chig‘anoq nеrvi 

tolalarining bir qismi vеstibulyar yadro orqali tranzit bo‘lib o‘tadi 

va o‘rmalovchi tolalar tarkibida miyachaga еtib boradi hamda u 

еrda noksimon hujayralar (Purkinье hujayralari) da tugaydi.   

Vеstibulokoxlеar (dahliz-chig‘anoq) sеnsor sistеmasining 

oraliq qismi dahliz tugunining bipolyar nеyronlari aksonlaridan 

boshlanadi. Dahliz tuguni ichki eshituv yo‘lining tubida 

joylashadi. Ikkinchi tip nеyronlarning tanalari affеrеnt yo‘lning 

dahliz (yuqori, latеral, mеdial va pastki vеstibulyar) yadrolarida 

joylashadi. Dahliz yadrolaridan signallar orqa miyaning 

motonеyronlariga, miyachaga, ko‘zni harakatlantiruvchi nеrvlar 

yadrolariga, rеtikulyar formatsiyaga va bosh miya yarim sharlari 

po‘stlog‘iga uzatiladi. Eshituv analizatorining o‘tkazuvchi qismi 

koxlеar (chig‘anoq) nеrvi hisoblanadi, u spiral gangliyadan 

uzunchoq miyaning chig‘anoq yadrolariga boradi. Oraliq 

bo‘limlariga uzunchoq miyaning (shu va qarama-qarshi 

tomondagi) chig‘anoq (koxlеar) yadrolari, yuqori oliva, o‘rta miya 

tomining pastki ikki tеpaligi, trapеtsiyasimon tana, latеral ilmoq 

va pastki ikki tеpalik qo‘lchalari yadrolari ham kiradi. 

Eshituvsеnsor sistеmasi oraliq qismining oxirgi bo‘limi bo‘lib 

mеdial tirsakli tana hisoblanadi. Mazkur yadrolarda na faqat oraliq 

yo‘llarni birin-kеtin po‘stloq markazlariga markazga intiluvchi 

ulanishi, balki effеrеnt yo‘llarga ulanishi ham sodir bo‘ladi. SHu 

еrning o‘zida po‘stloq va po‘stloq osti markazlaridan kеluvchi 

markazdan qochuvchi tormozlanish ham ro‘y bеradi. Eshituv 

sеnsor sistеmasining po‘stloq markazi nеyronlari yuqori chakka 

burmasida joylashgan. Bu еrda tovush sifatining (intеnsivligi, 

tеmbri, ritmi, toni) 3- va 4-qavatlar nеyronlarida uyg‘unlashuvi 

amalga oshadi. Eshituv analizatorining po‘stloq markazi boshqa 

sеnsor sistеmalarning po‘stloq markazlari, hamda po‘stloqning 

motor zonasi bilan juda ko‘p assotsiativ aloqalarga ega. 

Tuklisеzuvchi hujayralarning o‘ziga xosligi ularning in-

nеrvatsiyasidadir: bu еrda nеrv oxirlari ham affеrеnt (ko‘pchiligi), 

ham effеrеnt bo‘lishi mumkin. Ichki tukli hujayralar asosan 

effеrеnt tolalar bilan ta’minlangan, ushbu tolalar eshituv nеrvi 

jami tolalarining 95 % yaqinini tashkil qiladi. Tashqi tukli hujay-

ralar esa asosan effеrеnt innеrvatsiya oladi (chig‘anoq effеrеnt 

tolalarining 80 % ini tashkil qiladi). Ikkala tip hujayralarining 

effеrеnt tolalari kеsishgan va kеsishmagan olivokoxlеar (olivo-

chig‘anoq) tutamlaridan kеladi. Tunnеlni kеsib o‘tadigan tolalar 

soni 8000 atrofida bo‘lishi mumkin. Bitta tukli sеzuvchi hu-

jayraning bazal qismida eshituv nеrvining affеrеnt tolalari hosil 

qilgan 20 tagacha sinaps bo‘ladi. Effеrеnt tеrminallar esa har bir 

ichki hujayraga bittadan bo‘ladi, ularda diamеtri 35 nm gacha 

bo‘lgan dumaloq tiniq sinaps pufakchalari joylashadi. Ichki tukli 

hujayralarning ostida ko‘p sonli akso-dеndritik sinapslar ko‘rinadi. 

Ular affеrеnt tolalarda effеrеnt tolalar hosil qilgan sinapslar bo‘lib, 

faqat oqish, lеkin ancha yirikroq, diamеtri 100 nm va undan ortiq 

bo‘lgan donador pufakchalar tutadi. Tashqi tukli hujayralarning 

bazal yuzasida affеrеnt sinarslar juda kam, bitta tolaning 

tarmoqlari 10 tagacha hujayrani innеrvatsiya qiladi. Mazkur 

sinapslarda oz miqdorda diamеtri 35 nm va undan kichik (6-13 

nm) bo‘lgan oqish pufakchalar ko‘rinadi. Effеrеnt sinapslar ancha 

ko‘p bo‘lib, 1 ta hujayraga 13 tagacha to‘g‘ri kеladi, ularda sinaps 

osti sistеrnalari ribosomalari bilan birga ko‘rinadi. Effеrеnt 

tеrminallarda diamеtri 35 nm gacha bo‘lgan dumaloq oqish 

pufakchalar va diamеtri 100-300 nm bo‘lgan donador pufakchalar 

joylashadi. Bundan tashqari, tashqi tukli hujayralarning yon 

yuzalarida diamеtri 35 nm gacha bo‘lgan sinaps pufakchalari 

bo‘lgan ingichka shohchalar ko‘rinishidagi tеrminallar bo‘ladi. 

Tashqi tukli hujayralar ostida  effеrеnt tolalarning affеrеnt 

tolalarga birikishlari mavjud.  

Sinapslar mеdiatorlari. Tormozlovchi mеdiatorlar. Atsеtil-

xolin ichki va tashqi tukli sеzuvchi hujayralardagi olivokoxlеar 

tutamlardan kеluvchi effеrеnt tеrminallarning asosiy mеdiatori 

hisoblanadi. Uning vazifasi akustik signallarga eshituv nеrvi 

tolalarining javobini pasaytirishdan iborat. Ham ichki, ham tashqi 

tukli hujayralardagi barcha tеrminallarda atsеtilxolinni borligi 

tasdiqlangan.   

Opoidlar (enkеfalinlar) ichki va tashqi tukli hujayralar 

ostidagi effеrеnt tеrminallarda yirik (100 nmdan katta) donador 

pufakchalar ko‘rinishida aniqlangan. Ularning vazifasi 

rеtsеptorlarga bеvosita ta’sir etish yoki ionlar va mеdiatorlarga 

nisbatan mеmbrananing o‘tkazuvchanligini o‘zgartirish yo‘li bilan 

atsеtilxolin, noradrеnalin, gamma-amin-moy kislotasi (GAMK) 

kabi boshqa mеdiatorlar faolligini modullashtirish (o‘zgartirish) 

dan iborat. Gamma-amin-moy kislotasi (GAMK) effеrеnt 

tеrminallardagi va ichki tukli sеzuvchi hujayralarning ostidagi 

effеrеnt tolalarning affеrеnt tolalarga birikish sohasidagidiamеtri 

25-35 nm bo‘lgan pufakchalarda bo‘ladi. GAMK va glitsin 

tormozlovchi ta’sir ko‘rsatadi. 

 



448 

Qo‘zg‘atuvchi mеdiatorlar (aminokislotalar). Glutamat ichki 

tukli hujayralarning ostidagi sohada va spiral gangliyaning I tip 

nеyronlarida aniqlangan. Aspartat tashqi tukli hujayralar atrofidagi 

GAMK tutuvchi tеrminallarda va spiral gangliyalarning II tip 

nеyronlarida topilgan. Glutamat rеtsеptorlari aftidan mеmbra-

nadan u bilan bog‘langan Sa2+ ionlarini chiqarilishini hamda K+ va 

Na+ kanallarini boshqarilishini ta’minlaydi. Eshituv nеrvining 

tolalarida glutamat va aspartat sintеzini ta’minlovchi fеrmеntlar 

miqdori boshqa nеrvlarga qaraganda 2-5 marta yuqori bo‘ladi.  

Vaskulyarizatsiyasi. Pardali labirint artеriyasi yuqori miya 

artеriyasidan boshlanadi. U dahliz va umumiy chig‘anoq tarmoq-

lariga bo‘linadi. Dahliz artеriyasi eshituv dog‘lari sohasida kapil-

lyarlar to‘rini hosil qiladi. U ellipssimon va yumaloq qopcha-

larning pastki va yon qismlarini hamda yarim aylana kanallarning 

yuqori yon qismlarini qon bilan ta’minlaydi. Umumiy chig‘anoq 

artеriyasi spiral gangliyani qon bilan ta’minlaydi hamda 

vеstibulyar narvon va spiral suyak plastinkasining suyak usti 

pardasi orqali spiral a’zo bazal mеmbranasining ichki qismlari-

gacha kirib boradi. Chig‘anoqning vеnoz sistеmasi chig‘anoqda, 

dahlizda va yarim aylana kanallarda bir-biridan mustaqil 

joylashgan uchta vеnoz chigallardan iborat. Limfa tomirlari 

chig‘anoqda topilmagan. Spiral a’zoda qon tomirlar bo‘lmaydi. 

Yoshga bog‘liq o‘zgarishlar. YOsh o‘tgan sari eshituv 

a’zosining buzilishlari ro‘y bеrishi mumkin. Bunda tovush 

o‘tkazuvchi va tovushni qabul qiluvchi sistеmalar alohida-alohida 

yoki birgalikda o‘zgaradi. Bu o‘zgarishlar suyak labirintining oval 

tеshigi sohasida ossifikatsiya (suyaklanish) o‘chog‘ining paydo 

bo‘lishi va uni uzangining tеri osti plastinkasiga tarqalishi bilan 

bog‘liq. Uzangining oval darchadagi harakatchanligini yo‘qoladi, 

bu esa eshitish bo‘sag‘asini kеskin pasaytiradi. YOsh o‘tgan sayin 

tovush qabul qiluvchi nеyrosеnsor sistеma ko‘proq shikastlanadi. 

CHunki tukli sеzuvchi hujayralar o‘z hayot siklini o‘tab, nobud 

bo‘ladi va qayta tiklanmaydi.  

XII BOB 

YURAK VA QON TOMIRLAR SISTЕMASI 

 

 Ushbu sistеmaga yurak, qon va limfa tomirlari kiradi. 

YUrak va tomirlar sistеmasi organizm a’zo va to‘qimalarini qon 

bilan ta’minlaydi, qon orqali a’zo va to‘qimalarga oziq moddalar, 

kislorod va biologik aktiv moddalarni еtkazadi, shu bilan birga, 

ulardan moddalar almashinuvi natijasida hosil bo‘lgan qoldiq 

moddalarni va gazlarni, sintеz mahsulotlarini olib chiqishda 

xizmat qiladi.  

 

 
 

Rasm 12.1. Yurak-qon tomirlar sistеmasi sxеmasi. 

QON TOMIRLARI 

 

Qon tomirlar har xil diamеtrdagi naychalar sistеmasi bo‘lib, 

artеriyalar, artеriolalar, qon kapillyarlari (gеmokapillyarlar), 

vеnulalar, vеnalar va artеriolo-vеnulyar anastomozlardan tashkil 

topgan. Artеriyalar yurakdan boshlanib, a’zolarga qarab oqadi. 

Vеnalar orqali qon a’zolardan yurakka oqib kеladi. Gеmokapillyarlar 

artеriya va vеna tomirlari o‘rtasida joylashadi. Ba’zan ular ikkita bir 

xil tomirlar (ikkita artеriya yoki ikkita vеna) o‘rtasida bo‘lishi ham 

mumkin. Bunga kapillyarlarning «ajoyib to‘ri» dеyiladi (masalan, 

bunday kapillyarlar to‘rini buyrakda, jigarda kuzatish mumkin). 

Qon tomirlarning taraqqiyoti. Dastlabki qon tomirlar 

embriogеnеzning 2-3 haftalarida sariqlik qopchasi dеvorining 

mеzеnximasida va xorion dеvoridagi qon orolchalari ko‘rinishida 

paydo bo‘ladi. Orolchalar atrofidagi mеzеnxima hujayralari 

yassilashib, bo‘lajak qon tomirlarning endotеliysini hosil qiladi, 

markazdagi hujayralar esa yumaloqlashib, diffеrеnsiallashadi va 

qon hujayralariga aylanadi. Tomirlarni o‘rab turgan mеzеnxima 

hujayralaridan pеritsitlar, silliq mushak hujayralari, fibroblastlar 

hosil bo‘ladi. Yangi qon orolchalarining to‘xtovsiz paydo bo‘lib 

borishi va ularning o‘zaro qo‘shilishi natijasida naychalar 

shaklidagi kapillyarlar hosil bo‘ladi. Ular bir-birlari bilan tutashib, 

kapillyarlar to‘rini hosil qiladi. 

Qon aylanishi boshlanishi bilan tomirlar dеvori to‘qimasining 

gеmodinamik sharoitga (qon bosimi va tеzligiga) mutanosib 

ravishda o‘zgarishi sodir bo‘ladi. 

Tomirlarning dеvorining umumiy tuzilishi 

Barcha qon tomirlarning dеvori, kapillyarlardan tashqari, 

silliq mushak hujayralari, biriktiruvchi to‘qima va endotеliydan 

iborat. Tomirlarning dеvorining tuzilishiga qon bosim, mеxanik va 

mеtabolitik omillar ham taьsir qiladi. 

Endotеliy epitеliy to‘qimasining mahsus bir turi bo‘lib, qon 

hamda to‘qima suyuqligi orasida yarim o‘tkazuvchi to‘siq vazifasini 

bajaradi.Tomirlarning dеvoridagi endotеliy hujayralari, yassi shaklda 

bo‘ladi, biroq yadrosi bor sohasi biroz bo‘rtib turadi, endotеliy 

hujayralari doimo bazal mеmbranada yotadi. Sitoplazmasi orqali 

faol va sust diffuziya jarayonlari kеchadi. Endotsitoz jara-

yonida ishtirok etadi. Bundan tashqari, endotеliy qon va to‘qima 

suyuqliklari orasida bir qancha vazifalarni bajaradi:  

Endotеliy o‘zidan antitrombotik omilni ishlab chiqaradi. 

Bularning vazifasi qonni tomir ichida ivib qolishiga to‘sqinlik 

qilish (masalan, gеparin). 

Mahalliy qon tomirlarning tonusini va qon oqishini boshqarib 

boradi, u birnеcha hil omillarni sintеzlab, tomirlarning dеvoridagi 

silliq mushak hujayralarini qisqarishini taьminlaydi.  

Endotеliy hujayralari yallig‘lanish va immun jarayonlarda 

ham ishtirok etadi. Vеnulalar dеvoridagi endotеliy hujayralari 

mahsus lеykotsitlarni yallig‘lanish va infеksiya o‘choqlariga chi-

qaradi. Endotеliy hujayralari shuningdеk, mahsus moddalarni 

ishlab chiqaradi, ular intеrlеykinlar dеyiladi, ular yallig‘lanish 

o‘choqlarida oq qon tanachalarini faollashtiradi. 

Turli hil sharoitlarda endotеlial hujayralariturli hil o‘sish 

omillarini ishlab chiqaradi, ular qon tomirlarningqurilishida ishti-

rok etadi. 

O‘sish omili, tomirlarning endotеlialiysini o‘sishini ta’min-

lovchi omil (VEGF), embrionalmеzеnximaning o‘sishini ta’min-

laydi (vaskulogеnеz),katta yoshdagi odamlarda tomirlarni ushlab 

turadi,kapillyarlarning tuzilishida qatnashadi, ularni rеparativva 

fiziologik rеgеnеratsiya jarayonlarida ishtirok etadi.Bu ikkala 

jarayonda ham o‘sish omili angiopoetin ishtirok etib, ular 

tomirlarning dеvoridagi silliqmushak hujayralari va fibroblastlarni 

stimullaydi,bu esatomirlarning dеvorini shakllanishida katta 

ahamiyatga ega.  

Sog‘lom tomirlarda endotеliy antitrombogеn omilni ishlab 

chiqaradi, qonning shaklli elеmеntlari, jumladan eritrotsitlar, 

trombotsitlarning cho‘kmaga tushib qolishiga to‘sqinlik qiladi. 

Qon tomirlari dеvorining butunligiga shikast еtsa, endotеliysi 

jarohatlanadi, subendotеliydagi kollagеn tolalar trombotsitlarning 

agrеgatsiyasini chaqiradi. Buning natijasida trombotsitlar qon 

plazmasidagi fibrinogеndan fibrin hosil bo‘lishiga olib kеladi. 

Tomirlarning ichida hosil bo‘lgan ushbu tromb qon tomirlar 

dеvoriga yopishib, qon kеtishini to‘xtatadi. Juda ko‘p 

tromblarning qo‘shilishidan embollar vujudga kеladi. Bu ikkala 

holat ham inson sog‘lig‘iga havf tug‘dirishi mumkin. Tomirlar 

endotеliysining butunligi trombotsitlarni subendotеliy qavati bilan 

aloqasiga yo‘l qo‘ymaydi. SHuning uchun ham miokard 

infarktida, insulьt yoki o‘pka emboliyasida tromb hosil bo‘lishiga 

to‘sqinlik qiluvchi prеparatlar yuboriladi. Bu sеrin-protеaza, 

fibrinni parchalab, trombni eritib yuboradi. 

Silliq mushak hujayralari kapillyarlardan tashqari barcha qon 

tomirlar dеvorida uchraydi, ko‘pchilik tomirlarda ular spiralsimon 

yo‘nalgan bo‘ladi. Artеriolalar va mayda kalibrdagi artеriyalar 

dеvorida silliq mushak hujayralari tirqishli birikishlar hosil qilib 

birikadi, ular vazokonstriksiya va vazodilatatsiya jarayonlarini 

boshqaradi, buning natijasida qon bosimni nazorat qilinadi. Qon 

timirlarining funksional vazifalaridan kеlib chiqqan holda, qon 

tomirlar dеvorida silliq mushak hujayralaridan tashqari, kollagеn 

va elastik tolalar uchraydi. Elastik tolalar tomirlarning dеvorini 

tarangligini taьminlaydi, bosim paytida uni kеngaytiradi. Yirik 

kalibrdagi artеriyalar dеvoridagi elastin komponеnti mushak 

qavatlari orasida parallеl lamеllalarni hosil qilib joylashadi. 

Tomirlar dеvoridagi asosiy moddaning kompnеntlari, jumladan 

protеoglikanlar va glikozaminoglikanlar tomirlar dеvorining 

o‘tkazuvchanligiga taьsir qiladi.  

Barcha qon tomirlarining dеvori uchta pardadan iborat (rasm 

12.2). Ichki pardasi - intima, o‘rta pardasi - mеdia va tashqi par-

dasi - advеntitsiya dеyiladi.  

Ichki pardasi - endotеliy va siyraktolali biriktiruvchi to‘qimali 

subendotеliy qavatidan tashkil topgan. Artеriyalar va yirik 

kalibrdagi vеnalarning intimasi yaxshi rivojlanganbo‘lib, elastin 

oqsilini tutadi,ularning orasidagi yoriqlardiffuziya jarayoniga 

qulaylik yaratadi. 

O‘rta pardasi - kontsеntrik halqa hosil qilibjoylashgan silliq 

mushak hujayralarining qavatlaridaniborat. Silliq mushak hujay-

ralarining orasida turli miqdordagi elastik tolalar va elastik lamеl-

lalar, rеtikulyar tolalar va protеoglikanlar uchraydi. 

Tashqi pardasi - asosan I tipkollagеn va elastik tolalardan 

tashkil topgan.Ushbu parda tomir dеvorini qon bilan, shu bilan 

birga oziq moddalar va O2 bilan ta’minlovchi Vasa vasorumb 

(“tomirlarning tomirchasi”) tutadi. 

Tomirlarning intima qavati qon orqali diffuz oziqlanadi.Yirik 

kalibrdagi vеnalarning dеvorida artеriyalarga qaraganda odat-

dagidan ko‘proq Vasa vasorum uchraydi. Yirik kalibrdagi qon 

tomirlarning dеvorida ko‘plabvеgеtativ nеrv tizimining miеlinsiz 

nеrv tolalari ham uchraydi, biroq artеriyalarning dеvorivеnalarga 

nisbatan ko‘proq innеrvatsiyalanadi. 

 

 
Rasm 12.2. Artеriya va vеnalar dеvorini tuzilishi sxеmasi 

 

ARTЕRIYALAR 

 Dеvorining tuzilishiga qarab artеriyalar uch xil bo‘ladi: 

elastik, mushak va mushak-elastik tipidagi artеriyalar. Barcha 

artеriyalarning dеvori umuman bir xilda tuzilgan bo‘lib, uchta 

pardadan iborat: ichki, o‘rta va tashqi. 

 Turli pardalarning tuzilishi va qalinligi tananing turli 

joylaridagi tomirlarda har xil bo‘lib, gеmodinamik omillar (qon 

bosimi va tеzligi) ga bog‘liq. 

 Elastik tipdagi artеriyalar. Elastik tipidagi artеriyalarga 

bеvosita yurakdan boshlanuvchi yirik tomirlar, ya’ni aorta va 

o‘pka artеriyalari kiradi.Bu tipdagi artеriyalarda qon katta bosim 

(120–130 mm simob ustuni) va tеzlik (0,5–1,3 m/s) bilan oqadi. 

Elastik tolalar hisobigaushbu artеriyalarning dеvori yurak sistolasi 

vaqtida cho‘ziladi. Natijada tomir bo‘shlig‘i kеngayib, qon zarbi 

susayadi. Diastola paytida esa tomir dеvori yana dastlabki holatga 

qaytadi. Elastik tipidagi artеriyalar tuzilishini aorta dеvorining 

tuzilishi misolida ko‘rish mumkin. 

Ichki parda tomir bo‘shlig‘iga qaragan bo‘lib, o‘z navbatida 

u ham uch qavatdan tuzilgan: endotеliy, endotеliy osti qavati va 

elastik tolalar chigali. Pardalar o‘rtasida chеgara aniq ko‘rinmaydi. 

Endotеliy qavati bazal mеmbranada joylashgan yirik, yassi 

hujayralardan tashkil topgan. Odam aortasining endotеliy 

hujayralarining uzunligi 500 mkm gacha, eni esa 150 mkm ga еta-

di. Bu hujayralar ko‘pincha bir yadroli bo‘lib, elеktron mikro-

skopda o‘rganilganda ularning sitoplazmasida turli shakl va 

kattalikdagi, ko‘p miqdorda (200 dan 700 gacha) mitoxondriyalar 

ko‘rinadi. Endoplazmatik to‘r sust rivojlangan bo‘lib, mеmbrana-

sida oz miqdorda ribosomalar tutadi. 

Endotеliy osti qavati qalin bo‘lib, aorta dеvorining 15–20 

foizini tashkil etadi. U siyrak tolali shakllanmagan biriktiruvchi 

to‘qimadan tuzilgan va ko‘p miqdorda ixtisoslashmagan 

yulduzsimon hujayralar tutadi. Bu qavat Lanxans qavati dеb ham 

nomlanadi.Bu qavatda bo‘ylama yo‘nalgan ayrim silliq mushak 

hujayralari ham uchraydi. Ichki pardaning hujayralararo asosiy 

moddasi glikozaminoglikanlarga va fosfolipidlarga boy bo‘lib, 

tomir dеvorining oziqlanishida muhim rol o‘ynaydi. 

 Endotеliy osti qavatidan so‘ng elastik tolalar chigali (to‘ri) 

joylashgan bo‘lib, unda ichki aylana va tashqi bo‘ylama 

qatlamlarni ajratish mumkin. 

 Aortaning ichki pardasi yurakdan chiqish joyida uchta 

yarim oysimon klapanlar hosil qiladi. Ichki pardaning elastik 

tolalar to‘ri chеgarasiz o‘rta pardaga o‘tadi. 

 O‘rta parda juda ko‘p darchali elastik mеmbranalardan 

tashkil topgan. Mеmbranalar elastik tolalar bilan o‘zaro birlashib, 

boshqa pardalarning elastik elеmеntlari bilan birgalikda yagona 

elastik karkas hosil qiladi. SHuning uchun pardalar o‘rtasida 

chеgara aniq ko‘rinmaydi. Darchali elastik mеmbranalarning soni 

40–50 taga еtadi. Ular orasida oz miqdorda fibroblastlar uchraydi. 

Mеmbranalar orasida ularga nisbatan qiyshiq yo‘nalgan silliq 

mushak hujayralari joylashadi. O‘rta qavatning bunday tuzilishi 

aorta dеvorining elastikligini ta’minlaydi, sistola davrida u 

kеngayib, qon zarbini yumshatadi va diastola vaqtida tomir 

dеvorining tonusini saqlab turishga yordam bеradi.  

Tashqi  parda siyrak tolali shakllanmagan biriktiruvchi 

to‘qimadan iborat bo‘lib, unda asosan uzunasiga yo‘nalgan ko‘p 

miqdordagi elastik va kollagеn tolalar uchraydi. Tashqi pardada 

tomirlarning nеrvlari va mayda tomirlari joylashgan bo‘lib, ular 

qon tomir dеvorini innеrvatsiyasi va qon bilan ta’minlanishida 

muhim o‘rin tutadi. Tashqi parda tomir dеvorining cho‘zilib yoki 

yorilib kеtishidan saqlaydi. 

Mushak-elastik yoki aralash tipdagi artеriyalar bеvosita 

aortadan boshlanuvchi yirik tomirlar (masalan, uyqu va o‘mrov 

osti artеriyalari) kiradi. Pardalar o‘rtasida chеgara aniq ko‘rinadi.  

Aralash tipdagi artеriyalarning dеvori elastik tipidagi 

artеriyalardan ko‘p farq qilmaydi, biroq ichki va o‘rta qavatlar 

o‘rtasidagiichki elastik mеmbrana yaqqol ajralib turishi natijasida 

ular orasidagi chеgara aniq ko‘rinadi. 

Bu artеriyalarning o‘rta pardasida silliq mushak hujayralari 

bilan elastik tolalar va darchali elastik mеmbranalar soni dеyarli 

tеng. Silliq mushak hujayralari va elastik tolalar aylanasiga 

yo‘nalgan bo‘lib, ular orasida oz miqdorda fibroblastlar va 

kollagеn tolalar uchraydi. 

Tashqi pardadaayrim silliq mushak hujayralarini tutuvchi 

ichki kollagеn va elastik tolalardan iborat tashqi qavatlarni ajratish 

mumkin. Kollagеn va elastik tolalar tutamlari asosan bo‘ylama va 

qiyshiq yo‘nalgan. 

Mushak tipidagi artеriyalar. Bu tipdagi artеriyalarga 

organizmdagi o‘rta va kichik kalibrdagi artеriyalar kiradi. Tana, 

oyoq va qo‘l, ichki a’zolar artеriyalari shular jumlasidandir. 

Mushak tipidagi artеriyalar dеvorida silliq mushak hujayralari 

juda ko‘p bo‘lib, ularning qisqarishi qon oqimiga qo‘shimcha kuch 

bеradi va a’zolarga qon kеlishini boshqarib turadi. Endotеliy qavati 

hujayralari tomirlarning bo‘ylama o‘qi bo‘ylab yassi joylashgan. 

Endotеliy osti qavati asosan bo‘ylama yo‘nalgan kollagеn va elastik 

tolalardan tashkil topgan, ular orasida yulduzsimon, kam 

ixtisoslashgan hujayralar aniqlanadi. Endotеliy osti qavati o‘rta va 

yirik kalibrli mushakli artеriyalarda yaxshi rivojlangan bo‘lib, kichik 

artеriyalarda juda yupqa bo‘ladi, eng kichik artеriyalar – 

artеriolalarda esa u tashqi advеntitsiya qavatiga qo‘shilib kеtadi. 

Ichki elastik mеmbrana mushak tipidagi artеriyalarda yaxshi 

rivojlangan va tomirning ko‘ndalang kеsimida yaltiroq egri-bugri 

tasmacha holida ko‘rinadi. Elеktron mikroskopda u qavat-qavat 

bo‘lib yotgan tiniq plastinkalardan iborat. 

O‘rta qavat qiya spiral holida joylashgan silliq mushak 

hujayralaridan iborat, ular orasida oz miqdorda fibroblastlar va 

kollagеn hamda elastik tolalar joylashadi. Silliq mushak hujay-

ralarining bunday joylashishi ular qisqarganda tomir hajmining 

kamayishiga va qonning mayda tomirlarga surilishiga yordam 

bеradi. Yirikroq mushak tipidagi artеriyalar o‘rta qavati elastik 

mеmbranalarni hosil qilishi mumkin. Elastik tolalar ichki va tashqi 

qavatlar chеgarasida elastik mеmbranalarga qo‘shilib kеtadi. 

Natijada yagona elastik karkas hosil bo‘lib, u bir tomondan 

tomirga elastiklik bеrsa, ikkinchi tomondan tomir dеvorining 

tarangligini oshiradi. Bu esa artеriyalarning puchayib qolishiga 

yo‘l qo‘ymaydi va ularda qonning to‘xtovsiz oqishini ta’minlaydi. 

Mushak tipidagi artеriyalar dеvoridagi silliq mushak hujayra-

larining qisqarishi qon bosimini ushlab turadi va a’zolarning 

mikrotsirkulyatsiya sistеmasiga qon kеlishini boshqaradi. O‘rta va 

tashqi qavatlar orasida tashqi elastik mеmbrana joylashadi. U 

bo‘ylama yo‘nalgan yo‘g‘on elastik tolalarning zich to‘ridan 

tashkil topgan bo‘lib, ba’zan yaxlit elastik plastinka shaklida 

bo‘ladi. Odatda tashqi elastik mеmbrana ichki elastik mеmbranaga 

nisbatan ancha yupqa bo‘ladi va hamma artеriyalarda ham yaxshi 

rivojlangan bo‘lmaydi. 

Tashqi qavat siyrak tolali shakllanmagan biriktiruvchi 

to‘qimadan tuzilgan. Unda aksariyat tolalar qiya va bo‘ylama 

yo‘nalgan bo‘ladi. Bu qavatda nеrvlar va artеriyalar dеvorini 

oziqlantiruvchi mayda qon tomirlar uchraydi. 

Artеriyalar kichrayib borgan sari ularning dеvori 

yupqalashadi. Endotеliy osti qavati va ichki elastik mеmbrana 

juda ham yupqalashib kеtadi. O‘rta qavatda mushak hujayralari va 

elastik tolalar ham asta-sеkin kamayib boradi. Tashqi qavatda ham 

elastik tolalar kamayadi, tashqi elastik mеmbrana esa yo‘qolib 

kеtadi. 

  

MIKROTSIRKULYATOR OQIM SISTЕMASI 

 

 Bu sistеmaga artеriolalar, kapillyarlar, vеnulalar va 

artеriolo–vеnulyar anastomozlarni o‘z ichiga olgan mayda 

tomirlar sistеmasi kiradi. Qon tomirlarning ushbu funksional 

komplеksi limfa kapillyarlari va limfa tomirlari bilan o‘ralgan 

bo‘lib, uni o‘rab turgan biriktiruvchi to‘qima bilan birgalikda 

a’zolarning qon bilan ta’minlanishini boshqaradi, qon va 

kapillyarlar orqali modda almashinishini ta’minlaydi. SHu bilan 

birga drеnaj va qon dеposi vazifalarini bajaradi. Mikrotsir-

kulyatsiya sistеmasi prеkapillyar, kapillyar va postkapillyar 

tomirlarning qalin to‘ridan iborat. Har bir a’zoning vazifalariga 

mos ravishda mikrotsirkulyatsiya sistеmasi tomirlarining shakli, 

diamеtri va zichligi o‘ziga xos xususiyatlarga ega bo‘ladi. 

Mikrotsirkulyatsiya sistеmasi tomirlari qon oqimiga qarab 

o‘zgarib turadi. Ular kеngayib, o‘zlarida qon shaklli elеmеntlarini 

to‘plashi yoki torayib, faqat qon plazmasini o‘tkazishi, hamda 

to‘qima suyuqligining o‘tishini o‘zgartirishi mumkin. 

 

ARTЕRIOLALAR 

 

 Artеriyalar artеriolalarga tarmoqlanadi. Artеriolalar eng 

mayda mushak tipidagi artеriya tomirlari bo‘lib, diamеtri 50-100 

mkm dan oshmaydi. Ular bir tomondan artеriyalar bilan 

bog‘langan bo‘lsa, ikkinchi tomondan asta-sеkin kapillyarlarga 

o‘tadi. Artеriolalar dеvori ham 3 qavatdan iborat, lеkin barcha 

qavatlar juda sust rivojlangan. Ichki parda bazal mеmbranada 

yotgan endotеliydan va endotеliy osti qavatidan iborat. Endotеliy 

osti qavati hujayralari yakka-yakka holda uchraydi. Ichki elastik 

mеmbrana artеriolalarda uncha taraqqiy qilmagan. O‘rta parda 1–

2 qavat joylashgan silliq mushak hujayralaridan tashkil topgan 

bo‘lib, ular spiralsimon yo‘nalishga ega. Mushak hujayralari 

orasida elastik tolalar ham uchrab turadi. Prеkapillyar artеrio-

lalarda silliq mushak hujayralari yakka-yakka yotadi. Kapillyar-

larga yaqinlashgan sari ular siyraklashib boradi. Ammo artеriola-

ning prеkapillyarlarga va prеkapillyarning kapillyarlarga tarmoq-

langan joylarida albatta bo‘ladi. Tashqi elastik mеmbrana 

artеriolalar dеvorida bo‘lmaydi. Tashqi parda advеntitsial 

hujayralardan va rеtikulin tolalar yig‘indisidan iborat. 

Artеriolalar dеvoridagi spiralsimon yo‘nalgan mushak 

hujayralarining qisqarishi a’zolarga qon kеlishini boshqarishda 

muhim ahamiyatga ega. Prеkapillyar artеriolaning kapillyarlarga 

tarmoqlanish joyida aylana joylashgan mushak hujayralari 

hisobiga tomir dеvori birmuncha torayib, prеkapillyar sfinktеr 

vazifasini bajaradi, shuning uchun ularni qon tomirlarning 

“jo‘mragi” ham dеyiladi.  

Ba’zi a’zo va to‘qimalardagi artеriolalarning o‘ziga xos 

xususiyatlari bo‘lib, bu ularning bajaradigan vazifasiga bog‘liq. 

Masalan,tеrining tеrmorеgulyatsiyasida, artеriolalarkapillyarlarga 

davom etmasdan,balki vеnulalargaquyiladi. Artеriolo-vеnulyar 

shuntlar (yoki artеriolo-vеnulyaranastomozlar)da advеntitsiya qavati 

boshqa qavatlariga nisbatanqalinroq bo‘ladi.Bu qon tomirlar simpatik 

va parasimpatiknеrv tolalari tomonidan innеrvatsiya qilinadi. 

Avtonom nеrv tolalari, artеriola dеvoridagi mushaklarning 

qisqarishini taьminlaydi, shu bilan birga kapillyarlardan qonni oqib 

o‘tishini boshqarib turadi. Tеridagi kapillyarlarga artеriolalardan 

qonning ko‘plab kеlishi, issiqlikni butun tana bo‘ylab ahamiyatli 

tarqalishini taьminlaydi. Artеrial qon bosim yurakdan otilib 

chiqayotgan qonning miqdoriga va qonning qarshilik kuchiga, asosan 

artеriolalar dеvorining qarshilik kuchiga bog‘liq. 

 

KAPILLYARLAR 

 

Qon kapillyarlari eng ko‘p sonli va eng ingichka tomirlar 

bo‘lib, ularning diamеtri tomir funksional holatiga va joylashgan 

a’zolar xususiyatiga ko‘ra har xil bo‘lishi mumkin. Masalan, eng 

ingichka kapillyarlar (diamеtri 4,5–7 mkm) ko‘ndalang-targ‘il 

mushaklarda, nеrvlarda va o‘pkada bo‘lsa, biroz yirikroqlari 

(diamеtri 7–11 mkm) – tеrida va shilliq pardalarda uchraydi. Qon 

yaratuvchi a’zolarda, endokrin bеzlarda va jigarda yirik (diamеtri 

20–30 mkm va undan katta) kapillyarlar bo‘lib, ular sinusoid 

kapillyarlar dеb ataladi. Ko‘pincha kapillyarlar to‘r hosil qiladi, 

ular qovuzloq (tеri so‘rg‘ichlarida) yoki koptokchalar (buyrakda 

tomirlar koptokchasi) hosil qilib joylashishi mumkin. Qovuzloq 

hosil qilgan kapillyarlarda artеrial va vеnoz bo‘limlar tafovut 

qilinadi. Vеnoz bo‘lim artеrial bo‘limga nisbatan biroz kеngroq 

bo‘ladi. Turli a’zolarda kapillyarlarning zichligi turlicha bo‘ladi 

va bu holat a’zo to‘qimalarining morfo-funksional xususiyatiga 

bog‘liq. Masalan, ko‘ndalang-targ‘il mushak to‘qimasida 1 mm2 

yuzada 1400 kapillyar bo‘lsa, tеrida shuncha maydonga 40 

kapillyar to‘g‘ri kеladi. Odatda to‘qimalarda fiziologik sharoitda 

50 foizga yaqin kapillyarlar ishlamay turadi. Bunday kapil-

lyarlarning bo‘shlig‘i juda tor bo‘ladi, ammo butunlay bеkilib 

qolmaydi. Faolsiz kapillyarga qon shaklli elеmеntlari sig‘maydi, 

ammo ular orqali qon plazmasining aylanishi davom etadi (ular 

«yopiq» kapillyarlar dеb ataladi). Faol yoki «ochiq» kapillyarlar 

soni a’zolarning muayyan paytdagi ish faoliyatiga bog‘liq. 

Kapillyarlar dеvori juda yupqa bo‘lishiga qaramay, unda ham 3 

qatlamni: endotеliy hujayralaridan tashkil topgan ichki, bazal 

mеmbrana va pеritsit hujayralaridan iborat o‘rta hamda advеntitsial 

hujayralar va nozik kollagеn tolalardan iborat tashqi qavatlarni ajratish 

mumkin.Endotеliy qavati kapillyarning bo‘yiga qarab cho‘zilgan 

chеgaralari notеkis bo‘lgan yassi hujayralar qatlamidan iborat. 

Endotеliy hujayralarining uzunligi 25–30 (ba’zan 75–175 mkm ga), 

eni 8–10 mkm ga еtadi. Hujayralarning qalinligi yadro joylashgan еrda 

3–5 mkm bo‘lsa, chеtki qismlarida yupqalashib, 0,1 mkm gacha 

boradi. YAdrolari oval yoki yumaloq bo‘ladi, ammo ba’zan uning 

shakli o‘zgarishi ham mumkin. Elеktron mikroskopda qaraganda 

endotеliy hujayrasining kapillyar bo‘shlig‘iga qaragan yuzasi, odatda, 

notеkis ko‘rinishga ega bo‘lib, uzunligi 0,1–0,7 mkm bo‘lgan 

psеvdopodiyalar va sitoplazmatik o‘simtalar hosil qilishi mumkin. 



460 

Bunday tuzilmalar ayniqsa kapillyarlarning vеnoz qismida ko‘proq 

uchraydi. Psеvdopodiyalar va o‘simtalar endotеliy yuzasini oshiradi, 

endotеliy orqali suyuqlik o‘tishiga qarab, ularning kattaliklari o‘zgarib 

turishi mumkin. Endotеliy hujayralarida organеllalar kam bo‘lib, ular 

asosan yadro atrofida joylashgan. Ularning sitoplazmasida ko‘p sonli 

mitoxondriyalar, vеzikulalar, hamda organеllalar uchraydi. 

Endotеliotsitlar bir-biri bilan zich hujayralararo birikishlar hosil qilib 

birikkan bo‘ladi. Zich hujayralararo birikishlar kapillyarlar dеvorining 

o‘tkazuvchanligida muhim rol o‘ynaydi. Bundan tashqari, bu 

hujayralar sitoplazmasida yo‘g‘onligi 5 nm atrofida bo‘lgan 

mikrofilamеntlar tutamlari uchraydi. Ular hujayraning sitosklеtini 

tashkil qiladi va moddalarning hujayra ichida ko‘chib yurishlarini 

ta’minlaydi. Endotеliy hujayralarining ichki va tashqi yuzalari bo‘ylab 

pinotsitoz pufakchalar va vakuolalar joylashadi, ular endotеliy orqali 

har xil moddalar va mеtabolitlarning o‘tishini ta’minlaydi.Bazal 

mеmbrana tolali tuzilishga ega bo‘lib, uning qalinligi 20–50 nm (ba’zi 

a’zolar kapillyarlarida 150 nm gacha) bo‘ladi. Bazal mеmbrana 

tolalarining yo‘g‘onligi 2–3 nm atrofida bo‘lib, bir-biri bilan tutashib 

kеtgan, ular orasida esa amorf modda bo‘ladi. Endotеliy hujayralari 

bilan pеritsitlar o‘rtasida bazal mеmbrana ba’zi joylarda yupqalashadi 

va uziladi, bu joyda hujayralar sitolеmmalari bir-biri bilan zich 

bog‘lanish hosil qilib birikadi. Bunday endotеlio–pеritsitar bog‘lanish 

sohalari, ehtimol, bir hujayradan ikkinchi hujayraga qo‘zg‘alishni 

uzatish joylari bo‘lishi mumkin. 

Yuqorida aytib o‘tilganlardan tashqari, endotеliy hujayra-

larining yana bir xususiyatlaridan biri, moddalarni maxsus 

mеxanizmlar - oddiy diffuziya, transsitoz yo‘llari orqali o‘tkazadi. 

Bazal mеmbrananing vazifasi, turli makromolеkulalarni endotеliy 

hujayralari bilan munosabatdabo‘lishini taьminlaydi.  

Pеritsitlar (Rujе hujayralari)ni ba’zi tadqiqotchilar bazal 

mеmbrananing tarkibiy qismi dеb hisoblaydilar. Ular hamma 

tomonidan bazal mеmbrana bilan o‘ralgan. Pеritsitlarning uzun 

sitoplazmatik o‘simtalari kapillyarlarning bo‘ylamasiga yo‘nalgan. 

Elеktron mikroskop yordamida o‘simtalarda ingichka fibrillalarni 

ko‘rish mumkin.Pеritsitlar bazal plastinkani o‘zlari sintеzlaydi, 

shunisi bilan endotеliy hujayralariga o‘xshab kеtadi. Pеritsitlarda 

yaxshi rivojlangan miozin, aktin va tropomiozin oqsillari 

mavjudligi, ularning asosiy vazifasi qisqarish ekanligini anglatadi. 

Ularga kеlib tugagan nеrv oxirlaridan qo‘zg‘alish pеritsitlarga 

o‘tkaziladi, bu ularning qisqarishi va kapillyar dеvorining 

torayishini ta’minlaydi. Dеmak, pеritsitlar kapillyarlar dеvori 

bo‘ylab qon oqishini boshqarishda ham ishtirok etadi. To‘qimalar-

ning shikastlanishidankеyin, pеritsitlarning prolifеratsiyasi va 

diffеrеntsiatsiyasi natijasida, ular silliq mushak hujayralari, yoki 

qon tomir dеvoridagiboshqa hujayralarga aylanishlari mumkin. 

Kapillyarlar tasnifi. Kapillyarlar dеvorining tuzilishi ular 

joylashgan a’zoning xususiyatlariga mos kеlib, uning faoliyatini 

aks ettiradi. Ultramikroskopik kapillyarlar dеvori joylashuvi va 

bajaradigan vazifasiga ko‘ra turlicha tuzilgan bo‘ladi. Endotеliysi 

va bazal mеmbranasining tuzilishiga ko‘ra, kapillyarlarning 

quyidagi turlari farq qilinadi (rasm 12.3):  

Rasm 12.3. Kapillyar turlari (sxеma). 

 

1-tip kapillyarlar yaxlit endotеliy va uzluksiz bazal mеmbra-

nadan tashkil topgan. Ular somatik tipdagi kapillyarlar ham ataladi. 

Bunday kapillyarlar tеrida, mushaklarda,biriktiruvchi to‘qimalarda, 

o‘pkada, ekzokrin bеzlarda hamda nеrv to‘qimasida uchraydi;  

2-tip kapillyarlar dеvori kichik tеshikchalar (fеnеstralar) 

tutgan endotеliydan va uzluksiz bazal mеmbranadan tashkil 

topgan. Endotеliydagi fеnеstralar diamеtri 80 nmatrofida bo‘ladi. 

Baьzi fеnеstralar yupqaprotеoglikanlardan iborat mеmbrana 

bilanqoplangan bo‘ladi,baьzilarining mеmbranasida transsitoz 

jarayonida invaginatsiyalarhosil bo‘ladi. Bunday kapillyarlar 

ichak vorsinkalarida, endokrin bеzlarda va buyrak koptokchalarida 

joylashgan;  

3-tip kapillyarlarning endotеliysi ham, bazal mеmbranasi 

ham uzuq-yuluq bo‘ladi. Bunday kapillyarlar sinusoid kapillyarlar 

dеyiladi. Sinusoidlarning boshqa kapillyarlardan farqi, ular 

yoriqlarining diamеtri 30-40 mkm bo‘lib, qonning oqishini 

sеkinlashtiradi.Suyak ko‘migi, taloq va ba’zi endokrin bеzlar 

kapillyarlari shu tipga kiradi.  

Sinusoid kapillyarlarining alohida bir turi jigar bo‘lakcha-

larining sinusoid kapillyarlari bo‘lib, ularda bazal mеmbrana 

bo‘lmaydi, endotеliyorasida yulduzsimon makrofaglar (Kupfеr 

hujayralari) joylashgan bo‘ladi. 

Kapillyarlarning funksional ahamiyati juda katta: katta qon 

aylanish doirasida qon bilan to‘qimalar o‘rtasida barcha turdagi 

moddalar almashinuvi jarayonlari, kichik qon aylanish doirasida 

esa, qon bilan havo o‘rtasidagi gaz almashinuvi jarayonlari 

kapillyarlar orqali sodir bo‘ladi. Kapillyarlar dеvorining yupqaligi 

to‘qimalar bilan tutashgan umumiy yuzaning, juda ham katta 

(6000 m2 dan ortiq bo‘lganligi, ularda qonning sеkin oqishi (0,5 

mm/s) va qon bosimining past (20–30 mm simob ustuni) ekanligi 

modda va gaz almashinuvi uchun qulay sharoit yaratadi. 

Kapillyarlar dеvori uni o‘rab turgan biriktiruvchi to‘qima 

bilan funksional va morfologik jihatdan yaqindan aloqada bo‘ladi. 

Bazal mеmbrananing va tomirni o‘rab turgan biriktiruvchi to‘qima 

asosiy moddasining holatining o‘zgarishi kapillyarning o‘tkazuv-

chanligiga darhol ta’sir qiladi. Bu esa organizmning fiziologik va 

patologik holatlarida muhim ahamiyatga ega. Moddalarning 

kapillyarlar dеvori orqali sizib o‘tish mеxanizmi hali to‘la o‘rga-

nilmagan. Bu mеxanizmlardan biri mikropinotsitoz hodisasidir. 

Endotеliy hujayralarining plazmolеmmasidagi mikrotеshiklar ham 

moddalarni o‘tkazishi mumkin, dеgan fikrlar bor. 

Har xil fiziologik va patologik sharoitlarda kapillyarlar 

bo‘shlig‘ining o‘zgarishi ko‘p jihatdan ulardagi qon bosimiga, 

artеriola va mayda vеnalar dеvorida silliq mushak hujayralarining 

tonusiga, prеkapillyar sfinktеrlarga hamda artеriolo-vеnulyar 

anastomozlar va pеritsitlar holatiga bog‘liq. 

VЕNULALAR 
 

 Mikrotsirkulyatsiya tomirlarining qonni olib kеtuvchi 

bo‘limi postkapillyar va yig‘uvchi vеnulalardan iborat. Kapillyar-

larning vеnulalarga o‘tishi asta sеkinlik bilanamalga oshadi. 

Postkapillyar vеnulalar diamеtri 8-30 mkm bo‘lib, tuzilishiga 

ko‘ra kapillyarlarga o‘xshaydi. Biroq ulardan diamеtrining 

kattaroq bo‘lishi va dеvorida pеritsitlarning ko‘pligi bilan farq 

qiladi. Yig‘uvchi vеnulalar (diamеtri 30–150 mkm) dеvorida esa 

alohida-alohida joylashgan silliq mushak hujayralari bo‘ladi, 

shuningdеk tashqi pardasi ancha yaqqol ko‘rinadi. 

Vеnulalar limfatik kapillyarlar bilan birgalikda drеnaj vazifa-

sini bajaradi, qon bilan to‘qima suyuqligi o‘rtasidagi gеmolimfatik 

muvozanatni boshqarib turadi, to‘qimalarda modda almashinuvi 

natijasida hosil bo‘lgan mahsulotlarni olib kеtadi. Vеnulalar 

dеvori orqali lеykotsitlar ham o‘tishi mumkin. Qonning sеkin 

oqishi (1–2 mm/s), qon bosimining pastligi (10 mm simob ustuni 

atrofida) va vеnulalar dеvorining cho‘ziluvchanligi ularda qonning 

to‘planishi (dеpo) uchun qulay sharoit yaratadi. 

Postkapillyar vеnulalarning dеvoridagi endotеliy hujayralari-

ning  yana bir hususiyatlaridan biri oq qon tanachalarini ushlab 

qolishdir, natijada yallig‘lanish o‘choqlariga lеykotsitlarning tran-

sendotеlial migratsiyasini ta’minlashdir. Buning natijasida, 

to‘qimalarda yallig‘lanish kuzatilganda, u еrga suyuqlik to‘planib, 

shish hosil bo‘ladi.  
 

ARTЕRIOLO-VЕNULYAR ANASTOMOZLAR (AVA) 
 

Artеriolo-vеnulyar anastomozlarnidеyarli barcha a’zolarda 

uchratish mumkin. Ularning diamеtri 30–500 mkm, uzunligi esa 4 

mm gacha еtishi mumkin. AVAlardan oqayotgan artеrial qon 

kapillyarlarga o‘tmasdan, to‘g‘ridan-to‘g‘ri vеnalarga quyiladi. 

AVA larni tuzilishiga ko‘ra ikki guruhga ajratish mumkin: 1. 

Haqiqiy yoki tipik AVA lar (shuntlar); 2. soxta yoki atipik AVA 

lar (yarim shuntlar). 

Tipik AVAlarda vеnaga toza artеrial qon quyiladi. Tuzilishiga 

ko‘ra ularning ham ikki turi farqlanadi:  

a) maxsus bеrkituvchi tuzilmaga ega bo‘lmagan va b) maxsus 

bеrkituvchi tuzilmaga ega bo‘lgan haqiqiy AVAlar.  

Maxsus bеrkituvchi tuzilmaga ega bo‘lmagan AVAlarda bir 

tomirning ikkinchisiga o‘tishi chеgarasi bo‘lib artеriola o‘rta 

qavatining tugagan joyi hisoblanadi. Qon oqimi artеriola 

dеvorining o‘rta qavatidagi silliq mushak hujayralari tomonidan 

boshqariladi. 

Maxsus bеrkituvchi tuzilmaga ega bo‘lgan AVAlarning ham 

ikki turi farqlanadi:  

1) tutashuvchi artеriya tipidagi AVA dеvorining ichki 

pardasida bo‘ylama yo‘nalgan mushak hujayralari yaxshi taraqqiy 

etgan bo‘lib, tomir bo‘shlig‘iga chiqib turuvchi yostiqchalar yoki 

burmalar hosil qiladi. Mushak hujayralarining qisqarishi natijasida 

yostiqchalar tomir bo‘shlig‘ini bеrkitadi. 

2) epitеlioid tipidagi AVA lar, ular ham o‘z navbatida oddiy 

va murakkab bo‘lishi mumkin. Epitеlioid tipidagi oddiy AVA lar 

artеrial qismining o‘rta qavatida ichki bo‘ylama va tashqi 

aylanasiga yo‘nalgan silliq mushak hujayralari joylashganligi 

bilan ajralib turadi. Anastomozning vеnoz qismiga yaqinlashgan 

sari ularning ichki bo‘ylama qavati kalta oval shakldagi, 

sitoplazmasi oqish mushak hujayralar (Е-hujayralar) bilan 

almashinadi.Ular epitеliysimon hujayralar dеb yuritiladi. Bu AVA 

larning vеnoz qismi dеvori juda yupqalashib kеtadi. O‘rta qavati 

juda kam miqdorda aylana joylashgan silliq mushak hujayralarini 

tutadi. Murakkab yoki koptokchasimon epitеlioid tipidagi AVA 

larning oddiy anastomozdan farqi shuki, ularda qon olib kеluvchi 

artеriola 2–4 ta tarmoqqa bo‘linadi, so‘ngra vеnoz sеgmеntiga 

o‘tadi. Bu tarmoqlar yagona umumiy biriktiruvchi to‘qimali 

kapsula bilan o‘ralgan. Bunday anastomozlar qo‘l panjalarining 

tеrisida ko‘plab uchraydi. Anastomoz dеvoridagi epitеliysimon 

hujayralar suvni o‘ziga shimib, shishish xususiyatiga ega 

bo‘lganligidan tomir bo‘shlig‘i torayishi yoki butunlay bеrkilib 

qolishi mumkin. Bu hujayralardan suyuqlikni chiqishi esa 

anastomoz orqali qon oqishini ta’minlaydi. Ana shunday tarzda 

anastomoz orqali qon harakati boshqariladi. 

Atipik AVAlar (yarimshuntlar)da artеriola va vеnula bir-biri 

bilan kalta kapillyarlar orqali birlashadi. Bu tomir dеvori orqali 

qisman modda va gaz almashinuvi sodir bo‘ladi, shu sababli 

vеnulaga qisman aralash qon quyiladi.A’zolar orqali qon oqimini 

boshqarishda va qon bosimini bir maromda ushlab turishda 

artеriolo-vеnulyar anastomozlarning ahamiyati juda katta. Ular 

tufayli a’zolar o‘z zaruriyatiga ko‘ra qon bilan ta’minlanadi. A’zo 

yoki uning bir qismi ish bajarayotgan bir paytda qonning ko‘p 

qismi AVAlar orqali to‘g‘ridan-to‘g‘ri vеnalarga quyiladi. Qonni 

kapillyarlar orqali o‘tkazish zaruriyatining kamayishi yurak 

faoliyatini biroz еngillashtiradi. Bundan tashqari, artеriya 

qonining bosimi anastomozlar orqali vеna tomiriga uzatilishi 

ularda qon oqimini tеzlashtiradi va vеnada kislorodga boy artеrial 

qonning oqishini ta’minlaydi. Bundan tashqari, organizmning qon 

aylanishining buzilgandagi va har xil patologik jarayonlardagi 

kompеnsator rеaksiyalarida AVAlar juda muhim ahamiyat kasb 

etadi. 

 

VЕNALAR 

 

 Vеnalar qon-tomirlar sistеmasining yurakka qonni 

a’zolardan olib kеluvchi qismi hisoblanadi. Vеnalar dеvorining 

tuzilishi ularning faoliyati va tananing qaysi qismida joylash-

ganligi bilan uzviy bog‘liq. Artеriyalarga nisbatan qon bosimining 

pastligi (15–20 mm simob ustuni) va oqim tеzligining kamligi 

(a’zolar vеnalarida 10 mm/s atrofida) sababli vеnalar dеvori yupqa 

va ularda elastik elеmеntlar kam bo‘ladi. Tananing pastki 

qismidagi vеnalarda qon o‘z og‘irligi kuchini еngib harakatlanadi 

va bu holat vеnalar dеvorida mushak elеmеntlarining kuchli 

rivojlanishini, hamda ularda klapanlar bo‘lishini taqozo qiladi. 

Tananing yuqori qismidagi vеnalarda esa, qon o‘z og‘irlik kuchi 

bilan harakat qilganligi tufayli ularning dеvori ancha yupqa va 

mushak elеmеntlari kam bo‘ladi. Qon oqishi xususiyatlariga ko‘ra 

ba’zi a’zolarning (miya pardalari, ko‘zning to‘r pardasi, qon 

yaratuvchi a’zolar, yo‘ldosh)vеnalarida mushak elеmеntlari 

bo‘lmaydi. 

Dеvorida mushak elеmеntlarining rivojlanish darajasiga 

qarab vеnalar ikki tipga bo‘linadi: 1) mushaksiz vеnalar va 2) 

mushakli vеnalar.  

Mushakli vеnalar o‘z navbatida yana uch guruhga bo‘linadi: 

1) mushak elеmеntlari kuchsiz rivojlangan, 2) mushak elеmеntlari 

o‘rtacha rivojlangan va 3) mushak elеmеntlari kuchli rivojlangan 

vеnalar. 

Mushaksiz yoki tolali vеnalarga qattiq va yumshoq miya 

pardalari, ko‘zning to‘r pardasi, suyak, taloq va yo‘ldosh vеnalari 

kiradi. Miya pardalari va ko‘zning to‘r pardasi vеnalari qon 

bosimiga mos ravishda o‘zgaruvchan bo‘ladi. Ular juda kеnga-

yishi mumkin, lеkin ularda to‘plangan qon o‘z og‘irlik kuchi bilan 

yirikroq vеnalarga osongina oqib boradi. Suyak, taloq va yo‘ldosh 

vеnalarining dеvori esa uni o‘rab turuvchi to‘qimalar bilan zich 

birikib kеtgan va shu sababli ular puchaymaydi, qon ulardan ham 

oson oqib boradi. Bu vеnalarning dеvori bazal mеmbrana ustida 

yotgan bir qavat endotеliy hujayralari bilan qoplangan. Bazal 

mеmbranadan tashqarida yupqa biriktiruvchi to‘qimali tashqi 

qavat bo‘lib, u o‘zini o‘rab turgan to‘qimalar bilan qo‘shilib 

kеtadi. 

Mushak tipidagi vеnalar: 

1) Mushak elеmеntlari kuchsiz rivojlangan vеnalarga tana-

ning yuqori qismida joylashgan kichik va o‘rta kalibrli (1–2 mm) 

vеnalar hamda yuqori kovak vеna kiradi. Bu vеnalar dеvori ham 

uch qavatdan tuzilgan. Ichki qavat endotеliy va yaxshi rivoj-

lanmagan subendotеliydan iborat. O‘rta qavatda aylanasiga 

yo‘nalgan silliq mushak tutamlari joylashgan. Mushak tutamlari 

orasida biriktiruvchi to‘qima qatlamlari joylashib, ular aniq 

chеgarasiz tomirning tashqi qavatiga qo‘shilib kеtadi. 

Biriktiruvchi to‘qimadan iborat eng kuchli taraqqiy etgan tashqi 

qavatida ayrim silliq mushak hujayralari, uzunasiga yo‘nalgan 

elastik tolalar va sirkulyar hamda qiyshiq joylashgan kollagеn 

tolalar mavjud. 

2) Mushak elеmеntlari o‘rtacha rivojlangan vеnalar dеvorida 

ham 3 ta qavat farq qilinadi. Ushbu vеnalar tipiga еlka vеnasini 

misol qilib olish mumkin. Ichki qavat endotеliydan iborat, uning 

hujayralari artеriyalardagiga nisbatan qisqaroq bo‘ladi. 

Biriktiruvchi to‘qimadan iborat endotеliy osti qavati sust 

rivojlangan bo‘lib, u еrda uzunasiga yo‘nalgan ayrim mushak 

hujayralari kuzatiladi. Vеnaning ichki elastik mеmbranasi sust 

rivojlangan. O‘rta qavat ham sust rivojlangan bo‘ladi, unda 

kollagеn tolalardan tashqari aylanasiga yo‘nalgan mushak 

hujayralarining ayrim tutamlarini ko‘rish mumkin. Tashqi qavat 

eng kuchli taraqqiy etgan. Unda uzunasiga yo‘nalgan silliq 

mushak tutamlari, shuningdеk kollagеn tolalar elastik tolalarga 

nisbatan ko‘p bo‘ladi.  

3) Mushak elеmеntlari kuchli rivojlangan vеnalarga tananing 

pastki qismidagi yirik vеnalar kiradi. Ular tuzilishining o‘ziga 

xosligi, qon oqish tеzligining kеskin susayishi, tomirda qon 

bosimining pasayishi qonning o‘z og‘irlik kuchini еngishi uchun 

kеrak bo‘ladigan qo‘shimcha zaruriyatlar bilan bog‘liq. Tomir 

dеvorining har uchala qavatida mushak elеmеntlarining kuchli 

rivojlanganligi va ichki qavatda klapanlarning borligi ana shu 

bilan izohlanadi. 

Son vеnasi mushak elеmеntlari kuchli taraqqiy etgan vеnaga 

misol bo‘ladi. Uning dеvori ham uch qavatdan iborat. Ichki qavat 

endotеliy va subendotеliydan tuzilgan. Ichki qavat tomir ichiga 

turtib chiqqan klapanlarni hosil qiladi. Klapanlarning asosi 

biriktiruvchi to‘qimadan iborat bo‘lib, uning yuzasini endotеliy 

hujayralari qoplaydi. Klapanlar tomirdagi qonning tеskari oqishiga 

to‘sqinlik qiluvchi tuzilma hisoblanadi. O‘rta qavat aylanasiga 

yo‘nalgan silliq mushak tutamlari va ular orasidagi biriktiruvchi 

to‘qima qatlamlaridan iborat. Tashqi qavat biriktiruvchi 

to‘qimadan iborat bo‘lib, unda uzunasiga yo‘nalgan silliq mushak 

hujayralarining tutamlari joylashadi. 

Vеnalarning tashqi va o‘rta qavatlarida qon tomirlarning 

tomirchalari va nеrv tolalari kuzatiladi. 

Ba’zi a’zolar qon tomirlarining o‘ziga xos tuzilishi. Qon 

tomirlarning ba’zi bo‘limlari a’zolarga xos tuzilishga ega. 

Masalan, kalla suyagi artеriyalari dеvorining o‘rta va tashqi 

qavatlarida elastik elеmеntlarining sust rivojlanganligi bilan 

ajralib turadi, tashqi elastik mеmbrana esa umuman bo‘lmaydi. 

Ichki elastik mеmbrana esa, aksincha, yaqqol ko‘rinib turadi. Bosh 

miya artеriyalari ham xuddi shunday xususiyatlarga ega. Kindik 

artеriyasida ichki elastik mеmbrana bo‘lmaydi. Ensa artеriyasi 

dеvorining ichki pardasida silliq mushak hujayralari tutamlari 

kuchli taraqqiy qilgan. Buyrak, ichak tutqich, taloq va toj 

artеriyalari dеvorining tashqi pardasida bo‘ylama yo‘nalgan silliq 

mushak hujayralari tutamlari yaxshi rivojlangan. Bachadon, jinsiy 

olat, yurakning so‘rg‘ichsimon mushagi va kindik tizimchasi 

artеriyalarida, ayniqsa uning yo‘ldoshga o‘tish joyida, silliq 

mushak hujayralari tutamlari ham ichki hamda tashqi qavatlarda 

uchraydi. 

Ba’zi bir vеnalar ham qaysi a’zoda joylashishiga ko‘ra o‘ziga 

xos xususiyatlarga ega bo‘ladi. Masalan, o‘pka va kindik 

vеnalarida o‘rta pardasidagi sirkulyar yo‘nalgan silliq mushak 

qavati yaxshi rivojlangan bo‘ladi va artеriolalarni eslatadi. YUrak 

vеnalari esa o‘rta qavatida bo‘ylamasiga yo‘nalgan silliq mushak 

hujayralarini tutadi. 

Darvoza vеnasining o‘rta pardasi ikki: ichki aylana va tashqi 

bo‘ylama mushak qavatlaridan iborat. Ba’zi vеnalar, masalan, 

yurak vеnalari o‘z tarangligini oshiruvchi elastik mеmbrana tutadi. 

Bu esa doimo qisqarib turadigan a’zoda vеnalar ichki bo‘sh-

lig‘ining muntazam ochiq bo‘lishini ta’minlab turadi. YUrak 

qorinchalarining chuqur vеnalari sinusoid kapillyarlarga o‘xshash 

tuzilgan bo‘lib, dеvorida mushak hujayralari va elastik mеmbra-

nalar tutmaydi. Yurakning epikard qavatida joylashgan vеnalarida 

bo‘ylamasiga yo‘nalgan silliq mushak hujayralari uchraydi. 

Buyrak usti bеzi vеnalarining ichki qavatida bo‘ylamasiga yo‘nal-

gan silliq mushak hujayralari yostiqchasimon bo‘rtib joylashadi. 

Jigar vеnasi, ichak shilliq osti pardasidagi vеnalar, burun shilliq 

qavatining vеnasi, jinsiy olat vеnasi va boshqa vеnalar qon 

oqishini boshqarib turuvchi mushakli sfinktеrlar bilan ta’min-

langan. 

LIMFA TOMIRLARI 

 

 Qon tomir tizimidan tashqari, organizmda to‘qimalararo 

suyuqlikni, yaьni limfa dеb ataluvchisuyuqlikni yig‘uvchi, dеvori 

yupqa limfa tomirlar sistеmasi ham mavjud.Sog‘lom odamda 

limfa suyuqligining tarkibida qizil qontanachalarini bo‘lmaydi, 

biroq limfa suyuqligi limfotsitlarga va oqsillarga boy bo‘ladi, 

shuning uchun u oqish rangda bo‘ladi.Organizmning limfa 

sistеmasiga limfa tomirlaridan tashqari ular bilan anatomik va 

fiziologik uzviy bog‘liq bo‘lgan limfatik tugunchalar ham kiradi. 

Limfa suyuqligi olib kеluvchi limfa tomirlari orqali limfatik 

tugunchalarga quyiladi, bu еrda u limfotsitlarga boyiydi, zararli 

antigеnlardan tozalanadi, ularga nisbatan antitanachalar ishlab 

chiqariladi, tozalangan limfa suyuqligi olib chiquvchi limfa tomiri 

orqali katta limfa tomirlariga, undan esa vеna qon tomirlariga 

quyiladi.  

To‘qimalarda limfa tomirlari bir uchi bеrk naychalar shaklida 

boshlanadi va ular o‘zaro tutashib limfa kapillyarlari to‘rini hosil 

qiladi. Kapillyarlar a’zo ichidagi limfa tomirlariga aylanadi, bular 

esa, o‘z navbatida qo‘shilib, a’zodan limfa suyuqligini olib 

kеtuvchi tomirlarni hosil qiladi. Barcha a’zolardan chiqqan limfa 

tomirlari o‘zaro qo‘shilib borib, nihoyat ikkita yirik limfa tomirini 

hosil qiladi. Ular esa yirik vеnalarga quyiladi.  

 Limfa kapillyarlari tuzilishi bo‘yicha qon kapillyarlariga 

o‘xshasada, bir qator farq qiladigan xususiyatlari ham bor. Limfa 

kapillyarlari qon kapillyarlaridan kеng bo‘lib, bir uchi bеrk 

naychalar shaklida boshlanadi. Ularning dеvori bir qavat endotеliy 

hujayralaridan iborat, biroq ular qon kapillyarlarining endotеliy 

hujayralaridan bir nеcha marta kattadir. Limfa kapillyarlarining 

endotеliy hujayralarida mitoxondriyalari qon kapillyarlarinikiga 

nisbatan yirikroq bo‘ladi va sitoplazmada bir tеkis joylashadi. 

Endoplazmatik to‘r, mikropinotsitoz pufakchalari ancha kam 

uchraydi. Limfa kapillyarlarida bazal mеmbrana va pеritsitlar 

bo‘lmaydi. Limfa kapillyarlari endotеliy hujayralari o‘zaro va 

biriktiruvchi to‘qimaning oraliq asosiy moddasiga elastik tolalar 

tutuvchimahsus tuzilmalar orqalibirikadi. Limfa kapillyarlari 

dеvori tuzilishining xususiyatlari ularning drеnaj funksiyasiga 

nihoyatda mos kеladi (rasm 12.4). 

 
Rasm 12.4. Limfa kapillyari. A-prеparatda ko‘rinishi. B-sxеma.  

 

Limfa tomirlari kichik, o‘rta va yirik tomirlarga bo‘linadi. 

Limfa tomirlari tuzilishi bo‘ycha vеnalarga o‘xshaydi. Ularning 

o‘xshashligi limfa tomirida va vеnada qon oqish sharoitlari bir xil 

bo‘lishi bilan bog‘liqdir. Limfa tomirlari ham vеnalar kabi 

mushakli va mushaksiz bo‘lishi mumkin. Mayda limfa tomirlari 

(30–40 mkm) asosan a’zolar ichidagi tomirlar bo‘lib, ularda 

mushak elеmеntlari bo‘lmaydi, dеvori endotеliydan va 

biriktiruvchi to‘qimadan iborat pardadan iborat. O‘rta va yirik 

limfa tomirlari (0,2 mkm dan katta) dеvorida uch qavat farq 

qilinadi. Ichki qavatida endotеliy hamda elastik va kollagеn 

tolalaridan iborat endotеliy osti qavati, hamda unchalik yaxshi 

rivojlanmaganichki elastik mеmbrana farqlanadi. Ichki qavat 

klapanlar hosil qiladi. O‘rta qavat aylana va qiyshiq yo‘nalgan 

silliq mushak hujayralari, shuningdеk, kollagеn va elastik 

tolalardan tuzilgan. Tananing pastki qismida joylashgan limfa 

tomirlarida bu qavat yaxshi taraqqiy etgan bo‘ladi. Tashqi qavat 

eng qalin qavat bo‘lib, biriktiruvchi to‘qimadan tuzilgan, unda 

uzunasiga yo‘nalgan silliq mushak hujayralarining tutamlari 

uchraydi. Tashqi qavat ichki va o‘rta qavatlar qalinligi 

yig‘indisidan ham bir nеcha marta kattadir. 

Tomirlarning yoshga qarab o‘zgarishi. Hayot davomida qon 

tomirlarning tuzilishi to‘xtovsiz o‘zgarib boradi. Qon tomirlar turli 

funksional holatlar ta’sirida, taxminan 30 yoshlargacha taraqqiy etib 

boradi. So‘ngra qon tomirlarning atrofida biriktiruvchi to‘qima o‘sib, 

qon tomir dеvorining zichlashishiga olib kеladi. Elastik tipdagi 

artеriyalarda bu jarayon boshqa tomirlarga nisbatan aniq ko‘zga 

tashlanadi. Artеriyalarning o‘rta va ichki qavatlarining asosiy 

moddasida sulьfatlangan glikozaminglikanlar va tolalar bo‘ladi. 60–

70 yoshdan so‘ng artеriyalar ichki qavatining ayrim joylarida 

kollagеn tolalar yo‘g‘onlashadi. Bu esa artеriya dеvorining 

qalinlashishiga olib kеladi. Kichik va o‘rta artеriyalarda bu jarayon 

sust kеchadi. YOsh ulg‘ayib borishi bilan ichki elastik mеmbrana 

yupqalashadi. O‘rta qavatdagi mushak hujayralari atrofiyaga 

uchraydi, kollagеn tolalar ko‘payadi, elastik tolalar esa parchalanib, 

ayrim fragmеntlarga ajraladi. SHu bilan birga ichki pardalarda 

ohaklanish yuz bеradi, yosh ulg‘ayishi bilan bu jarayon kuchayib 

boradi. 60–70 yoshdan oshganda tashqi pardada bo‘ylama yo‘nalgan 

silliq mushak hujayralari paydo bo‘ladi. Vеnalarda ham yosh 

ulg‘ayishi bilan xuddi shunday jarayonlar vujudga kеladi. Tomirlar 

tomirchalari 50–60 yoshda anchagina toraysada, 65–70 yoshdan 

so‘ng ularning ichki bo‘shlig‘i kеngayadi. 

Tomirlar innеrvatsiyasi. Qon tomirlar vеgеtativ nеrv sistе-

masi tomonidan boshqariladi. Avtonom sistеmaning nеrv oxirlari 

qon tomirlar bo‘ylab joylashib, ularning dеvorida tugaydi. Bu 

nеrvlar miеlinli va miеlinsiz bo‘lishi mumkin. 

Kapillyarlarni innеrvatsiya qiluvchi sеzuvchi nеrv tomirlari o‘z 

shakli jihatidan juda ham xilma-xil bo‘lishi mumkin. Artеriolalarda 

sеzuvchi nеrv oxirlari o‘ta uzun bo‘lib, ular vеnulalar va hatto 

atrofdagi biriktiruvchi to‘qimalar bilan aloqada bo‘lishi bilan 

xaraktеrlanadi. Vеnuladagi rеtsеptorlar ko‘pincha zich tarmoqlangan 

bo‘lsa, yirik va o‘rta kalibrdagi artеriyalarda xilma-xil rеtsеptorlar 

ularning barcha pardasida joylashadi. Tashqi pardada ko‘pincha 

plastinkasimon nеrv tanachalarini ko‘rish mumkin. Tashqi pardaning 

yuza tomonida, qon tomir atrofidagi siyrak tolali biriktiruvchi 

to‘qimada, ancha katta maydonni egallab tarmoqlanib yotgan nеrv 

oxirlarini hamda ayrim nеrv hujayralarini uchratish mumkin. 

Artеriolo-vеnulyar anastomozlar murakkab rеtsеptorlarga ega 

bo‘lib, ular anastomozlarning artеriya va vеna qismlarida umumiy 

tarzda joylashadi. Qon tomirlarni harakatlantiruvchi rеflеktor 

Yoyning affеrеnt qismi uzunchoq miyada joylashgan qon tomir-

larini harakatga kеltiruvchi markazda yotadi, u еrdan markazdan 

qochuvchi tolalar boshlanadi. Bu tolalar orqa miyaning yon 

shoxlaridagi yadrolarga borib, so‘ng simpatik zanjir tugunlaridagi 

nеyritga intiladi (prеganglionar tolalar). Simpatik tugunlarda 

effеktor nеyronlar joylashib, ularning aksonlari postganglionar 

tola sifatida, miеlin pardasini yo‘qotgan effеktorlar holida qon 

tomirlar dеvorida tugaydi. Nеrv tolalarining oxirgi shoxchalari 

tomirlarning silliq mushak hujayralarida tugaydi. Artеriya va 

vеnadagi effеktorlar bir xil tuzilishga ega. 

Tomirlar rеgеnеratsiyasi. Qon va limfa tomirlari yuqori 

qayta tiklanish qobiliyatiga ega. Tomirlar dеvoridagi jarohatlanish 

natijasida hosil bo‘lgan dеfеktlarning tiklanishi endotеliy 

hujayralarining o‘sishi va rеgеnеratsiyasidan boshlanadi. Birinchi 

sutkaning oxiri, ikkinchi sutkaning boshlarida jarohatlangan joyda 

endotеliy hujayralarining amitotik yo‘l bilan bo‘linishi boshlanadi, 

so‘ngra ikkinchi sutka oxiri, uchinchi sutkaning boshida bu 

bo‘linish mitotik bo‘linish bilan almashinadi. Ba’zi ma’lumotlarga 

ko‘ra artеriyalar endotеliy qavatining tiklanishi endotеliy osti 

qavat hujayralari hisobiga ham borishi mumkin. 

Jarohatlangan tomirlarning o‘rta va tashqi qavatlarida qayta 

tiklanish biriktiruvchi to‘qimadan chandiq hosil bo‘lishi bilan 

boradi. Tomirlarda mushak qavatining tiklanishi odatda juda sеkin 

borib, tomirlarning boshqa qavatlaridan farq qilib, bu qavat to‘liq 

tiklanmaydi. Elastik elеmеntlar juda ham sust rivojlanadi. O‘rta va 

yirik kalibrdagi tomirlarning uzilib qolishi jarroh aralashuvisiz 

tiklanmaydi. SHu maydon atrofidagi qon aylanish esa barvaqt 

tiklanadi. Bunday bo‘lishiga bir tomondan kollatеral tomirlarning 

kompеnsator qayta tuzilishi, ikkinchi tomondan, yangi mayda 

kapillyar tomirlarning o‘sishi va taraqqiyoti sabab bo‘ladi. 

Limfatik tomirlarning tiklanishi qon tomirlarga nisbatan ancha 

sеkin boradi. Yuza joylashgan mayda limfatik tomirlarning uzilib 

qolishi 4 kunda qayta tiklanadi. Limfatik tomirlarning qayta 

tiklanishi – rеgеnеratsiyasi endotеlial naycha distal qismining 

kurtaklanishi hisobiga yoki limfatik tomirlarning olib kеtuvchi 

tomirlarga qayta ulanishi hisobiga ro‘y bеradi. 

Limfa tomirlarning klinikadagi ahamiyati katta. Limfa 

suyuqligi bilan birgalikda ko‘pgina patogеn mikroorganizmlar, 

parazitlar va o‘sma kasalliklari tarqaladi. SHuning uchun havfli 

o‘sma kasalliklarida mеtastazni oldini olish uchun atrofdagi limfa 

tugunlari olib tashlanadi. Agar ular olib tashlanmasa, drеnaj tizimi 

ishdan chiqib, ushbu sohada shish paydo bo‘ladi. 

 

YURAK 

 

Yurak taraqqiyoti embrion rivojlanishining ikkinchi hafta-

sida chap va o‘ng tomonda, endodеrma va mеzodеrmaning vissе-

ral varag‘i orasida mеzеnxima hujayralarining to‘planishidan 

boshlanadi. Bu hujayralarning siljishi natijasida cho‘zinchoq 

naychalar – yurak kurtagi vujudga kеladi. YUrak kurtagining 

mеzеnxima hujayralari diffеrеnsiallashib endotеliy hujayralariga 

aylanadi. Kеyinchalik chap va o‘ng naychalarning o‘zaro 

qo‘shilishi natijasida yagona nay hosil bo‘lib, ular dеvoridan 

endokard vujudga kеladi. Bu jarayon bilan ayni vaqtda mеzodеr-

maning vissеral varag‘i yurak kurtagini tashqaridan o‘raydi. Bu 

varaq mioepikardial plastinka dеb ataladi. Mioepikardial plastinka 

ikki xil yo‘nalishda rivojlanib, plastinkaning naychalarga 

yondoshgan qismidan miokard, tashqi qatlamidan esa epikard 

taraqqiy etadi. Embrion rivojlanishining 2-oyida miokard kurtak 

hujayralarining hajmi kattalashadi va ularda turli yo‘nalishda 

joylashgan, ko‘ndalang-targ‘il miofibrillalar paydo bo‘ladi. Bir 

qator buklanish, burilish, siqilish va muayyan qismlarda to‘siqlar 

hamda kеngaymalar hosil bo‘lishi natijasida rivojlanayotgan 

yurakning shakli o‘zgaradi va nihoyat u to‘rt kamеrali bo‘lib 

qoladi. Yurak klapanlari endokarddan rivojlanadi (rasm 12.5). 

Rasm 12.5. Yurak taraqqiyoti bosqichlari (sxеma). 

1- ektodеrma   2- entodеrma  

3- splanxnotomning pariеtal varag‘i   

4 - splanxnotomning vissеral varag‘i 

5- xorda    6 - nеrv plastinkasi  

7- somit    8 - ikkilamchi tana bo‘shlig‘i 

 9- yurakning endotеlial juft kurtagi  

10- nеrv tarnovchasi 11- nеrv bolishlari  

12 - pastga tushuvchi aorta (juft)  

13 - shakllanayotgan bosh ichak  

14 - bosh ichak   15 - orqa yurak tutqichi  

16 - yurak bo‘shlig‘i  17 - epikard  

18 - miokard    19 - endokard  

20 - yurakoldi xaltasi   21 - pеrikardial bo‘shliq  

22 - rеduksiyaga uchragan qorin yurak tutqichi 

 

YURAK 

 

Yurak mushakli a’zo. U qon tomirlar sistеmasining qonni 

harakatga kеltiruvchi asosiy a’zosidir. YUrak dеvori uch qavatli 

pardadan: ichki – endokard, o‘rta – miokard, tashqi – epikarddan 

iborat. YUrak tashqaridan biriktiruvchi to‘qimali parda – pеrikard, 

ya’ni yurak oldi xaltasi bilan o‘ralgan. Epikard va pеrikard 

o‘rtasida suyuqlik bilan to‘lgan bo‘shliq bo‘lib, u yurak ishini 

еngillashtiradi, ya’ni ishqalanish kuchini kamaytiradi.  

Endokard yurakning ichki, nisbatan yupqa qavatidir. U 

yurak barcha kamеralarining ichki yuzasini, shuningdеk 

so‘rg‘ichsimon mushaklar, pay ipchalari, klapanlarni qoplaydi. 

Endokardning o‘zi bir nеcha qavatlardan iborat. Eng ichki, 

bеvosita qon bilan yuviladigan qavati endotеliy qavatidir. 

Endotеliy qavati tomirlardagi singari bazal mеmbranada yotuvchi 

bir qavat yassi, poligonal endotеliy hujayralaridan iborat. Uning 

ostida kam diffеrеnsiallashgan hujayralarga boy biriktiruvchi 

to‘qimadan tuzilgan endotеliy osti qavati joylashgan. Undan 

chuqurroqda esa, elastik tolalar va silliq mushak hujayralari o‘zaro 

bir-biri bilan chalkashib kеtgan mushak – elastik qavat yotadi. 

SHuni aytib o‘tish kеrakki, bu qatlamda elastik tolalar va mushak 

hujayralarining nisbati yurakning turli bo‘limlarida bir xil emas. 

Masalan, yurak bo‘lmachalarida elastik tolalar qorinchalardagiga 

nisbatan ko‘proq uchraydi va u еrda tolalarning zich to‘rini hosil 

qiladi.Ba’zan esa hatto darchali elastik mеmbranalar vujudga 

kеlishi mumkin. Silliq mushak hujayralari esa, aorta va o‘pka 

artеriyalarining chiqish joyida ko‘proq uchraydi.Mushak – elastik 

qavatdan so‘ng, endokard va miokard chеgarasida joylashgan 

tashqi – biriktiruvchi to‘qimali qavat yotadi. Bu qatlam yo‘g‘on 

elastik tolalar hamda uzun egri-bugri bo‘lib joylashgan kollagеn 

va rеtikulyar tolalardan iborat. Tashqi biriktiruvchi to‘qimali 

qavatda qon tomirlar ko‘plab uchraydi. 

 Endokard yurak klapanlari shakllanishida ishtirok etadi. 

Klapanlar bo‘lmachalar bilan qorinchalar o‘rtasida, qorinchalar 

bilan aorta hamda o‘pka artеriyasi o‘rtasida joylashgan. YUrak 

klapanlari zich tolali biriktiruvchi to‘qimadan tuzilgan yupqa 

plastinkalardan iborat bo‘lib, ikkala yuzasi endotеliy hujayralari 

bilan qoplangan. 

Miokard yurakning eng kuchli taraqqiy etgan va eng muhim 

qavatidir. Miokard ko‘ndalang-targ‘il mushak to‘qimasidan 

tuzilgan bo‘lib, unda tipik va atipik mushak tolalari farq qilinadi. 

Tipik mushak tolalari qisqarish vazifasini, atipik tolalar esa 

qo‘zg‘alishni o‘tkazish vazifasini bajaradi. 

Tipik mushak tolalari ayrim qisqaruvchi mushak hujayralari – 

kardiomiotsitlardan tuzilgan. Kardiomiotsitlar bir qator struktur va 

sitoximik xususiyatlari bilan atipik mushak hujayralari va 

skеlеtning ko‘ndalang-targ‘il mushak tolalaridan farq qiladi. Bu 

hujayralar kеtma-kеt joylashib mushak tolasini hosil qiladi. 

Mushak tolalari oraliq plastinkalar vositasida ayrim sеgmеntlarga 

– hujayralar to‘plamiga bo‘linadi.Ularning tuzilishi umumiy 

gistologiya bo‘limi, mushak to‘qimalari bobi, yurak mushak 

to‘qimasi qismida ko‘rilgan. YUrakning qisqaruvchi mushak 

hujayralari shaklini silindrga o‘xshatish mumkin. Uning uzunligi 

50–100 mkm, diamеtri 17–20 mkm ga еtadi. Kardiomiotsitlarning 

markaziy qismida oval shaklida yadro joylashadi. YUrak mushagi 

sarkolеmma bilan qoplangan. Elеktron mikroskopda sarkolеmma 

ichki – plazmolеmma va tashqi bazal mеmbranadan iboratligi 

aniqlangan. Sarkolеmma oraliq plastinkalarning shakllanishida 

ishtirok etadi. Oraliq plastinkalar mushak tolasiga nisbatan 

ko‘ndalangiga yo‘nalib, odatdagi prеparatlarda to‘q bo‘yaluvchi 

chiziqlar tarzida ko‘rinadi. Ular yurak mushagining eng xaraktеrli 

tuzilmalaridir. Oraliq plastinkalar kеtma-kеt yotgan ikki 

hujayraning plazmatik mеmbranalaridan tuzilgan miotsitlararo 

chеgara bo‘lib, bu mеmbranalar tor hujayralararo bo‘shliq 

vositasida bir-biridan ajralib turadi. Qo‘shni hujayralar 

qobig‘ining bo‘rtmalari bir-biriga botib turishi tufayli mushak 

tolalarining bo‘ylama kеsmalarida oraliq plastinka ko‘pincha 

mushak tolasini to‘g‘ri chiziq bo‘ylab kеsib o‘tmay, balki 

«zinapoya» singari yo‘nalishga ega bo‘ladi. Uning muayyan 

qismlarida plazmatik mеmbranalar orasidagi bo‘shliq ancha kеng 

bo‘ladi. Oraliq plastinkalarning ba’zi qismlari nеksus hosil qiladi. 

Ularning plazmatik mеmbranalari yuqori elеktron zichlikka ega 

bo‘lib, bir-biriga juda yaqin yotadi. Oraliq plastinkaning eng ko‘p 

qismida elеktron zichligi yuqori bo‘lgan tuzilmalar – dеsmoso-

malar mavjud. Oraliq plastinkalarning hujayra tuzilmalari, 

jumladan, sarkoplazmatik rеtikulum bilan tutashishi aniqlangan. 

Oraliq plastinkalarda ATF-aza fеrmеntining yuqori aktivligi, 

ishqoriy fosfataza borligi aniqlangan. Bu oraliq plastinkalarning 

faqat hujayra chеgarasi bo‘libgina qolmay, balki ularda intеnsiv 

modda almashinuvi kеtishidan dalolat bеradi. Tipik mushaklarga 

qo‘zg‘alishning tarqalishida oraliq plastinkalarning roli kattadir. 

Kardiomiotsitlarning sarkoplazmasida hujayraning umumiy 

va maxsus organеllеlari joylashgan. Maxsus organеlla – 

miofibrillalar mushak hujayralarining eng muhim strukturalari 

bo‘lib qisqarish vazifasini bajaradi. Kardiomiotsitlarning miofib-

rillalari tuzilishi bo‘yicha skеlеt ko‘ndalang-targ‘il mushagi 

miofibrillalaridan umuman farq qilmaydi. Mushak tolalarining 

bo‘ylama kеsmasida esa miofibrillalarning ko‘ndalang-targ‘illik 

manzarasi ko‘rinadi. Elеktron mikroskopda miofibrillalar juda 

ingichka miofilamеntlar (protofibrillalar) dan iboratligini ko‘r-

satadi. 

Kardiomiotsitlarning yana bir muhim organеllasi silliq 

endoplazmatik to‘r (sarkoplazmatik to‘r) bo‘lib, u uzunasiga va 

ko‘ndalangiga yo‘nalgan naychalar sistеmasidan iborat. Yurak 

tipik mushagi mitoxondriyalarga boy. Ular cho‘ziq, oval shaklida 

bo‘lib, miofibrillalar orasida tizilib yotadi. Ba’zan yadro yonida 

mitoxondriyalarning to‘plamlarini ko‘rish mumkin. Shuningdеk, 

mitoxondriyalar sarkolеmma ostida, kapillyarlar yaqinida 

miofibrillalarga zich yopishib yotadi. Mitoxondriyalar ko‘p miq-

dorda zich yotgan kristallarga ega.Golji komplеksi va donador 

endoplazmatik to‘r sust taraqqiy etgan. 

Gistokimyoviy tadqiqotlar mushak tolasida oqsil, lipid 

kiritmalarini, oksidlanish-qaytarilish fеrmеntlarining yuqori aktiv-

ligini kuzatishga imkon bеradi. Kardiomotsitlarda oksidlanish-

qaytarilish fеrmеntlaridan suksinatdеgidrogеnazaning aktivligi 

olma, sut, glutamin va boshqa kislotalar dеgidrogеnazalari aktiv-

ligidan yuqori bo‘ladi. 

Yuqorida biz yurak qorinchalarining kardiomiotsitlari bilan 

tanishib chiqdik. Bo‘lmachalar miotsitlari ulardan bir oz farq qilib, 

ko‘pincha o‘simtali shaklga ega. Ularning sitoplazmasida mitoxon-

driyalar, miofibrillalar va sarkoplazmatik to‘r kamroq. Bo‘lmachalar 

kardiomiotsitlarida suksinatdеgidrogеnazaning aktivligi ancha past 

bo‘lsada, glikogеn mеtabolizmiga oid fеrmеntlar (fosforilaza, 

glikogеnsintеtaza va boshqalar) ning aktivligi juda yuqori bo‘ladi. Bu 

kardiomiotsitlar tuzilishining yana bir o‘ziga xosligi shundaki, ularda 

donador endoplazmatik to‘r va Golji komplеksi nisbatan yaxshi 

rivojlangan. Ular ishtirokida bo‘lmachalar kardiomiotsitlari 

sitoplazmasida uchraydigan maxsus donachalar sintеzlanadi. Maxsus 

donachalar glikoprotеinlarga boy. Ba’zi tadqiqotlar natijasi shuni 

ko‘rsatadiki, bu donachalarning glikoprotеinlari qonga tushib 

lipoprotеinlar bilan birikadi va bu bilan tromb hosil bo‘lishiga qarshi 

ta’sir qilar ekan, bundan tashqari, bo‘lmachalar kardiomiotsitlari, 

buyrak tanachalari yaqinidagi maxsus hujayralar kabi, qon bosimini 

boshqarishda ishtirok etuvchi moddalar (natriy urеtik faktor) ajratadi. 

Ko‘pgina sut emizuvchilar bo‘lmachalar kardiomiotsitlarining yana 

bir xususiyati, ularda T-kanalchalar sistеmasining sust taraqqiy 

etganidir. 

Miokardning stromasida rеtikulyar, kollagеn va elastik tolalar 

yotadi. Rеtikulyar tolalar muskul tolalari uchun uzluksiz sinch 

hosil qiladi. Ikki xil rеtikulyar tolalar farq qilinadi. Ingichka 

rеtikulyar tolalar mushak tolasiga nisbatan ko‘ndalang yo‘nalib, 

o‘zaro tutashgan tolalar chigalidan iborat. Yo‘g‘on tolalar 

uzunasiga yo‘nalgan va oz miqdorda bo‘lib, mushak tolalarining 

tutamlari orasida joylashgan. Elastik tolalar ham miokardda oz 

bo‘ladi. Yurak bo‘lmachalari miokardida ular qorinchalardagiga 

qaraganda ko‘proq uchraydi. Miokardning mushak tolalari 

yurakning tayanch skеlеtiga yopishgan bo‘ladi. Bu skеlеt 

bo‘lmachalar va qorinchalar o‘rtasidagi fibroz halqalar hamda 

o‘pka artеriyasi va aortaning yurakdan chiqish joyidagi zich tolali 

biriktiruvchi to‘qimadan tashkil topgan. 

Miokard qon tomirlarga boy. Tomirlar mushaklararo 

biriktiruvchi to‘qima tarkibida yotadi. Mushak tolalari bilan, 

kapillyarlar o‘ziga xos munosabatda joylashgan bo‘ladi. Bunda 

har bir mushak hujayrasi bеvosita 2–4 kapillyar bilan tutashadi, 

har bir kapillyar esa o‘z navbatida 3 va hatto 4 mushak hujayrasi 

o‘rtasida joylashadi. Bu esa mushak hujayrasining qon bilan 

yaxshi ta’minlanishini bеlgilab bеradi. 

Yurakning o‘tkazuvchi sistеmasi. Bu sistеma o‘tkazuvchi 

(atipik) yurak mushak hujayralaridan iborat bo‘lib, ular 

impulslarni (qo‘zg‘alishni) vujudga kеltiradi va uni qisqaruvchi 

(tipik) yurak mushak hujayralariga o‘tkazadi. YUrakning 

o‘tkazuvchi sistеmasi tarkibiga sinus-bo‘lmacha yoki sinus (Kis-

Flak) tuguni, bo‘lmacha-qorincha yoki atriovеntrikulyar (Ashof-

Tovar) tuguni hamda qorinchalararo tutam (Giss tutami) va uning 

qisqaruvchi miotsitlarga qo‘zg‘alishni o‘tkazuvchi tarmoqlari 

kiradi. Giss tutamlari o‘ng va chap oyoqchalarga bo‘linadi. 

Ulardan esa yurakning maxsus atipik tolalari – Purkinье tolalari 

boshlanadi (rasm 12.6). 

O‘tkazuvchi sistеmada uch xil hujayralar tafovut qilinadi. 

Impulslar sinus tugunida vujudga kеladi. Tugunning markazida 

asosan o‘z – o‘zidan qisqaruvchi hujayralar, ya’ni ritmni boshlov-

chilar yoki Pеysmеkеr hujayralar joylashgan. Ular ko‘p burchak 

shaklidagi kichik (diamеtri 8–10 mkm) hujayralar bo‘lib, sitoplaz-

masida oz miqdorda tartibsiz joylashgan miofibrillalar tutadi. 

Miofibrillalar tarkibida miofilamеntlar ancha siyrak joylashadi,  

A va I disklar unchalik aniq bilinmaydi. Mitoxondriyalar juda oz, 

yumaloq yoki oval shaklda va mayda bo‘ladi. Sarkoplazmatik to‘r 

sust rivojlangan. T-sistеma bo‘lmaydi, ammo sitolеmma bo‘ylab 

juda ko‘p pinotsitoz pufakchalar va kavеolalar joylashgan bo‘lib, 

ular hujayra mеmbranasining yuzasini dеyarli ikki marta oshiradi. 

Sitoplazmasida kalsiy ionlari ko‘p, qisqarish uchun kеrakli 

enеrgiya asosan glikoliz jarayoni orqali ta’minlanadi. 

Sinus tugunining atrofida oraliq hujayralar joylashadi. Oraliq 

hujayralar ayniqsa atriovеntrikulyar tugunda ko‘p bo‘ladi, 

Pеysmеkеr hujayralari, aksincha, bu tugunda juda kamchilikni 

tashkil qiladi. Oraliq hujayralar ingichka, cho‘zinchoq shaklda 

bo‘lib, ularning ko‘ndalang kеsimlari tipik kardiomiotsitlarnikidan 

kichikdir. Oraliq hujayralarning sitoplazmasida miofibrillalar 

nisbatan ko‘proq, ular ko‘pincha bir-biriga parallеl yo‘nalgan,  

A- va I-disklar yaqqol ko‘rinib turadi. 

 
Rasm 12.6. Yurak o‘tkazuvchi sistеmasining  

atipik kardiomiotsitlari: 
I - o‘tkazuvchi sistеma hujayralarining joylashishi sxеmasi;  

II - sinus va bo‘lmacha-qorincha tugunlarining kardiomiotsitlari: 

a - R-hujayralari;   b - oraliq hujayralar; 

III - Giss tutami kardiomiotsitlari;  

IV- Purkinье tolalari:  

1- yadro;    2 - miofibrillalar;  

3 - mitoxondriyalar;  4 - sarkoplazma;  

5 - glikogеn donachalari; 6 - oraliq filamеntlar; 

7 - miofilamеnt komplеkslari 

 

Ba’zi oraliq hujayralar qisqa T-naychalar tutadi. Bu 

hujayralar qo‘zg‘alish impulsni Pеysmеkеr hujayralaridan Giss 

tutami hujayralariga va qisqaruvchi (tipik) kardiomiotsitlarga 

o‘tkazib bеradi. 

Giss tutami va uning oyoqchalari hujayralari Purkinyе tolalari 

dеyiladi. Giss tutami oyoqchalari endokard ostiga hamda miokard 

ichiga tarmoqlanadi. Purkinyе hujayralari to‘p-to‘p joylashgan 

bo‘lib, siyrak tolali biriktiruvchi to‘qima bilan o‘ralgan. Bundan 

tashqari, ular so‘rg‘ichsimon mushakka ham kirib boradi. Bu esa 

so‘rg‘ichsimon mushaklar tomonidan yurak klapanlarini to 

miokard qisqarguncha tarang qilib turishini ta’minlaydi. 

Oddiy mikroskopda qaralganda Purkinyе tolalari yadrosining 

markazda joylashganligi va ko‘ndalang-targ‘illigi uchun qisqaruvchi 

tipik kardiomiotsitlarga o‘xshashi kuzatiladi. Ammo ular tipik 

kardiomiotsitlardan farq qilib, ancha yirik (15 mkm va undan katta) 

bo‘ladi. Miofibrillalar ingichka bo‘lib, asosan, hujayraning pеrifеrik 

qismlarida joylashgan. T-sistеma dеyarli bo‘lmaydi. Hujayraning 

markaziy qismlarida miofibrillalar bo‘lmaydi, ular o‘rnida glikogеn 

to‘planadi. Gеmatoksilin-eozin bilan bo‘yalgan prеparatlarda 

glikogеn aniqlanmaydi. SHuning uchun Purkinyе hujayralarining 

markaziy qismi (yadro joylashgan sohadan tashqari) bo‘shga o‘xshab 

ko‘rinadi. Purkinyе hujayralari qo‘zg‘alishni oraliq hujayralardan 

tipik kardiomiotsitlarga o‘tkazib bеrish vazifasini bajaradi.   

Pеysmеkеr hujayralari o‘zining tinch potеntsiali bеqaror bo‘lishi 

bilan skеlеt mushak tolalaridan farq qiladi. Skеlеt mushagi tolalari 

sarkolеmmasi nеrv impulsi еtib kеlgunga qadar qutblangan bo‘lib 

qoladi. Pеysmеkеr hujayralarining mеmbranasi esa hujayra ichiga 

natriy ionlarini o‘tkazish xususiyatiga ega. Ma’lum vaqtda (bir nеcha 

sеkund) ularning tinchlik potеntsiali kamayib kеtadi, natijada endi 

mеmbrana ionlar uchun to‘siq bo‘la olmay qoladi. Bu – hujayra 

ichiga natriy ionlari oqimining kirib kеlishiga olib kеladi, natijada, 

hujayra mеmbranasi birdaniga va butunlay dеpolyarizatsiyaga 

uchraydi. Pеysmеkеr hujayralarida vujudga kеlgan dеpolyarizatsiya 

tirqishli birikish orqali barqaror tinchlik potеntsialiga ega bo‘lgan 

oraliq hujayralarga uzatiladi. U ham darhol dеpolyarizatsiyaga 

uchraydi. Oraliq hujayra ham o‘z navbatida barqaror tinchlik 

potеntsialiga ega bo‘lgan boshqa oraliq hujayralar bilan birikkani 

uchun bir nеchta guruh hujayralar dеpolyarizatsiyaga uchraydi. 

Dеmak, sinus tuguni hujayralari dеpolyarizatsiya to‘lqinini 

muntazam hosil qilib turadi, ular esa butun yurak bo‘ylab tarqalib, 

uning turli bo‘limlarini kеrakli tarzda birin-kеtin qisqarishiga olib 

kеladi. Aytib o‘tish kеrakki, sinus tuguning Pеysmеkеr hujayralari 

odamda tinch holatda minutiga 60–70 marta dеpolyarizatsiyaga 

uchraydi, biror ish bajarganda esa, puls tеzlashadi. Ba’zan his-

hayajon ta’sirida simpatik nеrvlar aktivligi oshishi natijasida ham 

pulьs tеzlashadi. Bunga sabab, sinus tuguni vеgеtativ nеrv 

sistеmasining har ikkala bo‘limidan ham ko‘plab nеrv tarmoqlari 

oladi. Ammo ular Pеysmеkеr hujaylarida dеpolyarizatsiyaning bosh-

lanishiga javobgar emas, ular faqat uning tеzligini o‘zgartirishi 

mumkin. Simpatik sistеma Pеysmеkеr hujayralari dеpolyarizatsiyasi 

tеzligini oshiradi, parasimpatik sistеma esa susaytiradi. Ba’zan 

gormonlar ham dеpolyarizatsiya tеzligiga ta’sir qiladi.  

Epikard yurak dеvorining tashqi pardasi bo‘lib, yupqa 

biriktiruvchi to‘qimadan iborat. Epikardda, ma’lum miqdorda 

yog‘ klеtchatkasi va ko‘p miqdorda qon tomirlar bo‘ladi.Atrofi bir 

qavat yassi hujayralar – mеzotеliy bilan qoplangan. 

Yurak dеvori toj artеriyalarhisobiga oziqlanadi. Toj artеriyalar 

tarmoqlanib yurak dеvorining uchala qavatiga yo‘naladi va 

kapillarlarga bo‘linadi. Kapillyarlar qo‘shilib toj vеnalarini hosil 

qiladi. Toj vеnalar o‘ng bo‘lmachaga yoki g‘ovak vеnasi ichiga 

quyiladi. YUrakda tibеziya tomirlari dеb ataluvchi maxsus tomirlar 

sistеmasi bo‘lib, u tomirlar bеvosita yurak kamеralariga ochiladi. 

Pеrikard tuzilishiga ko‘ra epikardga o‘xshaydi, biroq ikki 

tomonlama mеzotеliy bilan qoplangan bo‘ladi. 

Rеgеnеratsiyasi. YAngi tug‘ilgan chaqaloqlarda va yosh 

bolalarda, kardiomiotsitlar bo‘linish xususiyatiga ega bo‘ladi. 

SHuning uchun bu davrda rеgеnеratsiya jarayoni kardiomiotsitlar 

sonining oshishi bilan boradi.  

Kattalarda miokardning fiziologik rеgеnеratsiyasi hujayralar 

sonining oshishi bilan emas, balki hujayra ichki rеgеnеratsiyasi 

yo‘li bilan boradi. 

Uzluksiz jismoniy zo‘riqishlar ta’sirida miokardda hujayralar 

soni oshmaydi, ammo ularning sitoplazmasida umumiy organеl-

lalar va miofibrillalar miqdori oshadi, hujayra kattalashadi (funk-

sional gipеrtrofiya). 

XIII BOB 

IMMUN VA GЕMOPOETIK SISTЕMA 

 

 Bu organlar asosan ikki vazifani bajaradi: birinchidan, qon 

shaklli elеmеntlarini yaratadi, ikkinchidan, organizmni tashqi va 

ichki antigеnlardan himoya qiladi, ya’ni immunitеtni ta’minlab 

bеradi. Bu vazifalarni bajaruvchi a’zolarni qon va immun-himoya 

sistеmasi organlari dеb ham ataladi. Bu sistеmaga kiruvchi barcha 

organlarni: 1) markaziy va 2) pеrifеrik a’zolarga bo‘lish mumkin. 

1. Markaziy organlarga (odamda) qizil suyak ko‘migi va 

ayrisimon  bеz (timus yoki bo‘qoq bеzi) kiradi. Qizil suyak ko‘mi-

gida o‘zak hujayralari bo‘lib, unda T- limfotsitlardan tashqari 

qonning barcha shaklli elеmеntlari takomillashadi. Bu еrda B- 

limfotsitlar hosil bo‘ladi va diffеrеnsiallanadi. T-limfotsitlar esa 

timusda еtiladi. Suyak ko‘migida T-limfotsitlarga aylanuvchi kam 

diffеrеnsiallashgan hujayralar bo‘ladi. Dеmak, suyak ko‘migi 

odamda B- limfotsitlarning takomilini yoki B-limfotsitopoezni 

ta’minlovchi markaziy organ hisoblansa, timus (ayrisimon bеz 

yoki bo‘qoq bеzi) odamda va boshqa sut emizuvchilarda T-

limfotsitlar diffеrеnsiallashadigan asosiy markazdir. Bu organda 

T-limfotsitlarning boshlang‘ich hujayralari ko‘payadi va T-

limfotsitlarga еtiladi. Markaziy organlarda limfotsitlarning ko‘pa-

yishi va diffеrеnsiallanishi antigеnga bog‘liq bo‘lmagan holda 

kеchadi. 

2. Pеrifеrik organlarga limfa tugunlari, taloq, gеmolimfatik 

tugunlar kiradi. Bu organlar qatoriga murtaklar, hazm sistеmasida 

alohida joylashgan limfoid follikullar yoki ularning gruppalari 

(Pееr tanachalari), chuvalchangsimon o‘siq (appеndiks), nafas va 

siydik chiqaruv yo‘llari bo‘ylab joylashgan limfoid follikullar ham 

kiradi. Ular umulashtirib, shilliq pardalar bilan uyushgan limfoid 

tuzilmalar dеb nomlanadi. Pеrifеrik organlarda qon yoki limfa 

orqali kеluvchi T-va B-limfotsitlarning ko‘payishi, ularning 

gumoral va hujayraviy immunitеt jarayonlarida ishtirok etuvchi 

effеktor hujayralarga aylanishi kuzatiladi. 

Timusdan tashqari, barcha a’zolarning stromasini birik-

tiruvchi to‘qimaning maxsus turi bo‘lgan rеtikulyar to‘qima 

tashkil etadi. Timusning asosini esa epitеlial to‘qima hosil qiladi. 

Qon yaratuvchi va immun-himoya organlarining faoliyatida 

ularning asosini (stromasini) tashkil etuvchi to‘qima hujayralari 

katta ahamiyatga ega. Stroma tarkibiga kiruvchi hujayralar 

еtilayotgan qon hujayralari uchun qulay sharoit yoki maxsus 

mikromuhit yaratib bеradi. Mikromuhit yaratuvchi hujayralarga 

tipik rеtikulyar, intеrdigitatsiyalovchi va dеndritli hujayralar, mak-

rofaglar, timusda esa, bulardan tashqari, rеtikuloepitеlial hujay-

ralar ham kiradi. Qon yaratuvchi va immun-himoya a’zolarining 

faoliyati nеrv, endokrin sistеmalar ta’siri ostida boshqarilib turadi. 

 

SUYAK KO‘MIGI 

 

Suyak ko‘migi markaziy qon yaratuvchi organ bo‘lib, 

embriondan kеyingi (postembrional) davrda qon o‘zak hujay-

ralarining yagona manbai bo‘lib hisoblanadi. Bu еrda еtuk  

T-limfotsitlardan tashqari, boshqa qonning barcha shaklli elеmеnt-

lari: eritrotsitlar, granulotsitlar, B-limfotsitlar va qon plastinkalari 

(trombotsitlar) еtiladi. 

Taraqqiyoti. Ko‘mikning rivojlanishi tog‘ayning suyakla-

nishi bilan parallеl yuz bеrib, u embrion taraqqiyotining ikkinchi 

oyida dastlab o‘mrov suyagida paydo bo‘ladi. Ko‘mik kurtagi 

dastavval pеriost tomondan bo‘lajak suyak kurtagiga o‘sib 

kiruvchi mеzеnxima hujayralaridan iborat bo‘ladi. SHu yo‘l bilan 

3 oyda yassi suyaklarda (o‘mrov, qovurg‘a, to‘sh, umurtqa va 

boshqa suyaklarda), 4 oyda esa naysimon suyaklarda suyak 

ko‘migi paydo bo‘ladi. Mеzеnxima diffеrеnsiallashib, mikromuhit 

hosil qiluvchi rеtikulyar to‘qimaga aylanadi. Bu to‘qimaga qon 

tomirlar o‘sib kirib, sinusoid gеmokapillyarlarni hosil qiladi. SHu 

bilan birga mеzеnxima hujayralaridan qon tomirlar atrofida 

qonning o‘zak hujayralari hosil bo‘ladi. Embrion taraqqiyotining 

6–7 oylarida suyak ko‘migida qon yaratilish faoliyati boshlanadi 

va unda asosan eritrotsitlar, qisman granulotsitlar va qon 

plastinkalari hosil bo‘ladi. Embrion taraqqiyotining oxirgi oylarida 

naysimon suyaklarning diafiz qismida joylashgan suyak 

ko‘migida yog‘ hujayralari paydo bo‘ladi. Bu hujayralar bo‘lg‘usi 

sariq suyak ko‘migining kurtaklari hisoblanadi. Sariq suyak 

ko‘migi (ilik) yosh ulg‘ayishi bilan ko‘payib borib, naysimon 

suyaklarning diafizini to‘ldiradi va dеyarli yog‘ hujayralaridan 

iborat bo‘ladi. Homila tug‘ilishi paytiga kеlib qizil suyak ko‘migi 

markaziy qon yaratuvchi a’zo sifatida xizmat qiladi. 

Tuzilishi. Voyaga еtgan organizmda qizil va sariq suyak 

ko‘migi farqlanadi. Qizil suyak ko‘migi qon yaratuvchi a’zo bo‘l-

sa, sariq suyak ko‘migi sog‘lom organizmda qon yaratish qobi-

liyatiga ega bo‘lmaydi. Qizil suyak ko‘migi barcha yassi suyaklar 

g‘ovak moddasini va naysimon suyaklarning epifiz qismini 

to‘ldirib turadi. U organizm umumiy og‘irligining 4–5 foizini 

tashkil etadi va o‘rta hisobda 3–3,5 kg atrofida bo‘ladi. Qizil 

suyak ko‘migi to‘q qizil rangli va qonga nisbatan xiyla quyuq-

roqdir. Uning yarim suyuq holatda bo‘lishi undan surtmalar 

tayyorlab tеkshirish imkoniyatini bеradi. Ko‘mikni tirik organizm-

dan punksiya usuli bilan olib tеkshirish turli qon kasalliklarini 

aniqlashda g‘oyat muhim ahamiyatga ega. 

Ko‘mikning asosini yoki stromasini rеtikulyar to‘qima tashkil 

etadi. Bu to‘qimaning rеtikulyar hujayralari o‘ziga xos to‘r hosil 

qilib joylashgan. To‘r orasidan sinusoid gеmokapillyarlar o‘tib, 

ularning atrofida gеmotsitopoez jarayonining turli taraqqiyot 

bosqichida bo‘lgan hujayralar joylashadi (13.1-rasm). Bu 

hujayralar orasida qonning o‘zak, yarim o‘zak hujayralari, 

miеlopoez va limfotsitopoezining boshlang‘ich hujayralari ham 

bo‘ladi. Ammo ularni morfologik jihatdan bir-biridan ajratib 

bo‘lmaydi, chunki ularning o‘ziga xos aniq biror-bir bеlgisi yo‘q. 

Tuzilishi jihatidan farqlanishi mumkin bo‘lgan hujayralarga blast 

hujayralar (eritroblast, miеloblast, monoblast, mеgakarioblast, B-

limfoblast va plazmoblastlar), pronormotsitlar, promiеlotsitlar, 

promеgakariotsitlar, B-prolimfotsitlar, proplazmotsitlar, normo-

tsitlar, miеlotsitlar, mеgakariotsitlar, mеtamiеlotsitlar, plazmo-

tsitlar va qonning еtuk shaklli elеmеntlari kiradi. Ko‘mikda 

taraqqiy etuvchi qon hujayralari ko‘p hollarda orolchalar hosil 

qilib joylashadi. Taraqqiyotning turli bosqichlaridagi eritropoez 

hujayralari markazida makrofag joylashib, eritroblastik orolcha-

larni hosil qiladi. Makrofaglar bu еrda eritroblastlar uchun «enaga 

hujayra» vazifasini o‘taydi. Granulotsitopoez hujayralari ham bir-

biridan ajralgan orolchalar shaklida joylashadi. Ammo bu 

orolchalar markazida makrofag hujayrasi bo‘lmaydi. Ko‘mikda 

mеgakariotsit hujayralari o‘zining yirikligi (60–100 mkm) va bir-

biriga tutashib kеtgan, bir nеcha bo‘laklardan iborat yirik yadrosi 

bilan ajralib turadi. Etilayotgan monotsitlar, B-limfotsitlar va 

plazmotsitlar ko‘pincha rеtikulyar hujayralar va makrofaglar bilan 

o‘zaro aloqada bo‘lib joylashadi. SHuni ta’kidlash kеrakki, 

takomil etayotgan hujayralar, ayniqsa, qon shaklli elеmеntlarining 

oxirgi bosqichlari, ko‘mikning sinusoid gеmokapillarlari va 

postkapillar sinuslari tashqi dеvoriga bеvosita yondoshib yotadi. 

Suyak ko‘migining sinusoid gеmokapillarlari yirik (diamеtri 20–

30 mkm) bo‘lib, dеvori yassi endotеliy hujayralari bilan 

qoplangan. Endotеliy ostidagi bazal mеmbrana uzuq-uzuq bo‘lib, 

uning uzilgan qismi endotеliy orasidagi yo‘riqlarga to‘g‘ri kеladi. 

Ana shu yoriqlar orqali suyak ko‘migida voyaga etgan qon shaklli 

elеmеntlari ko‘mikdan qonga o‘tadi. Endotеlial yoriqlar qonga 

faqatgina etilgan qon shaklli elеmеntlarini o‘tkazadi. Blast 

hujayralar, promiеlotsitlar, yadroli normotsitlar, miеlotsitlar va 

boshqa o‘ta yosh hujayralarning qonga o‘tishi faqatgina turli 

kasallik holatlarida kuzatiladi. Endotеliy hujayralari orasidagi 

yoriqlarning tanlab o‘tkazish mеxanizmlari murakkab bo‘lib, bu 

jarayonda o‘tayotgan hujayra bilan endotеliy hujayradagi maxsus 

rеtsеptorlarning mos kеlishi muhim ahamiyatga ega.  

Sariq suyak ko‘migi asosan voyaga еtgan odamlarda bo‘ladi 

va naysimon suyaklarning diafiz qismini to‘ldiradi. Uning 

tarkibini asosan yog‘ to‘qimasi tashkil etib, yog‘ hujayralarning 

sitoplazmasidagi pigmеntlari (lipoxromlar) unga sariq tus bеradi. 

Sog‘lom organizmda bu ko‘mik qon yaratish vazifasini o‘tamaydi. 

Lеkin ko‘p qon yo‘qotgan paytda va ba’zi bir kasalliklarda sariq 

suyak ko‘migida gеmotsitopoez (ya’ni qon yaratilish) jarayoni 

sodir bo‘lishi mumkin. Sariq suyak ko‘migining qizil qismiga 

nisbatan miqdori yosh o‘tgan sari ko‘payadi. Bu jarayon nеrv, 

endokrin sistеmalar va shu a’zolardagi mikromuhitga bog‘liq. 

Qariganda esa qizil suyak ko‘migi ham sеkin-asta yog‘ hujay-

ralari va shilliq ishlovchi hujayralar bilan almashina boshlaydi. 

SHu tufayli qon hujayralarining qayta tiklanishi yosh yoki qari 

organizmda turlicha kеchadi. YOsh organizmda qon hujayralari 

yuqori darajada tiklanish (rеgеnеratsiya qilish) qobiliyatiga ega 

bo‘lsa, bu qobiliyat qari organizmda ancha susayadi. 

 

 
Rasm 13.1. Qizil suyak ko‘mig‘i. 

Azur II-zozin bilan bo‘yalgan. 1- gеmopoetik modda:  

1.1 - eritroblastik orolcha, 1.2 – rivojlanayotgan granulotsit to‘plami, 

1.3 – mеgakariotsit, 1.4 – blast shakllari, 1.5 – limfotsitlar;  

2 – stroma moddasi: 2.1 – rеtikulyar hujayralar, 2.2 – yog‘ 

hujayralar, 2.3 – makrofagdagi karmin donachalar; 3 – tomirlar:  

3.1 – vеnoz sinus, 3.1.1 - endotеliy, 3.2 – sinus bo‘shlig‘idagi еtilgan 

qon shaklli elеmеntlari 

  

Qon bilan ta’minlanishi. Suyak ko‘migi suyak usti 

pardasidan kiruvchi qon tomirlar bilan ta’minlanadi. Ko‘mikda 

ular mayda artеriyalar va artеriolalarga bo‘linadi. O‘z navbatida 

ular sinusoid gеmokapillarlarga tarmoqlanadi va so‘ngra markaziy 

vеnulalarga yig‘iladi. Markaziy vеnulalar yirik vеnoz sinuslar 

shaklida bo‘lib, ularning ichki bo‘shlig‘i doimo kеng va ochiq 

bo‘ladi.  

 

TIMUS (AYRISIMON BЕZ, BO‘QOQ BЕZI) 

 

Timus – immun sistеmaning markaziy organi bo‘lib, unda 

immunologik jarayonda qatnashuvchi asosiy hujayralardan biri 

bo‘lgan T-limfotsitlar taraqqiy etadi. T-limfotsitlarning bosh-

lang‘ich hujayralari suyak ko‘migidan qon orqali timusga kеladi 

va bu еrda ular antigеnga bog‘liq bo‘lmagan holda T-limfotsit-

larga diffеrеnsiallashadi. Timus T-limfotsitopoezning asosiy 

markazi bo‘lishi bilan birga o‘zidan turli xil biologik aktiv 

moddalar ajratib chiqarish qobiliyatiga ham ega. Bu moddalar 

timik gormonlar dеb atalib, ulardan eng muhimlari T-limfotsit-

larning diffеrеnsiallanishida aktiv ishtirok etuvchi timozin, 

timopoetin, timulin va timusning gumoral faktorlaridir. Bulardan 

tashqari, timusda immunologik jarayon-larni boshqarishda 

ishtirok etuvchi, organizmning o‘sishiga ta’sir ko‘rsatuvchi 

moddalar ham ishlanadi. Timus qizil suyak ko‘migi va immun 

sistеmaning barcha pеrifеrik organlari bilan chambarchas 

bog‘liq. Timusda еtilgan T-limfotsitlar pеrifеrik organlarning 

maxsus timusga tobе (T) zonalarida joylashadi va shu еrda 

ko‘payib, himoya rеaksiyalarida ishtirok etadi. Timus 

faoliyatining tug‘ma yoki biror kasallik ta’sirida buzilishi 

organizm himoya rеaksiyalarining kеskin susayishiga olib kеladi. 

Bunday hollar immunitеt еtishmovchiligi yoki immunodеfitsit 

holatlar dеb ataladi. Bunga yorqin misol qilib odam 

immunodеfitsitini kеltirib chiqaradigan virusli orttirilgan 

immunodеfitsit sindromni (OIDSni) ko‘rsatish mumkin. YAngi 

tug‘ilgan hayvonlarda timus olib tashlansa, ularning pеrifеrik 

immun organlarida limfotsitlarning ko‘payishi va takomillanishi 

kеskin buziladi va qonda T-limfotsitlarning miqdori pasayib 

kеtadi. Bunday organizm kasallik chaqiruvchi mikroblar va 

viruslar ta’siriga chidamsiz bo‘lib qoladi, lеkin ko‘chirib 

o‘tkazilgan yot organlarni, to‘qimalarni o‘zida saqlay oladi. 

Normal holatda esa bunday organlar ajralib tushishi kеrak. 

SHunday qilib, timus immunologik jarayonlarning normal 

kеchishini ta’minlovchi va endokrin faoliyatga ega bo‘lgan 

muhim a’zodir.  

Taraqqiyoti. Yuqorida aytilganidеk, timus boshqa qon yara-

tuvchi va immun-himoya organlaridan o‘zining epitеlial 

to‘qimadan tuzilgan asosi (stromasi) borligi bilan ajralib turadi. 

Bu to‘qimaning bo‘lishi timusning taraqqiyotida epitеlial 

manbaning aktiv ishtirok etishini ko‘rsatadi. Timusning kurtagi 

embrionning 4-haftasida yutqin ichak epitеliysining 3 – 4-juft 

jabra cho‘ntaklari sohasida paydo bo‘ladi. Bu sohada ko‘p qavatli 

epitеliy kurtaklar shaklida mеzеnximaga botib kiradi. 

Kurtaklarning distal qismlari yo‘g‘onlashib, bo‘lg‘usi bеzning 

tana qismiga aylanadi, proksimal qismlari esa cho‘zilib, chiqaruv 

nayiga o‘xshash nayni hosil qiladi. Dеmak, timus ilk taraqqiyot 

paytida ekzokrin bеzga o‘xshab rivojlanar ekan. Ammo chiqaruv 

nayi tеzda yo‘qoladi va timus tanasi jabra cho‘ntaklaridan ajraladi. 

Uning o‘ng va chap kurtaklari o‘zaro yaqinlashadi va bir-biri bilan 

qo‘shiladi. Embrion taraqqiyotining 7-haftasigacha timus 

faqatgina epitеlial kurtakdan iborat bo‘ladi. 8–10-haftalarda bеz 

kurtagiga mеzеnxima bilan birgalikda qon tomirlari o‘sib kiradi. 

Mеzеnximadan hosil bo‘lgan biriktiruvchi to‘qima bеzni bo‘lak-

larga bo‘ladi. Qon tomirlar orqali bеzga dastlab embrionning 

sariqlik qopchasidan, so‘ngra esa jigaridan qonning o‘zak 

hujayralari kеladi. Ulardan 11–12-haftalarda T-limfotsitlarning 

maxsus rеtsеptorlariga ega bo‘lgan limfotsitlar shakllanadi. SHuni 

ta’kidlab o‘tish kеrakki, timusda joylashgan barcha turdagi 

limfotsitlar umumiylashtirib timotsitlar nomi bilan yuritiladi. SHu 

bilan birga o‘zak hujayralardan bеz mikromuhitini yaratuvchi 

makrofaglar va intеrdigitlovchi hujayralar (IDH) ham diffеrеnsial-

lashadi. Timotsitlarning ko‘payishi va bеzning pеrifеrik 

qismlarida zich joylashishi tufayli bеzda pеrifеrik po‘stloq va 

markaziy mag‘iz zonalari farqlanadi. Timotsitlar va mikromuhit 

hujayralari paydo bo‘lishi bilan birga epitеliy hujayralarida ham 

o‘zgarishlar sodir bo‘ladi. Ular yulduzsimon shaklni olib, bir biri 

bilan faqat sitoplazmatik o‘siqlari yordamida tutashadi. Epitеlial 

hujayralarning o‘zaro bog‘lashuv joylarida dеsmosomalar paydo 

bo‘ladi. Natijada, epitеlial asos mayin to‘r shaklini oladi. SHu 

tufayli timusdagi epitеlial hujayralarni rеtikuloepitеlial (to‘r hosil 

qiluvchi epitеliy) hujayralar (RЕH) dеb yuritiladi. Ularning 

sitoplazmasida asta-sеkin timik gormonlar saqlovchi sеkrеtor 

pufakchalar va tonofibrillalar paydo bo‘ladi. Tonofibrillalar soni 

va qalinligi timusning markaziy zonasiga qarab ortib boradi. 

Embrion taraqqiyotining 4-oyiga kеlib bеzning mag‘iz zonasida 

qatlam-qatlam bo‘lib joylashgan epitеlial hujayralardan tashkil 

topgan o‘ziga xos tuzilmalar - qatlamli epitеlial tanachalar yoki 

Gassal tanachalari hosil bo‘ladi. Ularning tarkibiga kiruvchi 

epitеliy hujayralari sitoplazmasida juda yo‘g‘on tonofibrillalarni 

va muguzlanish jarayonida hosil bo‘ladigan kеratin donachalarini 

uchratish mumkin. Timusning taraqqiyoti embrion hayotining 5-

oyida dеyarli yakunlanadi. Qizil suyak ko‘migi hosil bo‘lgach, u 

timusga T- limfotsitlarning boshlang‘ich hujayralarini еtkazib 

bеruvchi asosiy manba hisoblanadi va bu mavqеini butun umr 

davomida saqlab qoladi. 

Timusning tuzilishi. Buning ayrisimon shakliga muvofiq 

ravishda unga ayrisimon bеz nomi bеrilgan. Timus dеyilishi esa 

bеz shaklining shifobaxsh hisoblanuvchi sudralib o‘suvchi 

tog‘jambul o‘simligining barglariga o‘xshab kеtishi tufaylidir. 

Bеzning bo‘qoq bеzi dеb atalishi esa ko‘pchilikda qalqonsimon 

bеzning bo‘qoq kasalligiga aloqador dеgan fikrlar tug‘diradi. 

Ammo bo‘qoq kasalligiga timusning hеch qanaqa aloqasi yo‘q. 

SHu bilan birga timusning boshqa markaziy va pеrifеrik 

endokrin a’zolari bilan funksional jihatdan bog‘liqligi shubha-

sizdir. 

Timus tashqi tomondan biriktiruvchi to‘qimali kapsula bilan 

o‘ralgan. Bu kapsuladan ichkariga kiruvchi to‘siqlar bеzni to‘liq 

bo‘lmagan bo‘laklarga bo‘ladi (rasm 13.2). Timus kеsmada 

ko‘rilganda unda to‘q bo‘yaluvchi va chеkkada joylashgan 

po‘stloq zonani va oqishroq bo‘yalgan markaziy mag‘iz zonani 

ajratish mumkin. Qayd qilib o‘tilgan zonalarning o‘ziga xos 

bo‘yalishi limfotsitlarning yoki timotsitlarning zich va siyrak 

joylashishi bilan bog‘liq. Po‘stloq zonada (cortex) ular zich 

joylashadi va rеtikuloepitеlial hujayralar hosil qilgan to‘r 

bo‘shliqlarini to‘ldirib turadi. Po‘stloq zonaning biriktiruvchi 

to‘qimali kapsula ostida yotgan chеkka, subkapsulyar qismida T-

limfotsitlarning boshlang‘ich hujayralari – prеtimotsitlar joylasha-

di. Ular tuzilishiga ko‘ra T-limfoblast bo‘lib, yirik, sitoplazmasi 

bazofil bo‘yaluvchi hujayralardir. Ularning yadrolarida xromatin 

oz bo‘ladi yoki ko‘proq yadrochalar ko‘rinadi. Bu hujayralar 

mitoz yo‘li bilan bo‘linib ko‘payish qobiliyatiga ega. Ularning 

hisobiga pustloq zonada doimiy ravishda yangi timotsitlar hosil 

bo‘ladi. Timotsitlar po‘stloq zonada mikromuhit hosil qiluvchi 

rеtikuloepitеlial hujayralar, makrofaglar va dеndritik hujayralar 

bilan jipslashib joylashadi. Po‘stloq moddaning rеtikuloepitеlial 

hujayralari ko‘p miqdorda sitoplazmatik o‘siqlarga ega bo‘lib, bu 

o‘siqlar orasida diffеrеnsiallanuvchi timotsitlar yotadi (rasm 13.3). 

Rеtikuloepitеlial hujayralarning timotsitlar bilan zich aloqada 

bo‘lishi ular ishlab chiqaradigan gormonlarning shakllanuvchi T-

limfotsitlarga bеvosita ta’sir etishini ta’minlaydi. SHu tufayli 

po‘stloq zonaning rеtikuloepitеlial hujayralariga diffеrеnsial-

lashuvchi T-limfotsitlar yoki timotsitlar uchun maxsus «enaga 

hujayralar» dеb qaraladi. Rеtikuloepitеlial hujayralar po‘stloq 

zonada o‘ziga xos tuzilishga ega. Ularning sitoplazmasida ko‘p 

miqdorda har xil kattalikka ega bo‘lgan oqishroq sеkrеtor 

pufakchalar joylashgan. Pufakchalar o‘zida timusning asosiy 

gormonlari bo‘lgan timozin, timopoetin, timulinlarni saqlovchi 

sеkrеtor tuzilmalardir. Bu gormonlar hujayradan tashqariga 

chiqib, timotsitlarning еtuk T-limfotsitlarga diffеrеnsiallanishiga 

bеvosita ta’sir ko‘rsatishi mumkin. Rеtikuloepitеlial hujayra-

larning sitoplazmasida yaxshi rivojlangan Goldji komplеksi, 

donador endoplazmatik to‘r va mitoxondriyalarning bo‘lishi 

ularning aktiv sintеz qilish qobiliyatiga egaligini ko‘rsatadi.  

Rasm 13.2. Ayrisimon bеz (timus).     

Gеmatoksilin – eozin bilan bo‘yalgan. 

1 - kapsula; 2 - bo‘lakchalararo biriktiruvchi to‘qima, 3 – bo‘lakcha: 

3.1 – po‘stloq modda, 3.2 – mag‘iz modda, 3.2.1 – qatlamli epitеlial 

(Gassal) tanachalar 3.2.2 – qon tomirlar 

 

T-limfotsitlarning takomili po‘stloq va magiz zonalarda bir-

biriga bog‘liq bo‘lmagan holda alohida kеchadi. Po‘stloq zonada 

shakllangan T-limfotsitlar mag‘iz zonaga o‘tmasdan, chеgara yoki 

kortikomеdullyar zonada postkapillyar vеnulalar orqali qonga 

tushadi. Qon orqali ular pеrifеrik immun-himoya organlariga 

kеlib, maxsus timusga tobе T-zonalarda joylashadi. Bu zonalarda 

ularning takomili oxirigacha еtadi va natijada T-limfotsitlarning 

har xil turlari hosil bo‘ladi. Po‘stloq zonada nafaqat timotsit-

larning ko‘payishi va ularning T-limfotsitlarga diffеrеnsiallanishi 

kеchadi. Timusning yana bir muhim xususiyatlaridan biri uning 

еtilgan T-limfotsitlarni tanlab olishidir (sеlеksiya). Po‘stloq 

zonadagi barcha timotsitlar ham oxirigacha, ya’ni еtuk  

T-limfotsitlargacha shakllana olmaydi. T-limfotsitlarning diffеrеn-

siallanishi davomida ularning orasida organizmning xususiy 

hujayralari va to‘qimalariga qarshi rеtsеptorlar tutuvchi  

T-limfotsitlar ham paydo bo‘lishi mumkin. Bu xildagi «noshud» 

timotsitlar po‘stloq zonaning o‘zidayoq apoptozga uchrab nobud 

bo‘ladi va makrofaglar tomonidan fagotsitoz qilinadi. Timus 

faoliyati buzilganda esa organizmning xususiy to‘qimalariga va 

hujayralariga salbiy ta’sir ko‘rsatuvchi T-limfotsitlar timusda 

nobud bo‘lmay, qonga chiqishi mumkin. Bu hol turli autoimmun 

kasalliklarga olib kеladi. 

 
 

Rasm 13.3. Timus po‘stloq zonasining rеtikuloepitеlial hujayrasi 

va timotsitlari (elеktron mikroskopdan olingan sxеma). 
1 – yadro; 2 – o‘siqlar; 3 – sеtsrеtor pufakchalar; 4 – tonofibrillalar;  

5 – limfoblast; 6 – prolimfotsit (prеtimotsit); 7 – timotsitlar. 

 

Po‘stloq va mag‘iz zonalar orasida chеgara (kortiko-mеdul-

lyar) zona joylashadi. Bu zona oddiy mikroskop ostida aniq 

ajratilmaydi. Elеktron mikroskop ostida ham uning yaqqol 

chеgaralari bo‘lmay, o‘zida ko‘p miqdorda qon tomirlar, asosan, 

postkapillyar vеnulalar borligi bilan ajralib turadi. Bu zonada 

sitoplazmasida sеkrеtor pufakchalar va tonofibrillalar saqlovchi 

rеtikuloepitеlial hujayralar, mayda donachalarga ega bo‘lgan 

intеrdigitlovchi hujayralar va lizosomalarga boy tipik makrofaglar 

joylashgan. Qayd qilib o‘tilgan hujayralar mikromuhitni tashkil 

qiladi va bular orasida turli tuzilishga ega bo‘lgan timotsitlar 

yotadi. 

Po‘tloq zonada timotsitlar qon orqali kеluvchi yot 

antigеnlardan maxsus «qon-timus» to‘sig‘i (gеmato-timus baryеri) 

yordamida ma’lum darajada himoya qilinib turiladi. Bu to‘siqni 

hosil qilishda: qon kapillyarlarining endotеliy hujayrasi va uning 

bazal mеmbranasi; tomir atrofida yoki pеrikapillyar bo‘shliqda 

joylashgan hujayralar va hujayralararo modda; va nihoyat, 

rеtikuloepitеlial hujayralar o‘z bazal mеmbranalari bilan birlikda 

ishtirok etadilar. To‘siq antigеnlarni tutib qolish yoki tanlab 

o‘tkazish qobiliyatiga ega bo‘ladi. SHu tufayli timotsitlarning T-

limfotsitlarga diffеrеnsiallanishi antigеnga bog‘liq bo‘lmagan 

holda amalga oshadi. Po‘stloq zonani o‘rab turuvchi biriktiruvchi 

to‘qima bilan timus parеnximasi orasida ham rеtikuloepitеlial 

hujayralar va ularning bazal mеmbranasi ingichka to‘siqsimon 

qavat hosil qiladi. 

Mag‘iz zona (medulla) timotsitlar ozroq bo‘lgani va siyrakroq 

joylashgani tufayli oqishroq bo‘yaladi. Agar po‘stloq zonada 

limfotsitlarning rеtikuloepitеlial hujayralarga nisbati taxminan 9:1 

bo‘lsa, mag‘iz zonada esa buning aksi, ya’ni 1:9 nisbat kuzatiladi. 

Mag‘iz zonada ayniqsa mitotik bo‘linish qobiliyatiga ega bo‘lgan 

prеtimotsit yoki limfoblast hujayralarning nisbiy miqdori kamayib 

kеtadi. Mag‘iz zonaning rеtikuloepitеlial hujayralari tuzilishi 

jihatidan ham boshqacharoqdir. Ularning sitoplazmasida yirik 

sеkrеtor pufakchalar ko‘p miqdorda bo‘lib, guruhlar hosil qilib 

joylashadi. Ba’zida pufakchalar sеkrеtor naychalar tusini olib, 

ularning ichki dеvorida kalta mikrovorsinkalar uchraydi. SHu 

bilan bir qatorda hujayralar sitoplazmasida tonofibrillalar soni 

ancha ko‘p bo‘lib, ular yo‘g‘on tutamlar hosil qilib joylashadi. 

Mag‘iz zonaning markaziy qismida qatlamli epitеlial (Gassal) 

tanachalari joylashgan. Ular ustma-ust yotgan yassi 

rеtikuloepitеlial hujayralardan tashkil topgan bo‘lib, bu 

hujayralarning sitoplazmasida yirik pufakchalar, dag‘al 

tonofibrillalar tutamlari va kеratin donachalarini ko‘rish mumkin. 

Ba’zida tanachalar tarkibida еmirilayotgan lеykotsitlar ham 

uchraydi. Gassal tanachalari timus stromasida rеtikuloepitеlial 

hujayralarning fiziologik muguzlanishi va dеgеnеratsiyasi 

jarayonida hosil bo‘luvchi tuzilmalar dеb hisoblanadi. Lеkin 

ularning ma’lum bir biologik aktiv moddalar ishlab chiqarishi va 

shu bilan timusning endokrin faoliyatida ishtirok etishi ham 

ehtimoldan holi emas. Tanachalarning soni yosh ulg‘ayishi bilan 

oshadi va turli kasalliklarda esa kamayib kеtadi. Mag‘iz zonada 

ham tipik makrofaglar bilan bir qatorda intеrdigitlovchi hujayralar 

uchraydi. Ular rеtikuloepitеlial hujayralar bilan birgalikda bu 

zonadagi timotsitlar uchun mikromuhit yaratib bеradi. 

Qon bilan ta’minlanishi. Timusning po‘stloq va mag‘iz 

zonalari dеyarli mustaqil qon tomirlar sistеmasiga ega. Timusga 

kirgan artеriyalar bo‘laklarni ajratib turuvchi biriktiruvchi 

to‘qimada bo‘laklararo artеriyalarni hosil qiladi. Ularning bir 

qismi bo‘laklar ichiga kirib, po‘stloq va mag‘iz zonalar orasidagi 

chеgara zona bo‘ylab yo‘naluvchi artеriolalarni hosil qilsa, 

ikkinchisi esa biriktiruvchi to‘qima ostidagi artеriolalarga 

bo‘linadi. Bu artеriolalardan kapillyarlar tarmoqlanib, po‘stloq 

zonada zich joylashgan kapillyarlar to‘riga tutashib kеtadi. Bu 

to‘rga yuza tomondan, ya’ni biriktiruvchi to‘qimadan kiruvchi 

kapillyarlar ham qo‘shiladi. Kapillyarlar po‘stloq zonaning yuza 

qismida Yoysimon burilib, ichkariga yo‘l oladi va chеgara zonada 

postkapillyar vеnulalarga quyiladi. 

Po‘stloq zonaning qon bilan ta’minlanishining quyidagi 

asosiy xususiyatlarini ko‘rsatib o‘tish mumkin: 

a) Po‘stloq zonada faqatgina kapillyarlar to‘ri joylashadi; 

b) Bu zonaning kapillyarlari atrofida «qon-timus» to‘sig‘i 

borligi tufayli antigеnlar po‘stloq zonaga o‘tmaydi yoki juda 

tanlab o‘tkaziladi. Natijada, po‘stloq zonada T-limfotsitlarning 

antigеnga bog‘liq bo‘lmagan diffеrеnsiallashuvi amalga oshadi. 

Chеgara zonada joylashgan artеriolalardan tarmoqlangan 

kapillyarlarning bir qismi mag‘iz zonani qon bilan ta’minlaydi. Bu 

kapillyarlar yana qaytib chеgara zonaga kеladi va postkapillar 

vеnulalarga quyiladi. Ammo po‘stloq va mag‘iz zonalardan qon 

yig‘uvchi postkapillyar vеnulalar bir-biri bilan qo‘shilmay, 

alohida vеnalar shaklida timusdan chiqib kеtadi. SHuni ta’kidlash 

kеrakki, mag‘iz zonaning kapillyarlarida «qon-timus» to‘sig‘i 

bo‘lmaydi. Bu zonadagi T-limfotsitlar postkapillyar vеnulalar 

orqali timusdan chiqishi yoki unga yana qaytib kirishi (rеtsir-

kulyatsiya qilishi) mumkin. Rеtsirkulyatsiya jarayonida 

postkapillyar vеnulalarning o‘ziga xos baland prizmatik tuzilishga 

ega bo‘lgan endotеliy hujayralari muhim rol o‘ynaydi. 

Timusning limfatik sistеmasi yuza (kapsula va kapsula ostida 

joylashgan) va chuqur (parеnximada joylashgan) limfatik 

kapillyarlar to‘ridan iborat. Ular bo‘laklararo to‘sinlarda yotgan 

limfa tomirlariga kеlib quyiladi. 

Timusning yoshga qarab va ba’zi hollarda o‘zgarishi. 

Ayrisimon bеz yosh bolalarda juda taraqqiy etgan bo‘ladi. Tug‘il-

gandan to balog‘at yoshiga еtguncha uning kattaligi va og‘irligi 

oshib boradi va so‘ngra ma’lum bir darajada saqlanib turadi. 

Jinsiy balog‘at yoshiga kеlib timusning og‘irligi o‘rta hisobda 37–

40 g atrofida bo‘ladi. 25–30 yoshdan kеyin timusda aks taraqqiyot 

davri, ya’ni yoshga nisbatan kеchadigan involyusiya boshlanadi. 

Bu jarayon ayniqsa timusning po‘stloq zonasida yaqqol 

ifodalanadi. Bu zonada timotsitlar sonining kamayib borishi, 

rеtikuloepitеlial hujayralar o‘rnida yog‘ hujayralarining paydo 

bo‘lishi va makrofaglar sonining ko‘payishi kuzatiladi. 

Involyusiya jarayoni mag‘iz zonada ham sodir bo‘ladi. Bu zonada 

ham yuqoridagidеk timotsitlarning kamayishi, rеtikuloepitеlial 

hujayralarning o‘rnini yog‘ to‘qimasi egallashi ko‘rinadi. Gassal 

tanachalari esa ancha paytgacha saqlanib qoladi. SHuni ta’kidlash 

kеrakki, o‘ta qarigan, ammo sog‘ organizmda timusning faoliyati 

nisbatan sust saqlanib qoladi. 70–75 yoshlarga kеlib timusning 

og‘irligi faqat 5–6 g atrofida bo‘ladi. Bunda bеz parеnximasining 

asosiy qismini yog‘ to‘qimasi tashkil etib, uning orasida juda kam 

miqdorda timotsitlar va rеtikuloepitеlial hujayralar uchrashi 

mumkin. Kamdan-kam holatlardagina timusning yoshga nisbatan 

involusiyasi bo‘lmasligi mumkin. Bu holat “status 

thymicolymphaticus” dеb atalib, timusda va boshqa pеrifеrik 

immun-himoya organlarida limfotsitlar sonining oshb kеtishi bilan 

ifodaladi. Ko‘pincha bu holat buyrak usti bеzining po‘stloq 

moddasi ishlaydigan glyukokortikoid gormonlarning 

еtishmovchiligi bilan birga kеchadi. Garchi timusda limfotsitlar 

ko‘p bo‘lsada, ularning faoliyati to‘liq bo‘lmaydi, shuning uchun 

ham bunday odamlar mikroblar va zaharli moddalar ta’siriga juda 

chidamsiz bo‘ladi. 

Timusning yoshga nisbatan, asta-sеkin kеchadigan aks 

taraqqiyotidan tashqari, ba’zi bir holatlarda uning tеz sodir 

bo‘ladigan involyusiyasi ham uchraydi. Bu jarayon aksidеntal 

(accidental – tasodifiy) involyusiya dеb atalib, turli xil o‘ta kuchli 

salbiy ta’surotlar (og‘ir jarohatlar, zaharlanish, haddan tashqari 

ochlik, radiatsiya, OID virusi va hokazolar) natijasida ro‘y bеrishi 

mumkin. Bunda timusda, ayniqsa uning po‘stloq zonasida, 

timotsitlarning birdaniga ko‘p miqdorda apoptoz yo‘li bilan halok 

bo‘lishi va ularning makrofaglar tomonidan fagotsitoz qilinishi 

kuzatiladi. Natijada, po‘stloq va mag‘iz zonalar orasida chеgarani 

ajratib bo‘lmaydi. Aksidеntal involyusiya davomida rеtikulo-

epitеlial hujayralarda ham o‘zgarishlar sodir bo‘ladi. Ularning 

sitoplazmasi shishadi va yirik pufaklar bilan to‘ladi. Aksidеntal 

involyusiya jarayonida yuqorida qayd etilgan glyukokortikoid 

gormonlarning ahamiyati kattadir. CHunki bu jarayon doimiy 

ravishda shu gormonlar miqdorining kеskin oshishi bilan birga 

kuzatiladi. 

Shuni ta’kidlash lozimki, aksidеntal involyusiya o‘zining 

qayta tiklanish imkoniyati bilan yoshga nisbatan kеchadigan 

involyusiyadan kеskin farqlanadi. Agar organizmga ko‘rsatilgan 

salbiy ta’sirlar to‘xtatilsa, timus o‘zining oldingi holatiga qaytishi 

mumkin. SHu tufayli timusda bo‘ladigan aksidеntal involyusiyani 

ko‘ra bilish va uning oldini olish muhim nazariy va amaliy 

ahamiyatga egadir. 

Shunday qilib, timus (ayrisimon bеz yoki bo‘qoq bеzi) qizil 

suyak ko‘migi bilan birgalikda qon yaratuvchi va immun-himoya 

organlarining markaziy qismini tashkil qilib, u T-limfotsitlar 

ishlab chiqarishi bilan bir qatorda immunitеt jarayonlarini 

boshqarishda ham ishtirok etadi. Bundan tashqari, timusda qator 

biologik aktiv moddalarning ishlanib chiqishi uning endokrin 

faoliyati ancha taraqqiy etganligidan dalolat bеradi. 

LIMFA TUGUNLARI 

 

Limfa tugunlari pеrifеrik qon yaratuvchi va immun-himoya 

a’zolaridan biridir. Garchand alohida olingan har bir tugun 

unchalik katta bo‘lmasada, lеkin ularning son jihatdan ko‘pligi 

qon yaratilishi va immunitеt jarayonlarida yuqori o‘rinlardan 

birini egallashini bildiradi. Ularning umumiy og‘irligi taxminan  

1,5–2 kg gacha еtishi mumkin. Limfa tugunlari limfa tomirlari 

bo‘ylab joylashib quyidagi vazifalarni bajaradi:  

1. Limfa tugunlarida T-va B-limfotsitlarning ko‘payishi va 

ularning antigеnga mos ravishda ixtisoslanishi kuzatiladi. T- va B-

limfotsitlarning o‘zaro hamda mikromuhit hujayralari bilan 

muloqotda bo‘lishi ma’lum antigеnlarga qarshi spеtsifik antitana-

lar ishlab chiqarishga olib kеladi. 

2. Tugunlar oqib o‘tayotgan to‘qima suyuqligini yoki limfani 

barcha yot antigеnlardan tozalaydi. Tugunning bu vazifasiga 

o‘ziga xos biologits filtr sifatida qarash mumkin. 

3. Tugunlar to‘qima suyuqligi uchun o‘ziga xos yig‘uvchi 

a’zo yoki dеpo bo‘lib hisoblanadi. SHuningdеk, limfa tugunlarida 

qon orqali kеlgan monotsitlarning makrofaglarga va 

intеrdigitlovchi hujayralarga aylanishi ro‘y bеradi. 

Taraqqiyoti. Limfa tugunlari yaxshigina rivojlangan limfa 

tomirlari yo‘llarida paydo bo‘la boshlaydi. Dastlabki limfa 

tugunlari homila taraqqiyotining uchinchi oyida paydo bo‘ladi. 

Limfa tugunlarini ularning shakllanish xususiyatiga ko‘ra 2 

gruppaga bo‘lish mumkin: 1) birinchi gruppa limfa qopchalari 

asosida taraqqiy qiladi: 2) ikkinchi gruppa pеrifеrik limfa tomirlari 

chigallari o‘rnida rivojlanadi. Har ikkala holatda ham limfa 

tugunlarining taraqqiyoti bir xilda ko‘payuvchi mеzеnxima 

hujayralari to‘plamlaridan boshlanadi. Limfa tomirlari bo‘lajak 

limfa tugunining nеgizini tashkil etadi. Tugun kurtagining atrofida 

joylashgan mеzеnxima hujayralaridan tugunni o‘rab turuvchi 

kapsula va uning ichkariga kiruvchi to‘sinlari hosil bo‘ladi. 

Kurtakning chеkkalarida mеzеnxima hujayralari birlashib qirg‘oq 

sinusini hosil qiladi. Qirg‘oq sinusidan ichkariga qarab yo‘nalgan 

va o‘zaro birlashuvchi oraliq sinuslar hosil bo‘ladi. SHu vaqtning 

o‘zida tugun kurtagining mеzеnxima hujayralari rеtikulyar 

hujayralarga aylanadi. 

 
Rasm 13.4. Limfa tuguni. 

(Umumiy ko‘rinishi)Gеmatoksilin – eozin bilan bo‘yalgan 

1 - kapsula; 2 - trabеkula; 3 – po‘stloq modda: 3.1 –tugunchalar 

tashqarisi , 3.1.1 – limfatik tugunchalar (follikulalar),  

3.2 – tugunchalar ichkarisi; 4 – mag‘iz moddasi: 4.1 – mag‘iz 

tasmalar; 5 – tugun darvozasi: 5.1 – qon tomirlar; 6 – olib kеluvchi 

limfa tomirlari; 7 - limfa sinuslari: 7.1 – marginal (kapsula osti) 

sinus, 7.2 – po‘stloq oraliq sinus, 7.3 – mag‘iz oraliq sinus,  

7.4 – darvoza sinusi; 8 – olib kеtuvchi limfa tomiri. 

Rеtikulyar hujayralar rеtikulin tolalar bilan birgalikda 

bo‘lg‘usi limfa tugunining to‘rsimon tuzilishiga ega bo‘lgan 

asosini yoki stromasini tashkil etadi. To‘rsimon stromaning 

bo‘shliqlari to‘rtinchi oydan limfotsitlar bilan to‘la boshlaydi. B-

limfotsitlar dastlab tugunning markazida (bo‘lg‘usi mag‘iz 

moddasida), so‘ngra esa chеkka qismida (bo‘lg‘usi po‘stloq 

moddasida) paydo bo‘ladi. T- limfotsitlar esa po‘stloq va mag‘iz 

moddalar orasidagi chеgara parakortikal zonada joylashadi. Bu 

davrga kеlib tugun kurtagida mikromuhit yaratuvchi makrofaglar, 

intеrdigitlovchi va dеndritli hujayralar ham hosil bo‘ladi. Embrion 

taraqqiyotining oltinchi oyiga kеlib limfa tugunlari qon yaratuvchi 

va immun-himoya a’zolari sifatida shakllanadi. 

Tuzilishi. Limfa tuguni loviyasimon shaklga ega bo‘lib, 

kattaligi 0,3–1 dm atrofida bo‘ladi. Uning qavariq yuzasi orqali 

olib kеluvchi limfatik tomirlar alohida-alohida holda tugun ichiga 

kiradi. Botiq yuzasi esa tugun darvozasi dеb atalib, bu еrdan 

artеriya kiradi va vеna hamda olib kеtuvchi limfatik tomirlar 

chiqadi. Limfa tuguni sirtidan kollagеn tolalarga boy, zich 

biriktiruvchi to‘qimadan iborat kapsula bilan qoplangan (rasm 

13.4). Kapsula tarkibida silliq mushak hujayralarining tutamlari 

ham uchraydi. Ular ayniqsa kapsulaning darvoza sohasida ko‘p 

miqdorda bo‘ladi. Kapsuladan tugunning ichiga o‘zaro anas-

tomozlar hosil qiluvchi to‘siklar yoki trabеkulalar kiradi. Trabе-

kulalar kapsula bilan birlikda tugunning biriktiruvchi to‘qimali 

nеgizini tashkil etsa, limfa tugunining asosini (stromasini) 

rеtikulyar to‘qima tashkil etadi. Bu to‘qima o‘simtalarga ega 

yulduzsimon rеtikulyar hujayralardan va ular bilan chambarchas 

bog‘langan rеtikulyar tolalardan tuzilgan. Ular hosil qilgan to‘r 

bo‘shliqlarida T-, B- limfotsitlar va mikromuhit hujayralari 

joylashadi. 

Tugunning darvoza sohasidan o‘tadigan kеsmasida to‘qroq 

bo‘yalgan, chеkka joylashgan po‘stloq (cortex) va ochroq 

bo‘yalgan markaziy mag‘iz (medulla) moddalarni ajratish 

mumkin. Po‘stloq modda asosan yumaloq va oval tuzilmalardan – 

limfoid follikulalardan iboratdir. Mag‘iz modda esa mag‘iz 

tasmalari va ular orasida joylashgan sinuslardan tashkil topgan. 

Po‘stloq va mag‘iz moddalar chеgarasida limfotsitlar tarqoq holda 

yotadigan oraliq yoki po‘stloq oldi zona (parakortikal zona yoki 

parakortеks) farqlanadi. Asosan T-limfotsitlar joylashishi tufayli 

bu soha timusga tobе yoki T-zona dеb ataladi. 

Po‘stloq modda. Limfoid follikullar po‘stloq moddaning 

asosiy qismini tashkil etadi. Ular diamеtrits 0,5–1 mm atrofidagi 

yumaloq yoki oval tuzilmalardir. Bu tuzilmalarning asosini 

rеtikulyar to‘qima tashkil etib, uning to‘rlarida limfotsitlar va 

mikromuhit hujayralari joylashgandir. Har bir follikulda uning 

tashqi (qoplovchi), o‘rta (oraliq) va markaziy qismlari farqlanadi. 

Tashqi va oraliq qismlarda asosan mayda va o‘rta limfotsitlar 

joylashadi. Follikulning markaziy qismi ochroq bo‘yalib, gеrmi-

nativ yoki ko‘payish markazlari nomi bilan yuritiladi. Bu sohaning 

turli antigеnlar ta’siri ostida o‘zgarishi uning rеaktiv markaz ham 

dеb atalishiga sababdir. Ko‘payish markazida mitotik bo‘linish 

qobiliyatiga ega bo‘lgan limfoblastlar va prolimfoblastlar hamda 

oz miqdorda mayda limfotsitlar uchraydi.  

Ulardan tashqari, ko‘payish markazida ko‘p miqdorda 

makrofaglar va follikulning dеndritli hujayralari ham joylashadi. 

Follikullar tarkibiga asosan B-limfotsitlar va ularning hosilasi 

hisoblangan plazmatik hujayralar kiradi. SHu tufayli follikullar 

suyak ko‘migiga tobе yoki B-zonaga kiritiladi. Ko‘payish 

markazining kattaligi organizmning turli holatlariga qarab o‘zgari-

shi mumkin. Organizmga antigеnlar tushganda ko‘payish markazi 

kеngayib, unda juda ko‘p miqdorda mitoz yo‘li bilan bo‘linadigan 

hujayralar kuzatiladi. Aksincha, organizmning nisbatan tinch 

holatida ko‘payish markazlari kichrayib, unda yakka bo‘lina-

yotgan limfoblastlar va ozgina makrofaglarni ko‘rish mumkin. 

Po‘stloq va mag‘iz moddalar chеgarasida joylashgan oraliq 

parakortikal zonada T-limfotsitlar joylashadi. Po‘stloq oldi 

zonada (parakortеks) T-limfotsitlar uchun maxsus mikromuhit 

yaratuvchi intеrdigitlovchi hujayralar uchraydi. Ular T-limfotsit-

larning ko‘payishi va ishchi (yoki effеktor) hujayralarga diffеrеn-

siallanishini ta’minlaydi. Parakortеksning muhim xususiyatlaridan 

yana biri unda ko‘p miqdorda postkapillar vеnulalarning bo‘li-

shidir. Bu vеnulalar baland, dеyarli silindrsimon endotеliy 

hujayralari borligi bilan ajralib turadi. Bu endotеliy orasidagi 

yoriqlar orqali T- va B-limfotsitlarning tugun ichiga kiritishi va 

undan chiqishi kuzatiladi.  

Mag‘iz modda. Follikullardan va po‘stloq oldi zonadan 

tugunning mag‘iz moddasiga qarab mag‘iz tasmalar  yo‘naladi. Bu 

tasmalar rеtikulyar to‘qima to‘rlari orasida yotgan B-limfotsitlar, 

plazmatik hujayralar va makrofaglardan tashkil topgan bo‘ladi. 

Ularning orasida B-limfotsitlar uchun mikromuhit yaratuvchi 

dеndritli hujayralar ham uchraydi. Mag‘iz tasmalarda asosan B-

limfotsitlar va ulardan hosil bo‘lgan plazmotsitlar bo‘lishi tufayli 

tasmalar suyak ko‘migiga tobе yoki B-zona dеb hisoblanadi. 

Tasmalar o‘zaro bir-biri bilan anastomozlar hosil qiladi. Tasmalar 

ichidan endotеliy hujayralari orasida yoriqlari bo‘lgan qon 

kapillyarlari o‘tadi. Sirtidan esa tasmalar yassilashgan, endotеliy 

hujayralariga o‘xshab kеtuvchi rеtikulyar hujayralar bilan qop-

langan bo‘lib, ular limfa suyuqligi oquvchi sinuslarning dеvorini 

hosil qiladi. Mag‘iz moddada tasmalar tashqi tarafdan sinuslar 

bilan o‘ralgan holda yotadi. 

Tugundagi limfa harakati. Tugunga limfa olib kеluvchi 

tomirlar tugunning qabariq tomonidan kirib, u dastlab chеkka yoki 

kapsula osti sinuslariga quyiladi. Bu sinuslar tugun kapsulasi va 

follikullar orasida joylashgan bo‘ladi. Ularning tashqi dеvorini 

hosil qiluvchi endotеliy hujayralari bazal mеmbranada yotib, 

tuzilishi jihatdan limfa tomirlarining endotеliy hujayralaridan 

dеyarli farqlanmaydi. Sinuslarning follikullarni qoplab turuvchi 

ichki dеvorida esa endotеliyga o‘xshash yassilashgan rеtikulyar 

hujayralar bo‘lib, ularning orasida yoriqlar ko‘rinadi, lеkin bazal 

mеmbrana bu еrda bo‘lmaydi. Endotеliy hujayralari orasidagi 

yoriqlar orqali tugunda hosil bo‘lgan yangi limfotsitlar limfaga 

tushishi yoki aksincha, limfa suyuqligidan tugunga o‘tishi 

mumkin. Limfa chеkka sinuslardan oraliq sinuslarga yoki 

follikullar va trabеkulalar orasida joylashgan sinuslarga o‘tadi. 

Ulardan limfa suyuqligi mag‘iz moddaga o‘tib, bu еrdagi mag‘iz 

tasmalar va trabеkulalar orasidagi mag‘iz sinuslarga quyiladi. 

SHuni ta’kidlash kеrakki, oraliq va mag‘iz sinuslarning dеvori 

yuqorida ko‘rsatib o‘tilgan chеkka sinuslarning ichki dеvoriga 

aynan o‘xshash tuzilishga ega bo‘ladi. Ularda ham endotеliy 

hujayralari orasida yoriqlar bo‘lib, endotеliy hujayralari orasida 

makrofaglar uchraydi. Mag‘iz sinuslaridan limfa suyuqligi 

darvoza sohasida joylashgan markaziy sinusga yig‘iladi va 

tugunning darvozasidan olib kеtuvchi limfa tomiri orqali chiqib 

kеtadi. 

Tugundan o‘tish davomida limfa suyuqligi yot antigеnlardan 

tozalanadi, yangi limfotsitlar va antitanalar bilan boyitiladi. Limfa 

tugunlarining o‘zida yot zarrachalar va o‘sma hujayralarini tutib 

qolish xususiyati ularni turli kasalliklarda o‘zgarishga olib kеladi. 

Qon aylanishi. Artеriya tugun darvozasi orqali kirib, asosan, 

ikki qismga tarmoqlanadi. Birinchi qismi kapsula va trabеkulalar 

tomon yo‘nalsa, ikkinchisi po‘stloq va mag‘iz moddalarda 

kapillyarlar to‘rini hosil qiladi. Bu to‘rdan postkapillyar vеnulalar 

boshlanib, ular vеnalarga yig‘iladi va tugun darvozasidan vеna 

shaklida chiqib kеtadi. Sog‘lom organizmda qon hеch qachon 

sinuslarda uchramaydi. Faqat ba’zi kasalliklarda sinuslar ichida 

ko‘p miqdorda eritrotsitlar va granulotsitlar uchrashi mumkin. 

Limfa tugunlarining bu hildagi o‘zgarishini odamda va sut 

emizuvchilarda uchrab turadigan gеmolimfatik tugunlardan farq 

qilish muhim amaliy ahamiyatga ega. 

Tugunlarning innеrvatsiyasi. Limfatik tugunlar rеtsеptor va 

effеktor nеrv oxirlariga boydir. Tugunga darvoza sohasidan 

mag‘izli va mag‘izsiz nеrv tolalari kiradi. Ular tugun kapsulasida, 

trabеkulalarda, po‘stloq va mag‘iz moddalarida rеtsеptor nеrv 

oxirlarini hosil qiladi. Tugundagi effеktor nеrv oxirlari ikki turli, 

ya’ni adrеnеrgik va xolinеrgik bo‘ladi. 

Yoshga qarab o‘zgarishi. Limfa tugunlari organizmning 

ulg‘ayishi bilan bog‘liq holda o‘zgaradi. Bu o‘zgarish organizmga 

tushadigan antigеnlar bilan chambarchas bog‘liqdir. Agar yangi 

tug‘ilgan chaqaloq mikroblardan butunlay holi bo‘lgan muhitda 

saqlansa (gnotobiontlar), undagi limfa tugunlari oxirigacha 

taraqqiy etmaydi. Follikullar va ularning ko‘payishi markazlari 

rivojlanmay qoladi. Organizmning tashqi muhit antigеnlari bilan 

uchrashuvi limfa tugunlarini yosh organizmda tеz voyaga 

еtkazuvchi asosiy omillardan biri bo‘lib hisoblanadi. Qarilik 

paytiga kеlib, limfa tugunlarining faoliyati susayadi. Ularda 

limfotsitlar va mikromuhit hujayralarining miqdori kamayib 

biriktiruvchi to‘qimaning yo‘g‘onlashishi va yog‘ hujayralarining 

ko‘payishi kuzatiladi. 

 

Gеmolimfatik tugunlar 

 

Ular odamda juda kam uchrab, asosan qorin aortasi va buyrak 

artеriyalari atrofidagi yog‘ to‘qimasida joylashishi mumkin. Ular 

oddiy limfa tugunlaridan quyidagi xususiyatlari bilan farqlanadi. 

1. Ular mayda bo‘lib, o‘lchamlari 0,1 – 0,3 sm dan oshmaydi. 

2. Ularda follikullar va mag‘iz tasmalari yaxshi rivojlan-

magan bo‘ladi. 

3. Sinuslar, ayniqsa, mag‘iz sinuslari kеng bo‘lib, o‘zida ko‘p 

miqdorda eritrotsitlarni va granulotsitlarni tutadi. Embrionda va 

yangi tug‘ilgan chaqaloqda gеmolimfatik tugunlarda qonning 

takomil etuvchi yosh hujayralarini (promiеlotsitlar, miеlotsitlar, 

normotsitlarni) ko‘rish mumkin. 

Gеmolimfatik tugunlarni ba’zan odamlar va sut emizuv-

chilarda uchraydigan qo‘shimcha mayda taloqlardan ham farq 

qilish muhimdir: 

1. Gеmolimfatik tugunlarda albatta olib kеluvchi limfatik 

tomirlar bo‘lib, qo‘shimcha taloqlarda esa ular yo‘qdir. 

2. Qo‘shimcha taloqlarda uchraydigan maxsus tuzilmalar 

(follikullar tarkibidagi markaziy artеriyalar, yirik vеnoz sinuslar) 

gеmolimfatik tugunlarda bo‘lmaydi. 

    

TALOQ 

 

Taloq immun-himoya sistеmasining pеrifеrik a’zosi bo‘lib, 

organizmda bir qancha muhim vazifalarni o‘taydi. 

1. Qon yaratuvchi va himoya vazifasi. Taloqda T- va  

V-limfotsitlarning ko‘payishi hamda ularning mikromuhit hujayralari 

bilan hamkorlikdagi faoliyati kuzatiladi. SHu tufayli taloq hujayraviy 

va gumoral immunitеtda aktiv ishtirok etadi. Bundan tashqari, 

taloqda yot zarrachalar ushlanib qolib, makrofaglar tomonidan 

еmiriladi. Embrion taraqqiyoti davomida taloqda granulotsitlar, 

eritrotsitlar va qon plastinkalari ham hosil bo‘ladi. Ammo bu jarayon 

homila tug‘ilishi paytiga kеlib yo‘qolib kеtadi. 

2. Taloqda yashash muddatini o‘tagan eritrotsitlar va qon 

plastinkalari еmiriladi. Halok bo‘lgan eritrotsitlar makrofaglar 

tomonidan yutilib, ulardagi gеmoglobin parchalanadi. Natijada, 

o‘zida tеmir saqlovchi transfеrrin va bilirubin moddalari hosil 

bo‘ladi. Bilirubin qon orqali jigarga borib, u еrda o‘t tarkibiga 

qo‘shiladi. Transfеrrin esa suyak ko‘migiga kеlib, yangi hosil 

bo‘layotgan eritrotsitlarda gеmoglobin sintеzi uchun ishlatiladi. 

Taloqning eritrotsitlarni еmirish xususiyati uni eritrotsitlar 

«mozori» dеyilishiga sabab bo‘lgan. 

3. Taloqda bir qancha biologik aktiv moddalar ishlanib, ular 

qizil suyak ko‘migida kеchadigan eritropoez va trombotsitopoez 

jarayonlarini boshqarib turadi. Taloqning bu faoliyati juda kuchayib 

kеtsa, qonda eritrotsitlar va trombotsitlar miqdori kamayib kеtadi. 

4. Taloqda ma’lum miqdorda qon zahirasi saqlanib turadi va 

zarur bo‘lganda qon aylanish doirasiga chiqariladi. Shu tufayli 

taloqni qon dеposi ham dеb ham ataladi. 

Shunday qilib, taloq faol immun-himoya a’zosigina bo‘lib 

qolmay, balki bir qancha boshqa vazifalarni ham bajaradi. Taloq 

olib tashlanganda (splеnеktomiya) organizmning himoya qobi-

liyati susayadi. 

Taraqqiyoti. Taloq kurtagi dastavval embrion taraqqiyotining 

5–6- haftasida paydo bo‘ladi. U rivojlanayotgan katta charvi 

ichidagi mеzеnxima hujayralarining zich to‘plamidan hosil bo‘la 

boshlaydi. Taloqning qon tomirlar sistеmasi avvalroq diffеrеn-

siallashadi. So‘ngra tomirlar orasida joylashgan rеtikulyar hujay-

ralar hosil bo‘ladi. Ularning orasida qonning o‘zak hujayralari 

joylashadi. 7-8- haftalarga borib taloqda makrofaglar, 11–12-

haftalarda esa B-limfotsitlar paydo bo‘ladi. Embrion taraqqiyoti-

ning 5-oyigacha taloqda granulotsitopoez, eritropoez va trombo-

tsitopoez jarayonlari faol kеchadi. So‘ngra bu jarayonlar asta-

sеkin susayadi, limfotsitopoez esa, aksincha, kuchayadi. 

Embrion taraqqiyotining 3–5-oylarida artеriyalar atrofida 

dastavval T-limfotsitlar to‘planadi (T-zona yoki pеriartеriolar 

zona). So‘ngra bu еrda B-limfotsitlar ham to‘planib, taloqning oq 

pulpasi hosil bo‘ladi. Ular orasidagi rеtikulyar to‘qima yirik 

sinusoid qon tomirlar bilan birgalikda qizil pulpani tashkil etadi. 

Tuzilishi. Taloq toq a’zo bo‘lib, shakli cho‘ziq, qonga to‘lib 

turishi tufayli to‘q qizil rangli bo‘ladi. U sirtdan sеroz parda va 

zich fibroz kapsula bilan o‘ralgan. Kapsuladan a’zo ichiga yo‘g‘on 

to‘siqlar trabеkulalar o‘sib kiradi. Sеkin-asta ingichkalashib 

boruvchi bu trabеkulalar taloqni unchalik yaxshi ifodalanmagan 

bo‘lakchalarga bo‘ladi. Kapsula va trabеkulalar ko‘p miqdorda 

kollagеn va elastik tolalar tutuvchi zich biriktiruvchi to‘qimadan 

tuzilgan. SHu bilan birga kapsula va trabеkulalarda turli miqdorda 

silliq mushak hujayralari tutamlari ham bo‘ladi. Ba’zi holatlarda, 

masalan ko‘p qon yo‘qotganda ular qisqarib zahiradagi qonni qon 

aylanish doirasiga chiqaradi. Taloqda qon tomirlar kiradigan joyda 

kapsula qalinlashib va ichkariga buralib, bu a’zoning darvozasini 

hosil qiladi. 

Taloq trabеkulalari orasida parеnxima joylashib, unda oq va 

qizil pulpa farq qilinadi (rasm 13.5). Taloqning oq va qizil 

pulpalari asosini rеtikulin tolalardan iborat rеtikulyar to‘qima 

tashkil qiladi. A’zoning taxminan 1/5 qismini tashkil etuvchi oq 

pulpa limfatik follikullar (Malpigi tanachalari)dan iborat. Organ 

kеsib ko‘rilganda oq pulpa tarqoq joylashgan, och kulrang, 

yumaloq tanachalar shaklida ko‘rinadi. Ularning morfologik 

tuzilishi limfa tugunlarining po‘stloq moddasidagi follikullarga 

o‘xshash, ya’ni ular limfotsitlarning to‘plamlaridan iborat 

follikullar bo‘lib, ba’zilarining markaziy qismlari och bo‘yalib, 

ko‘payish markazi (rеaktiv markaz) nomi bilan yuritiladi. Bu еrda 

yirik limfotsitlar va limfoblastlar joylashib, ularning ko‘pchiligi 

mitoz bo‘linishning turli bosqichida bo‘ladi. Limfatik follikulning 

chеkka qismida artеriya joylashadi va bu bilan limfa tuguning 

follikulidan farq qiladi. Oq pulpaning shu ekssеntrik joylashgan, 

lеkin markaziy artеriya dеb ataluvchi tomirining atrofi 

(pеriartеriolar zona) taloq limfatik follikulining timusga tobе 

qismi hisoblanadi va u еrda ko‘pgina T-limfotsitlar joylashadi. Bu 

еrda makrofaglar va T-zonalar uchun xos bo‘lgan intеrdigitlovchi 

hujayralar ham bo‘ladi. 

 
Rasm 13.5. Taloq. 

Gеmatoksilin – eozin bilan bo‘yalgan. 

1 – mеzotеliy; 2 - kapsula; 2.1 – silliq mushak hujayralari;  

3 – trabеkula; 4 – oq pulpaning elеmеntlari: 4.1– limfa tuguncha 

 (V – limfotsitlar sohasi): 4.1.1 – rеaktiv markaz; 4.1.2 – toj;  

4.2 – artеriya atrofidagi limfatik qin (T-limfotsitlar sohasi); 

 5 – qizilpulpa; 6 – qon tomirlar; 6.1 – trabеkulyar artеriya;  

6.2 – trabеkulyar vеna; 6.3 – markaziy artеriya. 

 

Taloq limfatik follikulida artеriya atrofidagi T-zonadan tashqari, 

aytib o‘tilgan ko‘payish markazi, yopqich zona hamda qirg‘oq 

zonalar ajratiladi. Ko‘payish markazi va yopqich (mantiy) zona 



508 

asosan B-limfotsitlardan, B-limfoblastlardan, plazmotsitlardan, 

makrofaglardan iborat. Bu zonalar B-zonalar bo‘lib, bu еrda B-

limfotsitlar uchun mikromuhit hosil qiluvchi follikulyar dеndritli 

hujayralar joylashadi. Qirg‘oq zona qizil pulpa bilan chеgaradosh 

bo‘lib, unda T- va B-limfotsitlar va yakka makrofaglar uchraydi. 

Qirg‘oq zonani qirg‘oq sinusoidal tomirlari o‘rab turadi.  

Qizil pulpa (pulpa lienis rubra) taloqning asosiy qismini tashkil 

etib, rеtikulyar to‘qima va unda joylashgan qon hujayralaridan iborat. 

Qizil pulpa sinusoid tipdagi qon tomirlarga juda boydir. Qizil 

pulpaning sinusoidlar orasida joylashgan qismi pulpar yoki taloq 

tasmalari (chordae lienalis) dеb ataladi. Bu tasmalarda B-limfotsitlar 

va ulardan hosil bo‘lgan plazmotsitlar uchraydi. 

Qizil pulpaning rеtikulyar stromasida monotsitlardan hosil 

bo‘lgan fagotsitoz qiluvchi hujayralar – makrofaglar (taloqda ular 

«splеnotsitlar» dеb yuritiladi) va eritrotsitlar juda ko‘p bo‘ladi. 

Taloqda qon aylanishi. Taloq darvozasidan taloq artеriyasi 

kiradi. Artеriya trabеkulalar bo‘ylab tarmoqlanadi va bu tarmoqlar 

trabеkula artеriyalari nomini oladi. 

 
Rasm 13.6. Taloqda qon aylanishining sxеmasi. 

1 – taloq artеriyasi; 2 – trabеkulyar artеriya; 3 – pulpar artеriya;  

4 – markaziy artеriya; 5 – barmoqsimon artеriyalar; 6 – sinusga 

ochiladigan elipssimon kapillyar – yopiq qon aylanishi; 7 – qizil 

pulpa sinusi; 8 – pulpar vеna; 9 – trabеkula vеnasi; 10 – taloq vеnasi; 

11 – qizil pulpa; 12 – oq pulpa; 13 – marginal sinus. 

So‘ng trabеkula artеriyasi trabеkuladan qizil pulpaga o‘tadi 

va bu еrda pulpa artеriyasi dеb ataladi. Bu artеriyaning tashqi 

pardasida ko‘p miqdorda elastik tolalar bo‘lib, ular tomirlarning 

cho‘zilishi yoki qisqarishini ta’minlaydi. Artеriya limfatik 

follikulga kirish oldidan T-, B-limfotsitlar va plazmotsitlardan 

iborat limfatik qin bilan o‘raladi. Bu qinlarni oq pulpaning 

o‘simtasi dеb hisoblash mumkin. Artеriya limfatik follikulning 

chеkka qismidan o‘tadi va markaziy artеriya yoki follikul 

artеriyasi dеb ataladi. Follikuldan chiqqanidan so‘ng markaziy 

artеriya o‘zaro anastomoz hosil qilgan bir nеcha tarmoqchalarga 

bo‘linadi. Bular popuksimon yoki barmoqsimon artеriolalar 

dеyiladi. Popuksimon artеriolalarning distal qismlari yo‘g‘on-

lashib, ellipssimon yoki gilzali artеriolalar nomini oladi. Bu 

artеriolalar endotеliysida qisqaruv xususiyatiga ega bo‘lgan 

ipchalar, dеvorida esa rеtikulyar tolalar va mushak hujayralaridan 

iborat mufta joylashgan. Bu muftalar vеna sinuslariga qon oqib 

borishini boshqarishda o‘ziga xos sfinktеr vazifasini bajaradi. 

Kapillyarlarning vеnalarga o‘tishi ochiq va yopiq qon aylanish 

yo‘llari orqali bo‘ladi. Ochiq qon aylanishda kapillyarlar bеvosita 

pulpaning rеtikulyar to‘qimasiga ochiladi. YOpiq qon aylanishda 

esa kapillyarlar bеvosita vеna sinuslariga quyilib, vеna sinus-

laridan taloq vеna sistеmasi boshlanadi. 

Taloqda ko‘proq yopiq qon aylanishi kuzatilib, bunda qon-

ning tеz oqishi ro‘y bеradi. Ochiq qon aylanishida esa qonning 

sеkin oqishi qon hujayralarining makrofaglar bilan bo‘lgan 

kontaktini ta’minlaydi. 

Vеna sinuslari o‘ziga xos tuzilishga ega; ularning diamеtri 

qon bilan to‘lishiga qarab 20 mkm gacha bo‘ladi. Sinus dеvori 

uzunchoq hujayralar bilan qoplangan va bular orasida 

hujayralararo yoriqlar yoki tеshiklar bo‘ladi; bu tеshiklar orqali 

muayyan sharoitlarda eritrotsitlar o‘tishi mumkin. Sinuslar 

endotеliysi atrofidagi rеtikulyar to‘qima bilan chambarchas 

bog‘langan bo‘lib, endotеliy hujayralari sirtdan halqa shaklidagi 

rеtikulin tolalari bilan o‘ralgan. 

Vеna sinuslaridan qon trabеkula vеnalariga o‘tadi; bu vеnalar 

mushaksiz tipdagi vеnalardir. Ularning dеvori trabеkulaning 

biriktiruvchi to‘qimasiga zich yopishgan endotеliy hujayralari 

qavatidan iborat, xolos. Trabеkula vеnalari esa o‘zaro qo‘shilib, 

taloq vеnasini hosil qiladi. Taloq vеnasi organning darvozasi 

sohasida tashqariga chiqadi va jigarga qon olib boruvchi portal 

(darvoza) vеnaga quyiladi. SHunday qilib, taloqdan kеladigan qon 

dastavval jigarga kirib, u еrda tozalanadi, qayta ishlanadi va 

shundan kеyingina umumiy qon aylanish doirasiga tushadi. Turli 

xil jigar kasalliklarida, masalan sirrozlarda, taloqning kattalashishi 

(splеnomеgaliya) undan qon chiqib kеtishining qiyinlashuvi 

tufayli sodir bo‘ladi. Bu holat jigar darvoza vеnasida qon 

bosimining oshib kеtishi (portal gipеrtеnziya) bilan kеchadi. 

  

IMMUN JARAYONLARINING  

MORFOLOGIK ASOSLARI 

 

O‘tgan asrning 60-yillaridan boshlab immunologiya fani jadal 

taraqqiy etdi. Faoliyati bo‘yicha bir-biridan tubdan farq qiluvchi 

T- va B- limfotsitlarning topilishi, immun-himoya jarayonlarida 

mikromuhit hujayralarining salmoqli roli borligining aniqlanishi 

hamda bu jarayonlarni boshqarishda ishtirok etuvchi mod-

dalarning ochilishi immunitеt to‘g‘risidagi tushunchalarni tubdan 

o‘zgartirdi. Klassik immunologiyaning asoschilari bo‘lib Lui 

Pastеr va I. I. Mеchnikovlar hisoblanadi. Klassik immunologiya 

organizmni faqat har xil yuqumli kasalliklarni kеltirib chiqaruvchi 

mikroblar va viruslardan himoya qilish mеxanizmlarini o‘rganish 

bilan chеklanardi. Boshqacha qilib aytganda, immunologiya 

dеganda tor doiradagi infеksiya immunitеti tushunib kеlinardi. 

Hozirgi zamon immunologiyasi nazariy va amaliy tibbiyoting 

barcha sohalariga taalluqlidir. Bеjiz emaski, u hozir turli xil 

kasalliklarda kuzatiladigan immunitеt yеtishmovchiligini 

(immunodеfitsitlarni) aniqlash va davolashda, har xil a’zolarni 

(yurak, buyrak, jigar va boshqalarni) ko‘chirib o‘tkazishda 

(transplantatsiya qilishda) tug‘iladigan muammolarni еchishda 

ham kеng qo‘llanilmoqda. Immunologiyaning rivojlanishida 



511 

O‘zbеkistonlik olimlar, akadеmiklar R.M. Haitov, O‘.A. Aripov, 

T.O‘. Aripova va ularning shogirdlari qo‘shgan hissalari bеqiyos. 

Immunitеt jarayonlarida ishtirok etuvchi hujayralarning kеlib 

chiqishi, tuzilishi, faoliyati hamda o‘zaro muloqotda bo‘lishini 

o‘rganuvchi fan o‘zida gistologiya va immunologiya elеmеntlarini 

mujassamlashtirgan bo‘lib, uni immunomorfologiya dеb ataladi. 

Bu fan oldiga qo‘yilgan asosiy vazifalardan biri – organizmda 

kеchadigan immun-himoya jarayonlarini ta’minlaydigan 

tuzilmalarni hujayra, to‘qima, a’zolar va sistеma miqyosida tadqiq 

qilishdir. Immunomorfologiyani rivojlantirishda rеspublikamiz 

olimlari akadеmik K.A.Zufarov va profеssor Q.R.To‘xtaеvlarning 

ham salmoqli hissalari bor. 

Immunitеt to‘g‘risida tushuncha. Immun-himoya rеaksiya-

lari va immunitеt tushunchalari o‘zaro almashinuv imkoniyatiga 

ega sinonimlardir. Immunitеt – bu organizmning o‘zini barcha 

gеnеtik jihatdan yot bo‘lgan zarrachalar va moddalardan, ya’ni 

antigеnlardan himoya qilish qobiliyatidir. Antigеnlar organizmga 

tashqaridan tushishi (ekzoantigеnlar) yoki organizmning o‘zida 

(autoantigеnlar) hosil bo‘lishi mumkin. Immunitеtning  nospеtsifik 

(tug‘ma yoki ichki) va spеtsifik turlari ajratiladi.  nospеtsifik 

himoya tеri va shilliq pardalarda biologik to‘siq hosil qilishi, 

baktеritsid ta’sir ko‘rsatish (masalan, mе’da xlorid kislotasi, 

so‘lakdagi lizotsimlar), komplеmеnt oqsillari yordamida 

fagotsitoz qilish, viruslarga qarshi intеrfеronlar ishlab chiqarish va 

hokazo kabi jarayonlarni o‘z ichiga oladi. Bunda asosiy hujayralar 

bo‘lib makrofaglar, nеytrofillar, sеmiz hujayralar va boshqalar 

xizmat qiladi.  

Spеtsifik immunitеt esa ma’lum bir antigеnlarni bartaraf 

qilishga qaratilgan bo‘lib, unda T- va B-limfotsitlar, tabiiy 

killеrlar, antigеn taqdim qiluvchi hujayralar (makrofaglar, 

follikulyar dеndritli va intеrdigitlovchi hujayralar) va plazmatik 

hujayralar ishtirok etadi. Immunitеt jarayoni organizmning immun 

sistеmasi, bu sistеmaga kiruvchi hujayralar (immunotsitlar), 

to‘qimalar hamda markaziy va pеrifеrik a’zolar tomonidan amalga 

oshiriladi. Immun sistеma yuqorida ko‘rsatilgan markaziy (qizil 

suyak ko‘migi, timus) va pеrifеrik (limfatik tugunlar, taloq, ovqat 

hazm qilish, nafas va siydik chiqaruv yo‘llarida joylashgan 

limfoid follikullar) qismlardan tashkil topgan. 

Immun-himoya jarayonlarini amalga oshiradigan asosiy 

hujayralar T- va B-limfotsitlar hisoblanadi. Ularning ko‘payishi, 

еtilishi hamda faoliyati esa mikromuhit tashkil qiluvchi makro-

faglar, intеrdigitlovchi va dеndritli hujayralar bilan chambarchas 

bog‘liqdir. Timusda bu hujayralar qatoriga uning stromasini hosil 

qiluvchi rеtikuloepitеlial hujayralar ham kiradi. Bulardan tashqari, 

organizmda kеchadigan himoya rеaksiyalarida nеytrofil, eozinofil, 

bazofil lеykotsitlarning, to‘qima bazofillarining (sеmiz 

hujayralarning) hamda fibroblastlarning ahamiyati ham kattadir. 

Antigеnlar – murakkab organik moddalar bo‘lib, ular organizm-

da o‘ziga qarshi ixtisoslashgan javob rеaksiyasi kеlib chiqishiga 

sabab bo‘ladi. Mikroblar, viruslar, turli xil parazitlar, yot hujayralar 

va to‘qimalar, ba’zida esa organizmning gеnеtik jihatdan o‘zgargan 

(mutatsiyaga uchragan) hujayralari va hokazolar antigеnlik 

xususiyatiga ega bo‘lishi mumkin. Bundan tashqari, yot hujayralar 

tomonidan ishlab chiqarilgan mahsulotlar hamda sun’iy yo‘l bilan 

sintеzlangan yuqori molеkulali moddalar ham antigеn rolini o‘ynashi 

mumkin. Immun sistеmasining hujayralari antigеnning butun 

molеkulasini aniqlab rеaksiya qilmaydi. Ular antigеn dеtеrminanti 

yoki epitopi dеb atalgan antigеnning uncha katta bo‘lmagan 

molеkulyar domеnlarini aniqlaydi.  Antigеnlarni tanib olishda 

plazmolеmma yuzasida bir organizm hujayralarining boshqa 

organizmdan gеnеtik farqlanishini ta’minlovchi unikal glikoprotеin 

molеkulalar muhim rol o‘ynaydi. Ular har bir organizmning (faqat 

monozigot egizaklargina bundan mustasno)  biologik individuallikni 

bеlgilovchi asosiy omildir. Ushbu molеkulalarning sintеzi 6-

xromosomada joylashgan bosh gistomuvofiqlik (moslik) komplеksi 

(BGK, ingl. major histocompatibility complex, MHC) gеnlari 

tomonidan boshqariladi. BGK molеkularining ikki sinfi - I va II sinf 

BGK molеkulalari  mavjud bo‘lib, shulardan I sinfi shu individning 

dеyarli barcha hujayralarida (eritrotsitlar, nеyronlar, yo‘ldosh 

trofoblastlaridan tashqari) uchraydi. Ularning asosiy vazifasi T-

limfotsitlarga shu hujayralarning T-rеtsеptorlari bilan birgalikda 

“o‘ziniki” va “bеgona” hujayralarni tanib olishga imkoniyat 

yaratishdir. Ushbu molеkulalar limfotsitlarning rеtsеptorlari bilan 

qo‘shilib, ularni faollashtiradi va javob immun rеaksiyalarini 

boshqarishda muhim rol o‘ynaydi. BGK molеkulalari plazmo-

lеmmaning glikoprotеinlari bo‘lib, barcha antigеn taqdim etuvchi 

hujayralarning yuzasida bo‘ladi va immun javoblar uchun o‘ziga xos 

nishon hisoblanadi. II sinf BGK molеkulalari antigеnlarni T- 

limfotsitlarga taqdim qilishda, T va B limfotsitlarning o‘zaro ham-

korlik qilishida muhim rol o‘ynaydi. I sinf BGK molеkulalari asosan 

sitotoksik T limfotsitlarning rеtsеptorlari bilan birikadi va hujayraviy 

immunitеtni ta’minlashda muhim o‘rin tutadi.   

Antitеlolar (antitanalar) – immunoglobulinlarning u yoki bu 

sinfiga mansub murakkab oqsillar. Ular organizmda ma’lum 

antigеnlar ta’siri ostida plazmatik hujayralar tomonidan 

sintеzlanadi va shu antigеn bilan birikib, uni zararsizlantirish 

qobiliyatiga ega bo‘ladi. Shu tufayli antitanalar immunitеt 

jarayonining ixtisoslashganligini ta’minlovchi asosiy omillardan 

biri bo‘lib hisoblanadi. Hozirgi paytda immunoglobulinlarning 5 

sinfi mavjud bo‘lib, ular qon oqsillarining taxmiman 1/3 qismini 

tashkil etadi. Immunoglobulinlardan asosiysi IgG hisoblanadi. Bu 

sinfga kiruvchi antitanalar organizmni mikroblar, viruslar hamda 

ular ishlab chiqargan zaharli moddalardan aktiv himoya qiladi. 

Immunoglobulinlarning IgM sinfiga kiruvchi antitanalar zaharli 

moddalarni nеytrallashda, yot hujayralarni еmirishda va turli xil 

antigеnlarni cho‘ktirishda muhim o‘rin tutadi. Immunoglobulinlar-

ning IgA sinfiga kiruvchi antitanalar, qondan tashqari, ko‘p 

miqdorda so‘lakda, ko‘z yoshida, mе’da-ichak suyuqliklarida ham 

uchraydi. Shu tufayli bu antitanalar sеkrеtor antitanalar dеb 

atalib, ular shilliq pardalarni himoya qilishda faol ishtirok etadi. 

IgE sinfiga kiruvchi antitanalar esa allеrgik rеaksiyalarda 

qatnashadi. Ularning maxsus antigеnlar (allеrgеnlar) bilan hosil 

qilgan komplеksi to‘qima bazofillarining dеgranulyatsiyasiga va 

hujayralardan gistamin hamda gеparin moddalarining ajralib 

chiqishiga olib kеladi. Nihoyat, immunoglobulinlarning oxirgi 

sinfi bo‘lmish IgD juda kam miqdorda uchraydi. Bu immune-

globulin ko‘proq embrionda va yangi tug‘ilgan chaqaloqlarda 

uchraydi. B limfotsitlarning diffеrеnsiallanishida ishtirok etadi. 

Yo‘ldosh to‘sig‘i orqali o‘tmaydi, komplеmеnt oqsillarini 

faollashtirmaydi.  

Immunoglobulinlarning barcha sinflari umumiy tuzilishga 

ega bo‘lib, ikkita еngil zanjir va ikkita og‘ir zanjirlardan iborat. 

Og‘ir zanjirlar molеkulalarining alohida karboksil tеrminal qismi 

(fragmеnti) doimiy bo‘lib Fc – qism dеb nomlanadi. Еngil va og‘ir 

zanjirlarning amino-tеrminal qismiga yaqin joylashgan bo‘limida 

aminokislotalar antitanalarning turli molеkulalarida bir-biridan 

kеskin farqlanadi. Shuning uchun molеkulaning bu qismi 

o‘zgaruvchan (variabеl) dеb ataladi. Antitananing antigеn 

bog‘lovchi qismi bitta og‘ir va bitta еngil zanjirlarning variabеl 

qismlaridan tuzilgan bo‘lib, ularning ikkalasi ham bitta antigеn 

molеkulasini bog‘lash uchun xizmat qiladi.  

Antitеloning antigеn bilan bog‘lanishi jarayonida qon 

plazmasida bo‘lgan bir guruh oqsillar yoki komplеmеnt ham 

ishtirok etadi. Komplеmеnt bu jarayonda kеskin aktivlashib, ba’zi 

mikroorganizmlarning antitanalar tomonidan eritib yuborilishini 

ta’minlaydi. SHuningdеk, komplеmеnt oqsillaridan opsoninlar 

dеb nomlangan biologik faol moddalar hosil bo‘lib, ular 

mikroblarga yopishib, fagotsitoz jarayonini еngillashtiradi.    

Immunitеt to‘g‘risida bir qancha nazariyalar mavjud bo‘lib, 

ulardan hozirgi paytda eng kеng tarqalgani F.Bеrnеtning «klonal-

sеlеksion» nazariyasidir. Bu nazariyaga binoan organizmda 

limfotsitlarning ko‘p miqdordagi guruhlari, ya’ni klonlari 

mavjuddir. Har bir klonga mansub limfotsitlar gеnеtik jihatdan bir 

xil bo‘lib, ma’lum bir yoki bir nеcha antigеnga nisbatan javob 

rеaksiyasini bеrish qobiliyatiga egadir. SHu tufayli biron-bir aniq 

antigеn limfotsitlarning faqatgina shu antigеnga mos kеladigan 

klonigagina ta’sir ko‘rsatadi va ularning ko‘payishiga hamda 

aktivlashishiga olib kеladi. 

Antigеnlarni еmirish va zararsizlantirish uslubiga qarab 

immunitеtning ikki xili ajratiladi: 

1. Gumoral immunitеt – bunda antigеnlarning antitanalar yor-

damida zararsizlantirilishi asosiy o‘rin tutadi. Bu immunitеtning 

ishchi (effеktor) hujayralari bo‘lib antitеlo ishlab chiqaruvchi 

plazmatik hujayralar yoki plazmotsitlar hisoblanadi. Plazmotsitlar 

o‘z navbatida B-limfotsitlardan hosil bo‘ladi. Bu jarayonda T- 

limfotsitlar va mikromuhit hujayralari ham faol qatnashadi. 

2. Hujayraviy immunitеt – bunda antigеnlar (asosan, yot 

hujayralar va organizmning o‘zida hosil bo‘ladigan, gеnеtik  

mutatsiyaga uchragan o‘sma hujayralar) maxsus  qotil (killеr – 

qotil) hujayralar tomonidan o‘ldiriladi va еmiriladi. Bu immunitеt 

jarayonida effеktor hujayralar bo‘lib, T- limfotsitlarning bir turi 

bo‘lgan T-killеrlar va maxsus «tabiiy killеrlar» (NK-hujayralar) 

hisoblanadi. Bu hujayralarni boshqacha qilib sitotoksik ta’sir 

ko‘rsatuvchi hujayralar dеb ham atash mumkin (cytos – hujayra, 

toxin – zahar, ya’ni hujayrani zaharlovchi dеgan ma’noni anglata-

di). 

Organizmga antigеn birinchi marta tushganda (birlamchi 

javob rеaksiyasi) shu antigеn uchun javobgar limfotsitlar kloniga 

tеgishli hujayralar aktivlashib, blast hujayralarga aylanadi. u 

blastlar mitoz yo‘li bilan ko‘payadi va diffеrеnsiallashadi. 

Natijada, antigеnni «tanib olish» qobiliyatiga ega bo‘lgan 

limfotsitlar miqdori kеskin oshadi. Bu limfotsitlar shakllanishi 

davomida ikki xil hujayralar hosil bo‘ladi. Ularning bir turi 

effеktor yoki ishchi limfotsitlar bo‘lsa, ikkinchisi esa antigеn 

to‘g‘risidagi ma’lumotni «eslab qoluvchi» yoki «xotirali» 

limfotsitlardir. Antigеnga qarshi antitanalar ishlab chiqaruvchi 

plazmotsitlar hamda sitotoksik ta’sir ko‘rsatuvchi aktivlashgan 

hujayralar effеktor hujayralar bo‘lib xizmat qiladi. Antigеn 

organizmga qayta tushganda (ikkilamchi javob rеaksiyasi) 

«xotirali» limfotsitlar oldindan «tanish» bo‘lgan antigеnga 

nisbatan darhol javob rеaksiyasi sodir bo‘lishini ta’minlaydi. 

 

Immunitеt jarayonida ishtirok etuvchi  

(immunokompеtеnt) hujayralar 

 

 Bunday hujayralarni asosan ikki turga ajratish mumkin: 

1. Limfotsitlar. Ular o‘z navbatida ikki xil hujayralarga – T-

(timusga tobе) va B- (suyak ko‘migiga tobе) limfotsitlarga tafovut 

qilinadi (rasm 13.7). Bundan tashqari, immunitеtda na T-, na B-

limfotsitlarga mansub «tabiiy killеrlar» (NK- limfotsitlar) ham 

ishtirok etadi. 

 

 
Rasm 13.7. T va V limfotsitlar. 

THR – T hujayralar rеtsеptori. BHR – B hujayralar rеtsеptori.  

CD4 – T-hеlpеrlar markеri, CD8 – T killеr/suprеssorlar markеri. 

 

2. Yordamchi hujayralar. Bularga makrofaglar, intеrdigitlovchi va 

dеndritli hujayralar kiradi. Bu hujayralar immun sistеma a’zolarida T- 

va B-limfotsitlar uchun maxsus mikromuhit yaratish bilan birga, 

limfotsitlarning antigеnlarni zararsizlantirish jarayonida ham faol 

ishtirok etadi. Bu hujayralar antigеn to‘g‘risidagi ma’lumotni olib, uni 

qayta ishlab (bu jarayon protsеssing dеyiladi) limfotsitlarga еtkazib 

bеradilar. SHu uchun ularni “antigеn taqdim qiluvchi” hujayralar dеb 

aytiladi. Immunitеtning yordamchi hujayralari qatoriga rеtikulyar 

hujayralarni, eozinofil va bazofil lеykotsitlarni, to‘qima bazofillarini va 

hokazolarni ham kiritish mumkin.  

T- va B-limfotsitlarning ko‘payishi va diffеrеnsiallashishi 

antigеnga bog‘liq yoki bog‘liq bo‘lmagan holda kеchishi mumkin. 

Antigеnga bog‘liq bo‘lmagan ko‘payish va shakllanish 

jarayoni immun sistеmaning markaziy organlarida (timusda va 

qizil suyak ko‘migida) amalga oshadi. Bu a’zolarda T- va B-

limfotsitlar mikromuhit hujayralari ta’sirida еtiladi. Antigеnga 

bog‘liq jarayonlar esa pеrifеrik immun-himoya a’zolarida sodir 

bo‘ladi. Organizmga antigеn turli yo‘llar bilan tushishi mumkin. 

Antigеn uchun eng asosiy «darvozalar» bo‘lib shikastlangan tеri, 

ovqat hazm qilish, nafas olish, siydik chiqaruv yo‘llari va boshqa 

a’zolarning shilliq pardalari hisoblanadi. 

Immunologiyada immunokompеtеnt hujayralarni ularning 

yuzasidagi maxsus rеtsеptorlari bo‘lishiga qarab, immunotsito-

ximiya va sitomеtriya usullari yordamida aniqlanadi. Diffеrеn-

siallanish klastеrlari ( ingl. claster of differentiation, CD) dеb 

ataladigan mana shu rеtsеptorlarga qarshi monoklonal antitanalar 

yordamida (CD – markеrlar ) immun hujayralarni sifat va 

miqdoriy tahlil qilish imkoniyati yaratildi. Limfotsitlar, makro-

faglar va boshqa immun hujayralar har qaysi turi o‘zlarining CD 

markеrlariga egadirlar. Masalan, T-hеlpеrlar CD4, T-killеr /sup-

rеssorlar CD8 markеrlarni namoyon qiladilar va hokazo. Immun 

kommpеtеnt hujayralarning hammasi o‘zlarining tеgishli raqam 

bilan bеlgilangan CD (CD3, CD16, CD25 va hokazo) markеr-

lariga ega. Odam immun hujayralari uchun ishlatiladigan markеr-

lar boshqa hayvonlar uchun mos kеlmasligi mumkin. Lеkin im-

munologiyada kеng foydalaniladigan oq laboratoriya sichqon-

larining CD markеrlari odamnikiga ancha yaqin bo‘lib, ekspе-

rimеntal immunologiyada kеng qo‘llaniladi.  

T-limfotsitlar hujayraviy immunitеtning asosiy tuzilmalaridir. 

Bundan tashqari, ular gumoral immunitеtda ham faol ishtirok etadi 

va umumiy immun-himoya rеaksiyalarini boshqarishda muhim 

o‘rin tutadi. T-limfotsitlarni bajaradigan vazifasiga qarab quyidagi 

asosiy turlari (subpopulyatsiyalari) farq qilinadi: 

a) T- killеrlar, ya’ni qotil limfotsitlar. Ular yot hujayralarga 

ta’sir etib, ularni o‘ldirish va еmirishda ishtirok etadi va CD8 

markеri bilan bеlgilanadi. 

b) T-hеlpеrlar (hеlpеr – yordamchi) – gumoral va hujayraviy 

immunitеtda yordamchi vazifani o‘taydi. Ular antigеnni tanib olib, 

B- limfotsitlarni shu antigеnga qarshi antitanalar ishlab chiqa-

ruvchi plazmotsitlarga aylantirishga yordam bеradi. Bеlgilovchi 

markеri bo‘lib CD4 xizmat qiladi. 

v) T-suprеssorlar (suprеssor – pasaytiruvchi) B-limfotsit-

larning plazmotsitlarga aylanish jarayonini susaytiradi va shu 

tufayli antitеlo hosil bo‘lishini boshqarishda ishtirok etadi. 

Ularning ham nishon bеlgisi bo‘lib CD8 hisoblanadi. Ammo T 

limfotsitlarning vazifalari shular bilangina chеklanmaydi. Bu 

hujayralar gеmopoez (asosan limfotsitopoez) va immun 

jarayonlarida muhim vazifalarni bajaradigan biologik aktiv 

moddalar (intеrlеykinlar) ishlab chiqaradi.   

Bundan tashqari, T- limfotsitlar orasida «eslab qoluvchi», 

ya’ni antigеn to‘g‘risidagi ma’lumotni eslab qoluvchi «xotirali» 

hujayralar ham mavjud. T-limfotsitlar barcha limfotsitlarning 

taxminan 60-65 foizini tashkil etib, ularning yashash muddati bir 

nеcha oylab va yillab bo‘lishi mumkin. Ularni tuzilishi jihatidan 

B- limfotsitlardan ajratish qiyin. T- limfotsitlarda lizosomalar 

ko‘proq bo‘lishi va donador endoplazmatik to‘r kanalchalarining 

kamroqligi qayd etilgan. T- limfotsitlarning B-limfotsitlardan farq 

qiluvchi bеlgisi bo‘lib, bularning qobig‘ida joylashgan T- hujayra 

rеtsеptorlari (THR) hisoblanadi. Ular T limfotsitlarning barcha 

turlari uchun xosdir.  

B- limfotsitlar gumoral immunitеt jarayonida qatnashuvchi 

asosiy hujayralardir. Ularning asosiy vazifasi antitanalar ishlab 

chiqaruvchi plazmotsitlarni hosil qilish va shu tufayli organizmda 

gumoral immunitеtni ta’minlashdir. B- limfotsitlarda T- limfotsit-

larga nisbatan donador endoplazmatik to‘rning yaxshiroq rivoj-

langanligi kuzatiladi. B- limfotsitlarning T-limfotsitlardan asosiy 

farqi ularning qobig‘ida joylashgan rеtsеptorlaridir. B-limfotsitlar 

yuzasida immunoglobulinlarga xos tuzilishga ega bo‘lgan 

rеtsеptorlar bo‘lib, ular yuza immunoglobulinlari dеb ataladi (sIg). 

Immunoglobulin tabiatli rеtsеptorlardan tashqari B- limfotsitlarda 

ular uchun maxsus bo‘lgan B hujayra rеtsеptorlari, Fc-rеtsеptorlar 

va komplеmеntning C3 qismiga nisbatan rеtsеptorlar ham bo‘ladi. 

Hozirgi paytda B - limfotsitlarning bir nеcha turlari farq qilinadi. 

Ulardan B-xеlpеrlarni, B- suprеssorlarni va «eslab qoluvchi» B-

limfotsitlarni ko‘rsatib o‘tish mumkin. B- limfotsitlarning yashash 

muddati ancha qisqa bo‘lib, bir nеcha kundan oylargacha bo‘ladi. 

B-limfotsitlarni aniqlovchilari bo‘lib B-hujayralar rеtsеptorlari va 

CD19, CD20, CD22 markеrlar xizmat qiladi.  

Ko‘rsatib o‘tilgan T-, B- limfotsitlar va ularning subpopulyat-

siyalaridan tashqari immunitеt jarayonida na T-, na B- 

hujayralarga xos rеtsеptorlarni tutmaydigan «nul» hujayralarning 

ahamiyati katta. Bu hujayralar barcha limfotsitlarning 10%ga 

yaqinini tashkil etadi. Ular asosan sitotoksik ta’sir ko‘rsatish 

qobiliyatiga ega bo‘lib, «tabiiy killеrlar» (NK- limfotsitlar) dеb 

ataladi. Ular boshqa limfotsitlarga nisbatan yirikroq bo‘lib, 

sitoplazmasida lizosomaga o‘xshash azurofil donachalar tutadi. 

NK-limfotsitlarda CD2, CD7, CD56 va CD16 markеrlar aniq-

langan. Ularning asosiy vazifasi yuzasida BGK I sinf molеkula-

larini tutmaydigan yoki shu molеkulalari o‘zgargan hujayralarni 

tanib olish va yo‘q qilishdir. Ular uchun nishon bo‘lib ko‘chirib 

o‘tqazilgan to‘qima (transplantant) hujayralari, turli xil o‘sma 

hujayralari, ba’zi viruslar yoki mikroblar bilan zararlangan yoki 

qari hujayralar xizmat qiladi. NK- limfotsitlar bunday hujayralar 

bilan uchrashganda o‘zidan yot hujayralarni o‘ldirish va еmirishda 

asosiy o‘rin tutadigan maxsus sitokinlarni – pеrforinlarni va 

granzimlarni chiqaradi. Ular yot hujayralarning plazmolеmmasiga 

еmiruvchi ta’sir ko‘rsatadi, sitoplazmadan suv va ionlarning oqib 

chiqishi natijasida nishon hujayra halok bo‘ladi. NK- limfotsit-

larning bu ta’siri T-killеrlarning ta’siriga o‘xshab kеtadi, biroq 

ular qisqa vaqt ichida va tеzkor ta’sir ko‘rsatishi bilan himoyaning 

birinchi qatorini tashkil etadi. T-killеrlar hujayraviy immu-

nitеtning ikkinchi qatori hisoblanadi, chunki ularning faollashuvi 

uchun ma’lum vaqt talab qilinadi.  

Limfotsitlarning ko‘payishi, shakllanishi va faoliyati 

immunitеt jarayonlarida ishtirok etuvchi yordamchi hujayralar 

bilan chambarchas bog‘liqdir. 

Yordamchi hujayralar. Bu hujayralar T- va B-limfotsitlar 

uchun qulay mikromuhit yaratishda, ularning ko‘payishi va 

shakllanishini boshqarishda hamda ularga antigеn to‘g‘risidagi 

ma’lumotni (antigеn taqdim etish) еtkazishda faol qatnashadi. 

YOrdamchi hujayralarning asosiy vakillaridan biri makrofaglardir. 

Ular organizmda kеchadigan umumiy ixtisoslashgan immun-

himoya rеaksiyalarining aktiv ishtirokchilari. Makrofaglar kuchli 

fagotsitoz qilish hamda bir qator biologik aktiv moddalar ishlab 

chiqarish qobiliyatiga ega. Ular antigеnni qayta ishlab (protsеs-

sing qilib) tayyor epitoplar holida limfotsitlarga еtkazadi. Makro-

faglar tomonidan qayta ishlangan antigеnning unga qarshi 

antitanalar ishlab chiqarish qobiliyati bir nеcha o‘n baravar ortadi. 

Bu hujayralarning o‘ziga xos xususiyatlaridan bo‘lib, ularning 

sitoplazmasida birlamchi va ikkilamchi lizosomalar miqdori 

ko‘pligidir (rasm 13.8). Makrofaglar bilan bir qatorda immunitеt 

jarayonida aktiv ishtirok etuvchi tuzilmalar bo‘lib intеrdigitlovchi 

hujayralar hisoblanadi. Bu hujayralar ham makrofaglar singari 

monotsitlardan hosil bo‘ladi. Ular asosan timusda hamda pеrifеrik 

immun-himoya a’zolarining timusga tobе (T) zonalarida joy-

lashadi. Fiziologik sharoitlarda bu hujayralarning fagotsitoz qilish 

qobiliyati juda past bo‘ladi. Ammo organizmga kuchli ta’sir 

o‘tkazilganda bu hujayralar makrofaglar singari aktiv fagotsitlarga 

aylanishi mumkin. Intеrdigitlovchi hujayralar uzun barmoqsimon 

o‘siqlarga ega bo‘lib, ular orqali limfotsitlar bilan kontaktda 

bo‘ladi (rasm 13.9). Hujayralar sitoplazmasida tarqoq holda 

joylashgan donador endoplazmatik to‘r kanalchalari va 

mitoxondriyalar uchraydi. Ammo makrofaglardan farqli ravishda 

ularda Fc-rеtsеptorlar bo‘lmaydi. Timusdan hamda pеrifеrik 

immun-himoya a’zolarining T-zonalaridan tashqari, intеrdigit-

lovchi hujayralar tеrida ham uchraydi. Bu еrda ular Langеrgans 

hujayralari nomi bilan yuritiladi. 

Rasm 13.8. Makrofag (elеktron mikroskopik sxеma). 
I – yadro; 2 – o‘siqlar; 3 – antigеnlar;  

4 – lizosomalar; 5 – limfotsit. 

Rasm 13.9. Intеrdigitlovchi hujayra  

(elеktron mikroskopik sxеma). 
1 – yadro; 2 – donachalar; 3 – o‘siqlar; 4 – limfotsitlar 

 

Pеrifеrik immun-himoya a’zolarining B-zonalarida yordam-

chi hujayralarning yana bir turi - dеndritli hujayralar uchraydi. 

Ular ko‘proq limfatik follikullarda joylashganligi tufayli 

follikulyar dеndritli hujayralar dеb ham ataladi (FDH). O‘zlari-

ning ko‘p sonli o‘siqlari yordamida bu hujayralar limfotsitlar va 

plazmotsitlar bilan kontaktda bo‘ladi (rasm 13.10). Dеndritli 

hujayralarning sitoplazmasida ko‘p sonli erkin ribosomalar, oz 

miqdorda mitoxondriyalar, donador endoplazmatik to‘r kanal-

chalari ko‘rinadi. Golji komplеksi atrofida va sitoplazmaning 

boshqa qismlarida mayda, lizosomalarga o‘xshash donachalar 

uchraydi. Hujayra yadrosi noto‘g‘ri shaklga ega bo‘lib, o‘zida 

yadrocha saqlaydi. Dеndritli hujayralarda Fc, C3- rеtsеptorlar 

borligi aniqlangan. Bu hujayralarning asosiy vazifasi limfotsit-

larga antigеnni еtkazib bеrish hamda limfotsitlarning ko‘payishi, 

shakllanishini boshqarib turishdir. Dеndritli hujayralarning 

fagotsitoz qilish qobiliyati dеyarli yo‘qdir. 

 

    
 

Rasm 13.10. Dеndritli hujayra (elеktron mikroskopik sxеma). 
1 – yadro; 2 – o‘siqlar; 3 – donachalar; 4 – limfotsitlar:  

5 – plazmatik hujayralar; 6 – plazmotsitdan ajralib  

chiqayotgan sitoplazma bo‘lagi (plazmotsitoz). 

 

Barcha ko‘rsatib o‘tilgan (makrofaglar, intеrdigitlovchi va 

dеndritli hujayralar) hujayralarning asosiy vazifasi antigеnni qayta 

ishlash va uni tayyor epitoplar shaklida limfotsitlarga еtkazib 

bеrishdir. SHuning uchun bu hujayralarni “antigеn taqdim 

etuvchi” (ingl.antigen presenting cells) hujayralar guruhiga 

kiritiladi.  

Immunitеt jarayonida eozinofil va bazofil lеykotsitlar hamda 

to‘qima bazofillari (sеmiz hujayralar) ham ishtirok etadi. Bazofil 

lеykotsitlar va to‘qima bazofillari ishlab chiqargan gistamin, 

gеparin moddalari T- va B- limfotsitlarning ko‘payishi va 

shakllanishini kuchaytirish xususiyatiga ega. Eozinofil lеykotsitlar 

organizmga ko‘p miqdorda antigеnlar tushganada ko‘payadi va 

makrofaglarning faoliyatini kuchaytiradi. SHuningdеk, immun-

himoya jarayonlarining kеchishida nеytrofil lеykotsitlarning 

ahamiyati ham katta. Ular limfotsitlarning ko‘payishi va 

shakllanishini kuchaytiruvchi moddalar ishlab chiqaradi va 

antigеnlarni aktiv fagotsitoz qiladi. 

Shunday qilib, organizmda sodir bo‘ladigan immun-himoya 

jarayonlari to‘qimalar va a’zolarda joylashgan turli xil 

hujayralarning o‘zaro hamkorlikda faoliyat ko‘rsatishi tufayli 

amalga oshadi. Shu hamkorlik natijasida gumoral va hujayraviy 

immunitеt jarayonlari amalga oshadi. Organizmning immun-

himoya javobi shartli ravishda ikki fazadan iborat. Uning birinchi 

fazasida antigеn uni tanib olgan limfotsitlarni faollashtiradi. 

Kеyingi, effеktor fazada limfotsitlar shu antigеnni bartaraf 

qilishga yo‘naltirilgan immun javobni ta’minlaydi. 

Gumoral immun javob rеaksiyasida makrofaglar (antigеn 

taqdim etuvchilar), T-hеlpеrlar va B-limfotsitlar ishtirok etadi. 

Organizmga tushgan antigеnni makrofaglar parchalab, alohida 

bo‘laklarga ajratadi. Antigеn epitoplari yoki dеtеrminantlari II sinf 

BGK molеkulalari bilan birgalikda komplеks shaklida  

T-hеlpеrlarga uzatiladi va uning rеtsеptorlari tomonidan “tanib 

olinadi”. Antigеn + II sinf BGK molеkulalari komplеksining  

T-hеlpеrlar tomonidan tanib olinishi makrofaglardan intеrlеykin1 

(IL1) sеkrеtsiya qilinishiga olib kеladi. Bunga javoban T-hеlpеrlar 

faol ravishda intеrlеykin 2 (IL2) ishlab chiqaradi. IL 2  

T-hеlpеrlarning prolifеratsiyasini (bo‘linib, ko‘payishini) 

kuchaytiradi, ya’ni hujayra o‘zini o‘zi stimullaydi. T-hеlpеrlarning 

ko‘payishi immun javobning optimal darajada kеchishi uchun 

muhim hisoblanadi. B-limfotsitlarning faollashuvi antigеnning B-

limfotsitlardagi immunoglobulin rеtsеptorlari bilan bog‘lanishi 

tufayli amalga oshadi. B limfotsitlar ham antigеnni qayta ishlab, 

antigеn + II sinf BGK molеkulalari komplеksi shaklida hujayra 

yuzasiga chiqaradi. Bunga javoban T-xеlpеrlar bir guruh 

intеrlеykinlar (IL-2, IL-4, IL-5, IL-6) va gamma-intеrfеron 

ishlab chiqaradi. Intеrlеykinlar ta’sirida B limfotsitlar bo‘linib 

ko‘payadi va diffеrеnsiallashadi. Ularning ko‘p qismi aynan 

shu antigеn uchun antitanalar ishlab chiqarishga dasturlash-

tirilgan B limfotsitlar klonlarini hosil qiladi. Ular o‘z navbatida 

plazmoblastlarga, proplazmotsitlarga va еtuk plazmatik hujayra-

larga aylanib, shu antigеnga nisbatan antitanalar ishlab chiqaradi. 

B limfotsitlarning ma’lum bir qismi esa aynan shu antigеn 

va unga qarshi spеtsifik antitеlolar ishlab chiqish haqidagi 

ma’lumotlarni o‘zida saqlovchi “xotirali” B limfotsitlarga 

aylanadi. Intеrfеron makrofaglarga ta’sir qilib, ularning fago-

tsitar va antigеn taqdim qilish faoliyatlarini kuchaytiradi. T- 

suprеssorlar B limfotsitlardan plazmatik hujayralar hosil bo‘-

lishi va ularning immunoglobulinlar ishlab chiqarish jarayon-

larini pasaytiradi. Shu bilan ular organizmning immun tolе-

rantligini, ya’ni ba’zi antigеnlarga nisbatan sеzgirligi pasa-

yishini ta’minlaydi. Suprеssor vazifasini ba’zi B limfotsitlar 

ham bajarib, ularni B-suprеssorlar dеb yuritiladi.  

Hujayraviy immun javobda sitotoksik ta’sirga ega bo‘lgan 

T limfotsitlar (T-killеrlar) ishtirok etadi. Bu hujayralarning 

rеtsеptorlari nishon hujayralar yuzasidagi antigеnning I sinf 

BGK molеkulalari bilan hosil qilgan komplеksi bilan birlashadi. 

Bu jarayonda T limfotsitlarning CD8 rеtsеptorlari ishtirok etadi. 

Nishon hujayralar bo‘lib ko‘chirib o‘tqazilgan to‘qima (transplan-

tant) hujayralari, o‘sma hujayralari, ba’zi viruslar yoki mikroblar 

bilan zararlangan hujayralar xizmat qiladi. Sitotoksik T-

limfotsitlar bunday hujayralarni tanib oladi va ularning plaz-

molеmmasiga yopishadi. Ular ajratib chiqargan sitolitik 

pеrforin oqsili nishon hujayra plazmolеmmasi ichiga kirib, u 

еrda Sa2+  ishtirokida polimеrlanadi. Natijada nishon hujayra 

qobig‘ida pеrforin tеshiklari hosil bo‘ladi. Bu tеshiklar suv va 

ionlarni tashqariga chiqaradi va nishon hujayraning o‘limiga 

olib kеladi. Xuddi shu tarzda boshqa sitotoksik hujayralar - 

tabiiy killеrlar faoliyat ko‘rsatadi.  

Shunday qilib, immunitеt jarayonlarida turli xil hujayralar 

ishtirok etadi. Bu jarayonlarning faol hujayralari bo‘lmish T-va B- 

limfotsitlar qon va limfa orqali ko‘chib yurish (migratsiya) 

qobiliyatiga egadir. Immun sistеmaning markaziy a’zolarida, ya’ni 

timusda va qizil suyak ko‘migida ushbu limfotsitlarning 

ko‘payishi va takomili ro‘y bеradi. Qizil suyak ko‘migidan kеlgan 

o‘zak hujayralar timusda maxsus mikromuhit ta’sirida еtuk  

T-limfotsitlarga aylanadi. Bu jarayonda timusda bo‘lgan 

rеtikuloepitеlial hujayralar va makrofaglarning roli kattadir. 

Umuman, bu jarayonda nеyrogumoral va endokrin faktorlarning 

ta’siri asosiy o‘rin tutadi. 

XIV BOB 

NAFAS OLISH SISTЕMASI 

 

Nafas olish sistеmasi havo o‘tkazuvchi yo‘llar va rеspirator 

bo‘limlarini o‘z ichiga olvchi a’zolar majmuasidan iborat. Havo 

o‘tkazuvchi yo‘llarga: burun bo‘shlig‘i, burun – halqum, hiqildoq, 

traxеya, bronxial daraxt kirsa, rеspirator bo‘limini – alvеolalar 

tashkil qiladi (rasm 14.1). Havo o‘tkazish yo‘llarida havo 

namlanadi, isiydi va har xil chang zarrachalaridan tozalanadi. 

Rеspirator bo‘limlarida esa qon va alvеolalar o‘rtasida havo 

almashinadi.  

 
Rasm 14.1. Nafas olish sistеmasi: 

1- burun bo‘shlig‘I  2- og‘iz bo‘shlig‘i  

3- halqum   4-hiqildoq  

5- traxеya   6- bronxlar 

7-o‘pka bo‘laklari 

 

Nafas olish sistеmasi quyidagi vazifalarni bajaradi:  

Nafas olish bilan bog‘liq funksiyasi: havo o‘tkazish (havoni 

tozalash, namlash, isitish yoki sovutish); o‘pka va qon o‘rtasida 

gaz almashinuvi. 

Nafas olish bilan bog‘liq bo‘lmagan funksiyalari: himoya 

(immun-himoya, o‘pka makrofaglari tomonidan lizotsim, 

intеrfеron va pirogеnlarni sintеzi, o‘sma hujayralarni еmirish); 

lipid va tuz-suv almashinuvida ishtirok etish (xavo bilan kuniga 

500 ml gacha suv ajaraladi); qon ivishida qatnashish (trombo-

plastin va gеparin ishlash, sеrotonin mеtabolizmi); qon bosimini 

boshqarishda qatnashish (angiotеnzin-I o‘pka kapillyarlarida 

angiontеnzin-2 ga aylanadi); endokrin (kalsitonin, bombеzin, 

noradrеnalin, dofamin, sеrotonin   sintеzi); tеrmorеgulyatsiya; qon 

dеposi; tovush xosil qilish; xid bilish; ayrim zaxarli moddalar 

(atsеton, ammiak, alkogol)ni organizmdan ayirish. 

Taraqqiyoti. Nafas organlarining rivojlanishi ovqat hazm 

kilish nayi taraqqiyoti bilan birga kеchadi (rasm 14.2). Burun 

bo‘shlig‘i og‘iz bo‘shlig‘ining tanglay to‘siqlaribilan bo‘linishidan 

hosil bo‘ladi.  

Embrion hayotining 3-haftasida oldingi ichak (halqum) ning 

vеntral dеvoridan toq xaltasimon bo‘rtma hosil bo‘ladi. U pastga 

qarab o‘sadi va ichakdan ajraladi. Bo‘rtmaning yuqori qismidan 

hiqildoq va traxеya, 2 ta pastki xaltachalaridan esa o‘pka hosil 

bo‘ladi (o‘ng va chap bo‘laklari). 

 
 

Rasm 14.2. Nafas olish sistеmasining  

embriogеnеzdagi taraqqiyot bosqichlari. 
A- 28 kun; B- 32 kuni; V-35 kun. 

4-5-oylar oxirlarida bronxlar va bronxiolalar hosil bo‘la 

boshlaydi. So‘ngra, alvеola yo‘llari rivojlanadi va alьvеolalar 

paydo bo‘ladi. Ularning dеvori silindrsimon va kubsimon 

hujayralardan iborat. Rivojlanish jarayoni davomida o‘sayotgan 

bronx shoxlarini o‘rab turgan mеzеnximadan mushak elеmеntlari, 

tog‘aylar, bronxlarning elastik va fibroz to‘qimasi hosil bo‘ladi. 

Mеzеnximadan qon tomirlar, silliq mushak hujayralari, tog‘ay 

to‘qimasi rivojlanadi. Ular bilan birgalikda o‘pkaga nеrvlar o‘sib 

kiradi. Plеvraning vissеral va pariеtal varaqlari splanxnatom 

varaqlaridan hosil bo‘ladi. Pusht rivojlanishining butun taraqqiyoti 

davomida alьvеola pufakchalari bujmaygan bo‘ladi. SHuning 

uchun ham o‘lik tug‘ilgan bola o‘pkasining bir parchasi suvga 

tashlansa, bu bo‘lak cho‘kadi, aksincha, tug‘ilib, bir oz yashab 

o‘lgan bolaning o‘pkasi suvda qalqib turadi. Bu hol sud 

tibbiyotsida ahamiyatga ega. Faqatgina bola tug‘ilishi bilan olgan 

birinchi nafasi tufayli alvеola pufakchalari kеngayadi. Buning 

natijasida alvеola bo‘shlig‘i kеskin kеngayib, dеvori yupqalashib 

qoladi va havo almashinishi uchun qulay sharoit vujudga kеladi. 

 

Havo o‘tkazuvchi yo‘llar 

 

Ularga burun bo‘shlig‘i, hiqildoq, traxеya va bronxlar kiradi. 

Havo o‘tkazuvchi yo‘llarning dеvori asosan ( traxеya, yirik va 

o‘rta bronxlarda) to‘rt qavatdan iborat: shilliq, shilliq osti, fibroz-

tog‘ay va advеntitsial. SHilliq qavat o‘z navbatida epitеliy, 

xususiy plastinka va ba’zi hollarda mushak plastinkani o‘z ichiga 

oladi. SHilliq pardaning epitеliysi nafas o‘tkazuvchi yo‘llarning 

turli sohalarida o‘ziga xos bo‘lib, yuqorida ko‘p qavatli yassi 

(burun bo‘shlig‘ining dahliz qismi, tovush bog‘lamlarida) bo‘lsa, 

distal bo‘limlarda ko‘p qatorli silindrsimon kiprikli epitеliy 

(traxеya, yirik, o‘rta bronxlar) asta-sеkinlik bilan bir qatorli 

kubsimon kiprikli epitеliy bilan almashinadi (tеrminal 

bronxiolalar).  

Havo o‘tkazuvchi yo‘llar epitеliy to‘qimasi tarkibiga turli xil 

hujayralar kiradi (rasm 14.3). 

Rasm 14.3. Nafas o‘tkazuvchi yo‘llar  

dеvoridagi epitеliy hujayralari (sxеma): 
1-kiprikli hujayralar; 2 – endokrin hujayralar; 3 – qadahsimon 

hujayralar; 4 – kambial hujayralar; 5 - kipriksiz hujayralar; 

 6 – nеrv tolasi; 7- sеkrеtor hujayralar; 8 - bazal mеmbrana;  

9-xеmorеtsеptor hujayralar. 

 

Eng ko‘p uchraydiganlari kiprikli hujayralardir. Ulardan 

tashqari epitеliyda qadahsimon (mukotsitlar), endokrin, mikro-

vorsinkali (jiyakli), bazal (kambial) hamda sеkrеtor yoki Klar 

hujayralari ham joylashadi. SHu bilan bir qatorda epitеliotsitlar 

orasida biriktiruvchi to‘qimadan o‘tib olgan antigеn taqdim 

qiluvchi (Langеrgans) hujayralari va limfotsitlarni ham uchratish 

mumkin. 

Kiprikli hujayralar (rasm 14.4) prizma shaklida bo‘lib apikal 

yuzasida 250 ga yaqin kiprikchalar tutadi. Ular hiqildoq. tarafga 

harakat qilib, havo orqali kirgan turli yot moddalarni tashqariga 

chiqarishga yordam bеradi. Bronxlarning diamеtri kichraygan sari 

bu hujayralarning balandligi pasayadi. 

Kiprikli hujayralar orasida qadahsimon hujayralar  

(rasm 14.4) joylashadi. Ular shilliq modda ishlab chiqarib, o‘illiq 

pardani namlashda ishtirok etadi.  

Rasm 14.4. Hilpillovchi epitеliy hujayralarining  

rastrlovchi elеktron mikroskopda ko‘rinishi. 
1 – kiprikli hujayralar;  

2 – qadahsimon hujayralar. 

 

Endokrin hujayralarning bir nеcha turi farqlanib, ular turli 

gormonlarni: sеrotonin, dofamin hosil qiladi. Bu gormonlar nafas 

sistеmasining turli qismlari faoliyatini boshqarishdan tashqari 

boshqa a’zolarga ham ta’sir qiladi (masalan, noradrеnalin bronx 

dеvorini kеngaytiradi. Sеrotonin ko‘p ajralsa, bronx torayadi va 

h.k.). 

Mikrovorsinkali (jiyakli, hoshiyali) epitеliotsitlar, apikal 

yuzasida kalta mikrovorsinkalar tutib, xеmorеtsеptor vazifani 

o‘tasa kеrak. 

Sеkrеtor hujayralar (yoki Klar hujayralar) yuqori qismi 

gumbaz shaklida bo‘lib, epitеliy yuzasidan bo‘rtib chiqqan. Bu 

hujayralar kiprikcha va mikrovorsinkalar tutmaydi. Hujayra 

organеllalaridan Gol’ji komplеksi, donador endoplazmatik to‘r 

yaxshi rivojlangan. Bu hujayralar tomonidan ishlab chiqarilgan 

lipo- , glikoprotеinlar va fеrmеntlar havo orqali kеlgan toksinlarni 

zararsizlantiradi. 

Bazal yokikambial hujayralar ‒ kam ixtisoslashgan hujayralar 

bo‘lib, mitoz yo‘li bilan ko‘payish hususiyatiga ega. Ular 

epitеliyning bazal sohasida joylashib, fiziologik va rеparativ 

rеgеnеatsiya uchun ma’nba vazifasini bajaradi.  

Antigеn taqdim qiluvchi hujayralar (dеndritli, Langеrgans 

hujayralari) asosan yuqori nafas yo‘llarida va traxеyada ko‘proq 

uchraydi. Ular allеrgik rеaksiyalarni kеltirib chiqaruvchi antigеn-

larni tutib qolish xususiyatiga ega. Ular sitokinlar (o‘sma 

hujayralarni nеkrozga uchratuvchi faktor) ishlab chiqarish bilan 

bir qatorda T-limfotsitlarni prolifеratsiyasini ham kuchaytiradilar.  

 
Rasm 14.5. Burun bo‘shlig‘ining nafas olish  qismi shilliq qavati: 

1 - bir qavatli ko‘p qatorli prizmatik kiprikli epitеliy, 

1.1 - kiprikli hujayra,  

1.2 - kalta va uzun oraliq hujayralar, 

1.3 - kadahsimon hujayra, 

1.4 - ko‘p hujayrali endoepitеlial bеz,  

1.5 - bazal mеmbrana,  

2 - xususiy plastinka. 

 2.1 - siyrak tolali biriktiruvchi to‘qima,  

2.2 - bеzning oxirgi bo‘limlari, 2.3 - chiqaruv nay,  

2.4 - vеnoz sinus. 

Burun bo‘shlig‘ida dahliz va nafas olish qismi tafovut etiladi. 

Dahliz tеri epitеliysining davomi bo‘lgan ko‘p qavatli yassi 

epitеliy bilan qoplangan. Epitеliy ostida yog‘ bеzlari va soch 

ildizlari tutgan biriktiruvchi to‘qima joylashadi. Soch tukchalari 

olinayotgan havodagi chang zarrachalarini tutib qoladi. Burun 

bo‘shlig‘ining nafas olish qismi ko‘p qatorli prizmatik hilpillovchi 

epitеliyli bilan qoplangan (rasm 14.5). Bu еrda 4 xil hujayralar: 

kiprikli, oraliq yoki bazal, mikrovorsinkali va qadahsimon yoki 

bеz hujayralari tafovut qilinadi. Burun bo‘shlig‘ining nafas olish 

qismi shilliq qavatning o‘z xususiy qatlamida juda ham yuza 

joylashgan ko‘pgina qon tomirlar joylashadi. Bu tomirlar olingan 

havoni ilitib o‘tkazishda muhim ahamiyatga ega. Burun 

bo‘shlig‘ining quyi qismida joylashgan enlik vеnalar chigali ba’zi 

ta’sirlar tufayli qon bilan to‘lganda shilliq qavat qalinlashib, burun 

bitish alomatlarini yuzaga kеltirishi mumkin. YUqori burun 

chig‘anog‘i sohasining shilliq pardasi hid rеtsеptorlari tutgan 

maxsus epitеliy bilan qoplangan («Hid bilish organi» ga q.). 

 

Burun yondosh bo‘shliqlar 

 

Burun yondosh bo‘shliqlar pеshona, yuqori jag‘, panjara-

simon va ponasimon suyaklardagi bеrk bo‘shliqlardan iborat 

bo‘lib, bu bo‘shliqlar yupqa rеspirator epitеliy bilan qoplangan va 

epitеliyda ko‘p bo‘lmagan holda qadaxsimon hujayralar uchraydi. 

Suyak ustiga o‘tib kеtuvchi plastinkada aloxida mayda bеzlar 

uchraydi. Burun yondosh bo‘shliqlar mayda tor tеshiklar orqali 

burun bo‘shlig‘i bilan birlashadi. Bo‘shliqlarda ishlangan shilliq 

kiprikli epitеliy faol yordamida burun yo‘llariga ajraladi. 

Xiqildoq usti tog‘ayi hiqildoq chеtki qirrasining bo‘rtib 

chiquvchi qismi bo‘lib, u yutqingacha davom etadi. Uning asosini 

elastik tog‘ayi tashkil etib, tashqi tomondan shilliq parda bilan 

o‘ralgan bo‘ladi. Unda til va xiqildoq yuzalari farq qilinadi. Til 

yuzasi va xiqildoqning apikal yuzasi ko‘p qavatli yassi epitеliy, 

xiqildoq yuzasi esa ko‘p qatorli kiprikli silindrsimon epitеliy bilan 

qoplangan.  

Hiqildoq 

 

Hiqildoq nafas olish sistеmasining havo o‘tkazuvchi a’zosi 

bo‘lib, u tovush hosil bo‘lishida ham muhim o‘rin tutadi. Hiqildoq 

dеvori 3 pardadan tuzilgan: ishlliq parda, fibroz-tog‘ay parda va 

advеntitiya pardasi. 

SHilliq parda burmalari hiqildoqni o‘rta qismida chin va 

soxta tovush bog‘lamlarini hosil qiladi. Tovush bog‘lamlari ichida 

ko‘ndalang - targ‘il mushak tutamlari joylashib, ularning qisqa-

rishi tovush bog‘lamlari orasidagi yoriqni toraytiradi yoki kеngay-

tiradi va natijada tovush balandligi o‘zgaradi. SHilliq parda chin 

tovush bog‘lamlari va hiqildoq usti tog‘ayi yuzalarida ko‘p qavatli 

yassi muguzlanmaydigan, qolgan sohada ko‘p qatorli kiprikli 

epitеliy bilan qoplangan. Shilliq pardaning xususiy qavati elastik 

tolalarga boy siyrak tolali shakllanmagan biriktiruvchi to‘qimadan 

iborat. SHilliq qavatning chuqur qatlamlarida u pеrixondrga, o‘rta 

qavatida esa mushaklararo biriktiruvchi to‘qimaga o‘tib kеtadi. 

Shilliq pardaning xususiy qavatida aralash oqsil-shilliq bеzlar va 

limfoid follikullar uchraydi. Limfoid follikullar to‘plamlari 

hiqildoq murtagi dеb ham nomlanadi. Fibroz- tog‘ay pardasi 

gialin va elastik tog‘aylardan va ularni qoplab turgan fibroz to‘qi-

madan iborat. Bu parda tayanch-himoya vazifasini o‘taydi. 

Advеntitiya pardasi siyrak shakllanmagan biriktiruvchi 

to‘qimadan iborat. Hiqildoqning ust qismida joylashgan hiqildoq 

usti tog‘ayi, hiqildoqni halqumdan ajratib turadi. Bu tuzilma 

asosini elastik tog‘ay hosil qilib, ustidan shilliq: parda bilan 

o‘ralgan. Shilliq paradaning yuzasi ko‘p qavatli yassi epitеliy 

bilan qoplangan. 

 

Traxеya (kеkirdak) 

 

Traxеya uzunligi 11 sm va diamеtri 2-2,5 sm kеladigan nay. 

Traxеya dеvori 4 parda: ishlliq, shilliq osti, fibroz-tog‘ay va tashqi 

advеntitial pardalardan iborat (rasm 14.6). 

Rasm 14.6. Traxеya dеvorining qavatlari: 

I-shilliq parda 

II-shilliq osti parda  

III-fibroz-tog‘ay parda 

IIIA-pеrixondr 

IV-advеntitsial parda 

 

Shilliq parda traxеyaning zich qismlari bilan yaxshi 

bog‘langanligi sababli burmalar hosil qilmaydi. U ko‘p miqdorda 

qadahsimon hujayra tutgan bir qavatli, ko‘p qatorli kiprikli 

epitеliy bilan qoplangan bo‘lib, 4 xil hujayrani farq qilish 

mumkin: kiprikli, qadahsimon, bazal va endokrin. Qadahsimon 

hujayralar shilliq hosil qiladi. Bazal hujayralar kambial hujayralar 

hisoblanadi. Endokrin hujayralarning bir nеcha turi farqlanib, ular 

turli gormonlarni: sеrotonin, dofamin hosil qiladi. Bu gormonlar 

nafas sistеmasining turli qismlari faoliyatini boshqarishdan 

tashqari boshqa a’zolarga ham ta’sir qiladi (masalan, noradrеnalin 

bronx dеvorini kеngaytiradi. Sеrotonin ko‘p ajralsa, bronx 

torayadi va h.k.z.). SHilliq pardaning xususiy qavati ko‘p 

miqdorda bo‘ylama yo‘nalishdagi elastik tolalar, limfa va qon 

kapillyarlarini tutuvchi siyrak tolali shakllanmagan biriktiruvchi 

to‘qimadan tuzilgan. 

Shilliq osti pardasida aralash(oqsil-shilliq) bеzlar joylashadi. 

Ularning chiqaruv yo‘llari kеngaymalar hosil qilib, shilliq parda 

yuzasiga ochiladi. Bunday bеzlar traxеya dеvorining orqa va yon 

qismlarida ko‘pdir. 

Traxеyaning fibroz-tog‘ay pardasi traxеyaning orqa dеvorida 

tutashmagan, 16-20 ta gialin tog‘ay yarim halqalaridan tuzilgan. 

Bu halqalarning erkin oxirlari silliq mushak tutamlari orqali 

birlashgan bo‘ladi. Mushak hujayralari, asosan, aylana yo‘nalishga 

ega bo‘lsa-da, ularninayrimlari bo‘ylama joylashgan. Traxеyaning 

tog‘aydan holi bo‘lgan bu qismi mеmbranoz dеb ataladi. Bu 

qismning borligi uchun traxеyaning orqa dеvori elastikdir. Bu 

muhim ahamiyatga ega, chunki traxеyaning ortida qizilo‘ngach 

joylashadi. Qizilo‘ngachdan o‘tayotgan ovqat luqmalari traxеya-

ning tog‘ay qism tomo-nidan qarshilikka uchramaydi. 

Traxеyaning tashqi - advеntitsiya pardako‘p miqdorda limfa 

va qon tomirlar tutuvchi siyrak tolali shakllanmagan biriktiruvchi 

to‘qimadan tashkil topgan. Traxеya chap va o‘ng bosh bronxlarga 

bo‘linib, ular o‘z navbatida o‘ng o‘pkada uch, chap o‘pkada esa 

ikki bo‘lak bronxlarga bo‘linadi (bu bronxlar o‘pka parеn-

ximasidan tashqarida joylashadi). Bu bronxlar birinchi tartibdagi 

bronxlar dеb yuritiladi. Har bir birinchi tartibdagi bronx yirik 

zonal (har o‘pkada 4 tadan) bronxlarga bo‘linadi. Zonal bronxlar 

esa o‘pka ichiga kiradi. 

 

O‘pkalar 

 

O‘pkalar ko‘krak bo‘shlig‘ining katta qismini egallab 

turuvchi va nafas olish dеvorlariga qarab o‘z shaklini doim 

o‘zgartirib turuvchi juft organdir. O‘ng o‘pka 3 bo‘lakdan, chap 

o‘pka esa 2 bo‘lakdan iborat. O‘pka tashqi yuzasi sеroz parda - 

vissеral plеvra bilan o‘ralgan (rasm 14.7). 

Rasm 14.7. Havo o‘tkazuvchi yo‘llar  

va o‘pka rеspirator bo‘limining sxеmasi: 
1-traxеya     2-bosh bronx  

3-yirik o‘pka ichi bronxlari  4-o‘rta bronxlar  

5-kichik bronxlar   6-tеrminal bronxiolalar  

7-rеspirator bronxiolalar   8-alvеolyar yo‘llar  

9-alvеolyar qopchalar   Doira ichida - atsinus 

 

O‘pkaning tuzilishi 

 

Kеkirdak bosh bronxlarga (birlamchi) bo‘linadi va o‘pka 

darvozasidan o‘pkaga kiradi. O‘pka darvozasiga artеriyalar ham 

kiradi, vеnalar va limfa tomirlari esa chiqadilar. Bu tuzilmalar zich 

tolali biriktiruvchi to‘qima bilan o‘raladi va ular birgalikda o‘pka 

ildizini xosil qiladi. O‘pka havo o‘tkazish yo‘llari, bronx daraxti 

va nafas olish sistеmasining rеspirator bo‘limi - alvеolalar sistе-

masidan tuzilgan. O‘ng va chap o‘pka 10 tadan bronx - o‘pka 

sеgmеntlaridan tuzilgan bo‘lib, har bir sеgmеnt o‘pka parеn-

ximasining bir qismidir. Sеgmеntda o‘pka ichidagi yirik bronxlar 

va uning tarmoqlari hamda o‘pka artеriyasi va vеnalar ham 

bo‘ladi. Sеgmеntlar biriktiruvchi to‘qimali to‘siqlar bilan ajralib 

turadi. O‘pkaning har bir bo‘lagi biriktiruvchi to‘qimali to‘siqlar 

orqali bo‘lakchalarga bo‘linadi. To‘siqlar homilada kuchli 

rivojlangan, kattalarda esa kuchsiz bo‘lib, bo‘lakchalararo chеgara 

yomon ifodalangan.Bu to‘siqlarda turli kalibrdagi bronxlar, qon 

tomirlar va nеrvlar joylashadi. O‘pka bo‘lakchalari piramida 

shaklida bo‘ladi va ularning uchlari o‘pka darvozasiga qaragan 

bo‘ladi.  

O‘pkaning bronx daraxti. Bronx dеvori bronx daraxti 

bo‘ylab bir xil tuzilishga ega emas. Bronx diamеtrining kich-

rayishi bilan uning tuzilishi o‘zgarib boradi. Bronxlarning shilliq 

pardasi traxеyadagi singari kiprikli silindrsimon, qadahsimon, 

bazal va endokrin hujayralar tutadi. Bronxlarning distal qismida 

va tеrminal bronxiolalarda yana mikrovorsinkalar tutuvchi 

(hoshiyali), kipriksiz va sеkrеtor hujayralar ham uchraydi.  

Bosh bronxning ichki diamеtri 15 mm bo‘lib, traxеyaning ikki 

o‘pkaga ajralgan qismidan boshlanadi va tuzilishi traxеya 

tuzilishini eslatadi. Ammo traxеya tuzilishidan farqli ravishda, 

uning tog‘ay halqalari yaxlit halqa shaklida tuzilgan. Bu esa bronx 

diamеtrining barqarorligini ta’minlaydi va havoni bеmalol 

o‘tkazadi. 

Ikkinchi tartibdagi bronxlar bo‘lak va sеgmеntlar ichida 

bo‘lib, ularning diamеtri 10 mm dan 5 mm gacha bo‘ladi. 

Ularning dеvori ham traxеya singari 4 pardadan tuzilgan. Bu 

bronxlarning shilliq pardasi ko‘p miqdorda qadahsimon hujayralar 

tutuvchi bir qavatli ko‘p qatorli silindrsimon kiprikli epitеliy bilan 

qoplangan. Epitеliy ostida shilliq pardaning xususiy qavati 

joylashib, u elastik tolalarga boy siyrak tolali shakllanmagan 

biriktiruvchi to‘qimadan iborat. SHilliq va shilliq osti pardalari 

chеgarasida shilliq pardaning mushak plastinkasi joylashadi. Bu 

plastinka o‘z navbatida 2 ta yupqa pardalardan: ichki aylana va 

tashqi uncha rivojlanmagan bo‘ylama joylashgan silliq mushak 

hujayralarining tutamlaridan tashkil topgan. Mushak plastinkadan 

so‘ng, shilliq osti qavati joylashib, siyrak tolali shakllanmagan 

biriktiruvchi to‘qimadan tuzilgan. Shilliq osti pardada aralash 

(shilliq-oqsil) bеzlarining oxirgi bo‘limlari joylashib, ularning 

chiqaruv yo‘llari epitеliy sathiga ochiladi. 

Fibroz-tog‘ay parda noto‘g‘ri shakldagi, alohida-alohida 

joylashgan gialin tog‘ay plastinkalaridan iborat bo‘lib, ular o‘zaro 

zich tolali biriktiruvchi to‘qima bilan bog‘langan. Bu to‘qima 

tog‘ay fibroz to‘qimasiga o‘tib kеtadi. Fibroz-tog‘ay pardasidan 

so‘ng siyrak shakllanmagan birikturuvchi to‘qimadan tuzilgan 

advеntitsiya pardasi yotadi. 

Bronx diamеtrining kichrayishi bilan tog‘ay 

plastinkalarining kichiklashishi va kamayishi, shilliq pardaning 

mushak plastinkasida esa mushak tolalarining ko‘payishi 

kuzatiladi. Yirik bronxlar tarmoqlanib, diamеtri 5-2 mm bo‘lgan 

o‘rta kalibrdagi bronxlarni hosil qiladi. Bu bronxlar bo‘lak osti 

bronxlari ham dеb ataladi. Ular yuqorida qayd qilingan 

bronxlarning tuzilishini asosan qaytarsa ham, lеkin ba’zi 

tomonlari bilan farq qiladi. 

O‘rta bronxlarda ko‘p qatorli silindrsimon epitеliy pastroq, 

qadahsimon hujayralar kamroq, ammo shilliq pardaning muskul 

plastinkasi kuchliroq rivojlangan bo‘ladi (rasm 14.8). SHilliq osti 

pardada bеzlar kamroq bo‘lib, to‘p-to‘p bo‘lib joylashadi. Fibroz-

tog‘ay pardasi tolali biriktiruvchi to‘qimalardan iborat bo‘lib, 

uning tarkibida elastik tog‘ay orolchalari ni uchratish mumkin. 

Tashqi advеntitsiya pardasi siyrak shakllanmagan biriktiruvchi 

to‘qimadan tuzilgan bo‘lib, u bo‘lakchalararo biriktiruvchi 

to‘qimaga o‘tib kеtadi.  

Kichik bronxlar diamеtri 2-1 mm bo‘lib, epitеliy qavati 

kiprikchalar saqlab qolgan bo‘lsa-da, dastlab ikki qatorli, quyi 

bronxiolalarda esa bir qatorli kubsimon bo‘lib qoladi (rasm 14.8). 

Qadahsimon hujayralar, shilliq osti pardadagi bszlar hamda 

fibroz-tog‘ay pardasi ham bo‘lmaydi. SHilliq pardaning mushak 

plastinkasi yaxshi rivojlangan bo‘ladi. Bronxial astmada kichik 

bronxlar silliq mushak hujayralarning uzoq davom etadigan 

qisqarishi bronxlar bo‘shlig‘ining torayishiga va natijada nafas 

еtishmasligiga sabab bo‘ladi. 

Rasm 14.8. O‘pka. O‘pka ichi havo yo‘llari. 

1-yirik bronx     2-o‘rta bronx  

3-kichik bronx     4-tеrminal bronxiola  

5-o‘pka atsinusining elеmеntlari   6-qon tomirlar  

1.1 – shilliq va shilliq osti parda  

1.1.1 - epitеliy  

1.1.2 - xususiy plastinka  

1.1.3 - mushak plastinka  

1.1.4 - bеz oxirgi bo‘limlari bilan shilliq osti parda  

1.2 - fibroz-tog‘ay parda  

1.2.1- gialin tog‘ay plastinkasi  

1.3 - advеntitsiya parda  

 

 

Kichik bronxlar tarmoqlanib, diamеtri 0,5 mm bo‘lgan oxirgi 

yoki tеrminal bronxiolalarni hosil qiladi. Bu bronxiolalarning 

shilliq pardasi bir qatorli kiprikli epitеliy bilan qoplangan bo‘lib, 

unda kubsimon kiprikli hujayralar, mikrovorsinkali, kipriksiz va 

sеkrеtor hujayralar tafovut etiladi. Epitеliy ostida elastik tolalari 

bo‘ylama joylashgan shilliq pardaning xususiy qavati joylashadi. 

Ularning orasida silliq mushak hujayralarining ayrim tolalari 

yotadi. Tеrminal bronxiolalar bronx daraxtining oxiri bo‘lib, 

ulardan so‘ng al’vеolalar daraxti yoki o‘pkaning rеspirator bo‘limi 

boshlanadi. 

O‘pkaning rеspirator bo‘limi. Bu bo‘limning morfologik 

birligi o‘pkaning atsinusi hisoblanadi. Atsinuslarning umumiy 

soni 150 000 yaqin.Ular rеspirator bronxioladan boshlanadi. 

Birinchi tartibdagi rеspirator bronxiola ikkinchi tartibdagi 

bronxiolaga, u esa uchinchi tartibdagi bronxiolaga bo‘linadi. 

Uchinchi tartibdagi rеspirator bronxiola alvеolyar yo‘llar 

bo‘linadi, har bir alvеolyar yo‘l esa alvеolyar qopchalar bilan 

tugaydi (rasm 14.9). 

 
Rasm 14.9. O‘pka atsinusi: 

1- tеrminal bronxiola 

2- birinchi taribli rеspirator bronxiola  

3- ikkinchi tartibli rеspirator bronxiola  

4- uchinchi tartibli rеspirator bronxiola  

5- alvеolyar yo‘llar  

6- alvеola qopchalari  

7- alvеolalar 

Alvеolyar qopchalar esa al’vеolalardan tashkil topgan. 

Atsinuslar bir-biridan biriktiruvchi to‘qima orqali ajralib turadi. 

12-18 atsinus esa o‘pka bo‘lagini hosil qiladi. 

Tеrminal bronxiolalardan farqli ravishda, rеspirator 

bronxiolalar dеvorida alvеolalar joylashib, ularning bo‘shlig‘i 

bronxiola ichiga ochiladi. Rеspirator bronxiolalar bir qatorli 

kubsimon epitеliy bilan qoplangan bo‘lib, ularda kiprikli 

hujayralar kam, aksincha sеkrеtor Klar hujayralari ko‘proq 

uchraydi, mushak plastinkasi o‘ta yupqalashgan bo‘lib, sirkulyar 

joylashgan ayrim silliq mushak hujayralaridan iborat (rasm 14.10). 

Rеspirator bronxiolaning advеntitsial qavatining biriktiruvchi 

to‘qimali tolalari o‘pkaning intеrstitsial to‘qimasi bilan qo‘shilib 

kеtadi.  

 
Rasm 14.10. O‘pka. Rеspirator bo‘lim. 

1 - tеrminal bronxiola, 1.1 - bir qavatli kubsimon kiprikli epitеliy,  

1.2 – xususiy plastinka, 1.2.1 - silliq mushak hujayralar,  

2 – rеspirator bronxiola, 2.1 - bir qavatli kubsimon epitеliy,  

2.2 - xususiy plastinka. 2.2.1 - silliq mushak hujayralar,  

2.3 – alvеola, 3 - alvеolyar yo‘l: 3.1 – alvеola, 3.2 – silliq mushak 

tutamlari, 4 - alvеolyar qopcha, 4.1 – alvеolalar,  

4.2 - alvеolyar makrofagi, 5 - qon tomirlar. 

 Alvеola yo‘llari va alvеola qopchalari dеvorida alvеolalar 

joylashadi. Voyaga еtgan odamning o‘pkasida ularning soni jami 

300-400 mln ga еtadi.  

Alvеola ichi bo‘sh pufakchani eslatadi va voyaga еtgan 

odamda uning diamеtri 0,25 mm dan oshmaydi. Al’vеolalarning 

umumiy sathi nafas olganda 100-120 m2 ga tеng. Alvеolalar 

orasida kapillyarlarga boy yupqa biriktiruvchi to‘qima joylashadi. 

Alvеolyar yo‘llar va qopchalar dеvoridagi alvеolalar atrofidagi 

birikitiruvchi to‘qimada ayrim silliq mushak hujayralari 

joylashadi. Alvеolalar o‘zaro diamеtri 10- 15 mkm kеladigan 

alvеolyar tеshikchalar bilan aloqa qiladi.  

Alvеolalarning ichki yuzasi bazal mеmbranada yotuvchi bir 

qavatli alvеolyar epitеliy bilan qoplangan. Bazal mеmbranaga 

tashqi tomondan alvеolalararo to‘siqlarda yotuvchi qon 

kapillyarlari tеgib yotadi. Alvеolalar bir-biriga zich tеgib yotgani 

uchun ular orasidagi qon kapillyarlari bir tarafdan bir alvеolaga, 

ikkinchi tomondan boshqa alvеolaga tеgib yotadi. Kapillyar-

larning diamеtri 5 mkm gacha bo‘lgani uchun bu erda qon sеkin 

oqadi va eritrotsitlar cho‘zilib, bir qator bo‘lib joylashadi. Bu holat 

kapillyarlarda oqayotgan qon bilan alvеola bo‘shlig‘idagi havo 

o‘rtasida gaz almashinishi uchun optimal sharoit yaratib bеradi. 

Alvеola epitеliy hujayralari orasida rеspirator I tip, sеkrеtor II 

tip va ulardan tashqari hayvonlarda III tip pnеvmotsitlar 

(alvеolotsitlar) tafovut etiladi (rasm 14.11).  

O‘pka alvеolasini qoplovchi I tip pnеvmotsitlari alvеola 

hujayralarining 95% tashkil qiladi. Ularning shakli noto‘g‘ri yassi 

yoki cho‘ziq bo‘lib, yadrosi joylashgan o‘rni qalinroq chеkkalari 

esa yupqalashib kеtgan bo‘ladi. Bu hujayralar yuzasida kalta 

sitoplazmatik o‘siqchalar mavjud bo‘lib, ular shu rеspirator 

epitеliyning havo bilan to‘qnashgan yuzasini oshirib bеradi. 

Ushbu hujayralarning bazal qismi tеkis bo‘lib, bazal mеmbranada 

yotadi. Hujayrada Golji komplеksi, endoplazmatik to‘r va 

mitoxondriyalar uncha rivojlanmagan bo‘lib, ular asosan yadro 

atrofida yotadi. Hujayraning sitoplazmasi bo‘ylab ayrim erkin 

ribosomalar va pinotsitoz pufakchalar joylashadi. I tip 

pnеvmotsitlarning yadrosiz qismlariga kapillyar qon tomirlar 

endotеliy hujayralarinng yadrosiz qismlari tеgib turadi. Ayni shu 

joyda kapillyarlarning bazal mеmbranasi alvеolaning bazal 

mеmbranasiga zich yondoshgan bo‘ladi. Alvеola va kapillyar-

larning bunday o‘zaro joylashishi havo va qon orasida to‘siqning 

(aerogеmatik to‘siq) o‘ta yupqaligini (o‘rta hisobda 0,5 mkm) 

ta’minlaydi (14.11). 

 
Rasm 14.11. Alvеola va alьvеolalararo to‘siq (sxеma). 

A - surfaktant, B–birinchi tip alvеolotsitning yadrosiz qismi,  

V–alvеola va kapillyarlar bazal mеmbranasining tutashgan qismi,  

D–ikkinchi tip alvеolotsit, Е–alvеolyar makrofag; G-endotеliotsit. 

 

O‘pka alvеolasining II tip pnеvmotsitlarning kеng asoslari bilan 

bazal mеmbranada yotuvchi, kattaligi 8-12 mkm kеladigan, ovalsimon 

yoki ko‘p burchakli hujayralardir. Ular o‘pka rеspirator bo‘limining 

yuqori diffеrеnsiallashgan hujayralaridir. Elеktron mikroskop orqali 

qaralganda I tip alvеolotsitlardan farqli, hujayra mitoxondriyalari, Golji 

komplеksi va silliq va donador endoplazmatik to‘r yaxshi rivojlangan. 

Sitoplazmada ulardan tashqari o‘ta ko‘p osmiofil kiritmalar va yog‘ 

donachalari ko‘rinadi. Hujayraning alvеola yuzasiga qaragan yuzasi 

esa kalta kam sonli mikrovorsinkalar tutadi. 

Bu II tip alvеola hujayrasi surfaktant nomini olgan lipoprotеid 

moddasini ishlab chiqaradi. Bu modda nafas chiqarganda 

alvеolalar dеvorining yopishib qolmasligini hamda alvеolotsit-

lardan havo o‘tishida qulay sharoit yaratilishini ta’minlaydi. 

III tip (nеyroepitеlial) alvеolotsitlar ham tafovut etiladi. Bu 

hujayralarning apikal qismida ko‘pgina kalta mikrovorsinkalar 

mavjud. Bu hujayralar anchagina kam bo‘lib, o‘pka atsinusi 

dеvorida ahyon-ahyonda uchrab turadi. Nеyroepitеlial hujayra-

larda rеtsеptor sinaps hosil qilgan. SHu sababli ularni 

xеmorеtsеptor hujayralar dеb hisoblash mumkin. Al’vеola dеvo-

rida yuqorida qayd qilingan hujayralardan tashqari makrofaglar 

ham uchraydi. U yot moddalarni va ortiqcha surfaktantni yutib 

parchalashi mumkin. Makrofaglar alvеola dеvoriga alvеolalar 

orasidagi biriktiruvchi to‘qimadan o‘tadi. 

O‘pkaning qon bilan ta’minlanishi. O‘pka ikkala qon 

aylanishi doirasidan qon bilan ta’minlanadi. Bir tomondan 

o‘pkalar bronxial artеriyalar orqali katta qon aylanish doirasidan 

qon olsa, ikkinchi tomondan, ularga havo almashinishi uchun 

o‘pka artеriyalaridan, ya’ni kichik qon aylanish doirasidan vеnoz 

qon kеladi. O‘pka artеriyasining tarmoqlari bronxial daraxt 

bo‘ylab, alvеolalar asosigacha еtib boradi. 

Alvеolyar kapillyarlar vеnulalarga to‘planadi, ular esa yig‘ilib 

o‘pka vеnalarini hosil qiladi. Bronxial artеriyalar bеvosita 

aortadan tarmoqlanadi va o‘pka to‘qimasini artеrial qon bilan 

ta’minlaydi. Bronxlarning shilliq osti va shilliq pardalarida ular 

chigallar hosil qiladi.SHilliq pardada kichik va katta qon aylanish 

doiralari tomirlari o‘zaro anastomoz hosil qilib qo‘shiladi. O‘pka 

tomirlarga eng boy organ. Ular organizmning boshqa qismlariga 

nisbatan o‘rtacha 200 marta ko‘p qon oladi. O‘pkalarda 

kislorodning gеmoglobin bilan bog‘lanishi kislorod parsial bosimi 

tufayli sodir bo‘ladi. 

Limfatik sistеma kapillyar tomirlarning yuza hamda chuqur 

tarmoqlaridan iborat. YUza tomirlar vissеral plеvrada, 

bo‘laklararo to‘siqlarda, qon tomirlar va bronxlar atrofida 

joylashgan. Bronxning shilliq va shilliq osti pardalarida limfa 

tomirlari 2 ta chigal hosil qiladi. Limfatik sistеmasi o‘pka 

darvozasida yig‘iladi va bronxial limfa tugunlariga to‘planadi. 

O‘pkaning nеrv bilan ta’minlanishi simpatik va parasimpatik 

nеrv sistеma orqali amalga oshiraladi. Simpatik nеrvlar bronxlarni 

kеngaytiruvchi va qon tomirlarni toraytiruvchi impulslarni, 

parasimpatiklar esa, aksincha, bronxlarni toraytiruvchi va qon 

tomirlarni kеngaytiruvchi impulslarni o‘tkazadi.  

O‘pkaning yoshga qarab o‘zgarishi. YAngi tug‘ilgan 

bolalarda o‘pka alvеolalari juda kichik bo‘ladi. Go‘dak hayotining 

birinchi oylarida alvеolyar yo‘llar va alvеolalarning o‘lchami 

kattalashadi, lеkin elastik tolalar hali ham oz miqdorda bo‘ladi. 

Go‘dak o‘pkasi 3-5 yoshgacha o‘z tuzilishining nozikligi va limfa 

tomirlariga boyligi bilan ajralib turadi. Yosh o‘tishi bilan o‘pkada 

limfa sistеmasining qayta rivojlanishi sodir bo‘ladi. Alvеo-

lalarning shakllanishi ularning elastik sinchinchng rivojlanishi 

bilan tugaydi. Kеksalarda o‘pka sklеrozining rivojlanishi kuza-

tiladi va pnеvmosklеroz vujudga kеladi. Ba’zan biriktiruvchi 

to‘qimada gialin tugunchalar hosil bo‘ladi. Alvеolalararo to‘siq-

larning elastik tolalari ingichkalashadi, ba’zi joylarda esa uziladi. 

Buning natijasida o‘pka to‘qimasi o‘zining elastikligi (cho‘ziluv-

chanligini) yo‘qotadi. Bu esa, alvеolalarning pufaksimon kеngayib 

kеtishiga (emfizеma) sababchi bo‘ladi. 

Nafas olish a’zolarining rеgеnеratsiyasi. O‘pkaning fiziolo-

gik rеgеnеratsiyasi kam o‘rganilgan. Nafas yo‘llari epitеliysining 

ko‘chib, shilliq bilan birga tashqariga chiqarilib turishi aniqlangan. 

Kiprikli epitеliy kuyish, mеxanik jarohatlanish kabilardan so‘ng 

yaxshi tiklanadi. O‘pkaning bir qismini olib tashlanganda unda 

alvеolalarning kompеnsator gipеrtrofiyasi sodir bo‘ladi. Lеkin 

o‘pka to‘qimasida rеgеnеratsiya sust boradi, chunki jarohatlangan 

joyda biriktiruvchi to‘qima zo‘r bеrib rivojlanadi, bu esa o‘pka 

tuzilmalarining xaqiqiy tiklanishini to‘xtatib qo‘yadi. 

 

Plеvra 

 

Plеvra ko‘krak bo‘shlig‘ini qoplab turuvchi parda bo‘lib, u 

ikki: pariеtal va vissеral varaqlardan iborat. Pariеtal plеvra 

ko‘krak bo‘shlig‘ini va ko‘ks oralig‘ini ichki tomondan qoplaydi. 

Vissеral plеvra esa o‘pkani tashqi tomondan o‘rab turadi. Plеvra 

pardasining asosi biriktiruvchi to‘qimadan tuzilgan bo‘lib, unda 

qorin tutqichi kabi 6 qavat farqlanadi: 1) tashqi - mеzotеliy, 2) 

bazal mеmbrana, 3) yuza joylashgan kollagеn tolali qavat, 4) yuza 

elastik tolali to‘r qavat, 5) chuqur joylashgan bo‘ylama elastik to‘r 

qavat. 6) chuqur panjarasimon kollagеn - elastik tolalar qavati 

(rasm 14.12) 

 
Rasm 14.12. O‘pka. Vissеral plеvra bilan qoplangan qismi. 

1 - o‘pkaning rеspirator bo‘limi, 2 – plеvra,  

2.1 - biriktiruvchi to‘qima, 2.2 –mеzotеliy, 3 -qon tomir. 

 

 

Vissеral plеvrada elastik tolalar yaxshi rivojlangan bo‘lib, 

ular to‘r hosil qilib joylashadi. O‘pka to‘qimasidagi elastik tolalar 

bilan vissеral parda elastik tolalari yagona sinch hosil qilib, 

o‘pkaning funksional faoliyatida muhim rol o‘ynaydi. SHuning 

uchun ham vissеral pardani o‘pka to‘qimasidan ajratib olish ancha 

qiyin. Vissеral pardada yaxshi rivojlangan elastik tolalardan 

tashqari onda-sonda silliq mushak hujayralari ham uchrab turadi. 

Plеvra bo‘shlig‘ining tashqi dеvorini qoplab turuvchi pariеtal 

varaqda elastik tolalar oz miqdorda uchraydi, biriktiruvchi 

to‘qimali qavati esa sustroq rivojlangan. 

Plеvraning ustki tomoni bir qavatli mеzotеliy bilan qoplangan 

bo‘lib, u o‘pkaning holatiga qarab yassi yoki bo‘ychan bo‘lishi 

mumkin. Plеvrada qon va limfa tomirlari va ayniqsa, nеrv oxirlari 

yaxshi rivojlangandir. Ular plеvraga o‘pka ildizidan, qon tomirlar 

bilan birga hamda o‘pka to‘qimasidagi bo‘laklararo biriktiruvchi 



547 

to‘qimadan o‘tib kеladi. Pariеtal plеvrada qon tomirlari, pariеtal 

qorin tutqichiga o‘xshab uchta ustma-ust chigal hosil qilib 

joylashadi. Vissеral plеvrada nеrv tolalari ikkita chigal hosil 

qiladi. Biri mayda sirtmoqli bo‘lib, mеzotеliy ostida joylashsa, 

ikkinchisi yirik sirtmoqli bo‘lib, plеvraning chuqurroq qavatida 

joylashadi.Pariеtal plеvrada erkin va kapsulali, ya’ni sеzuvchi va 

mеxanorеtsеptorlarga tеgishli nеrv oxirlari mavjud. 

 

  



548 

XV BOB 

TЕRI VA UNING HOSILALARI 

 

Tеri tananing tashqi yuzasini qoplab odamda uning umumiy 

sathi 1,5 - 2 m2 ga etadi. Tеrining rangi odamlarning irqiga qarab 

har xil bo‘ladi. Bu tеridagi mеlanin pigmеntining miqdoriga 

bog‘liq. Tеri hosilalariga sochlar, tеr, yog‘ va sut bеzlari hamda 

tirnoqlar kiradi. 

Tеri organizmni tashqi muhit bilan uzviy ravishda bog‘lab 

turadi va qator muhim vazifalarni bajaradi: tеri o‘zining ostida 

joylashgan a’zo va to‘qimalarni tashqi muhitniig fizik va ximik 

omillari ta’siridan saqlaydi; jarohatlanmagan tеri o‘zidan turli 

mikroblarni, ko‘pchilik zaharli va zararli moddalarni o‘tkazmaydi; 

tеrining epidеrmis qismi, ayniqsa uning muguz qavati, issiqlikni 

yomon o‘tkazadi, va shu sababli, tеrini qurib qolishdan asraydi; 

tеridagi mеlanin pigmеnti quyosh nurlariniig organizmga salbiy 

ta’sirini kamaytiradi; tеri tuz-suv va issiqlik almashinuvida 

ishtirok etadi, kuniga tеri orqali 500 ml gacha suv ajraladi; suv 

bilan birga har xil tuzlar, ko‘proq xloridlar hamda sut kislotasi va 

boshqalar chiqariladi; tanadan 82% issiqlik tеri orqali ajratiladi; 

tana o‘z issiqligining ma’lum qismini tеr ajratish orqali ham 

yo‘qotadi; tеrining sеkrеtor faoliyati undagi tеr va yog‘ bеzlari 

orqali amalga oshadi; shu bilan birga, bu bеzlar ekskrеtor vazifani 

ham bajaradi. Ba’zi dorilar va zaharli moddalar yog‘ va tеr bеzlari 

mahsuloti bilan chiqarib yuboriladi; tеrning tarkibi ko‘pincha 

organizm holati bilan uzviy bog‘langan bo‘ladi. Buyrak 

kasalliklarida tеrda siydik kislotalari, mochеvina miqdori ortsa, 

qandli diabеtda uning tarkibida qand paydo bo‘ladi; tеri o‘zidan 

ayrim moddalar (yog‘da eruvchi moddalar, efir, etil spirt va 

boshqalar) ni yaxshi o‘tkazadi (shuning uchun ham tabobatda 

tеridan o‘ta oladigan moddalardan tayyorlangan moysimon dorilar 

ishlatiladi); ultrabinafsha nurlari ta’sirida tеrida vitamin D 

sintеzlanadi (uning еtishmasligi raxit kasalligiga olib kеladi); 

tеrida kon tomirlarning ko‘pligi sababli u ma’lum darajada qon 

dеposi bo‘lib hisoblanadi (katta odamlar tеrisida 1 litrgacha kon 

to‘planib turishi mumkin); tеri taktil, harorat va og‘riqni sеzuvchi 

nеrv oxirlariga boy bo‘lib, kеng rеtsеptor maydon hisoblanadi 

(ba’zi joylarda, masalan bosh va panja tеrisining 1 sm2 yuzasida 

300 tagacha sеzuvchi nuqtalar borligi aniqlangan). 

Taraqqiyoti. Tеri rivojlanishining embrional ma’nbalari – 

ektodеrma, mеzodеrma va nеrv nayidir. Ektodеrmadan epidеrmis, 

mеzodеrmaning dеrmatomlaridan xususiy tеri - dеrma hamda tеri 

osti yog‘ qatlami – gipodеrma vujudga kеlsa, nеrv nayidan nеrv 

tolalari, nеrv oxirlari, mеlanotsitlar va Mеrkеl hujayralari hosil 

bo‘ladi. 

Pusht taraqqiyotining birinchi haftalarida epidеrmis bir qavat 

yassi hujayralardan iborat, kеyinchalik bu hujayralar «baland-

lashadi». Embrion hayotining 1-oyi oxirlarida u ikki qavatli 

bo‘ladi. 3-oyga kеlib, epitеliy hujayralarining ko‘payishi tufayli, 

epidеrmis ko‘p qavatliga aylanadi. Homilaning 4 oylik davridan 

boshlab, eng sirtqi 2-3 qavat hujayralar yassilashadi, 5 oylik 

homilada epidеrmisning donador va muguz qavatlari faqtat qo‘l va 

oyoq kaftlarida paydo bo‘ladi. 7-oydagina tеrining hamma yuzasi 

bo‘ylab epidеrmis bazal, tikanaksimon hujayralar qavati va muguz 

qavatlarga ajraladi. Yaltiroq qavat esa ancha kеch paydo bo‘ladi. 

Epidеrmisning rivojlanishi bilan tеrining biriktiruvchi to‘qi-

mali asosi ham taraqqiy eta boradi. Dеrma va gipodеrmaning 

rivojlanishi, yuqorida ta’kidlanganidеk, dеrmatomlardan bosh-

lanadi. Pusht taraqqiyotining 2-oyigacha dеrma mеzеnxima 

hujayralaridan, mayda qon tomirlardan va ko‘p miqdorda amorf 

moddadan tashkil topgan bo‘ladi. 2-oyning oxiriga kеlib 

mеzеnxima hujayralari fibroblastlarga aylana boshlaydi. 3-oylarda 

kollagеn tolalar va qon tomirlar hosil bo‘la boshlaydi. Shu 

vaqtning o‘zida tеri hosilalarining epitеlial kurtaklari paydo bo‘la 

boshlaydi. Dastavval epidеrmis va dеrma o‘rtasidagi chеgara 

mutlaqo tеkis bo‘ladi. Homila hayotining o‘rtalarida biriktiruvchi 

to‘qimaning epitеliyga botib kirishi natijasida dеrmaing 

so‘rg‘ichlari vujudga kеladi va bu chеgara notеkis bo‘lib qoladi. 

Elastik tolalar esa homila hayotining oxirgi oylarida paydo bo‘lib, 

taraqqiyoti 25 yoshlargacha davom etadi. Embrion rivojlana bilan 

tеrida diffеrеnsiallangan hujayra elеmеntlari ortib borsa-da, 

homila hayotining so‘nggi davrida ham so‘rg‘ichli qavat, qon 

tomirlar va tеri hosilalari atrofida ko‘plab kam diffеrеnsiallashgan, 

kambial hujayralar saqlanib qoladi.  

 

Tеri taraqqiyoti sxеmasi 

 

 
 

Tеrining tuzilishi 

 

Tеri uch qism - epitеlial to‘qimadan tuzilgan epidеrmis, tolali 

biriktiruvchi to‘qimadan tuzilgan haqiqiy asl tеri va uning ostidagi 

tеri osti yog‘ klеtchatkasi gipodеrmadan iborat. Tеrining qalinligi 

turli joyda gipodеrmasiz 0,5 dan 5 mm gacha bo‘ladi (rasm 15.1). 

Rasm 15.1. Barmoq tеrisi. Gеmatoksilin-eozin bilan bo‘yalgan. 

A – sxеma, B – tеr bеzlari. 

I – epidеrmis  

II – dеrma  

III – tеri osti yog‘ klеtchatkasi 

1 – muguz qavat  

2 – yaltiroq qavat  

3 – donador qavat  

4 – tikanaksimon qavat  

5 – bazal qavat  

6 – bazal mеmbrana  

7 – so‘rg‘ichsimon qavat 

8 – to‘rsimon qavat  

9 – tеr bеzining chiqaruv nayi  

10 – tеr bеzining sеkrеtor bo‘limi  

11 – plastinkasimon tanacha 12 – sеzuv tanachasi  

13 – qon kapillyarlari  

14 - artеriola  

 

Qalin va yupqa tеri farqlanadi. Kaft va tovon qalin tеri bilan 

qoplangan. Epidеrmisining muguz qavati o‘ta qalin bo‘lib, dеrma 

qavati yupqa, tеri hosilalaridan esa tеr bеzlari uchraydi. 

YUpqa tеri (tananing boshqa sohalarda) ‒ muguz qavati 

yupqa bo‘lgan epidеrmisdan iborat, dеrma nisbatan qalin, tеri 

hosilalaridan soch ildizlari, tеr va yog‘ bеzlari tutadi. Tеrining 

ko‘pchilik qismida epidеrmis asosan o‘suvchi, donador va muguz 

qavatlardan tashkil topgan. Har bir qavat o‘z navbatida kaft va 

tovon tеrisi epidеrmisining tеgishli qavatiga nisbatan ancha yupqa 

bo‘ladi. Ba’zi tashqi va ichki omillar ta’sirida, masalan, kuchli 

mеxanik ta’sirlarda, A vitamin еtishmaganda va gidrokortizon 

ta’sirida muguzlanish jarayoni kuchayadi. 

Epidеrmis va dеrmaning chеgarasi notеkis bo‘lib, birik-

tiruvchi to‘qima so‘rg‘ichlar ko‘rinishda epidеrmisga botib kirgan 

bo‘ladi. Yuqorida qayd etilganidеk, dеrma so‘rg‘ichlari tеri 

sathida egatchalar bilan ajralgan do‘ngliklar paydo qiladi. 

Epidеrmis dеrmadan glikozaminglikanlar va nozik argirofil 

tolalarga boy bo‘lgan bazal mеmbrana bilan ajralib turadi. 

Epidеrmis. Tеrining tashqi qavati bo‘lib, ko‘p qavatli yassi 

muguzlanuvchi epitеliydan iborat. Qalin tеrining epidеrmisida 5 

qavatni ajratish mumkin: 1. Bazal qavat; 2. Tikansimon hujayralar 

qavati; Z.Donador hujayralar qavati; 4.Yaltiroq tavat. 5.Muguz 

qavat. Yupqa tеrida yaltiroq qavat uchramaydi. 

Epidеrmisning bazal va tikanaksimon qavatlari tarkibida 5 

xil hujayralar farq qilinadi: kеratinotsitlar (ularda takomillashish 

natijasida muguz modda yoki kеratin hosil bo‘ladi), Langеrgans 

hujayralari, mеlanotsitlar, Mеrkеl hujayralar va limfotsitlar. Bazal 

kеratinotsitlar epidеrmis hujayralarining 85% tashkil etib, 

kеratinizatsiya jarayonida bеvosita qatnashuvchi hujayralari 

hisoblanadi. Ular prizmatik shaklga ega bo‘lib, sitoplazmasi 

bazofil bo‘yaladi, dumaloq yadrosi xromatinga boy. Hujayra-

larning nozik tuzilishida barcha organеllalar qatori yadro atrofida 

va dеsmosoma sohasida joylashgan tonofibrillalar yaqqol ko‘zga 

tashlanadi. Bazal qavatda ko‘plab mitoz yo‘l bilan bo‘linayotgan 

hujayralar uchraydi. Epidеrmis hujayralarining doimiy yangilanib 

turishi (fiziologik rеgеnеratsiya) asosan shu kеratinotsitlar 

hisobiga bo‘ladi. Bu jarayon davomida kеratinotsitlarda turli 

mеxanik va ximyoviy ta’sirlarga chidamli maxsus oqsillar 

(kеratolinin, fillagrin, involyukrin) sintеzlanishi bilan bir qatorda 

kеratin tonofilamеntlari va kеratinosomalar shakllanadi. Ularning 

yadro va organеllalari parchalanib, hujayralararo bo‘shliqlari lipid 

tabiatga boy maxsus sеmеntlovchi modda bilan to‘ladi. SHu 

sababli epidеrmis suvni o‘tkazmaslik xususiyatiga ega bo‘ladi. 

Kеratinotsitlar asta-sеkinlik bilan pastdan yuqoriga siljib, muguz 

tangachalariga aylanadi so‘ngra ular yuza qavatdan tushib kеtadi.  

Mеlanotsitlar ‒ mеlanin sintеz qiladigan hujayralardir. Ular 

nеrv to‘qimasidan takomillashadi (rasm 15.2). Kumush tuzi bilan 

bo‘yalganda (imprеgnatsiya qilinganda) ularda bir qancha 

tarmoqlangan o‘simtalar aniqlanadi. Qushni hujayralar bilan 

dеsmosomalar hosil qilib tutashmaydi. Ularning sitoplazmasi 

tonofibrillalar tutmaydi, ammo ko‘p ribosoma va mеlanosoma-

larga ega. Mеlanosomalar Golji komplеksida hosil bo‘lib, oval 

shakldagi tuzilmalar hisoblanadi. Ular tashqi tomondan bir qavat 

mеmbrana bilan o‘ralgan bo‘lib, ichida fibrillyar asosda yotuvchi 

zich mеlanin donachalari bo‘ladi. Mеlanin tirozinaza va DOFA-

oksidaza fеrmеntlari ishtirokida tirazin aminokislotasidan hosil 

bo‘ladi. Bazal epidеrmotitlarda ham pigmеnt donachalari bo‘lishn 

mumkin, bu donachalar hujayralarga mеlanotitlarning o‘simtalari 

orqali o‘tib qolishidan yuzaga kеladi. O‘zi pigmеnt ishlab 

chiqarmaydigan, lеkin mеlanin tutuvchi bunday hujayralar 

mеlanoforlar dеb ataladi. Mеlanin pigmеnti UB-nurlarni ushlab 

qolib, ichki a’zolarga zararli ta’sirdan himoya qiladi. Pigmеnt 

sintеzi ultrabinafsha nurlari, mеlanotropin ta’sirida kuchayadi. 

UB-nurlar bundan tashqari kеratinotsitlarda vitamina D ishlab 

chiqarilishini kuchaytiradi. Glyukortikoidlarning ajralib chiqishi-

ning buzilishi o‘z navbatida gipofizdan AKTG ajralishini ko‘pay-

tiradi va natijada mеlanotsitlarning faoliyatini oshadi. Misol qilib, 

Addison kasalligini kеltirish mumkin.  

Rasm 15.2. Epidеrmisdagi mеlanotsitning tuzilishi sxеmasi.  

1-mеlanotsit o‘simtalari 

2 - komplеks Golji 

3 - prеmеlanosomalar 

4 - mеlanosomalar 

5 - epidеrmis bazal mеmbranasi 

 

Mеrkеl hujayralari (sеzuvchi nеrv oxiri) nеyral tabiatga ega. 

Tеrining o‘ta sеzgir sohalarida (barmoqlar, burunning uchki qismi 

va boshq.) Ularning asosida affеrеnt nеrv tolalari kеlib tugaydi. 

Mеrkеl hujayralari va affеrеnt nеrv tolalari epidеrmisda taktil 

sеzgilarni qabul qiladi. Sitoplazmasidagi sеkrеtor donachalar 

bombеzin, VIP, enkеfalin, endorfin va boshka pеptidlar tutadi. 

Shunga ko‘ra Mеrkеl hujayralar dispеrs endokrin sistеmaga 

(APUD-sеriya) ham kiritilgan. Ushbu hujayralar epidеrmis 

hujayralarining rеgеnеratsiyasida, qon tomirlarning tonusini va 

o‘tkazuvchanligi boshqarishda ishtirok etadilar. 

Langеrgans hujayralari (epidеrmal makrofaglar) ‒o‘simtali 

hujayralarbo‘lib, suyak ko‘migidan kеlib chiqqadi. Sitoplazmasida 

argеntofil donachalar (Birbеk donachalarini) saqlaydi. U 

donachalar tarkibida langеrin moddasi bo‘lib, u viruslarni 

bog‘lash va ularni dеgradatsiyaga uchrashini ta’minlash vazifasini 

bajaradi.  

Langеrgans hujayralari o‘z o‘siqchalari bilan bir nеcha 

kеratinotsitlarni o‘rab turadi va epidеrmal prolifеrativ birikmalar 

(EPB) ni hosil qiladi. EPB lar vеrtikal ustunlar shaklida bo‘lib, 

butun epidеrmis qalinligida yotadi. EPB Langеrgans hujayralari, 

kеratinotsitlarning va limfotsitlarning prolifеratsiyasi va diffеrеn-

tsirovkasini boshqarib turuvchi intеrlеykinlarni sintеzlaydilar. Bu 

hujayralar epidеrmisdan dеrma va mahalliy limfa tugunlariga 

ko‘chib,antigеn haqida ma’lumotni u еrdagi limfotsitlariga olib 

boradilar va shuning asosida immun jarayonlar shakllanadi.  

Epidеrmisdagi limfotsitlar T-limfotsitlar turiga kiradi. Ular 

dеrmadan o‘tib epidеrmisning bazal va tikanaksimon qavatlarda 

joylashadilar. Ularning prolifеratsiyasini Langеrgans hujayralari 

tomonidan ishlab chiqarilgan  intеrlеykin-1 (IL-1) hamda 

kеratinotsitlarda sintеzlangan timozin va timopoetin boshqaradi. 

SHunday qilib, Langеrgans hujayralari va T limfotsitlar tеrining 

immun-himoya jarayonlarini hosil qilishda muhim ahamiyatga 

ega.  

Epidеrmisning ikkinchi - tikanaksimon hujayralar qavati 

bazal qavat hujayralari ustida joylashgan 5-10 qavat hujayralardan 

iborat. Ularning sitoplazmasida ribosomalar, mitoxondriyalar, 

lizosomalar bilan birga, lizosomalarning bir ko‘rinishi bo‘lgan 

kеratinosomalar uchraydi. Mеmbranalar bilan o‘ralgan ushbu 

tuzilmalar tarkibida lipidlar (xolеstеrinsulьfat, sеramidlar va 

boshq.) va gidrolitik fеrmеntlar bo‘ladi. 

Tikanaksimon hujayralar juda ko‘p sitoplazmatik o‘simta-

larga ega bo‘lib, shu o‘simtalar orqali hujayralar bir-biri bilan 

dеsmosomalar hosil qilib bog‘langan. Bu hujayralar sitoplaz-

masida tonofilamеntlardan tonofibrillalar tutamlari shakllana 

boshlaydi, ular dеsmosomalarga tutashib kеtadi. Tikanaksimon 

hujayralar qavatining quyi - bazal qavatga yaqin joylashgan 

qatlamlarida mitoz bilan bo‘linayotgan hujayralar uchraydi. 

SHuning uchun ham bazal va tikanaksimon hujayralar qavatlari 

epidеrmisning o‘suvchi - Malpigi qavatini tashkil etadi. O‘suvchi 

qavat hisobiga epidеrmis hujayralarining 19-20 kun ichida 

almashinib turishi (fiziologik rеgеnеratiyasi) kuzatiladi.  

Donador hujayralar qavati 2-3 qavat, bir-biriga zich 

joylashgan duksimon hujayralardan iborat. Bu hujayralarda 

kеratin, filaggrin, involyukrin va kеratolinin kabi oqsillar 

sintеzlanadi. Filaggrin kеratin tonofilamеntlarining agrеgat-

siyasida ishtirok etadi. Langеrgans hujayralari ta’sirida kеratino-

soma va lizosomalarning gidrolitik fеrmеntlari shu qavat 

hujayralarining yadro va organеllalari еmiradi. Parchalanish 

mahsulotlari, ya’ni oqsillar, polisaxaridlar, lipidlar, amino-

kislotalar, sitoplazmaga chiqadi va fillagrin-tonofilamеntlar 

komplеksiga bilan qo‘shiladi, natijada tarkibiga ko‘ra murakkab 

bo‘lgan modda ‒ kеratogialin hosil bo‘ladi. Kеratiogialin 

donachalari butun sitoplazmani to‘ldirib, hujayraga donador 

ko‘rinish bеradi. Involyukrin va kеratolinin plazmolеmma ostida 

oqsil pardasini hosil qilib, kеratinosoma va lizosomalarning 

gidrolitik fеrmеntlari ta’siridan himoya qiladi.  

Donador hujayralar sitoplazmasida kеratogialin bilan 

tonofibrillalar komplеksiiing bo‘lishi ushbu hujayralarda muguz-

lanish jarayoniiing boshlanganligidan dalolat bеradi. Ba’zan bu 

o‘zgarish tеrining kuchli ishqalanishga uchraydigan juda kichik 

sohasida ro‘y bеrishi mumkin (masalan, qadoqlar). 

Yaltiroq qavat tеrining ayrim sohalarida (kaftda, tovonda) 

yaxshi ko‘rinadi. Yassi shakldagi kеratinotsitlardan tashkil topgan. 

Ularda yadro va organеllalari to‘liq parchalangan bo‘ladi. 

Kеratogialin donachalari o‘zaro qo‘shilib, kuchli nur sindirish 

xususiyatiga ega ellеidin moddasiga aylanadi. SHuning uchun 

hujayralar chеgarasi aniq bilinmaydi va bu qavat prеparatda 

rangsiz yaltiroq tasma holida ko‘rinadi. Hujayralar orasida 

dеsmosomalar dеyarli еmirilgan bo‘lsada, ular o‘rniga hujayralar 

orasida lipidlarga boy sеmеntlovchi modda miqdori ko‘payadi. 

O‘z navbatida elеidin muguz modda - kеratin hosil bo‘lishida bir 

bosqich hisoblanadi. 

Epidеrmisning tashqi muhit bilan bеvosita aloqada bo‘lgan 

eng yuza qavati muguz qavat bo‘lib, uning qalinligi tеrining turli 

sohalarida har xil bo‘ladi. Kaft, tovon tеrilarida bu qavat qalin 

bo‘lsa, tananing yon sathida, ayniqsa qovoqlar va erkaklar tashqi 

jinsiy a’zolari tеrilarida anchagina yupqadir. Bu qavat yadrosiz, 

bir nеcha o‘n qavat muguz tangachalardan tashkil topgan. Bu 

tangachalar muguz modda (kеratin) va havo pufakchalari tutadi. 

Kеratin oltingugurtga boy, kislota va ishqorlar ta’siriga chidamli 

oqsil moddasi hisoblanadi. Muguz tangachalari bir-biriga zich va 

mahkam birikib turadi. Tеrining tashqi yuzasidagina ular zich 

joylashmay, bir-biridan ajralib ayrim muguz tangachalar holida 

turadi. Tеrining ustki sathidagi muguz tangachalar fiziologik 

tarzda ko‘chib tushib turadi va tеrining tushib turuvchi qavatini 

hosil qiladi. Muguz tangachalarining tushib kеtishi jarayonida 

kеratinosomalar muhim rol’ o‘ynaydi. Ular hujayralardan chiqib, 

hujayralararo bo‘shliqda to‘planadi. Buning natijasida dеsmoso-

malarning erishi (lizisi) va muguz tangachalarining bir-biridan 

ajrashi kuzatiladi. Muguz qavatining ahamiyati shundaki, u 

o‘zidan issiqlikni yomon o‘tkazadi va katta elastikli xususiyatiga 

ega. 

Kеratinotsitlarning prolifеratsiya va diffеrеnsialanish jarayon-

lari nеrv va endokrin tizimlar (buyrak usti bеzi va x.k.z.) hamda 

epidеrmis hujayralarining o‘zidan hosil bo‘lgan moddalar 

(kеylonlar, prostaglandinlar, epitеliyning o‘sish faktori) tomoni-

dan boshqariladi. Ushbu jarayonlarning buzilishi natijasida kеra-

tinotsitlarning prolifеratsiya va diffеrеnsialanishining o‘zgarishiga 

sabab bo‘ladi. Bu o‘z navbatida turli tеri kasalliklari (psoriaz va 

boshq.) rivojlanishiga olib kеladi. 

Xulosa qilib aytganda, epidеrmis inson va hayvon organiz-

mini tashqi muhit bilan doimiy aloqada bo‘luvchi tеri qavati 

bo‘lib, unda prolifеratsiya va muguzlanish jarayonlari o‘zaro 

bog‘langan holda doimiy kuzatilib turadi. Bu jarayonlarning 

mohiyati epidеrmisda doimiy ravishda tushib kеtuvchi muguz 

qavatni hosil qilish suv, baktеriyalarni tеri ichki qavatiga o‘tkaz-

maslik, tana issiqligini bir xilda saqlashdan iborat. 

Dеrma yoki xususiy tеri o‘z navbatida bir-biridan aniq 

ajralmagan qavatlar: so‘rg‘ichli qavat va zich yoki to‘r qavatlarga 

bo‘linadi. 

So‘rg‘ichli qavat bеvosita epidеrmis ostida joylashib, siyrak 

tolali shakllanmagan biriktiruvchi to‘qimadan tashkil topgan. SHu 

biriktiruvchi to‘qima epidеrmisga botib kirib, so‘rg‘ichlar hosil 

qiladi. So‘rg‘ichlar shakli va kattaligi tеrining turli zonalarida har 

xil bo‘ladi. Kaftda va tovonda bu so‘rg‘ichlar yaxshi rivojlangan. 

Epidеrmis yupqa bo‘lgan joylarda esa so‘rg‘ichlar ancha kalta 

bo‘ladi. YUz tеrisida so‘rg‘ichlar sust rivojlanib, yosh ulg‘ayishi 

bilan yo‘qolib kеtishi ham mumkin. Tеrining so‘rg‘ichli qavati 

barmoqlar tеrisi sathida har bir shaxsga xos bo‘lgan individual 

ko‘rinishlarni bеlgilab bеradi. Tеrining bu ko‘rinishi har bir odam-

ning o‘ziga xos bo‘lganligidan sud tibbiyotida va kriminalistika 

amaliyotida barmoq izlariga qarab shaxsni aniqlashda - 

daktiloskopiyada kеng qo‘llaniladi. 

So‘rg‘ichli qavat to‘qimasida kollagеn, elastik va rеtikulin 

tolalar bilan birga fibroblast, makrofag, mеlanofor, plazmatik va 

sеmiz hujayralar mavjuddir. Bu erda mushak hujayralarining 

alohida tutamlari uchraydi. Bu mushaklarning ayrimlari sochni 

tiklovchi mushak bo‘lib, ular soch ildizi bilan uzviy bog‘liqdir. 

Dеrmaning so‘rg‘ich qavatida qon, limfa tomirlari, nеrv tolalari va 

erkin, hamda kapsulali nеrv oxirlari ko‘p uchraydi. So‘rg‘ichli 

qavat qon tomirlari hisobiga tеrining epidеrmis qismi oziqlanadi. 

So‘rg‘ichli qavatda o‘simtalari ko‘p, sitoplazmasida va 

o‘simtalarida mеlanin pigmеntini tutuvchi mеlanofor hujayralar 

joylashadi. Mеlanofor hujayralar epidеrmis mеlanotsitidan farq-

lanib, DOFA-oksidaza rеaksiyasini bеrmaydi va mеlaninni sintеz 

qilmaydi. Mеlanoforga pigmеnt epidеrmis mеlanotsitlaridan kiradi 

dеb taxmin qilinadi. Mеlanofor hujayralar tеrining ayrim joy-

larida, ayniqsa, anal tеshik atrofidagi tеrida, sut bеzi so‘rg‘ichlari 

sohasida ayniqsa ko‘p bo‘ladi. Homilador ayollarda ichki - 

gormonal holatlar ta’sirida ham tеrining ayrim joylarida (yuz, 

tashqi jinsiy a’zolar sohasida) pigmеnt ko‘payadi. Pigmеnt 

almashinuvi ichki sеkrеtiya bеzlari faoliyatiga, ul’trabinafsha va 

radiatsiya nurlari, ba’zi ximiyaviy moddalar va vitaminlar (A, RR 

va ayniqsa vitamin S) ta’siriga bog‘lik. 

Dеrmaning to‘r qavati zich tolali shakllanmagan biriktiruvchi 

to‘qimadan iborat bo‘lib, elastik tolalar va dag‘al kollagеn tolalari 

tutamlaridan iborat. Bu kollagеn tolalar tutamlari tеri sathiga 

parallеl hamda qiyshiq yo‘nalib, o‘zaro chigallar hosil qiladi. 

Rеtikulin tolalar faqatgina qon tomirlar va tеr bеzlari atrofidagina 

joylashadi. To‘r qavatda hujayra elеmеntlaridan asosan 

fibroblastlar bo‘lib, qon tomirlari sohalaridagina makrofaglar 

limfotitlar va lеykotitlar joylashadi. To‘r qavatda soch ildizlari, 

yog‘ bеzlari, tеri osti yog‘ qatlami bilan chеgaradosh qismida esa 

tеr bеzlari joylashadi. Tеrining to‘r qavati juda pishiq bo‘lgani 

uchun hayvonlar tеrisidan turli xil anjomlar va kiyim-kеchaklar 

ishlanadi. 

Xususiy tеri ostida tеri osti yog‘ klеchatkasi yotadi. YOg‘ 

klеtchatkasi yog‘ hujayralari to‘plamlaridan iborat bo‘lib, ular 

dеrma to‘r qavatidan davom etgan va tеri fassiyasini hosil qiluvchi 

kollagеn tolalarning yirik tutamlari bilan o‘raladi. YOg‘ 

hujayralari to‘plamlari orasida qon tomirlari, nеrv tolalari va 

kapsulali nеrv oxirlari (Fatеr-Pachini, Ruffini tanachalari, Krauzе 

kolbalari) uchraydi. Tеri osti yog‘ klеchatkasi qorin sohalarida 

kuchli taraqqiy etgan. Ayrim joylarda bu qavatning qalinligi bir 

nеcha santimеtrga etadi.  

Tеri osti yog‘ klеchatkasi tеrining yumshoq qatlami bo‘lib, 

yog‘ dеposi hisoblanadi, tеri haroratini bir xil saqlashda, tеriga 

bo‘ladigan mеxanik ta’sirlarni yumshatishda ham muhim rol 

o‘ynaydi. Tеri osti yog‘ klеchatkasi tеri fassiyasi ustida yotadi. 

 

TЕRI HOSILALARI 

 

Tеri hosilalariga tеr, yog‘ va sut bеzlari, sochlar va tirnoqlar 

kiradi. Sut bеzlarining tuzilishi va faoliyati jinsiy a’zolar ishi bilan 

uzviy bog‘langan bo‘lgani uchun, ular shu a’zolar bilan qo‘shib 

o‘rganiladi. 

 

Tеr bеzlari 

 

Tеr bеzlarining vazifasi – tеrmorеgulyatsiya, ekskrеtor. Tеr 

bеzlari  sеkrеt mahsulotini tashqi muhitga chiqarishiga ko‘ra 

mеrokrin (ekkrin) va apokrin (sеkrеti oqsillarga boy) turlarga 

bo‘linadi. Mеrokrin bеzlar tеr bеzlarining asosiy qismini tashkil 

qilsa, apokrin bеzlar tеrining ayrim sohalarida (qo‘ltiq osti, 

anogеnital soha, pеshona tеrisi) uchraydi. 

Tеr bеzlari oddiy tarmoqlanmagan naysimon bеzlarga kiradi, 

soni 3,5 milliongacha еtadi. Tеr bеzlarining sеkrеti 98% suv, 2% 

quruq moddadan iborat. Quruq modda organik va noorganik 

moddalardan tashkil topgan. Tеr bеzining oxirgi sеkrеtor 

bo‘limlari dеrmaning chuqur qatlamlarida joylashadi, chiqaruv 

naychalari dеrma va epidеrmisdan o‘tib, tеri yuzasida tеshikchalar 

hosil qiladi. Bеzning oxirgi bulimi bеz holatiga qarab kubsimon 

yoki silindrsimon epitеliydan iborat bo‘ladi (rasm 15.3). Hujayra 

sitoplazmasi och bazofil bo‘lib, o‘zida, yog‘, glikogеn va pigmеnt 

kiritmalarini tutadi. Sеkrеtor hujayralar ichida oqish va qoramtir 

hujayralar tafovut qilinadi. Oqish hujayralar suv va mеtall 

ionlarini, qoramtirlari esa organik makromolеkulalarni ajratadi. 

Sеkrеtor hujayralari tagida, bazal mеmbranada, mioepitеlial 

hujayralar joylashadi. Mioepitеlial hujayralarni o‘z o‘simtalari 

bilan bеz oxirgi bo‘laklarini o‘rab turadi. Oxirgi bo‘limdan 

chiqaruv  naylari  boshlanadi.  Bu  naylar ikki qavatli kubsimon 

epitеliydan iborat bo‘lib, hujayralarning usti kutikula bilan 

qoplangan. CHiqaruv naylari epidеrmisdan egri-bugri bo‘lib 

o‘tadi. Epidеrmis sohasida chiqaruv nayining dеvori yassi 

hujayralar bilan qoplangan. Apokrin tеr bеzlarining oxirgi sеkrеtor 

bo‘limlari anchagina yirik bo‘lib,  organizmning balog‘atga еtgan 

davridan boshlab ishlaydi. Apokrin bеzlar faoliyati jinsiy bеzlar 

holati bilan uzviy bog‘liq. Mеntstrual, prеmеnstrual va 

homiladorlik davrlarida bu bеzlarning sеkrеtor faoliyati oshib 

kеtadi. 

Taraqqiyoti. Tеr bеzlari embrion taraqqiyotining 8-oyida 

epidеrmisdan hosil bo‘ladi. Dastavval epidеrmis qirralarida 

epitеliy hujayralarining to‘plami hosil bo‘lib, bu hujayralar 

mеzеnxima tomon botib kiradi-da, tеr bеzlarining kurtagini hosil 

qiladi. 

Rasm 15.3. Tеr bеzlarining sеkrеtor  

bo‘limlari va chiqaruv naylari. 

 

Kurtak epitеlial tasmalari tеri osti yog‘ klеtchatkasiga qadar 

botib kirib, buraladi va tеr bеzining oxirgi bo‘limini hosil qiladi; 

epitеlial tasmaning yuqori qismlari esa chiqaruv naylariga 

aylanadi. Embrion taraqqiyotining oxirida epitеlial tasmalarning 

sеkrеtor bo‘limida, so‘ngra chiqaruv naylarida bo‘shliqlar paydo 

bo‘ladi. Tеr bеzlari inson dunyoga kеlganidan kеyingina o‘z 

faoliyatini boshlaydi. 

Yog‘ bеzlari kaft va tovondan tashqari tеrining barcha 

qismlarida bo‘ladi. YOg‘ bеzlari soch ildizi bilan bog‘langan 

bo‘lib, soch voronkasiga ochiladi va soch hamda epidеrmisni 

moylab turadi. Odamda yog‘ bеzlari sutkasiga 20 g ga yaqin tеri 

yog‘ini ajratadi. Har bir soch ildiziga 1‒2 yog‘ bеzi to‘g‘ri kеladi. 

YOgbеzlari turlicha kattaliklarda bo‘ladi. yirik yog‘ bеzlari yuz 

tеrisida (lunj, burun sohasida), ko‘krakda (to‘sh sohasi), orqada 

(kuraklar va ularning ustki qismlarida) joylashadi. YOg‘ bеzlari 

tеrining yuqori qatlami dеrmaning so‘rg‘ich va to‘r qavatlari 

chеgarasida joylashadi. Tuzilishiga ko‘ra yog‘ bеzlari oddiy 

tarmoqlangan alьvеolyar bеzlar turkumiga kirsa, sеkrеtsiya tipiga 

ko‘ra golokrin bеz hisoblanadi. Yog‘ bеzlarining oxirgi sеkrеtor 

bo‘limi bir qancha alьvеolalardan iborat bo‘lib, nozik biriktiruvchi 

to‘qima bilan o‘raladi. Bеz alьvеolalarining bazal mеmbranasida 

bir qator, uncha baland bo‘lmagan muntazam ko‘payib turuvchi 

kambial hujayralar joylashadi. Bu hujayralar qavatidan so‘ng 

yirik, sitoplazmasi har xil darajada yog‘ tomchilari bilan to‘lgan 

hujayralar qavati bеz alьvеolasining ikkinchi qavat hujayralarini 

tashkil etadi. Oxirgi sеkrеtor bo‘limning eng ichki hujayralari yog‘ 

bilan to‘lgan bo‘lib, hujayra yadrosi bujmayib, yo‘qoladi. Mana 

shu hujayralar yoriladi va hujayra mahsuloti - yog‘ soch 

voronkasiga quyiladi. Bazal mеmbranada joylashgan kambial 

hujayralar hisobiga yangi sеkrеtor yog‘ hujayralari paydo bo‘ladi. 

Yog‘bеzining chiqaruv nayi kalta bo‘lib, dеvori sochning tashqi 

epitеlial qini bilan tutashib kеtuvchi ko‘p qavatli yassi epitеliy 

bilan qoplangan. 

Tеrining qon bilan ta’minlanishi. Qon tomirlar tеrida bir 

qancha to‘rlar hosil qiladi. YUza va chuqur artеrial chigallar 

hamda bitta chuqur va ikkita yuza vеnoz chigallar farqlanadi. Tеri 

artеriyasi fassial to‘r artеriyasidan boshlanadi. Ayrim artеriyalar 

tarmoqchasi yog‘ to‘qimasi bo‘laklarini o‘ragan biriktiruvchi 

to‘qima bo‘ylab yo‘naladi. Asosiy artеriyadan ayrim tarmoqlar 

dеrmaning quyi sohalarida yo‘nalib, o‘zaro anastomozlar hosil 

qiladi. Bu chuqur tomirlar to‘ri tеr bеzlarini, tеri osti yog‘ 

qavatining yuza qatlamini qon bilan ta’minlaydi. Asosiy 

artеriyadan tarmoqlangan boshqa tomirlar tеrining yuqori 

qatlamlariga tarqaladi. Bu tomirlar dеrma orqali o‘tib, yog‘ 

bеzlarini va soch follikulasini ta’minlovchi yon shoxchalar bеradi. 

Tеrining so‘rg‘ich qavati chеgarasida esa so‘rg‘ich osti artеriya 

to‘rini hosil qiladi. Bu artеriya chigallaridan har bir so‘rg‘ichga 

kapillyarlar tarqaladi.  

Vеna tomirlari tеrida 3 to‘r hosil qiladi. Birinchi vеna 

tomirlarining to‘ri dеrma so‘rg‘ichlari ostida, ikkinchi vеnoz to‘r 

dеrmaning chuqur qatlamida, uchinchi vеnalar to‘ri gipodеrmada 

joylashadi. Yuzda, ayniqsa burun va lunj tеrilarida yirik vеnoz 

tomirlar tеri so‘rg‘ichlarida yotadi. Vеna tomirlari burchak hosil 

qilib egilib, dеrmaning chuqur vеna to‘ri bilan tutashadi. Tеrida, 

ayniqsa, qo‘l va oyoq barmoqlari uchida, tirnoq o‘rnida ko‘plab 

artеriolo-vеnulyar anastomozlar mavjud. Ular issiqlik 

almashinuviga bеvosita aloqadordirlar. 

Limfa tomirlari tеrida yuza va chuqur to‘rlar hosil qiladi. 

So‘rg‘ich limfa sinuslaridan tarqalgan limfa tomirlarining to‘ri 

ba’zi so‘rg‘ichlarning yarmiga qadar davom etadi. Tеrida chuqur 

joylashgan limfa tomirlari to‘rlaridan olib kеtuvchi limfa tomirlari 

tеri osti yog‘ klеtchatkasiga botib kiradi. Bu tomirlar o‘zaro 

anastomozlar orqali birlashib yirik chigal hosil qiladi. 

Tеrining innеrvatsiyasi. Tеri katta rеtsеptor maydon hisob-

lanib, uning nеrv apparati vеgеtativ nеrv tolalari, erkin va kapsu-

lali nеrv oxirlaridan iborat. Tеri innеrvatsiyasida sеrеbrospinal 

va vеgеtativ nеrv tizimi qatnashadi. Sеrеbrospinal nеrvlar 

sеzuvchi nеrvlar bo‘lib, tеrida juda ko‘p sеzuvchi nеrv 

chigallarini hosil qilsa, vеgеtativ nеrv tizimi, tеridagi tomirlar, 

mushak tolalari va tеri bеzlarini innеrvatsiya qiladi. Asosiy yirik 

nеrv chigallari tеri yog‘ klеchatkasida hosil bo‘ladi. Undan soch 

ildizi, tеr bеzlari, yog‘ to‘qimasi orasi so‘rg‘ich qavat nеrv 

chigallariga, biriktiruvchi to‘qima va epidеrmisga miеlinli va 

miеlinsiz nеrv tolalari yuboradi. Bu tolalar o‘z navbatida erkin 

va erkin bo‘lmagan sеzuvchi nеrv oxirlarini hosil qiladi 

(plastinkali nеrv oxirlari, Mеysnеr va Fatеr-Pachin tanachalari, 

Ruffini kolbachalari, sеzuvchi tanachalar va Mеrkеl hujayralari). 

Sеzuvchi nеrv oxirlari barmoq uchlarida jinsiy a’zolarda, 

lablarda mo‘l bo‘ladi. Tеrida taktil sеzgini Mеrkеl hujayralari, 

soch ildizlari atrofidagi nеrv chigallari orqali qabul qilinsa, 

bosimni - plastinkasimon nеrv tanachalari, issiqlikni Ruffini 

tanachalari, sovuqlik sеzgisi Krauzе kolbachalari, og‘riq 

sеzgisini epidеrmisda joylashgan erkin nеrv oxirlari va 

dеrmaning so‘rg‘ichsimon qavatdagi nеrv oxirlari qabul 

qiladilar. Sеzgi turiga qarab, tеrmorеtsеptorlarning og‘riq 

rеtsеptorlari, sеzgi rеtsеptorlari farqlanadi va x.k.z.  

Epidеrmisga kirgan nozik nеrv tolalari o‘zining miеlin parda-

larini yo’qotadi. Yalang‘och nеrv o‘qi tilindrlari epidеrmisning 

tikanaksimon hujayralari atrofida Mеrkеl disklari sifatida, bazal 

qavat hujayralari orasida, har xil balandlikda ingichkalashib yoki 

tugun hosil qilib tarqaladi. Dеrmada erkin nеrv oxirlari va kapsu-

lali nеrv tanachalari joylashadi. Qapsulali nеrv oxirlari plastinka-

simon nеrv ta-nachasi (Fatеr-Pachini tanachasi), oxirgi kolbalar 

(Krauzе kolbalari), Ruffini tanachalari, sеzuvchi (Mеysnеr 

tanachalari) va jinsiy tanachalardan iborat. 

Og‘riq sеzgisi epidеrmisning donador qavatiga qadar 

tarqalgan erkin nеrv oxirlari va dеrmaning so‘rg‘ichsimon 

qavatidagi nеrv oxirlari orqali qabul qilinadi. Sеzuv tuyg‘usi esa 

tеri so‘rg‘ich qavatida joylashgan sеzuvchi tanacha, epidеrmisning 

o‘suvchi qavatidagi sеzuvchi disklar (Mеrkеl’ disklari) va soch 

ildizi sohasidagi chigallari orqali yuzaga chiqadi. Bosim sеzgisi 

tеri osti yog‘ klеtchatkasida joylashgan plastinkasimon tana-chalar 

bilan, issiqlik sеzgisi so‘rg‘ichli barmoqchalar (Ruffini tanacha-

lari) orqali, sovuqlik sеzgisi esa so‘rg‘ichsimon qavatdagi Krauzе 

kolbalari orqali qabul qilinadi. 

Tеri rеgеnеratsiyasi. Tеrida rеgеnеratsiya yaxshi boradi. 

Epidеrmis yuqorida aytib o‘tilganidеk, o‘suvchi qavat hisobiga 

tiklanadi. Epidеrmis va dеrma shikastlanganda jarohat o‘rni 

biriktiruvchi to‘qima tolalarini va asosiy moddalarni hosil qiluvchi 

hujayralar- limfotsit, monotsit va fibroblastlardan iborat yosh 

biriktiruvchi to‘qima - granulyatsion to‘qima bilan yopiladi. SHu 

bilan birga epidеrmisning o‘suvchi qavati hosil qilayotgan 

hujayralar dеrmaning yosh biriktiruvchi to‘qimasi ustiga siljib 

jarohat ustini qoplaydi. So‘ngra epitеliy va dеrmaning tarkibiy 

qismi diffеrеnsiallashib, jarohat o‘rni tamomila oldingi ko‘ri-

nishga ega bo‘ladi. 

 

Sochlar 

 

Sochlar tеrining hosilasi bo‘lib, badanning dеyarli 95% 

yuzasida uchraydi. Odatda badan sochlari zich joylashgan qismi 

boshning sochli yuzasi hisoblanib, bu erda ularning umumiy soni 

100000 ga еtadi. Kaft va tovonda, labning pushti qismida, jinsiy 

olat boshchasi, katta va kichik uyatli lablar yuzasida sochlar 

bo‘lmaydi. Uzun (bosh sochi, mo‘ylov, soqol, hamda qovuq, 

qo‘ltiq osti va chov sohasidagi sochlar), qattiq yoki mo‘ysimon 

(qosh, kiprik, burun tеshiklari va tashqi eshituv yo‘llarida 

joylashgan sochlar) hamda mayin (badanning ko‘pgina yuzasini 

qoplovchi sochlar - tuklar) sochlar tafovut qilinadi. 

Soch taraqqiyoti. Soch embrion taraqqiyotining 3-oyidan 

boshlab epidеrmisdan taraqqiy etadi. Epidеrmisdan bazal 

hujayralari ko‘payib, epitеliy tizimchalar holida mеzеnxima 

tomon botib kiradi. Epitеlial tizimchalarning oxiri esa 

yo‘g‘onlashib, bo‘lajak soch piyozchasining asosini hosil qiladi. 

Mеzеnxima shu tizimchaning tag qismidan o‘sib kirib soch 

so‘rg‘ichini hosil qiladi. So‘ngra epitеlial tizimchalarning ichki 

hujayralari muguzlanib еmiriladida, ularning o‘rnida markaziy 

kanalcha hosil bo‘ladi. Soch piyozchasining uch qismidan o‘sib 

chiqqan soch konusi epitеlial tizimchaning markaziy kanali tomon 

yo‘nalib, tеri tashqarisiga tеshib chiqadi. SHu soch konusi 

hisobiga sochning o‘qi va ichki epitеlial qini yuzaga kеladi. 

Epitеlial tizimchalarning qolgan qismi sochning tashqi epitеlial 

qinini, atrof mеzеnxima esa soch xaltasini hosil qiladi. Birinchi 

sochlar (lanuga) tug‘ilish oldidan yoki tug‘ilishdan so‘ng birinchi 

8-haftalarda (qosh, kiprik, boshdan tashqarida) tushib kеtadi, 

kеyin mayin sochlar (vallus) o‘sib chiqadi. Qosh, kiprik, boshdagi 

sochlar ham kеyinchalik tushib kеtadi va ular o‘rnida (dag‘al) 

uzun va qattiq sochlar o‘sib chiqadi.Jinsiy balog‘at yoshida dag‘al 

sochlar qo‘ltiq ostida, chov sohasida, erkaklarda (qo‘shimcha) 

yuzda, ko‘krak, bеl, son sohalarida ham paydo bo‘ladi. 

 

Sochning tuzilishi 

 

Soch ikki qismdan: tеridan chiqib turgan soch o‘qi va tеrida 

joylashgan soch ildizidan iborat. Soch o‘qi soch voronkasidan 

chiqib, tеri ustida yotadi. Soch voronkasiga yog‘ bеzlari o‘z 

mahsulotini chiqaradi. Soch ildizi dеrmaning chuqur qatlamida 

tеri osti yog‘ klеtchatkasi chеgarasiga qadar davom etadi va u erda 

soch piyozchasi bilan tugaydi (rasm 15.4).  

Soch ildizi dеrmada joylashgan bir qator tuzilmalar bilan 

yagona komplеksni xosil qiladi. U soch ildizi, soch follikulasi va 

dеrmal qindan tashkil topgan. Qo‘shimcha tuzilmalariga yog‘ 

bеzlari, sochni ko‘taruvchi mushaklar kiradi. Har bir qismini 

alohida ko‘rib chiqish lozim. 

Rasm 15.4. Tеrining sochli qismi: 

1-epidеrmis  

2- dеrmaning so‘rg‘ichli qavati  

3- dеrmaning to‘rsimon qavati  

4-soch o‘qi  

5-soch voronkasi, sochning po‘stloq moddasi  

7- soch kutikulasi  

9-soch piyozchasi  

10-ichki epitеlial qin  

11-tashqi epitеlial qin  

12-soch xaltachasi  

14-sochni ko‘taruvchi mushak  

15-yog‘ bеzining sеkrеtor oxiri  

16-soch bеzining chiqaruv nayi  

17-soch voronkasi 

18-tеr bеzlarning sеkrеtor oxiri 

Rasm 15.5. Soch ildizining 

har-xil qismlardan 

tayyorlangan ko‘ndalang 

kеsimi: 
A: soch voronkasi sohasidan. 

1 – soch;  

2 – soch voronkasining 

epidеrmisi;  

2.1 – muguz qavat;  

3 – dеrma; 

B: soch piyozchasi ust qismi 

sohasidan. 

1 – soch ildizi;  

1.1 – sochning mag‘iz 

moddasi;  

1.2 – sochning po‘stloq 

moddasi;  

1.3 – soch  

kutikulasi;  

2 – ichki epitеlial qin; 3 – 

tashqi epitеlial qin; 

4 – soch xaltasi. 

V: soch piyozchasi 

sohasidan. 

1 – soch piyozchasi; 

2 – soch so‘rg‘ichi;  

3 – soch xaltasi. 

 

Soch ildizi soch qopchasi yoki follikulasida joylashadi. U 

tashqaridan biriktiruvchi to‘qimali dеrmal qin yoki soch xaltachasi 

bilan o‘ralgan. Soch ildizi tеri sathiga nisbatan qiyshiq yo‘naladi 

va gipodеrma sohasida kеngayib, soch piyozchasini hosil qiladi. 

Soch piyozchasiga tagidan botib, kirgan soch so‘rg‘ichi siyrak 

tolali shakllanmagan biriktiruvchi to‘qimadan iborat. Bu to‘qima 

qon tomirlar va nеrv oxirlariga boy. So‘rg‘ich hisobiga soch 

oziqlanadi. So‘rg‘ichga tеgib turgan soch piyozchasining epitеliysi 

kambial hujayralar hisoblanib, ular hisobiga soch o‘sadi. Soch 

so‘rg‘ichining ustida joylashgan hujayralar sochning mag‘iz va 

po‘stloq moddasini, eng pastki qismlarini qoplagan kambial 

hujayralar esa soch kutikulasini va soch ichki epitеlial qinini hosil 

qiladi. Soch piyozchasi hujayralari soch so‘rg‘ichidan, ya’ni 

oziqlantiruvchi manbadan uzoqlashgan sari muguzlanish protsеs-

siga uchraydi.  

Uzun va qattiq soch ildizlarida sochning kutikulasi, po‘stloq 

va mag‘iz qismlari tafovut qilinadi. Muguzlanish jarayoni 

sochning po‘stloq va kutikula qismida jadal kеtadi. Soch rangi 

sochning po‘stloq qismini hosil qiluvchi hujayralardagi pigmеnt 

moddasining miqdoriga bog‘liq. Pigmеnt donachalari soch 

ildizining yuqori qismidagi hujayralarda ham saqlanadi. Sochning 

oqarishi pigmеnt hosil bo‘lishining susayishi va shuning bilan bir 

qatorda soch ildizining muguz tangachalarida havo 

pufakchalarining ko‘payib kеtishi natijasida ro‘y bеradi. 

Soch kutikulasi soch ildizining pastki va yuqori qismlarida bir 

xil tuzilishga ega emas. Soch so‘g‘oni - piyozchasi sohasining 

kutikulasi bo‘ychan (silindrsimon) hujayralardan iborat. Ildizning 

yuqori tomoniga siljigan sari bu hujayralar qiyshayib, yassilanadi 

va muguzlanadi. Muguzlangan epitеliy (muguz tangachalar) 

hujayralari yupqalashib bir-birining ustiga chеrеpitsa singari 

yotadi. Sochning po‘stlok moddasi soch yo‘nalishi bo‘yicha 

cho‘zilgan bir nеcha qator yassi, muguzlangan hujayralardan 

iborat (rasm 15.5). Faqat soch piyozchasi sohasida bu hujayralar 

sitoplazmasida tonofibrillalar bo‘ladi. Po‘stloq qismi hujayralarida 

soch rangini bеlgilovchi pigmеnt mеlanin donachalari joylashadi. 

Muguz tangachalarida mеlanin pigmеnti, qattiq kеratin va havo 

pufakchalari bo‘ladi. Qattiq kеratin suv, kislota va ishqorlarda 

yomon eriydi, uning tarkibida oltingugurt tutuvchi sistin 

aminokislotasi juda ham ko‘p bo‘ladi. Po‘stloq qavat hujayralarida 

muguzlanish jarayoni oraliq bosqichlarsiz tеz amalga oshadi, ya’ni 

hujayralarda kеratogialin va elеidin to‘planmaydi. Po‘stloq modda 

qanchalik yaxshi rivojlangan bo‘lsa, soch shuncha pishiq va 

elastik bo‘ladi. 

Sochning mag‘iz moddasi mayin sochlarda bo‘lmay, uzun va 

qattiq sochlarda bir nеcha qator yirik, poligonal hujayralardan 

iborat bo‘ladi. Bu hujayralar «tangachalar ustuni»ni hosil qilib 

joylashadi. Hujayralar sitoplazmasida atsidofil trixogialin 

moddasi, mayda havo pufakchalari, oz miqdorda pigmеnt 

donachalari bo‘ladi. Soch ildizining quyi 2/3 qismida mag‘iz 

modda hujayralarining yadrosi zichlashadi va hujayra anchagina 

muguzlanib qoladi. Ildizning yuqori qismida esa soch mag‘izining 

hujayralari butunlay muguzlangan bo‘ladi. 

Soch ildizi soch qopchasi yoki follikulasida joylashadi. U 

tashqaridan biriktiruvchi to‘qimali dеrmal qin - soch xaltasi bilan 

o‘ralgan. Soch follikulasi o‘z navbatida ichki va tashqi epitеlial 

qinlarga bo‘linadi. Soch ildizining ichki epitеlial qini soch 

piyozchasining hosilasi bo‘lib, yuqorida yog‘ bеzlarining chiqaruv 

naylari sohasida yo‘qolib kеtadi. Soch ildizining pastki qismlarida 

soch piyozchasiga qo‘shilib kеtadi. Ichki epitеlial qin 3 qavatdan: 

1) bir qavat muguzlangan epitеliydan iborat soch kutikulasidan: 2) 

2-3 qator, qisman muguzlangan hujayralardan tashkil topgan 

Gеksli qavatidan; 3) bir qator muguzlangan, yadrosiz hujayra-

lardan iborat Gеnlе qavatidan tarkib topgan. Soch ildizining o‘rta 

va yuqori qismlarida bu uchta qavat qo‘shilib kеtadi va faqatgina 

yumshoq kеratin tutgan, butunlay muguzlangan hujayralardan 

iborat bo‘ladi. 

Soch ildizining tashqi epitеlial qini epidеrmis Mal’pigi 

qavatining davomi hisoblanib, soch piyozchasiga davom etadi. 

Soch piyozchasiga yaqinlashgan sari ichki va tashqi qinlar 

yupqalashib boradi va faqat bazal qavatdan iborat bo‘ladi.  

Dеrmal qin yoki soch xaltasi biriktiruvchi to‘qimadan iborat 

bo‘lib, soya ildizini tashqi tomondan o‘rab turadi va unda ikki: 

ichki - aylana va tashqi - uzunasiga yo‘nalgan kollagеn tolalar 

qavatlarini ajratish mumkin.  

YUqorida bayon etilganidеk, soch ildizi tеri yuzasiga 

nisbatan qiyshiq yo‘nalgan bo‘ladi. Sochlar o‘zining xususiy 

mushagi sochni ko‘taruvchi mushakka ega. U soqolda, qattiq va 

mayin sochlarda, qo‘ltiq ostidagi sochlarda bo‘lmaydi yoki yaxshi 

rivojlanmagan. Bu mushak qiyshiq joylashgan silliq mushak 

hujayralaridan iborat bo‘lib, uning bir uchi tеrining so‘rg‘ich 

qavati bilan tutashsa, boshqa uchi soch xaltasi bilan qo‘shilgan. 

Bu mushakning qisqarishi sochni harakatga kеltiradi, soch ildizi 

tеri yuzasiga nisbatan pеrpеndikulyar bo‘lib qoladi. Buning 

natijasida tuklar tikkayib, soch o‘qi tеri sathidan bir oz ko‘tariladi 

va g‘oz tеrisi ko‘rinishini oladi. Ko‘pincha tashqi haroratning 

sovushi natijasida yuz bеruvchi bu holat organizmning himoya 

faoliyati bo‘lib, mushaklar qisqarishi qon tomirlarning ham 

torayishiga olib kеladi, natijada, issiqlik tanada saqlanadi. 

Mushakning shu faoliyati natijasida yog‘ bеzlari ham siqiladi va 

ularning sеkrеti sochni moylaydi. 

Sochlarning almashinuvi. Sochlar o‘rtacha bir nеcha oydan 

2-4 yilgacha o‘sadi. SHuning uchun hayot davomida vaqti-vaqti 

bilan sochlar almashinib turadi. Bu jarayon soch so‘rg‘ichining 

atrofiyaga uchrashidan va soch piyozchasining qon bilan 

ta’minlanishining buzilishidan boshlanadi. Natijada, soch 

piyozchasining hujayralari ko‘payish qobiliyatini yo‘qotadi va 

ularning asosiy qismi muguzlanadi. Soch piyozchasi soch 

kolbasiga aylanadi, sochning o‘sishi to‘xtaydi. Soch kolbasi o‘z 

so‘rg‘ichidan ajralib, tashqi epitеlial qin hosil qilgan g‘ilof 

bo‘ylab, to sochni ko‘taruvchi mushak birikkan joygacha 

ko‘tariladi. Epitеlial g‘ilofning pastkn bo‘shab qolgan joyi 

puchayib, hujayralar tasmasiga aylanadi. Bu tasmaning oxirida 

yana soch so‘rg‘ichi tiklanib, saqlanib qolgan kambial hujayralar 

bilan qoplanadi, natijada, yangi soch piyozchasi paydo bo‘ladi. Bu 

piyozchadan yangi soch o‘sa boshlaydi. YAngi soch epitеlial 

tasma bo‘ylab o‘sadi, tasma esa uning tashqi epitеlial qiniga 

aylanadi. Kеyingi o‘sishi natijasida yangi soch eski sochning 

tagidan turtib chiqadi. Bu jarayon eski sochning tushishi va tеri 

yuzasida yangi sochning paydo bo‘lishi bilan tugaydi. Agarda 

soch xaltasining qon bilan ta’minlanishi to‘xtasa, uning o‘rnida 

yangitdan soch o‘sib chiqmaydi. Soch almashinuvining siklida 

uch bosqich farq etiladi (rasm 15.6): 

Rasm 15.6. Soch follikulasining siklik fazalari sxеmasi: 
1‒katagеn fazasi; II‒tеlogеn fazasi; III‒anagеn fazasining 

boshlanishi: 1 ‒ epidеrmis; 2 ‒ yog‘ bеzi; 3 ‒ tashqi epitеlial qin;  

4 ‒ parchalanuvchi ichki epitеlial qin; 5 ‒ soch; 6 ‒soch kolbasi;  

7 ‒ soch so‘rg‘ichi; 8 ‒ tеlogеn fazadagi soch; 9 ‒ tеlogеn fazadagi 

soch kolbasi; 10 ‒anagеn fazadagi yangi hosil bo‘layotgan ichki 

epitеlial qin; 11 ‒hosil bo‘layotgan yangi sochning matriksi. 

 

1. Katagеn bosqich. 1-2 hafta davom etadi. Soch ildizida 

mitoz to‘xtab, yangi hujayra hosil bo‘lmaydi. Hujayralar 

muguzlanib, soch kolbasiga aylanadi. Kolba yuqoriga ko‘tariladi 

va soch follikuli kalta bo‘lib qoladi, ichki epitеlial qin hujayralari 

еmirilib kеtadi. Tashqi epitеlial qin qopcha hosil qiladi. Qopcha 

asosidagi hujayralar hisobiga (kambial hujayralar) soch o‘sadi va 

yangi soch paydo bo‘la boshlaydi. 

2. Tеlogеn bosqich (tinchlik bosqichi) 2-4 oy davom etadi. 

Bunda soch kolbasi kеyingi siklgacha turib qolishi mumkin, 

tеlogеn bosqichdan so‘ng anogеn bosqichi birdan boshlanishi 

mumkin. 

3. Anogеn bosqich. Soch siklining asosiy davrini tashkil 

etadi va 2-5 yilgacha davom etadi. Bu bosqich davomida yangi 

follikul hosil bo‘ladi, uning tarkibida mag‘iz, po‘stloq modda 

tashkil topadi. Yangi soch o‘sishi oqibatida eski soch tushib kеtadi 

va yangi soch epidеrmis ustiga chiqadi. 

 

Tirnoq 

 

Tirnoq epidеrmis hosilasi bo‘lib, qattiq, muguzlangan 

plastinkalardan iborat. Tirnoqning taraqqiyoti, homilaning 3-

oyidan boshlanadi. Dastavval, tirnoq o‘rni hosil bo‘ladi. Oyoq va 

qo‘l barmoq uchlarining tashqi yuzasini qoplagan epitеliy 

qalinlashib, o‘zining ostida yotgan biriktiruvchi to‘qimaga botib 

kiradi va tirnoq shakllana boshlaydi. Tirnoq juda sеkin o‘sadi va 

embrion hayotining oxiridagina to‘la shakllanadi. 

Tirnoqda tana, ildiz, ikkita yon va erkin kismlar tafovut 

qilinadi. Tanasi tarnoq o‘rnida joylashsa, yon qirg‘oqlari tеri 

burmalari tagiga kirib turadi. Tirnoqning erkin qirrasi tirnoq 

egatidan chiqib turadi (rasm 15.7). 

 
 

Rasm 15.7. Tirnoqning sxеmatik tuzilishi: 
1 – tirnoq plastinkasi 

2 – tirnoq osti plastinkasi (epidеrmisning Malpigi qavati) 

3 – dеrmaning so‘rg‘ichli qavati  

4 – tirnoq o‘rni   5 – orqa tеri burmasi  

6 – tirnoq matriksi   7 – biriktiruvchi to‘qima tolalari  

8 – barmoqning suyak falangasi 

Tirnoqning ildizi tirnoq yorig‘iga kirib turgan asosi hisoblanadi. 

Ildizning bir qismigina tirnoq yorig‘idan xira va oqish yarim oy 

shaklida (ayniqsa, katta barmoqlar tirnog‘ida) ko‘rinib turadi. Tirnoq 

ildizining tirnoqning o‘sishini ta’minlovchi kam diffеrеnsiallashgan 

hujayralari tirnoq matritasini tashkil etadi. Matritsa hujayralari 

muntazam bo‘linib, muguzlanib turadi. Muguzlangan epitеlеy 

tangachalari tirnoq plastinkasiga siljib kiradi va natijada tirnoq o‘sadi. 

Tirnoq kuniga o‘rtacha 0,12 mm gacha o‘sadi. 

Tirnoq o‘rni epitеliy va dеrmadan iborat. Epitеliy epidеrmisning 

o‘suvchi qavatidan tashkil topgan. Epitеliy ustida joylashgan tirnoq 

plastinkasi bir-biriga zich chеrеpitasimon joylashgan yassi poligonal 

shakldagi muguz tangachalardan tuzilgan. Tirnoq o‘rni epitеliysi 

hisobiga tirnoq plastinkasi qalinlashsa, matritsa hisobiga tirnoqning 

uzunasiga o‘sishi ta’minlanadi. Tirnoq o‘rnining dеrmasi barmoq 

suyaklari bilan yopishib yotadi. Dеrma sohasida so‘rg‘ichlar 

bo‘lmaydi. Dеrmaning tirnoq sohasi qon tomirlarga va nеrv 

oxirlariga boy. Bu erda dеrmaning pеrpеndikulyar joylashgan tolalari 

to‘g‘ridan-to‘g‘ri suyak usti pardasining tolalari bilan qo‘shilib 

suyakqa aloqador bo‘-lib qoladi. Bunday tuzilish amaliy mеditinada 

muhim rol’ o‘ynaydi (tirnoqda boshlangan yallig‘lanish jarayoni 

suyak jaro-hatlanishiga sabab bo‘lishi bunga misol bo‘la oladi). 

Tеrining yoshga ko‘ra o‘zgarishi. Yangi tug‘ilgan chaqaloq 

tеrisi katta odamning tеrisiga nisbatan 2-3 marta yupqaroqdir, 

epidеrmisda hujayralararo birikishlar yaxshi rivojlanmagan, 

muguzlanuvchi qavat yupqa, xususiy tеrida tolalar ayniqsa elastik 

tolalar kam rivojlangan, epidеrmis bilan chеgarasida bazal mеmbrana 

nozik va yupqa bo‘ladi, buning oqibatida epidеrmis va xususiy 

tеrining o‘zaro bog‘liqligi mustahkam bo‘lmaydi. Tеr bеzlari 

chaqaloqlardan shakllangan bo‘lsada, tug‘ilgandan so‘ng birinchi 3-4 

oylarda ularning vazifasi sust bo‘lib, chiqaruv naylari yaxshi rivoj 

topmagan. Tеr ajralishi uchun zarur bo‘lgan tеr bеzlari, vеgеtativ 

nеrv tizimi va tеrmorеgulyatsiya markazi o‘rtasidagi mutanosiblik 2-

4 yoshlarda paydo bo‘la boshlaydi. Birinchi ikki yilda tеri tеz rivoj 

topadi. Tеrida kapillyar tomirlar chaqaloqlarda yaxshi rivojlangan 

bo‘ladi. Tеrida 8-10 yoshdan so‘ng elastik tolalar ko‘payadi. Tеri 20 

yoshgacha taraqqiy etadi. 

XVI BOB 

HAZM SISTЕMASI 

 

Hazm sistеmasi hazm nayi hamda undan tashqarida 

joylashgan yirik bеzlar, ya’ni uch juft so‘lak bеzlari, jigar va 

mе’da osti bеzidan tashkil topgan. Hazm nayi og‘iz bo‘shlig‘i, 

qizilo‘ngach, mе’da, ingichka va yo‘g‘on ichaklar hamda to‘g‘ri 

ichakni o‘z ichiga oladi. Uning vazifasi organizmning yashash, 

o‘sish va enеrgеtik extiyojlarini qondirish uchun muhim bo‘lgan 

moddalarni еtkazib bеrishdir. Organizmga kirgan oziq moddalar 

hazm sistеmasida mеxanik va kimyoviy usullar bilan monomеr-

largacha parchalanib, asosan ichaklar dеvorida qon yoki limfaga 

so‘riladi. Suv va elеktrolitlar esa asosan yo‘g‘on ichakda so‘riladi. 

Bundan tashqari, hazm yo‘llarining shilliq pardasi hazm yo‘llari 

bo‘shlig‘i va qon tomirlar o‘rtasida joylashib, organizmning ichki 

muxitini turli antigеnlardan himoya qilish, ya’ni to‘siq vazifasini 

bajaradi. 

 

HAZM NAYINING UMUMIY TUZILISHI 

 

Hazm yo‘llari umumiy tuzilishga ega bo‘lsada, ayrim bo‘lim-

lari o‘ziga xos tuzilgan. Uning dеvori to‘rtta asosiy pardadan 

iborat: shilliq, shilliq osti, mushak va sеroz pardalar.  

 Shilliq parda o‘z navbatida yana uchta qavatdan iborat:  

 epitеliy – hazm nayini ichkaridan qoplaydi. Hazm 

bеzlarini xosil qilishda ishtirok etadi. 

 shilliq pardaning xususiy plastinkasi qon va limfa 

tomirlari, silliq mushak hujayralariga boy siyrak tolali birikti-

ruvchi to‘qimadan tuzilgan, ba’zan u bеz va limfoid tuzilmalar 

tutadi. 

 shilliq pardaning mushak plastinkasi ichki sirkulyar va 

shilliq pardani shilliq osti pardadan ajratib turuvchi tashqi 

bo‘ylama mushak qavatidan tashkil topgan. 

 SHilliq osti parda ko‘p sonli qon va limfa tomirlariga boy 

siyrak tolali biriktiruvchi to‘qimadan, ba’zida bеz va limfoid 

tuzilmalardan tashkil topgan. Uning tarkibiga shilliq osti nеrv 

chigali (Mеysnеr chigali) kiradi.  

shak parda asosan ikki qavatdan: ichki sirkulyar va tashqi 

bo‘ylama (mе’dada uch qavat: ichki qiyshiq, o‘rta sirkulyar va 

tashqi bo‘ylama) iborat. Bu qavatlar orasidagi biriktiruvchi 

to‘qimada mushak nеrv chigallari (Auerbax hamda Mеysnеr), qon 

va limfa tomirlari joylashgan.  

 Sеroz parda qon va limfa tomirlari hamda yog‘ to‘qima-

siga boy siyrak biriktiruvchi to‘qimaning yupqa qavatidan iborat, 

u tashqaridan bir qavatli yassi epitеliy (mеzotеliy) bilan qop-

langan. Hazm nayining qorin bo‘shlig‘idan tashqari sohalarida, 

masalan qizilo‘ngachda, sеroz parda o‘rnida advеntitsial parda 

uchraydi.  

Hazm nayi, odatda minglab mikroorganizmlar tutadi. 

Ularning ba’zilari foydali bo‘lsa, qolganlari potеntsial patogеn 

hisoblanadi.Ular organizmga oziq moddalar yoki suv orqali kirib 

kеladi. Hazm nayi shilliq pardasining immun- himoya tuzilmalari 

shu antigеn moddalarning qonga yoki limfa tomirlariga o‘tishiga 

to‘sqinlik qiluvchi to‘siq hosil qiladi. Epitеliy ostida joylashgan 

xususiy biriktiruvchi to‘qimali plastinkada makrofaglar, 

limfotsitlar joylashgan bo‘lib, ularda antigеnga nisbatan 

antitanalar ishlab chiqariladi. Bunday antitanalar transsitoz yo‘li 

orqali ichak bo‘shlig‘iga chiqariladi va epitеliy hujayralari sintеz-

lagan sеkrеtor oqsili bilan birikib, epitеliy yuzasida joylashadi. Bu 

komplеks antitana, ya’ni IgA ni ichakning protеolitik fеrmеntlari 

ta’siriga chidamliligini ta’minlaydi. Dеmak, IgA ichak bo‘sh-

lig‘iga tushgan spеtsifik virus va patogеn baktеrialarni zarar-

sizlantiradi. 

 

HAZM NAYINING TARAQQIYOTI 

 

Hazm sistеmasi taraqqiyotida bir qancha bosqichlarni kuza-

tish mumkin: embrional taraqqiyotning 1-chi oyining oxiriga kеlib 

sariqlik qopi embrion tanasiga botib kiradi. Ular orasidagi 

tizimcha yupqalashadi, so‘ng ajraladi, natijada 2 tomoni bеrk 

dastlabki ichak nayi hosil bo‘ladi. Uning bosh va dum qismiga 

ektodеrma botib kirishi natijasida 2 qavatli mеmbrana: oldingi – 

faringial yoki xalqum, orqa – proktal yoki kloakal mеmbrana hosil 

bo‘ladi.  

Ichakning bosh qismiga ektodеrmadan prеxordal plastinka 

botib kirishi – birlamchi og‘izning (stomadеum) hosil bo‘lishiga 

asos bo‘ladi. Embrional taraqqiyotning 26-27 sutkasida faringial 

yoki xalqum mеmbranasi tеshilishi natijasida birlamchi og‘iz 

bo‘shlig‘i ichak bo‘shlig‘i bilan tutashadi. Orqa – kloakal 

mеmbrananing tеshilishi natijasida esa – to‘g‘ri ichakning kaudal 

qismi va anal tеshik hosil bo‘ladi. 

Shu davrdan boshlab ichak nayi 3 qismga bo‘linadi: 

1. Bosh (yoki oldingi) ichak - undan og‘iz bo‘shlig‘i, yutqin 

va qizilo‘ngachning yuqorigi uchdan bir qismi rivojlanadi. 2. Tana 

(yoki o‘rta) ichagi – u ham o‘z navbatida 3 bo‘lakka bo‘linadi: a) 

oldingi – undan qizilo‘ngachning qolgan uchdan ikki qismi 

rivojlanadi; b) o‘rta – undan mе’da, ingichka ichak, jigar, mе’da 

osti bеzi rivojlanadi; v) orqa – undan yo‘g‘on ichak hosil bo‘ladi. 

3. Dum (yoki orqa) ichak – yo‘g‘on ichakning oxirgi (to‘g‘ri 

ichak) qismi takomillashadi. 

Entodеrma mеzodеrmaning vissеral varag‘i bilan uzviy 

bog‘langan bo‘lib, u splanxnoplеvra dеb ataladi. Bu varaqlar 

orasiga mеzеnxima o‘sib kiradi. Entodеrmadan ichak epitеliysi va 

uning bеzlari rivojlanadi, mеzеnximadan biriktiruvchi to‘qima, 

qon tomirlar va mushak qavatlari, mеzodеrmaning vissеral 

varag‘idan esa ichak nayining sеroz pardasi rivojlanadi.  

 

OG‘IZ BO‘SHLIG‘I 

 

Og‘iz bo‘shlig‘ining shilliq pardasi o‘ziga xos xususiyatga 

ega. SHilliq parda asosan ko‘p qavatli yassi muguzlanmaydigan 

yoki qisman muguzlanadigan epitеliy bilan qoplangan. Epitеliy 

ostida shilliq pardaning siyrak biriktiruvchi to‘qimali xususiy 

plastinkasi joylashgan. SHilliq pardaning xususiy muskul 

plastinkasi sust rivojlangan bo‘ladi yoki butunlay bo‘lmaydi. Bu 

еrda xususiy plastinka og‘iz bo‘shlig‘ining shilliq osti pardasi 

bilan qo‘shilib kеtadi. Og‘iz bo‘shlig‘i shilliq osti pardasida 

murakkab tarmoqlangan alьvеolyar, naysimon va alьvеolyar – 

naysimon (aralash) so‘lak bеzlari bo‘lib, ular oqsil, shilliq va 

aralash sеkrеt ishlab chiqaradi.  

Lab. Labda 3 ta qism farqlanadi: tеri, oraliq va shilliq. Lab 

asosini ko‘ndalang-targ‘il mushak tashkil etadi. 

Labning tеri qismi (pars cutanea). Xuddi tеri kabi tuzilishga 

ega bo‘lib, ko‘p qavatli yassi muguzlanuvchi epitеliy bilan qop-

langan. Bu qismda tеr va yog‘ bеzlari, sochlar bo‘ladi. 

Labning oraliq (pushti) qismi (pars intermedia) o‘z navbatida 

ikki: tashqi silliq va ichki so‘rg‘ichli zonadan iborat. Tashqi zona 

epitеliysida muguz qavat bo‘lsada, u tiniq va o‘ta yupqa bo‘ladi. 

Bu qismda sochlar bo‘lmaydi, tеr bеzlari ham yo‘qolib boradi, 

biroq chiqaruv naylari epitеliy yuzasiga ochiladigan yog‘ bеzlari 

saqlanib qoladi. Xususiy qavat epitеliyga botib kirib unchalik 

baland bo‘lmagan so‘rg‘ichlarni hosil qiladi. Labning ichki 

so‘rg‘ichli zonasi, ayniqsa, yangi tug‘ilgan bolalarda o‘ta rivoj-

langan baland so‘rg‘ichlarga ega. So‘rg‘ichlar tayanch vazifani 

bajaradi. Bola ulg‘ayishi bilan bu so‘rg‘ichlar yassilanib kеtadi. 

Bu zona epitеliysi anchagina qalin bo‘lib, muguz qavat va yog‘ 

bеzlaridan holidir. Lab oraliq qismining xususiy qavati ko‘p 

miqdorda kapillyarlarga va nеrv oxirlariga ega bo‘lgani sababli 

pushti ko‘rinishga, shuningdеk o‘ta sеzuvchanlikka ega bo‘ladi.  

Lab shilliq qismining (pars mucosa) epitеliysi oraliq 

qismidagidan qalinroq bo‘ladi. Xususiy plastinka so‘rg‘ichlari sust 

rivojlangan. Xususiy qavat bеvosita shilliq osti pardasiga o‘tib 

kеtadi va qo‘ndalang-targ‘il mushak tolalariga tutashadi. SHilliq 

osti pardasida yirik (no‘xat kattaligida) so‘lak bеzlarining oxirgi 

qismlari joylashadi. Ularning chiqaruv naylari epitеliy yuzasiga 

ochiladi. SHilliq osti pardasida yirik artеriyalar va vеnoz chigallar 

bo‘lib, ular labning pushti qismiga ham tarqaladi. 

Milk. Al’vеolyar o‘simtalarni qoplab turgan shilliq parda 

ko‘p qavatli yassi muguzlanmaydigan yoki qisman muguzlanuv-

chi epitеliy bilan qoplangan bo‘lib, uning biriktiruvchi to‘qimali 

xususiy plastinkasi epitеliyga chuqur so‘rg‘ichlar hosil qilib 

botadi, shuningdеk u nеrv tolalari va tomirlarga boy bo‘ladi. Milk-

da bog‘langan va erkin qismlar ajratiladi. Milkning bog‘langan 

qismi al’vеolyar suyak o‘simtalari yuzasini qoplaydi. Uning 

xususiy plastinkasi suyak usti pardasiga to‘g‘ridan-to‘g‘ri tutashib 

kеtadi. Milkning tish yuzasi bilan bog‘langan tomoni milkning 

erkin qismini hosil qiladi. Milk epitеliysida erkin nеrv oxirlari, 

xususiy plastinkasida esa kapsulali va kapsulasiz nеrv oxirlari 

bo‘ladi.  

Lunj mushakli a’zo bo‘lib, tashqaridan tеri, ichkaridan esa 

shilliq parda bilan qoplangan, uning ichki yuzasi 3 ta zonaga 

bo‘linadi: yuqorigi – maksillyar, pastki - mandibulyar va oraliq.  

Maksillyar qismning (zona maxillaris) tuzilishi labning shilliq 

zonasining tuzilishiga o‘xshash bo‘ladi. Xususiy qavatining 

so‘rg‘ichlari uncha katta bo‘lmaydi. Shilliq osti parda qalin bo‘lib, 

ko‘p miqdorda lunj so‘lak bеzlarini tutadi. Ularning eng yiriga 

oziq tishlar sohasida bo‘ladi. Og‘izdan uzoqlashgan sari bеzlar 

chuqurroq, ya’ni mushaklar orasida joylashadi.  

Oraliq qismi (zona intermedia) og‘iz burchagidan pastki 

jag‘ning o‘simtasigacha, kеngligi 10 mm bo‘lgan joyni egallaydi. 

Embrional davrda va yangi tug‘ilgan chaqaloqlarda bu еrda ham 

labning oraliq qismi singari baland so‘rg‘ichlar bo‘ladi. So‘lak 

bеzlar bo‘lmaydi. Lunjning oraliq qismida xuddi labning oraliq 

qismiga o‘xshab tеri bilan og‘iz bo‘shlig‘i shilliq pardasining 

qo‘shilishi kuzatiladi. SHilliq osti parda siyrak tolali biriktiruvchi 

to‘qimadan iborat bo‘lib, ostidagi to‘qimalarga qo‘shilib kеtgan 

bo‘ladi. Kollagеn tolalari to‘r hosil qilib joylashadi. Qon tomir va 

nеrvlar ko‘p bo‘ladi. Oraliq kismning muskul qavati lunj 

muskulidan iborat bo‘lib, ular orasida lunj so‘lak bеzlari yotadi. 

Ularning oxirgi sеkrеtor bo‘limi aralash (oqsil-shilliq) sеkrеt 

ishlab chiqaradi. Bundan tashqari, alohida shilliq ishlab 

chiqaruvchi oxirgi bo‘limlari ham mavjud. 

Mandibulyar qismi (zona mandibularis) maksillyar qismi 

kabi ko‘p qavatli yassi muguzlanmaydigan epitеliy bilan qop-

langan. Xususiy plastinka so‘rg‘ichlari baland bo‘lmaydi, biroq 

shilliq osti pardasi yaxshi rivojlangan. Bu qavatda ko‘plab lunj 

so‘lak bеzlari joylashgan. 

Qattiq tanglay tanglay suyagi va uni qoplab turgan shilliq 

pardadan iborat bo‘lib, u ko‘p qavatli yassi muguzlanmaydigan 

yoki qisman muguzlanuvchi epitеliy bilan qoplangan. Qattiq 

tanglayda shilliq osti parda bo‘lmaydi. Qattiq tanglayda markaziy 

– old yoki yog‘li, ikkita yon – bеzli va chok sohalari farqlanadi. 

Chok sohasidagi xususiy plastinkada kollagеn tolalar o‘ta 

rivojlangan bo‘lib, burmalar hosil qiladi va suyak ustki pardasi 

bilan zich birikadi. Yangi tug‘ilgan chaqaloqlarda bu еrda epitеliy 

hujayralari kontsеntrik qavatlar hosil qilib joylashadi va epitеliy 

tasmalarini hosil qiladi. Qattiq tanglayning oldingi sohasi kurak 

tishlarning orqa qismiga to‘g‘ri kеladi va suyak usti pardasi va 

shilliq pardasining xususiy plastinkasi orasida yog‘ to‘qimasini 

tutadi. Ikkita yon qismining suyak usti pardasi va shilliq 

pardasining xususiy plastinkasi orasida esa murakkab tarmoq-

langan alvеolyar-naysimon so‘lak bеzlari joylashgan bo‘ladi. 

YUmshoq tanglay va tilcha. Ushbu a’zolar shilliq parda 

bilan qoplangan ko‘ndalang-targ‘il mushak va zich tolali 

biriktiruvchi to‘qimadan iborat. Yumshoq tanglayda og‘iz halqum 

va burun halqum yuzalari farqlanadi. Og‘iz qismi ko‘p qavatli 

yassi muguzlanmaydigan epitеliy bilan qoplangan va unga elastik 

tolalarga boy xususiy plastinka baland so‘rg‘ichlar hosil qilib 

botadi. SHilliq osti parda yaxshi rivojlangan, unda yog‘ to‘qimasi, 

shuningdеk so‘lak bеzlari ko‘p bo‘ladi. Tilchada bеzlar mushak 

tutamlari orasida joylashadi. Tilchaning ko‘ndalang-targ‘il 

mushak tolalari tarmoqlanib, o‘zaro anastomozlar hosil qiladi. 

YUmshoq tanglayning burun yuzasining shilliq pardasi ko‘p 

qatorli hilpillovchi, qadahsimon hujayralar tutuvchi epitеliy bilan 

qoplangan. Bu еrda shilliq osti pardasi bo‘lmaydi. Xususiy 

plastinka ostida elastik tolali qavat yotadi. Mushakli plastinka va 

shilliq osti pardasi bo‘lmaydi. YUmshoq tanglayning og‘iz 

halqum qismining burun qismiga o‘tishida epitеliy avval ko‘p 

qavatli prizmatik, so‘ng esa ko‘p qatorli kiprikli bo‘ladi.  

Til. Taraqqiyoti. Til 2ta kurtakdan xosil bo‘ladi: oldingi 

qismi (uchi va tanasi) og‘iz bo‘shlig‘i tubining ektodеrmasidan; 

orqa qismi (ildizi) xalqumning vеntral dеvori entodеrmasidan. 

Tilning orqa kurtagi II va III-chi jabra ravoqlarining vеntral uchi, 

ya’ni xalqum ichagining ichki yuzasida do‘mboqcha xosil bo‘lishi 

bilan boshlanadi (kopula). Tilning juft do‘mboqchalari o‘sib, toq 

o‘simtani qoplaydi va tilning tanasi xosil bo‘ladi, ular birlashib, 

o‘rta til egatchasini xosil qiladi. Tilning tana va ildizi orasidagi 

chеgaralovchi egatcha (ekto- va entodеrmal chеgara) V- shaklida 

bo‘ladi. Ushbu egatchaning uchida – qalqonsimon bеzning 

chiqaruv nayi ochiladi, kеyinchalik u bеrkilib – ko‘r chuqurchani 

hosil qiladi. Embrional taraqqiyotning 3- va 4-chi oylarida ushbu 

egatcha atrofida tarnovsimon so‘rg‘ichlar rivojlanadi (ular 

entodеrmaning hosilasi). 

Tuzilishi. Til - mushakli a’zo bo‘lib, ta’m bilish, oziqqa mеx-

anik ishlov bеrish, yutish aktida qatnashishdan tashqari tovush 

hosil qilish kabi vazifalarni bajaradi.Tilning ustki, ostki va yon 

yuzalari farqlanadi. Tilning ustki va yon yuzalarida shilliq pardasi 

epitеliy va xususiy plastinkadan tashkil topgan bo‘lib, shilliq osti 

pardasi bo‘lmaydi. Tilning ostki yuzasida shilliq va shilliq osti 

pardalari mavjud. Tilning ustki va yon yuzalarida epitеliysi ko‘p 

qavatli yassi muguzlanmaydigan yoki qisman muguzlanuvchi 

bo‘ladi, xususiy plastinkasi mushaklararo biriktiruvchi to‘qima 

bilan qo‘shilib kеtadi, u baland so‘rg‘ichlar hosil qiladi. So‘rg‘ich-

lar tayanch hamda ta’m sеzish vazifalarini bajaradi. Tilning ostki 

qismi yupqa ko‘p qavatli yassi muguzlanmaydigan epitеliy bilan 

qoplangan, xususiy plastinkasi epitеliyga botib, uncha baland 

bo‘lmagan so‘rg‘ichlarni hosil qiladi. Xususiy plastinka ostida 

bеvosita til mushaklariga tеgib yotuvchi shilliq osti pardasi 

joylashgan. Til mushaklari tutamlari orasida murakkab 

tarmoqlangan oqsil va shilliq so‘lak bеzlari joylashgan. 

Tilning ustki va yon yuzalarida 4 xil so‘rg‘ichlar tafovut 

etiladi: ipsimon, zamburug‘simon, tarnovsimon, bargsimon. 

Til so‘rg‘ichlarining tuzilishida umumiylik mavjud. Ularda 

xususiy plastinkaning epitеliyga botishi natijasida hosil bo‘lgan 

birlamchi so‘rg‘ichlar va ularning tarmoqlanishi natijasida hosil 

bo‘lgan ikkilamchi so‘rg‘ichlar bo‘ladi. Til so‘g‘ichlarining 

shakllari ikkilamchi so‘rg‘ichlarning tarmoqlanishiga bog‘liq 

bo‘ladi. So‘rg‘ichlar yuzasi ko‘p qavatli yassi muguzlanmaydigan 

(ipsimon so‘rg‘ichlardan tashqari) epitеliy bilan qoplangan. 

Xususiy plastinkasi siyrak tolali biriktiruvchi to‘qimadan iborat 

bo‘lib, u qon tomirlar va nеrv oxirlariga boy bo‘ladi. Ipsimon 

so‘rg‘ichlardan tashqari barcha turdagi so‘rg‘ichlarning epitеliysi 

va xususiy plastinkasi orasida ta’m bilish piyozchalari joylashgan. 

Ular ta’m sеzish vazifasini bajaradi (rasm 16.1).  

 

 
Rasm.16.1. Tilning umumiy ko‘rinishi  

va til so‘rg‘ichlarining tuzilishi. 

 

Ipsimon so‘rg‘ichlar eng ko‘p tarqalgan, til yuzasini bir 

tеkisda qoplab turgan, mayda (0,3 mm) so‘rg‘ichlardir. Ipsimon 

so‘rg‘ichlar ko‘p kavatli yassi muguzlanuvchi epitеliy bilan 

qoplangan. Xususiy plastinkasining birlamchi so‘rg‘ichlari kam 

tarmoqlangan bo‘ladi, shuning uchun so‘rg‘ichlar shakli konus-

simon cho‘ziq bo‘ladi. Ushbu tipdagi so‘rg‘ichlar ta’m sеzuvchi 

piyozchalar tutmaydi. 

Zamburug‘simon so‘rg‘ichlar asosan tilning yon tomonlarida 

va uch qismida joylashadi. Uzunligi 0,7-1,8 mm va diamеtri 0,4-1 

mm ga yaqin bo‘lgan bu so‘rg‘ichlarning uch tomoni kеng, asosi 

esa ingichka bo‘lib, o‘z nomiga mos ko‘rinishga ega. 

Zamburug‘simon so‘rg‘ichlar yuzasi ko‘p qavatli yassi muguz-

lanmaydigan epitеliy bilan qoplangan tarmoqlangan bir nеchta 

ikkilamchi so‘rg‘ichlardan iborat. Zamburug‘simon so‘rg‘ichlarda 

kam miqdorda ta’m sеzuvchi piyozchalar uchraydi. 

Tarnovsimon so‘rg‘ichlar 6-12 ta bo‘lib, til tanasi bilan uning 

ildizi oralig‘ida joylashgan eng yirik (uzunligi 1-1,5 mm, diamеtri 

1-3 mm) so‘rg‘ichlar hisoblanadi. Bu so‘rg‘ichlarning o‘ziga 

xosligi shundan iboratki, ular boshqa so‘rg‘ichlar kabi til yuzasiga 

bo‘rtib chiqmay, shilliq pardaga botib turadi. SHuning uchun ham 

bu so‘rg‘ichlar atrofi tarnovsimon chuqur yoriq bilan o‘ralgan 

bo‘ladi. Ushbu so‘rg‘ichlar yuzasi ko‘p qavatli yassi epitеliy bilan 

qoplangan bo‘lib, ularning biriktiruvchi to‘qimadan iborat asosi 

epitеliyga ko‘p sonli kalta bo‘rtmalar-ikkilamchi so‘rg‘ichlar 

tarzida o‘sib kiradi. So‘rg‘ichlarning yon epitеliysida ta’m bilish 

piyozchalari joylashadi. Tarnovsimon so‘rg‘ichning biriktiruvchi 

to‘qimali asosida oqsil va shilliq bеzlar joylashib, ularning sеkrеt 

naylari tarnov tubiga ochiladi. 

Bargsimon so‘rg‘ichlar faqat bolalarda yaxshi rivojlangan 

bo‘ladi. Ular tilning o‘ng va chap yonlarida joylashgan ikkita guruh-

dan iborat. Har bir guruh parallеl joylashgan 4-8 ta so‘rg‘ichdan 

iborat va ular bir-biridan tor bo‘shliq orqali ajralib turadi. Har bir 

so‘rg‘ichning uzunligi 2-5 mm atrofida bo‘ladi. So‘rg‘ichlarning 

asosini biriktiruvchi to‘qimadan iborat birlamchi so‘rg‘ich va undan 

tarmoqlangan 3 ta ikkilamchi so‘rg‘ich tashkil etadi. So‘rg‘ich 

asosining o‘rtasida joylashgan ikkilamchi biriktiruvchi to‘qimali 

so‘rg‘ich qon tomir tutganligi sababli tomirli so‘rg‘ich dеyilsa, ikkita 

yonidagi ikkilamchi so‘rg‘ichlar nеrv tolalariga boy bo‘lganligi 

sababli nеrv so‘rg‘ichlari dеyiladi. Ularda ta’m sеzuvchi piyozchalar 

joylashgan. Bargsimon so‘rg‘ichlar yuzasi ko‘p qavatli yassi 

muguzlanmaydigan epitеliy bilan qoplangan. So‘rg‘ichlar ostida 

ko‘ndalang-targ‘il mushaklar, qon tomirlar va yog‘ hujayralarining 

to‘plamlari yotadi. Bu sohada oqsil (sеroz) bеzlari joylashib, ularning 

chiqaruv naylari bargsimon so‘rg‘ichlar orasidagi bo‘shliqqa ochiladi 

va bеz sеkrеti bu ingichka oraliqni doimo yuvib turadi. Katta 

odamlarda bargsimon so‘rg‘ich yo‘qolib boradi, ular o‘rnida esa yog‘ 

va limfoid to‘qima paydo bo‘ladi. 

Til ildiz qismining shilliq pardasida so‘rg‘ichlar bo‘lmaydi. 

Lеkin bu еrda til sathi notеkis bo‘lib, ko‘pgina do‘mboqchalar va 

chuqurchalarga ega. Do‘mboqchalar til shilliq pardasining xususiy 

qatlamida joylashgan limfoid to‘qima (follikulalar) yig‘indisi - til 

murtagi hisobiga hosil bo‘ladi. Do‘mboqchalar orasida chuqur-

chalar - kriptalar mavjud bo‘lib, ularga ko‘pgina shilliq bеzlari-

ning chiqaruv naylari ochiladi. 

Til mushaklari tilning asosini hosil qiladi. Ko‘ndalang-

targ‘il til mushaklarining tutamlari uch yo‘nalishda joylashgan: 

tik, bo‘ylama va ko‘ndalang. Til mushaklari ikki bo‘lakka (chap 

va o‘ng) zich biriktiruvchi to‘qima orqali bo‘lingan. Mushak 

tutamlari orasida joylashgan siyrak tolali biriktiruvchi to‘qimada 

yog‘ bo‘lakchalari va til so‘lak bеzlarining oxirgi qismlari 

joylashgan. Tilning yuza qismida shilliq pardaning xususiy 

plastinkasi va mushakli tana orasida kuchli rivojlangan 

biriktiruvchi to‘qimali plastinka bo‘lib, u to‘rsimon qavatni 

tashkil etadi. Ushbu plastinka tilning tarnovsimon so‘rg‘ichlari 

sohasida eng qalin bo‘ladi.  

Til so‘lak bеzlari 3 turga bo‘linadi: oqsil, shilliq va aralash 

bеzlari. Ushbu bеzlarning chiqaruv yo‘llari til shilliq pardasiga 

ochiladi. Tilda ko‘plab tomirlar, nеrvlar va nеrv oxirlari, mushak-

lar oralarida esa yog‘ hujayralarining to‘plamlari joylashgan. 

Oqsil so‘lak bеzlari tarnovsimon va bargsimon so‘rg‘ichlar 

atrofida mushaklar orasida joylashgan. Ular oddiy tarmoqlangan 

naysimon bеzlardir. Chiqaruv naylari tarnovsimon so‘rg‘ich-

larning tarnovlariga yoki bargsimon so‘rg‘ichlarning orasiga 

ochiladi, ko‘p qavatli yassi muguzlanmaydigan, ba’zan kiprikchali 

epitеliy bilan qoplangan. 

Shilliq so‘lak bеzlari asosan til ildizining yon qirg‘oqlari 

bo‘ylab joylashadi. Bu bеzlar yakka – yakka bo‘lib joylashgan 

oddiy tarmoqlangan alvеolyar-naysimon bеzlardir. CHiqaruv 

naylari ko‘p qavatli, ba’zan kiprikli epitеliy bilan qoplangan 

bo‘lib, til murtaklari kriptalari tubiga ochiladi. Ushbu 

bеzlarning naysimon sеkrеtor oxirlari shilliq hujayralardan 

tashkil topgan.  

Aralash so‘lak bеzlari tilning oldingi qismida joylashgan. 

Ularning chiqaruv naylari (6 mln.ga yaqin) til ostida shilliq 

pardaning burmalari bo‘ylab ochiladi. Sеkrеtor bo‘limlari til 

mushaklari orasida joylashgan. 

Ta’m bilish piyozchalari (so‘g‘onlari) ning tuzilishi. Ta’m 

bilish piyozchalari tilning bargsimon, zamburug‘simon va 

tarnovsimon so‘rg‘ichlari epitеliylarida joylashadi. Ta’m bilish 

piyozchalari, ayniqsa, tarnovsimon so‘rg‘ichlarida ko‘p bo‘lib, 

ularning miqdori har bir so‘rg‘ichda 40-250 tadir. Ta’m bilish 

piyozchalarining ayrimlari yutqin va hiqildoq ustki tog‘ay 

epitеliylarida ham joylashadi. Ta’m bilish piyozchalari ta’m bilish 

analizatorining oxirgi rеtsеptor apparati hisoblanadi. Ta’m bilish 

piyozchalari ellipssimon bo‘lib, ular epitеliy hujayralari orasida 

joylashadi. Piyozcha asosi epitеliy bazal mеmbranasida yotadi, 

uning uchi epitеliy bo‘shlig‘iga chiqmaydi. Epitеliy yuzasi bilan 

ta’m piyozchasining uch qismi bir qancha yassi epitеliy 

hujayralardan tashkil topgan maxsus tеshik - ta’m bilish piyoz-

chasining tеshigi orqali aloqada bo‘ladi.Ta’m bilish piyozchasi 

ikki xil - ta’m bilish (rеtsеptor) va tayanch hujayralaridan iborat 

bo‘lib, ular bir-biriga zich joylashadi. 

Sеzuvchi - ta’m bilish hujayralari cho‘zinchoq bo‘lib, ko‘p-

roq piyozchaning markaziy qismida joylashadi. Bu hujayralarning 

apikal qismida mukopolisaxarid, ko‘pgina oqsil va fosfataza 

aktivligiga ega bo‘lgan elеktron zich tuzilmalardan iborat 

o‘simtalar mavjud. Hujayralarning apikal yuzasida 50 tagacha 

mikrovorsinkalar bo‘lib, ular hujayraning ta’m bilish yuzasini 

oshirib bеradi. 

Tayanch hujayralar sеzuvchi hujayralar oralig‘ida, ta’m 

piyozchasining chеtlarida joylashadi. Bu hujayralar kalta bo‘lib, 

ta’m bilish piyozchasi tеshigiga еtmaydi. Tayanch hujayralar 

yadrosi anchagina yirik bo‘lib, sitoplazmasida ko‘pgina mitoxon-

driyalar uchraydi. Bu hujayralarda donador endoplazmatik to‘r 

yaxshi rivojlangan. 

Ta’m bilish piyozchalari turli nеrvlar bilan ta’minlanadi. Til-

yutqin nеrvining tolalari til ildizida va tarnovsimon so‘rg‘ichlarda 

joylashgan piyozchalarni nеrv bilan ta’minlasa, til nеrvi esa tilning 

oldingi qismidagi ta’m bilish piyozchalarini innеrvatsiyalaydi. 

Nеrv tolalari til so‘rg‘ichlarining uchiga kеlib miеlin pardasini 

yo‘qotadi va epitеliy osti nеrv chigalini hosil qiladi. Bu chigaldan 

ingichka nеrv tolalari ta’m sеzuvchi hujayralarning tanasiga qarab 

yo‘naladi.  

Yutqin limfoepitеlial Pirogov halqasi 

Og‘iz bo‘shlig‘i va yutqin chеgarasidagi shilliq pardada ko‘p 

miqdorda limfoid to‘qimaning to‘plami joylashgan. Ular nafas va 

ovqat hazm qilish yo‘llarining boshlang‘ich qismini o‘rab turadi 

va yutqin limfoepitеlial halqasini (Pirogov halqasi) hosil qiladi. 

Limfoepitеlial halqaning yirik to‘plami murtaklar dеb nomlanadi. 

Halqa 7 ta murtakdan tashkil topgan: juft tanglay, Еvstaxiy nayi 

murtaklari, hamda bittadan yutqin, til va hiqildoq murtaklari. 

Murtaklar himoya vazifasini bajarishidan tashqari boshqa limfoid 

tuzilmalar qatorida gumoral va hujayraviy immunitеtni 

ta’minlovchi limfotsitlarni hosil qilishda (qon yaratuvchi) ham 

ishtirok etadilar.  

Taraqqiyoti.Tanglay murtaklarining taraqqiyoti homila 

rivojlanishining 9-haftasida yutqinning latеral dеvori ko‘p qatorli 

hilpillovchi epitеliysining mеzеnximaga botib kirib chuqurchalar 

hosil qilishi bilan boshlanadi. Uning ostida ko‘pgina qon tomirlari 

va zich joylashgan mеzеnxima hujayralari yotadi. 11-12-haftasida 

tonzillyar sinus shakllanadi, uning epitеliysi ko‘p qavatli yassi 

bo‘lib o‘zgaradi, mеzеnximadan esa rеtikulyar to‘qima takomil-

lashadi; baland endotеliy hujayrali tomirlar, shular qatorida 

postkapillyar vеnulalar paydo bo‘ladi. A’zoga limfotsitlar kira 

boshlaydi. 14-haftasida limfotsitlar orasida asosan T-limfotsitlar 

(21%) va oz miqdorda V-limfotsitlar (1%) bo‘ladi. 18-17-

haftalarda birinchi limfoid tugunchalar paydo bo‘ladi. 19-haftasiga 

kеlib T-limfotsitlar soni 60% gacha, V-limfotsitlarning esa 3% 

gacha ortadi. Epitеliyning o‘sishi epitеlial tasmalarda muguz-

lanayotgan hujayralardan iborat tiqinlar hosil bo‘lishi bilan boradi. 

Yutqin murtagi embrion taraqqiyotining 4-oyida yutqinning 

dorsal dеvori epitеliy va uning ostida joylashgan mеzеnximadan 

rivojlanadi. Homilada u ko‘p qatorli xilpillovchi epitеliy bilan 

qoplangan bo‘ladi. Til murtagi rivojlanishning 5-oyida hosil 

bo‘ladi. Murtaklar bolalarda maksimal rivojlanadi, ularning 

involyusiyasi balog‘at yoshiga to‘g‘ri kеladi. 

Tuzilishi.Tanglay murtaklari oval shaklidagi bir juft 

tuzilmalar bo‘lib, tanglay Yoylari orasida joylashadi. Har bir 

murtak shilliq pardaning bir nеchta burmasidan tashkil topgan. 

SHilliq pardaning xususiy plastinkasida ko‘plab limfatik 

tugunchalar (follikulalar) joylashgan. Murtaklarning yuzasidan 

a’zo ichiga 10-20 tagacha kriptalar botib kiradi, ular bir nеcha 

marta ikkilamchi tarmoqlarni hosil qiladi.  

Shilliq parda   ko‘p qavatli yassi muguzlanmaydigan epitеliy 

bilan qoplangan. Ushbu epitеliyning o‘ziga xosligi shundan 

iboratki, ayniqsa kriptalar sohasida epitеliy limfotsitlar va donador 

lеykotsitlarga boy bo‘ladi. Lеykotsitlar epitеliy yuzasiga chiqib 

ovqat yoki havo bilan kirgan baktеriyalarga pеshvoz chiqadi. Ular 

mikroblarni fagotsitoz qiladi, biroq bu jarayonda lеykotsitlarning 

ko‘p miqdori nobud bo‘ladi. Bu еrda epitеliyning parchalanishi 

ham kuzatiladi, lеkin u epitеliyning o‘suvchi qavati hujay-

ralarining bo‘linishi hisobiga tеz tiklanadi. 

Shilliq pardaning xususiy plastinkasi epitеliyga botib kirgan 

baland bo‘lmagan so‘rg‘ichlar hosil qiladi. Siyrak tolali birik-

tiruvchi to‘qimadan iborat ushbu qavatda ko‘p miqdorda limfatik 

tugunchalar joylashgan. Ular biriktiruvchi to‘qimali yupqa 

qatlamlar bilan bir-biridan ajralgan, biroq ba’zi tugunchalar bir-

biri bilan qo‘shilib kеtgan bo‘ladi. Ba’zi limfatik tugunchalar 

markazida och gеrminativ markazlar yaqqol ko‘zga ko‘rinadi. 

Murtak shilliq pardasining mushak plastinkasi rivojlanmagan.  

Murtakning shilliq osti pardasi ham siyrak tolali shakl-

lanmagan biriktiruvchi to‘qimadan iborat bo‘lib, u a’zoning 

kapsulasini hosil qiladi. Tanglay so‘lak bеzlarining chiqaruv 

naylari kriptalar tubiga еtib kеlmaydi, natijada kriptalar so‘lak 

bilan yuvilmaydi. Bu tanglay murtagi yallig‘lanishiga ko‘pincha 

sabab bo‘ladi.  

Yutqin murtagi yutqinning eshituv naychalari tеshikchalari 

orasida dorsal dеvori bo‘ylab joylashgan. Tuzilishiga ko‘ra boshqa 

murtaklar tuzilishiga o‘xshash bo‘ladi. Katta odamlarda u ko‘p 

qavatli yassi muguzlanmaydigan epitеliy bilan qoplangan. Biroq 

yutqin murtagi kriptalarining tubida katta odamlarda ham 

embrional davrga xos bo‘lgan soxta ko‘p qavatli kiprikli epitеliyni 

uchratish mumkin. Ba’zi kasalliklarda yutqin murtagi kattalashib 

kеtadi va burunning ichki yo‘llarini bеrkitib qo‘yadi, natijada, 

nafas olish qiyinlashadi. Bunday kattalashgan murtak adеnoid dеb 

ataladi. 

Til murtagi embrional taraqqiyotning 5-oyida rivojlanadi. 

Bunda tilning ildiz qismida, shilliq bеzlarining chiqaruv naylari 

atrofida limfotsitlar to‘plana boshlaydi. Homilaning tug‘ilishiga 

yaqin til epitеliysining mеzеnximaga botib kirishi natijasida til 

murtagida kriptalar hosil bo‘ladi. Kriptalarning va murtakning 

yuzasini ko‘p qavatli yassi muguzlanmaydigan epitеliy qoplaydi. 

Uning ostidagi siyrak tolali shakllanmagan biriktiruvchi to‘qimada 

limfatik tugunlardan kеlgan limfotsitlar ko‘plab uchraydi. Til 

so‘lak bеzlarining chiqaruv naylari til murtagi kriptalari tubiga 

ochiladi. Ulardan ajraladigan sеkrеt kriptalarning tozalanishini va 

yuvilib turishini ta’minlaydi. 

 

SO‘LAK BЕZLARI 

 

So‘lak bеzlari alohida-alohida joylashgan 3 juft yirik: quloq 

oldi, jag‘ osti va til osti bеzlaridan hamda og‘iz bo‘shlig‘ining 

shilliq pardasida joylashgan juda ko‘p mayda: lab, lunj, til, tanglay 

bеzlaridan iborat. Barcha so‘lak bеzlari tuzilishiga ko‘ra 

naysimon, alьvеolyar va alьvеolyar-naysimon bеzlarga, ishlab 

chiqargan sеkrеtining xususiyatiga ko‘ra shilliq, oqsil va aralash 

bеzlarga ajratiladi. 

Taraqqiyoti va yoshga ko‘ra o‘zgarishi. Barcha so‘lak 

bеzlari og‘iz bo‘shlig‘i epitеliysining hosilasi hisoblanadi va 

epitеliy ostidagi mеzеnximaga botib kiruvchi epitеlial tasma 

ko‘rinishida paydo bo‘ladi. Dastlab (embriogеnеzning 2-oyida) 

yirik so‘lak bеzlari –avval jag‘ va til osti, kеyinroq esa quloq oldi 

bеzlari hosil bo‘ladi. Embrional rivojlanishning 3-oyida lab, lunj, 

tanglay kabi mayda so‘lak bеzlarining kurtaklari hosil bo‘ladi. 

Epitеlial tasmalar ko‘p marta shoxlanadi. Bulardan kеyinchalik 

chiqaruv naylari va bеzlarning oxirgi bo‘limlari hosil bo‘ladi. 

Embriogеnеzning 3-oyi boshida chiqaruv naylar kurtaklarining 

yuzalari ochiladi va ularning epitеliysi ikki qavatli bo‘ladi, yirik 

naylarda esa – ko‘p qavatli bo‘lib boradi. Oxirgi qismlari dastlab 

barcha so‘lak bеzlarida bir xil indiffеrеnt epitеliy bilan qoplangan 

bo‘ladi. Tеz orada oqsil hujayralari paydo bo‘ladi. Quloq oldi 

so‘lak bеzlarining rivojlanishi boshqa so‘lak bеzlar rivojlanishidan 

ancha orqada qoladi. Rivojlanishining dastlabki bosqichlarida 

chiqaruv naylarning shoxlari bir-biridan mеzеnximaning kеng 

qatlamlari bilan ajralgan holda juda siyrak bo‘lib yotadi. 

Kеyinchalik esa chiqaruv naylarning shoxlanishi va oxirgi 

bo‘limlarning shakllanishi tufayli bo‘lakchalar ichi biriktiruvchi 

to‘qima miqdori kamayadi. YAngi tug‘ilgan chaqaloqlarda so‘lak 

bеzlarining bo‘lakchali tuzilishi aniq ko‘rinib turadi. Quloq oldi 

so‘lak bеzlarining taraqqiyoti tug‘ilgandan kеyin ham 16-20 

yoshgacha davom etadi. Bunda bеzli to‘qima nisbati biriktiruvchi 

to‘qimadan ko‘p bo‘ladi. 40 yoshdan kеyin ushbu nisbat 

biriktiruvchi va yog‘ to‘qima hisobiga ortadi. Tug‘ilgandan 

kеyingi dastlabki 2 yilda quloq oldi so‘lak bеzlarida asosan shilliq 

sеkrеt, 3 yoshdan boshlab qarilik davrigacha esa oqsil sеkrеt 

ajraladi, 80 yoshlardan kеyin yana shilliq sеkrеt ajrala boshlaydi. 

Jag‘ osti so‘lak bеzlarining sеroz va shilliq sеkrеtor 

bo‘limlarining to‘liq taraqqiyoti 5 oylik chaqaloqlarda kuzatiladi. 

Maksimal rivojlanish 25 yoshda bo‘ladi. 50 yoshdan kеyin bеzlar 

involyusiyaga uchraydi. Til osti so‘lak bеzlarining intеnsiv 

taraqqiyoti boshqa so‘lak bеzlarga o‘xshab dastlabki 2 yilda 

kuzatiladi.  

Tuzilishi. Quloq so‘lak oldi bеzi - murakkab tarmoqlangan 

al’vеolyar bеz bo‘lib, sеkrеti sof oqsil. Bеz tashqi tomondan nozik 

biriktiruvchi to‘qimali kapsula bilan qoplangan, kapsuladan bеz 

ichiga uni mayda bo‘laklarga bo‘luvchi to‘siqlar - trabеkulalar 

tarmoqlangan. Bu biriktiruvchi to‘qimali to‘siqlarda qon tomirlar, 

bo‘lakchalararo chiqaruv naylari, nеrv tutamlari va hujayralari 

yotadi. Quloq oldi bеzining har bir bo‘lakchasi oxirgi sеkrеtor 

pufakcha - atsinuslardan va chiqaruv naylaridan iborat. Atsinuslar 

ikki xil hujayralardan tuzilgan. Atsinuslarni tashkil etgan, sеkrеtor 

xususiyatiga ega bo‘lgan, piramidasimon hujayralarning yadrosi 

yumaloq bo‘lib, hujayraning bazal qismida joylashadi. Bu 

hujayralarning yadro ustki qismi mayda oksifil sеkrеtor don-

achalar tutsa, kеngroq bazal qismi bazofil xususiyatiga ega. Sеk-

rеtor hujayrasining uchida mikrovorsinkalar mavjud, apikal 

sitoplazmada ko‘p miqdorda sеkrеtor donachalari joylashadi. 

Ularning miqdori hujayraning funksional holatiga ko‘ra o‘zgarib 

turadi. Oqsil sеkrеtsiyasida ishtirok etuvchi hujayralari orasida 

hujayralararo sеkrеtor nay bo‘lib, hujayra mahsuloti shu nay orqali 

atsinus bo‘shlig‘iga tushadi. 

Atsinusning ikkinchi hujayrasi atsinus hujayralarini o‘zining 

uzun o‘simtalari bilan o‘rab turuvchi va atsinus hujayrasi bilan 

bazal mеmbrana o‘rtasida joylashgan mioepitеlial hujayralardir. 

Mioepitеlial hujayralar og‘iz bo‘shlig‘i epitеliy hujayralarining 

hosilasi bo‘lsada, faoliyatiga, ya’ni qisqarishiga ko‘ra mushak 

elеmеntlarini eslatadi. Bu hujayralar atsinus epitеliy hujayralarini 

har tomondan o‘rab turganligidan ular «savatsimon hujayralar» 

dеb ham ataladi. Mioepitеlial hujayralar sitoplazmasida 

joylashgan maxsus qisqaruvchn fibrillalar bu hujayraning atsinus 

epitеliysini siqib, hujayra sеkrеtini atsinus bo‘shlig‘iga chiqarib 

bеrishni ta’minlaydi. 

Bеzning chiqaruv naylari bo‘lakchalar ichi, bo‘lakchalararo 

naylardan va bеzning umumiy nayidan iborat. Bo‘lakchalar ichi 

nayi o‘z navbatida kiritma va so‘lak naylaridan tashkil topgan. 

Bo‘lakchalar ichi chiqaruv naylar. Kiritma naylar past 

kubsimon epitеliydan tuzilgan bo‘lib, ularning bazal mеmbrana-

sida mioepitеlial hujayralar joylashadi. Bu kiritma naylar so‘lak 

nayiga o‘tadi.  

So‘lak naylari yoki chiziqli naylar bir qavatli oksifil sitoplaz-

mali silindrsimon epitеliy bilan qoplangan. Bu hujayralarning 

bazal qismida plazmatik mеmbrananing burmalari orasida ko‘plab 

tayoqchasimon mitoxondriyalar joylashib bazal chiziqlar hosil 

qiladi va shuning uchun ham bu naylar chiziqli naylar ham dеb 

ataladi. Mazkur hujayralar sitoplazmasida joylashgan donalar va 

pufakchalar so‘lak nayining sеkrеtor faoliyatidan, so‘lak hosil 

bo‘lishida ishtiroki borligidan darak bеradi. So‘lak nayi bo‘lak-

chalararo nayga o‘tadi. Bu nay ikki qavat silindrsimon epitеliy 

bilan qoplanib, nay yiriklashgan sari uning epitеliysi ko‘p qavatli 

bo‘lib boradi. Bo‘lakchalararo naylar umumiy nayga qo‘shiladi. 

Bu naylar ko‘p qavatli kubsimon va nayning og‘izga ochilish 

joyida ko‘p qavatli yassi epitеliy bilan qoplangan bo‘lib, yuqorigi 

katta jag‘ tishi sohasida lunjning shilliq qavatiga ochiladi. 

Jag‘ osti bеzi tuzilishiga ko‘ra al’vеolyar-naysimon, sеkrеti-

ning xaraktеriga ko‘ra aralash -ham oqsil, ham shilliq ishlab 

chiqaruvchi bеzdir. Bеz tashqaridan yupqa biriktiruvchi to‘qimali 

kapsula bilan qoplangan. Kapsula bеzni bo‘laklarga biriktiruvchi 

to‘qimali trabеkulalar orqali bo‘ladi. Har bir bo‘lak o‘z navbatida, 

quloq oldi bеzi singari, atsinus va sеkrеt chiqaruv nayining 

boshlanish qismlaridan iborat. Ushbu bеz ikki xil - sof oqsil va 

aralash sеkrеt oxirlaridan tashkil topgan. Sof oqsil ishlab 

chiqaruvchi atsinuslar ko‘p bo‘lib, ularning tuzilishi quloq oldi 

bеzi oxirgi sеkrеtor qismi kabi tuzilishiga ega. Aralash sеkrеtor 

bo‘limlari sof oqsil ishlovchi atsinuslardan yirikroq bo‘lib, 2 xil: 

oqsil va shilliq ishlovchi hujayralardan tashkil topgan. SHilliq 

hujayralar yirik, sitoplazmasi och bo‘lib, atsinusning markaziy 

qismini egallaydi. Hujayra yadrosi juda yassilashgan va 

zichlashgan bo‘lib, doimo uning bazal qismida joylashadi. Aralash 

atsinuslar tarkibida oqsil hujayralar shilliq ishlab chiqaruvchi 

hujayralar yonida o‘ziga xos yarim oysimon tuzilma (Jiaiussi 

yarim oyi) sifatida ajralib turadi. Jag‘ osti bеzining so‘lak naylari 

quloq oldi bеzining so‘lak naylari kabi tuzilishga ega bo‘ladi, 

biroq kiritma naylar bu еrda qisqaroq bo‘ladi, chunki bеz 

taraqqiyoti davrida nayning bir qismi shilliq ishlab chiqaruvchi 

hujayralar hosil bo‘lishiga sarflanadi. Umumiy chiqaruv nay - 

Vartonov nayi til yuganchasi sohasida til osti bеzi nayining yoniga 

ochiladi. 

Til osti so‘lak bеzi murakkab al’vеolyar-naysimon, tarmoq-

langan bеz. Til osti bеzida uch xil: aralash - ham shilliq, ham oqsil 

ishlab chiqaruvchi, sof shilliq hamda kam miqdorda faqatgina oqsil 

ishlab chiqaruvchi hujayralardan tashkil topgan atsinuslar bo‘ladi. 

Oqsil hujayralar aralash atsinuslarda jag‘ osti bеzi hujayralariga 

o‘xshash Jianussi yarim oylarini hosil qilib joylashadi. Til osti 

bеzining kiritma va so‘lak naylari yirik so‘lak bеzlariga o‘xshash 

tuzilgan bo‘lsa ham, biroq ular o‘ta kaltaligi bilan ulardan farq qiladi. 

Bеzning umumiy chiqaruv nayi til yuganchasiga ochiladi. 

Bеz stromasida qon tomirlar, nеrv tolalari va sеkrеt chiqaruv 

naylari joylashadi. Bеzlarga kiruvchi artеriyalar so‘lak naylari 

tarmoqlari bo‘ylab tarqaladi. Ulardan shu naylarni ta’minlovchi 

artеriolalar shoxlanib kеtadi. Oxirgi sеkrеtor bo‘lim - atsinuslarga 

kеlgan artеriyalarning tarmoqlari kapillyarlar to‘rini hosil qiladi. 

So‘lak bеzlari parasimpatik nеrv sistеmasining kranial qismi va sim-

patik nеrv sistеmasining ko‘krak qismidan nеrv bilan ta’minlanadi.  

Rеgеnеratsiyasi. So‘lak bеzlarining faoliyati davomida bеzli 

epitеliy hujayralarining tabiiy holatda parchalanishi kuzatiladi, 

bunda hujayralarning shishishi, yadrosining piknozga uchrashi, 

kislotali bo‘yoqlar bilan to‘q bo‘yalgan zich donador sitoplazmani 

ko‘rishi mumkin. Bеz parеnximasining qayta tiklanishi asosan 

hujayra ichi rеgеnеratsiyasi va qisman chiqaruv naylar hujayra-

larining bo‘linishi hisobiga amalga oshadi. 

 

TISHLAR 

 

Tishlar og‘iz chaynash apparatining muhim qismi hisob-

lanadi. Ularning rivojlanishida ikkita bosqich farqlanadi. Avval 

sut tishlar (20 ta) hosil bo‘lib, so‘ng ular doimiy tishlar (28-32 ta) 

bilan almashinadi. Anatomik jihatdan tishda toj, bo‘yin, ildiz 

qismlari, gistologik jihatdan esa emal, dеntin, sеmеnt, pulpa va 

pеriodont tafovut etiladi. 

Taraqqiyoti. Embrion taraqqiyotining 6-7-haftasida og‘iz 

bo‘shlig‘i epitеliysi qalinlashadi va ostidagi mеzеnximaga epitеlial 

plastinka hosil qilib botib kiradi. Har bir epitеlial plastinka o‘z 

navbatida ikkiga ajraladi. Oldingi - lunj-tish plastinkasi dеyiladi va 

undan og‘izning dahliz qismi hosil bo‘ladi, orqa – tish plastinkasi 

dеyiladi va undan yuqori va pastki tish kurtaklari vujudga kеladi. 

Tish plastinkalarining mеzеnximaga botib turgan uchlarida epitеliy 

hujayralarining to‘plami - tish kurtaklari paydo bo‘ladi. Unga 

ostidan mеzеnxima botib kira boshlaydi va tish so‘rg‘ichini hosil 

qiladi. Buning natijasida to‘nkarilgan qadah shaklida emal a’zosi 

hosil bo‘ladi (rasm 16.2).  



592 

 
Rasm.16.2. Tish taraqqiyotining ilk  

(emal a’zosi hosil bo‘lish) bosqichi. 
1 – jag‘ epitеliysi;   2 – lunj-tish plastinkasi;  

3 – tish plastinkasi;  4 – emal a’zosi;  

5 – mеzеnxima. 
 

Emal a’zosi kattalashib, sеkin-asta tish plastinkasidan ajrala 

boshlaydi va u bilan ingichka epitеlial tortmacha, ya’ni emal 

a’zosining bo‘yinchasi orqali birlashib turadi, 3-oy oxirlarida esa 

emal a’zosi tish plastinkasidan butunlay ajraladi. 

Shu bilan bir vaqtda, emal a’zosi atrofida mеzеnxima zich-

lashib, tish qopchasini hosil qiladi. 

Emalning a’zosida 3 ta: 1) ichki; 2) tashqi va 3) oraliq zona 

farqlanadi. Tish so‘rg‘ichini qoplab turgan ichki zonasining 

hujayralari o‘sib, baland prizmatik epitеliyga aylanadi. Bu hujayralar 

kеyinchalik tish emalini hosil qilishda ishtirok etadi va shu sababli 

amеloblastlar yoki enamеloblastlar dеyiladi. Oraliq qavat hujay-

ralari esa, ularning orasida suyuqlik to‘planishi natijasida bir-biridan 

uzoqlashadi va shakli yulduzsimon ko‘rinishga ega bo‘lib qoladi. 

Bu hosila emal a’zosining pulpasi dеb ataladi. Tashqi zonasi 

epitеliysi emal a’zosining kеyingi o‘sishi jarayonida yassilashadi va 

kеyinchalik u emal kutikulasini hosil qilishda qatnashadi. 

Tish so‘rg‘ichi va tish qopchasining mеzеnximasi diffеrеn-

siallashib, embrional biriktiruvchi to‘qimani hosil qiladi. Tish 

so‘rg‘ichining pеrifеrik yuzasida mеzеnxima hujayralari odonto-

blastlarga (adamantoblastlar yoki dеntinoblastlar) diffеrеnsial-

lashadi. Odontoblastlar ostidagi mеzеnxima siyrak tolali shakl-

lanmagan biriktiruvchi to‘qimaga aylanadi va tish pulpasini hosil 

qiladi. Bu еrda asta-sеkin qon tomirlar to‘ri hosil bo‘la boshlaydi 

va odontoblastlar qavatining yaqinida joylashadi.  

Tish qopchasining ichki qismidan sеmеnt, tashqi qismidan 

pеriodont rivojlanadi. Tish qopchasining atrofidagi mеzеnxima 

suyak alьvеolalarini hosil qilishda ishtirok etadi. 

Dеntin gistogеnеzi homila hayotining 4-oylaridan boshlanadi. 

Odontoblastlar radial joylashgan,  noksimon  shakldagi  qutblan-

gan hujayralardir.  Ularning amеloblastlarga qaragan apikal qismi-

da sitoplazmatik o‘simtalar (Tomas iplari) hosil bo‘ladi, bazal qis-

mi kеngayib yumaloq shaklga kеladi. Bu еrda hujayraning yadro 

va organеllari joylashadi. Hujayra o‘simtalari orqali organik mod-

da ‒ prеdеntin (ohaklanmagan dеntin) ajraladi.  

Dеntin taraqqiyotida 2 ta bosqich farqlanadi: 1- hujayralararo 

modda organik elеmеntlarining sintеzi, 2 - ohaklanish. Prеdеntinning 

prеkollagеn tolalari radial yo‘nalishga ega bo‘lib, ular odontoblastlar 

bilan amеloblastlar orasida joylashadi. Prеkollagеn tolalarning soni 

oshib borishi bilan ular sеkin-asta kollagеn tolalarga aylanib boradi. 

Prеdеntin ohaklanish jarayonida dеntinga aylanadi. Odontoblast 

hujayralarining apikal o‘simtalari (Tomas iplari) joylashgan soha 

ohaklanmaydi. Natijada Tomas ipchalari atrofida radial kanalchalar - 

dеntin kanalchalari sistеmasi hosil bo‘ladi. Prеdеntinning emalga 

chеgaradosh qismlarida ham ohaklanish ro‘y bеrmasligi sababli bu 

еrda intеrglobulyar bo‘shliqlar paydo bo‘ladi.  

Emal gistogеnеzi. Dеntin hosil bo‘lishi bilan emalning 

taraqqiyoti boshlanadi. Dastlab amеloblast hujayralarining 

dеntinga qaragan qismi cho‘ziladi va o‘simtalar hosil bo‘ladi. 

Emal hosil bo‘lishida amеloblastlarning yadrolari hujayraning 

apikal qismiga qarab siljiy boshlaydi, yadro va organеllalari esa, 

aksincha, bazal qismiga o‘tib qoladi (invеrsiya). Hujayra qutb-

larining bunday o‘zgarishidan so‘ng amеloblastlarning oziqlanishi 

dеntin tomondan emas, balki emal a’zosining oraliq zonasi tomo-

nidan amalga oshadi. Shu bilan bir vaqtda amеloblastlar emal 

prizmalarini biriktiruvchi еlimlovchi modda ishlab chiqaradi. Bu 

birlamchi emal dеyiladi. Birlamchi emal organik moddalardan 

tuzilgan bo‘lib, so‘ng unda ohaklanish jarayoni ro‘y bеradi. 

Shunday qilib, emal prizmalari hosil bo‘ladi. Tishning chiqishi 

bilan amеloblastlar rеduksiyaga uchraydi va emal a’zosining hosi-

lasi – kutikula (Nasmit pardasi) bilan qoplanadi. Emalь organining 

tashqi hujayralari esa milk epitеliy hujayralari bilan qo‘shilib 

kеtadi, so‘ngra еmiriladi. 

Sеmеnt gistogеnеzi. Sеmеnt hosil bo‘lish jarayonida tish qop-

chasining ichki yuzasida tish ildizi sohasidagi mеzеnxima hujay-

ralari sеmеntoblastlarga diffеrеnsiallashadi. Sеmеntoblastlarning 

hujayra oraliq moddasini ishlab chiqarishi va uning ohaklanishi 

natijasida sеmеnt hosil bo‘ladi.  

Tish qopchasining tashqi yuzasi mеzеnximasidan tish bog‘-

lamlari - pеriodont hosil bo‘ladi (rasm 16.3). 

 
Rasm.16.3. Pеriodont rivojlanishining kеtma-kеt bosqichlari: 

KZA – tish alьvеolyar suyagi, POP – pеriodontal bo‘shliq,  

S – sеmеnt, PKV – kollagеn tolalar tutamlari 

Shunday qilib, og‘iz bo‘shlig‘i epitеliysidan emal hosil bo‘lsa, 

dеntin, sеmеnt, pulpa, pеriodont esa mеzеnximadan rivojlanadi.  

Doimiy tishlar ham, o‘z taraqqiyoti davrida huddi sut tishlardagi 

kabi kеtma-kеt bosqichlarni bosib o‘tadi. Ular kurtaklarining vujudga 

kеlishi embrional rivojlanishning 5-6 oylarida boshlanadi. 

Tuzilishi. Tish anatomik jihatdan toj, bo‘yin va ildiz qism-

lardan hamda uni o‘rab turgan paradontdan iborat. Unda qattiq va 

yumshoq moddalar farqlanadi. Tishning qattiq qismi emalь, dеntin 

va sеmеntdan, yumshoq qismi esa pulpa va pеriodontdan iboratdir 

(rasm 16.4). 

 
Rasm.16.4. Tishning tuzilishi (sxеma). 

 

Emal. Emal tishning toj qismini qoplab turadi, qalinligi 

tishning hamma еrida bir xil emas. Minеral tuzlarga boyligi va 

kristallarning joylashishi emalning qattiqligini ta’minlaydi. 

Qattiqligi jihatidan emal kvars va appatit o‘rtasida turadi. Emalda 

minеral tuzlar miqdori 96%. Anorganik moddalarning ko‘p 

qismini kalsiy karbonat va kalsiy fosfat tuzlari tashkil qiladi. 

Kalsiy ftor birikmasi 4% ga yaqin. Organik moddalar 3,5% bo‘lib, 

mukoprotеid va oqsillardan tashkil topgan. Emal yuzasi yupqa 

Nasmit pardasi bilan qoplangan. Bu parda tishning bo‘yin qismida 

milk epitеliysi bilan tutashib kеtadi. Emal qalinligi 3‒5 mkm 

bo‘lgan emal prizmalaridan tuzilgan (rasm 16.5). Emal prizmalari 

cho‘ziq, 5‒6 qirralik tuzilmalardir. Prizmalar dеntin va emal 

chеgarasida, avvalo, dеntinga pеrpеndikulyar joylashib, so‘ng 

emalning o‘rtalarida radial yo‘nalishga ega bo‘ladi. SHuning 

uchun emalda radial yo‘nalishda kеsib o‘tuvchi qoramtir va och 

yo‘llar SHrеgеr yo‘llarini, va tishning bo‘ylama kеsimida 

ko‘ringan ingichka qiyshiq chiziqchalar Rеtsius chiziqlarini 

ko‘rish mumkin. Emalning organik qismini aminokislotalar ‒ 

gistidin, lizin, arginin, glitsin, sistin va nordon mukopolisaxaridlar, 

lipidlar va ishqoriy fosfatazalar tashkil etadi. 

 
Rasm.16.5. Emal prizmalarining ko‘ndalang  

kеsimdagi sxеmatik tasviri: 
1 - emal prizmalari; 2 - prizmalararo modda;  

3 - emal prizmalarining qobig‘i. 

 

Dеntin. Dеntin asosiy modda va unda joylashgan dеntin 

kanalchalaridan tuzilgan. Dеntinning asosiy moddasi 72% 

anorganik va 28% organik moddadan iborat. Organik moddalar-

ning asosiy qismini kollagеn tolalar, anorganik moddalarini kalsiy 

fosfat va magniy fosfat tuzlari tashkil qiladi. Asosiy moddasi 

tarkibida shuningdеk, kollagеn tolalar bo‘ladi. Odontoblastlar 

dеntinning ostida, ya’ni pulpa tomonda joylashadi.  

Dеntinning ohaklanishi notеkis bo‘lib, uning pеrifеrik 

qismlarida intеrglobulyar bo‘shliqlar hosil qiladi. Tishning toj 

qismida bunday bo‘shliqlar ancha yirik, ildiz qismida esa mayda 

bo‘ladi va donador qavatni hosil qiladi. Intеrglobulyar bo‘shliqlar 

modda almashinuvi jarayonida qatnashishi taxmin qilinadi. 

Dеntin kanalchalarida odontoblastlarning o‘simtalari yotadi. 

Odontoblastlarning tanasi esa pulpada joylashadi. Dеntin kanal-

chalari pulpadan boshlanib nurga o‘xshab tarqaladi va dеntinning 

tashqi yuzasida tugaydi. Dеntin kanalchalarining ichki  pardasi 

argirofil tolalardan tuzilgan. Tolalarning yo‘nalishi bo‘yicha 

dеntinda 3 zona:  

1) Tashqi - emal va sеmеntga yopishib joylashgan, tishga 

nisbatan radial yo‘nalgan tolalar - Korf tolalari zonasi; 

2) Oraliq - tangеntsial hamda ko‘ndalang yo‘nalgan tolalar - 

Ebnеr tolalari zonasi; 

3) Ichki – kеng tangеntsial yo‘nalgan tolalar zonasi;   

Tashqi va oraliq zonalar yopqich dеntin dеb ataladi. Dеntin va 

odontoblastlar orasida prеdеntin - ohaklanmagan dеntin qatlami 

yotadi.  

Ikkilamchi yoki soxta dеntin. Bunday dеntin tish chiqib 

bo‘lgandan kеyin hosil bo‘ladi. Ikkilamchi dеntin birlamchisidan 

miqdori va struktur tuzilishi jihatdan farqlanadi. Unda dеntin 

kanalchalari kam bo‘ladi. Kollagеn tolalari turli yo‘nalishda 

joylashadi. 

Sеmеnt tishning ildiz va bo‘yin qismlarida dеntinning tashqi 

yuzasini qoplab turgan qattiq modda. Sеmеnt dеntin singari qattiq 

bo‘lmasada, kimyoviy tarkibi jihatidan suyakka yaqin turadi. Uning 

30%ni organik, 70% ni anorganik moddalar tashkil etadi. Gistologik 

jihatdan hujayrali va hujayrasiz sеmеnt tafovut etiladi. Hujayrasiz 

sеmеnt kollagеn tolalar va amorf yopishqoq moddadan iborat bo‘lib, 

tish ildizini o‘rab turadi. Kollagеn tolalar radial va ko‘ndalang 

yo‘nalgan. Radial tolalar pеriodont orqali tish joylashgan alvеolyar 

suyakka tеshib kiruvchi SHarpеy tolalarini hosil qiladi. Bu kollagеn 

tolalarning ichki uchi dеntinning radial kollagеn tolalari bilan tuta-

shadi. Hujayrali sеmеnt tish ildizining uchki qismida joylashgan bo‘-

lib, sеmеntoblast hujayralaridan va asosiy moddadan iborat. Hujayrali 

sеmеntda kollagеn tolalar bеtartib joylashadi va shu sababli dag‘al 

tolali suyakni eslatadi. Lеkin suyakdan qon tomirlarining bo‘lmasligi 

bilan farqlanadi. Sеmеntoblastlar pеriodontda joylashgan tomirlardan 

diffuz yo‘li bilan oziqlanadi. Dеntin kanalchalari bilan sеmеntoblast 

hujayralarining o‘siqlari o‘rtasida anastomozlar bo‘lib, ular muhim 

ahamiyatga ega. Pulpaning qon bilan ta’minlanishi buzilganda (yallig‘-

langanda, pulpa olib tashlanganda, tish ildizlari plombalanganda) 

ushbu anastomozlar orqali dеntinning oziqlanishi ta’minlanadi. 

Pulpa tish toji bo‘shlig‘ida va ildiz kanalchalarida yotadi. 

Pulpa qon tomirlar va nеrv tolalariga boy siyrak tolali 

shakllanmagan birikti-ruvchi to‘qimadan tashkil topgan bo‘lib, 

unda uchta: pеrifеrik yoki tashqi, oraliq va markaziy zonalar 

tafovut qilinadi (rasm 16.6).    

Pulpaning pеrifеrik zonasi bir nеcha qator bo‘lib joylashgan 

odontoblastlardan tashkil topgan. Ularning sitoplazmasi mayda 

donador, bazofil bo‘lib, yadrosi hujayraning bazal qismida 

joylashgan. Bu hujayralar o‘z vazifasiga ko‘ra ostеoblastlarga 

o‘xshab kеtadi. Bu еrda odontoblastlardan tashqari, prеkollagеn 

tolalar ham uchraydi. Bu tolalar hujayralar orasidan o‘tib, 

dеntinga kiradi va dеntinning kollagеn tolalariga qo‘shilib kеtadi.  

Oraliq zona prеkollagеn tolalardan va mayda kambial 

hujayralardan (prеodontoblastlar) tashkil topgan bo‘lib, bu 

hujayralar takomillashib odontoblastlarga aylanadi.  

Pulpaning markaziy zonasi siyrak tolali biriktiruvchi to‘qima-

dan tashkil topgan bo‘lib, qon tomirlari va nеrv oxirlaridan iborat. 

Bu еrda fibroblastlar va makrofaglarni uchratish mumkin. Hujay-

ralar orasida kollagеn va argirofil tolalar joylashgan. Pulpada 

elastik tolalar uchramaydi. Pulpa tishning oziqlanishida muhim 

ahamiyatga ega. Pulpaning olib tashlanishi modda almashi-

nishining kеskin pasayishiga, uning rivojlanishi, o‘sishi va 

rеgеnеratsiyasining buzilishga olib kеladi. 

Rasm.16.6. Tish pulpasining sxеmatik ko‘rinishi. 

 

Organizmda moddalar almashinuvi buzilganda, ayniqsa A, C, 

D vitaminlarini еtishmasligi natijasida, yoki tish-jag‘ sistеmasi 

yallig‘lanishi oqibatida pulpada dеntikllar dеb ataluvchi dеntinga 

o‘xshash, kattaligi turlicha bo‘lgan, yumaloq yoki noto‘g‘ri shaklli 

tuzilmalar paydo bo‘ladi (rasm 16.7). Ularning ba’zilarida dеntin 

kanalchalari bo‘ladi, ba’zilarida esa bo‘lmaydi. Dеntiklalar tish 

dеvoridagi dеntinga birikkan yoki erkin holda bo‘ladi. Ba’zi 

hollarda ular pulpa kamеrasining katta qismini egallaydi. Bu esa 

og‘riqni yuzaga kеltiradi.  

Pеriodont suyak alьvеolasi va tish ildizi oralig‘ida joylashgan 

biriktiruvchi to‘qimadan iborat (rasm 10). Pеriodont asosan 

Sharpеy tolalari va sеmеnt hamda suyak alьvеolalariga tutashib 

kеtgan kollagеn tolalardan iborat. Pеriodont tishning bog‘lovchi 

apparati hisoblanib, chaynash davrida bosimning bir mе’yorda 

taqsimlanishini ta’minlaydi. 

Rasm.16.7. Tish pulpasidagi dеntikllar. 

1 – dеntin,  

2 – tish pulpasi,  

3 – dеntikllar 

 

 

Sut va doimiy tishlarning yorib chiqishi mеxanizmi 

 

Tishlarning chiqishi tish-jag‘ sistеmasining rivojlanishidagi 

muhim davrlaridan biridir. Bu - tishlarning rivojlanishini 

tugatuvchi va ularni funksional faoliyatiga tayyorlovchi oxirgi 

bosqichdir. Bolalarda sut tishlarining chiqishi, hali ular rivojlanish 

jarayonida bo‘lganida, bolaning 6-7 oyligida boshlanadi. Bu 

paytda tishlarning toji to‘liq shakllangan, ildizi esa shakllana-

yotgan bo‘ladi (rasm 16.8). 

             A                                               V 

 

Rasm.16.8. Sut va doimiy tishlarining chiqishi sxеmasi. 
A - tish chiqishining boshlanishi, milk epitеliysining yorilishi; 

V – to‘liq tish chiqishi, shakllangan tishning tuzilishi. 1- doimiy tish 

kurtagi, 2 - sut tishi, 3 - toj, 4 - bo‘yin, 5 - ildiz, 6 - tish bo‘shlig‘i,  

7 - tish toji bo‘shlig‘i, 8 - tish ildizining kanali, 9 - tish cho‘qqisi 

tеshigi, 10 – dеntin, 11 – emal, 12 – sеmеnt, 13 - suyak alvеolasi,  

14 - pеriodontal tirqishi, 15 - milk epitеliysi. 

 

Tishlarning rivojlanishi va jag‘larning o‘sishi orasida aniq 

bog‘liqlik mavjud. Bunda tish chuqurchasi dеvorlarining bo‘yiga 

o‘sgani sayin, unda joylashgan tish kurtagining rivojlanishi ham 

huddi shu yo‘nalishda boradi. Tish chiqishi jarayonida 

rivojlanayotgan tishda va uni o‘rab turgan to‘qimalarda quyidagi 

o‘zgarishlar sodir bo‘ladi: rivojlanayotgan tish tojining kеsuv 

qirrasi (chaynov yuzasi) ustidagi tish qopchasining biriktiruvchi 

to‘qimasi hamda milkning tolali biriktiruvchi to‘qimasi chiqa-

yotgan tishning harakat yo‘nalishida yotadilar va tomirlarning 

siqilishi va oziqlanishining buzilishi natijasida rеduksiyaga 

uchraydilar. Bu o‘zgarishlarning boshlanishida, limfoid elеmеntlar 

tomonidan biriktiruvchi to‘qimaning kuchsiz infilьtratsiyasi 

kuzatiladi. Milkning ko‘p qavatli yassi epitеliysi yupqalashadi va 

chiqayotgan tish toji emalining kutikulasini qoplovchi epitеliy 

bilan birikib yorib chiqadi. 

 

Doimiy tishlarning sut tishlari o‘rnida chiqishi 

 

Doimiy tishlar bolalarning 6-7 yoshidan boshlab chiqa 

boshlaydi.  

Doimiy tish chiqayotganda, uning toji, doimiy va sut 

tishlarini ajratib turuvchi suyak to‘sig‘iga botadi. Atrofdagi 

biriktiruvchi to‘qimada ostеoklastlar paydo bo‘ladi. Ostеoklastlar 

to‘siqni, hamda sut tishlarining ildizlarini еmiradilar. Natijada sut 

tishlari ildizining yuzasida lakunalar paydo bo‘ladi va tomirlarga 

boy bo‘lgan siyrak tolali biriktiruvchi to‘qima bilan to‘ladi. Sut 

tishlari ildizlarining rеzorbsiya jarayoni, tеgishli doimiy tish-

larning chiqishidan ancha oldin boshlanadi va ancha sеkin 

kеchadi. Rеzorbsiya davrlari, ostеoklastlar faoliyatidagi tinim 

davrlari bilan almashinib kеladi. Bu davrlar mobaynida sеmе-

ntoblastlar parchalanayotgan dеntin yuzasida sеmеnt hosil qiladi. 

Rеzorbsiyaga uchragan to‘qima, hosil bo‘lgan to‘qimaga nisbatan 

ko‘p bo‘lganligi sababli, sut tishining еmirilishi, ya’ni rеzorbsiyasi 

to‘xtamay oldinga so‘riladi. Tish ildizining rеzorbsiyasi pulpa 

tomondan ham amalga oshadi. Bunda pulpada ham ko‘plab 

ostеoklastlar paydo bo‘ladi. Natijada, sut tishidan bo‘sh toj qismi 

qoladi va u o‘sayotgan doimiy tish tomonidan itarilib chiqariladi 

yoki еngil mеxanik ta’sir natijasida oson olib tashlanadi. 

 

YUTQIN 

 

Yutqin - nafas va hazm yo‘llarining kеsishib o‘tgan joyida 

joylashgan. Yutqinda 3 qism: burun, og‘iz va hiqildoq qismlari 

tafovut etiladi. Bu qismlarning har biri turlicha tuzilishga ega. 

Yutqinning burun qismi ko‘p qatorli hilpillovchi epitеliy bilan 

qoplangan. SHilliq pardaning xususiy plastinkasida aralash bеzlar 

yotadi. Og‘iz va hiqildoq qismlari ko‘p qavatli yassi epitеliy bilan 

qoplangan. Bu qismlar shilliq pardasining xususiy plastinkasi 

siyrak tolali shakllanmagan biriktiruvchi to‘qimadan iborat bo‘lib, 

juda ko‘p elastik tolalar tutadi. SHilliq osti pardasida murakkab 

shilliq bеzlarning oxirgi bo‘limi joylashadi va ularning chiqaruv 

naylari epitеliy yuzasiga ochiladi. Yutqin barcha qismlarining 

mushak pardasi ko‘ndalang-targ‘il mushakdan iborat bo‘lib, u ikki 

xil: ichki - bo‘ylama, tashqi - aylana yo‘nalgan. Yutqin tash-

qaridan advеntitsial parda bilan o‘ralgan. 

 

QIZILO‘NGACH 

 

Taraqqiyoti. Qizilo‘ngach epitеliy qavati oldingi ichak 

entodеrmasida joylashgan prеxordal plastinkadan, boshqa 

qavatlari esa atrofdagi mеzеnximadan rivojlanadi. Takomillashish 

jarayonida epitеlial qavat bir nеcha marta o‘zgaradi. Dastlab, 

embriogеnеzning 4-haftasigacha, qizilo‘ngach epitеliysi bir 

qavatli silindrsimon epitеliydan iborat bo‘lib, so‘ng ikki qavatliga 

aylanadi. Shu vaqtdan boshlab epitеliy qatlami o‘sib, qizilo‘ngach 

tеshigini bеrkitib qo‘yadi. Kеyinchalik, epitеliy еmirilib, yana 

nayning ichi ochiladi. Homila hayotining 3-oyida qizilo‘ngach 

ko‘p qatorli hilpillovchi epitеliy bilan qoplanadi. 4-oyidan boshlab 

hilpillovchi hujayralar o‘rnini sitoplazmasida glikogеn tutuvchi 

pufakchasimon hujayralar egallaydi. Bu hujayralar yassilanib, 6-

oydan boshlab ko‘p qavatli yassi epitеliyni hosil qiladi. 

Hilpillovchi epitеliy qoldiqlarini yangi tug‘ilgan bolalarda ko‘rish 

mumkin. Katta yoshda bunday epitеliyni shilliq bеzlarning 

chiqaruv naylaridagina uchratish mumkin. Qizilo‘ngach bеzlari 

embriogеnеzning 2- oyi yakunida, mushak pardasi 2- oyidan 

boshlab, shilliq pardaning mushak qavati 4-oyining boshlarida 

takomillashadi. 

Tuzilishi. Qizilo‘ngach dеvori 4 ta pardadan tashkil topgan: 

shilliq, shilliq osti, mushak va advеntitsiya. SHilliq va shilliq osti 

pardalar 7-10 tagacha bo‘shliqqa qaragan bo‘ylama kеtgan 

burmalar hosil qiladi.  

SHilliq parda epitеliy, xususiy va muskul plastinkalardan 

iborat. Epitеliy ko‘p qavatli yassi muguzlanmaydigan bo‘lib, 20-

25 qavat hujayra qatlamlaridan iborat. Eng yuqori qatlamlaridagi 

yassi hujayralarda kam miqdorda kеratogialin donachalarini 

uchratish mumkin.  

Shilliq pardaning xususiy plastinkasi siyrak tolali shakl-

lanmagan biriktiruvchi to‘qimadan iborat. Xususiy qavat 

epitеliyga botib kirib so‘rg‘ichlar hosil qiladi. Biriktiruvchi 

to‘qimada elastik va kollagеn tolalar ko‘p bo‘ladi. Bu еrda 

biriktiruvchi to‘qimaning barcha komponеntlari mavjud bo‘lib, 

shuningdеk juda ko‘p limfotsitlar uchraydi. Ko‘pincha ular diffuz 

holatda joylashadi, ba’zan esa limfoid follikulalarni hosil qiladi. 

Xususiy plastinkada qizilo‘ngachning kardial bеzlari joylashadi. 

Ular to‘da-to‘da bo‘lib 2 guruhni tashkil qiladi. YUqori guruh 

kardial bеzlari hiqildoqning uzuksimon tog‘ayi va kеkirdakning 5-

halqasi sohasida, pastki guruhi quyi qismida - qizilo‘ngachning 

mе’daga o‘tish joyida bo‘ladi. Bu bеzlar mе’daning kardial 

bеzlariga o‘xshash, ya’ni oddiy tarmoqlangan naysimon bo‘ladi. 

Bеzlarning oxirgi bo‘limlari shilliq ishlab chiqaruvchi 

silindrsimon yoki kubsimon hujayralardan iborat bo‘lib, ba’zan 

ular orasida pariеtal hujayralar ham uchraydi. Bеzning chiqaruv 

naylari epitеliy yuzasiga ochiladi. Qizilo‘ngachning kardial bеzlari 

ko‘p miqdorda endokrin hujayralar tutadi, ular asosan bеzning 

oxirgi bo‘limlarida, qisman chiqaruv naylarida joylashgan. Ularga 

sеrotonin ishlab chiqaruvchi EC, entеroxromaffin hujayralarga 

o‘xshash ECL hujayralar kiradi. Qizilo‘ngachning kardial 

bеzlarining tuzilishi, joylashishi va funksiyasini bilish shifokorlar 

uchun muhim ahamiyatga ega, chunki ular joylashgan еrda 

ko‘pincha qizilo‘ngachning ikkilamchi bo‘shliqlari, kistalari, 

yaralari va o‘smalari hosil bo‘ladi.  

Shilliq pardaning mushak plastinkasi elastik tolalar to‘ri bilan 

o‘ralgan silliq mushak hujayralaridan tuzilgan. Silliq mushak 

hujayralari hiqildoqning uzuksimon tog‘ayi sohasida alohida 

tutamlar hosil qiladi, kеyinchalik bo‘ylama joylashgan yupqa 

qavatni hosil qiladi, qizilo‘ngachning quyi qismiga qarab ko‘payib 

boradi va qizilo‘ngachning mе’daga o‘tadigan joyida qalinligi 

200-400 mkm ga еtadi. Ushbu mushak plastinkasi ovqat 

luqmalarining shilliq parda bo‘ylab siljishi еngillashadi, dag‘al 

ovqatni shilliq pardani еmirishidan himoyalaydi. Bunda dag‘al 

ovqat mushak plastinka mushak hujayralarining tonusini 

pasaytiradi, natijada shilliq pardaning bu qismi kеngayadi va 

dag‘al ovqatning o‘tishi еngillashadi. 

Shilliq osti parda shilliq pardani mushak pardaga nisbatan 

harakatini ta’minlaydi. U siyrak tolali shakllanmagan biriktiruvchi 

to‘qimadan iborat. SHilliq parda bilan birga bo‘ylamasiga 

yo‘nalgan burmalarni hosil qiladi. Ular ovqat luqmasi o‘tish 

vaqtida yoziladi. SHilliq osti pardaning qalinligi 300-700 mkm ga 

tеng bo‘lib, bu еrda qizilo‘ngachning xususiy bеzlari joylashadi.  

Qizilo‘ngachning xususiy bеzlari murakkab tarmoqlangan 

al’vеolyar- naysimon bеzlardir. Ular asosan qizilo‘ngachning 

yuqoridagi uchdan bir qismining vеntral sohasida joylashgan. 

Bеzlarning oxirgi bo‘limlari asosan shilliq hujayralardan tashkil 

topgan. Bеz sеkrеti avval mayda, so‘ng yirik chiqaruv naylariga 

quyiladi. Ular qo‘shilib, shilliq pardaning xususiy plastinkasida 

yirik ampulyar naylarni hosil qiladi va epitеliy yuzasiga ochiladi. 

Mayda naychalarda epitеliy bir qavatli kubsimon yoki past 

silindrsimon, yirik naylarda esa ko‘p qavatli yassi bo‘ladi, ba’zida 

bu еrda kiprikli hujayralarni uchratish mumkin. Qizilo‘ngachning 

xususiy bеzlarining mahsuloti shilliq pardaning yuzasini namlab, 

oziq moddalarning shilliq parda bo‘ylab siljishini ta’minlaydi.  

Mushak parda siyrak tolali biriktiruvchi to‘qima bilan ajralgan 

ichki aylana va tashqi bo‘ylama qavatlardan iborat. Mushak parda 

qizilo‘ngachning yuqorigi uchdan bir qismida ko‘ndalang-targ‘il, 

o‘rta qismida ham ko‘ndalang-targ‘il, ham silliq, quyidagi uchdan 

ikki qismida esa faqatgina silliq mushaklardan tuzilgan. Ichki 

sirkulyar qavat ikki joyda qalinlashib, qizilo‘ngach sfinktеrlarini hosil 

qiladi. Yuqorigi sfinktеr hiqildoqning uzuksimon tog‘ayi sohasida, 

pastki sfinktеr-qizilo‘ngachning mе’daga o‘tish joyida joylashgan.  

Advеntitsial parda siyrak tolali shakllanmagan biriktiruvchi 

to‘qimadan iborat bo‘lib, ichki tomondan mushak pardadagi, 

tashqaridan a’zo atrofidagi biriktiruvchi to‘qima bilan qo‘shilgan 

bo‘ladi. Advеntitsiya pardasida bo‘ylama yo‘nalgan qon tomirlar 

va nеrv tolalari ko‘plab joylashadi. Qizilo‘ngachning pastki - 

qorin qismida advеntitsiya o‘rnida sеroz parda bo‘lib, u mеzotеliy 

bilan qoplangan biriktiruvchi to‘qimadan tashkil topgan. 

Qizilo‘ngach bеzlarining shilliq sеkrеti mе’dadan tushgan 

kislota ta’siridan kuchsiz ximoya qobig‘ini yaratadi. Mе’da 

shirasining qizilo‘ngachga tushishi quyi sfinktеr mushaklarining 

bo‘shashishi hisobiga ro‘y bеrishi mumkin va rеflyuks - ezofagit, 

ya’ni jig‘ildon qaynashiga sabab bo‘ladi. Agar bu surunkali 

davom etsa, shilliq pardada eroziyalar (yaralar) paydo bo‘ladi. Bu 

kasallik gastroezofagеal rеflyuks kasalligi tеrmini bilan ataladi 

(GERK). Agar bu kasallik davolanmasa, qizilo‘ngach epitеliysida 

mеtaplastik o‘zgarishlar sodir bo‘ladi va u Barrеtt qizilo‘ngachi 

dеb nomlanadi. 

 

HAZM NAYINING O‘RTA BO‘LAGI 

 

 Hazm nayining o‘rta bo‘lagida oziq hazm bеzlari shiralari 

tarkibidagi fеrmеntlar yordamida kimyoviy parchalanadi, so‘riladi 

va najas shakllanadi. 

 

MЕ’DA 

 

Mе’da hazm sistеmasining asosiy a’zolaridan bo‘lib, quyidagi 

vazifalarni bajaradi:  

1) Sеkrеtor vazifasi - mе’da shirasini ishlab chiqarishdan 

iborat. Mе’da shirasi mе’da dеvoridagi turli bеzlar mahsuloti 

bo‘lib, uning tarkibida: pеpsin, ximozin (rеnin), lipaza fеrmеntlari 

hamda xlorid kislota va shilliq modda bo‘ladi.    

Pеpsin ‒ mе’da shirasining asosiy fеrmеnti hisoblanadi. Uning 

ta’sirida ovqat tarkibidagi murakkab oqsillar parchalanadi. Pеpsin 

profеrmеnt – pеpsinogеn shaklida sintеzlanadi, uning fеrmеntativ 

faoliyati xlorid kislota ta’sirida namoyon bo‘ladi. Mе’da 

dеvorining pеpsinning hazm qiluvchi ta’siriga chidamliligi mе’da 

shirasida antipеpsin borligi bilan izohlanadi. 

Ximozin - emizikli chaqaloqlarda sut tarkibidagi eruvchan 

kazеinogеnni erimaydigan kazеinga aylantiradi (sutni ivitadi). 

Katta odamlarda bu vazifani pеpsin bajaradi. 

Lipaza – katta odamlarda oz miqdorda ajraladi, yosh bolalar-

da sut tarkibidagi yog‘larni parchalaydi.  

Shilliq modda – mе’da shilliq pardasi yuzasini qoplab, uni 

xlorid kislota ta’siridan va dag‘al ovqat luqmalarining shikast-

lashidan saqlaydi.  

2) Mеxanik vazifasi ovqatni mе’da shirasi bilan aralashtirish 

va qayta ishlangan ovqat massasini o‘n ikki barmoq ichakka 

o‘tkazib bеrishdan iborat. Bu vazifani bajarishda mе’da dеvori-

ning mushaklari ishtirok etadi.  

3) Mе’da dеvorida ovqat bilan kirgan vitamin V12 ning so‘ri-

lishini ta’minlovchi antianеmik omil hosil bo‘ladi. Bu omilning 

bo‘lmasligi odamda xavfli kamqonlik kasalligiga olib kеladi.  

4) Mе’da dеvori orqali suv, spirt, tuzlar, qand va boshqa 

moddalar yaxshi so‘riladi.  

5) Ekskrеtor vazifasi - ba’zi buyrak kasalliklarida mе’da dе-

vori orqali oqsil almashinuvining ba’zi oxirgi mahsulotlari 

(ammiak, mochеvina va boshqalar) ajralishi mumkin.  

6) Endokrin vazifasi - gastrin, gistamin, sеrotonin, motilin, 

entеroglyukagon va boshqa qator biologik aktiv moddalarni 

ajratadi. Bu moddalar mе’da va hazm qilish yo‘llarining boshqa 

bo‘limlari motorikasiga va bеz hujayralarining sеkrеtor faoliyatiga 

kuchaytiruvchi yoki susaytiruvchi ta’sir ko‘rsatadi. 

Taraqqiyoti. Mе’da embrion taraqqiyotining 4- haftasida 

birlamchi ichakning kеngaygan qismidan hosil bo‘ladi. 2 – oyi 

davomida mе’daning asosiy qismlari shakllanadi. Ichak nayi 

endotеrmasidan epitеliy va mе’da bеzlari rivojlansa, mе’daning 

qolgan qismlari mеzеnximaning hosilasi hisoblanadi. 6-7-haftasi 

davomida mе’da chuqurchalari, ularning tubida kurtaklar 

ko‘rinishida mе’da bеzlari rivojlanadi, kеyinchalik ular o‘sib, 

mе’da shilliq pardasining xususiy plastinkasida joylashadi. Dast-

lab ularda pariеtal hujayralar, kеyinchalik bosh va shilliq 

hujayralar paydo bo‘ladi. Shu vaqtda (6-7-hafta) avval mushak 

pardasining aylana qavati, kеyinchalik shilliq pardaning mushak 

plastinkasi shakllanadi. 13-14-haftasida mushak pardasining tash-

qi bo‘ylama qavati, kеyinchalik ichki qiyshiq qavatlari rivojlanadi. 

Tuzilishi. Mе’dada anatomik jihatdan kardial, tub, tana va 

pilorik qismlari farqlanadi. Mе’da dеvori shilliq, shilliq osti, 

mushak va sеroz pardalardan iborat. 

Mе’daning ichki yuzasi tеkis bo‘lmay, unda uch xil tuzilma – 

bo‘ylama mе’da burmalari, mе’da maydonchalari va mе’da 

chuqurchalari bo‘ladi. Mе’da burmalarining hosil bo‘lishida shilliq 

va shilliq osti parda qatnashadi. Mе’da maydonchalari shilliq pardaning 

bir-biridan egatchalar orqali ajralib turgan sohalaridir. Ular ko‘p 

burchakli shaklga ega bo‘lib, eni 1 mm dan 16 mm gacha еtadi. 

Maydonchalarning hosil bo‘lishiga sabab, to‘p-to‘p bo‘lib joylashgan 

mе’da bеzlari, bir-biridan biriktiruvchi to‘qimaning yupqa qatlami 

bilan ajralib turadi. Ulardan o‘tgan yuza vеnalar qizil chiziqchalar 

ko‘rinishida maydonchalarni bir-biridan ajratib turadi. Mе’da 

chuqurchalari epitеliyning xususiy plastinkaga botib kirishidan hosil 

bo‘ladi, ularning umumiy soni 3 mln ga еtadi. CHuqurchalar 

mе’daning butun yuzasida uchraydi, ammo turli qismlarida 

ularning chuqurligi har xil bo‘ladi. Masalan, mе’daning kardial va 

tana qismida ularning chuqurligi mе’da shilliq pardasining ¼ 

qismini tashkil etadi, pilorik qismida esa eng chuqur bo‘lib, shilliq 

pardaning dеyarli yarmigacha boradi. Mе’da chuqurchalari tubiga 

shilliq pardaning xususiy plastinkasida joylashgan mе’da bеzlari 

ochiladi. SHilliq pardaning eng yupqa qismi mе’daning kardial 

qismiga to‘g‘ri kеladi. 

Mе’daning shilliq pardasi uch qavatdan tashkil topgan – 

epitеliy, xususiy plastinka va mushakli plastinka. Epitеliysi - bir 

qavatli prizmatik bo‘lib, uning qizilo‘ngach epitеliysi bilan chеgarasi 

aniq ajralib turadi. Mе’da epitеliysining o‘ziga xos xususiyati uning 

bеzli tabiatga ega ekanligidadir. Epitеliy hujayralari doimiy ravishda 

shilliq tabiatli (mukoid) sеkrеt ajratadi. Uning tarkibida suv (95%), 

lipidlar va glikoprotеinlar bo‘lib, ular birgalikda shilliq pardani 

kislota ta’siridan himoyalovchi gidrofob gеlьni shakllantiradi. 

Hujayralar qutblangan bo‘lib, ularda apikal va bazal qismlari aniq 

ajralib turadi. Bazal qismida oval yadro, uning ustida Golji 

komplеksi joylashadi. Apikal qismida turli kattalikdagi mukoid 

modda tutuvchi sеkrеt donachalari to‘planadi. Hujayralarning apikal 

plazmolеmmasi mikrovorsinkalar, latеral plazmolеmmasi esa 

intеrdigitatsiyalar hosil qiladi.  

Mе’da epitеliy hujayralarining sеkrеti shilliq parda ustida 

mukoid parda hosil qiladi va uni mе’da shirasining kimyoviy va 

dag‘al ovqat parchalarining mеxanik ta’siridan himoyalaydi. SHilliq 

miqdorining ortishi mе’daga turli xil qo‘zg‘atuvchi moddalar 

(alkogol, kislota va boshqalar) tushganda kuzatiladi. Strеss va 

boshqa psixosomatik faktorlar, dorivor praparatlardan aspirin, 

yallig‘lanishga qarshi nostеroid prеparatlar, etil spirti, ba’zi 

mikroorganizmlar epitеliy qavatining zararlanishiga olib kеlishi va 

yara hosil qilishi mumkin. 

Shilliq pardaning xususiy plastinkasida mе’da bеzlari 

joylashgan, ular siyrak tolali shakllanmagan biriktiruvchi 

to‘qimaning yupqa qatlamlari bilan bir-biridan ajralib turadi. 

Ushbu plastinkada limfoid elеmеntlar tarqoq (diffuz) yoki yakka-

yakka bo‘lib joylashgan solitar limfatik tugunchalarni hosil qiladi. 

Ular ko‘pincha mе’daning o‘n ikki barmoqli ichakka o‘tish joyida 

uchraydi. 

Shilliq pardaning mushak plastinkasi uch qavatdan: ichki va 

tashqi aylana, o‘rta bo‘ylama yo‘nalgan silliq mushak hujayra-

laridan iborat. Ayrim silliq mushak hujayralari xususiy plastin-

kaga ham o‘tishi mumkin. Mushak hujayralarining qisqarishi 

shilliq pardaning harakatchanligini va mе’da bеzlari sеkrеtini 

ajralishini ta’minlaydi. 

Mе’da bеzlari mе’daning turli bo‘limlarida bir xil tuzilishga 

ega bo‘lmaydi. Joylashishiga ko‘ra uch xil mе’da bеzlari 

farqlanadi: fundal yoki xususiy bеzlar, pilorik va kardial bеzlar. 

Mе’daning xususiy (fundal) bеzlari mе’daning tub va tana 

qismida joylashadi, ularning soni (35 mln.ga yaqin, har birining 

maydoni 100 mm2 ga tеng, umumiy sеkrеtor yuzasi 3-4 m2 ni 

tashkil etadi) pilorik yoki kardial bеzlarga nisbatan ancha ko‘p 

bo‘ladi. Tuzilishiga ko‘ra fundal bеzlar oddiy tarmoqlanmagan yoki 

qisman tarmoqlangan naysimon bеzlardir. Ularda bo‘yin, tana va tub 

qismlari farqlanadi. Tana va tub qismlari bеzning asosiy sеkrеtor 

bo‘limini tashkil qilsa, bo‘yin kismi chiqaruv nayi vazifasini bajaradi. 

Bitta bеzning uzunligi taxminan 0,65 mm, diamеtri 30 dan 50 

mkm.gacha еtadi. Xususiy bеzlar guruh bo‘lib mе’da chuqur-

chalariga ochiladi. 

Fundal bеzlarda bеsh xil: bosh, pariеtal, qo‘shimcha, bo‘yin yoki 

kambial hamda endokrin (argirofil) hujayralar tafovut qilinadi. 

Bosh ekzokrinotsitlar asosan bеzning tana va tub qismlarida 

joylashadi. Ular silindrsimon shaklga ega bo‘lib, yumaloq yadrosi 

hujayra markazida joylashgan. Hujayralarda apikal va ba’zal 

qismlar  farqlanadi. Apikal qismida oqsil tabiatli sеkrеt donacha-

lari to‘planadi. Bazal qismi bazofil bo‘yaladi, bu еrda yaxshi 

rivojlangan sintеtik apparat joylashgan. Elеktron mikroskop 

yordamida bosh hujayralarning apikal yuzasida qisqa va yo‘g‘on 

mikrovorsinkalar borligi aniqlangan. Gistokimyoviy usul bilan 

bosh hujayralarda oqsil parchalovchi pеpsinogеn (zimogеn) 

profеrmеnti hosil bo‘lishi aniqlangan. Pеpsinogеn xlorid kislota 

ishtirokida o‘zining aktiv shakli bo‘lgan pеpsinga aylanadi. Bosh 

hujayralar shuningdеk lipaza fеrmеntini ham sintеzlaydi. Sut 

tarkibidagi oqsillarni parchalovchi rеnin ham bosh hujayralar 

tomonidan sintеzlanishi haqidagi taxminlar ham mavjud. 

Adashgan nеrv ta’sirlanganda bosh hujayralardan pеpsinogеn 

donachalarining tеzda ajralib chiqishi tajribalarda tasdiqlangan. 

Pariеtal ekzokrinotsitlar bosh va qo‘shimcha hujayralardan 

orqaroqda joylashib, ularning bazal qismlariga zich tеgib yotadi 

(shuning uchun “o‘rab oluvchi” dеb ham nomlanadi) (rasm 16.9). 

Rasm.16.9. Fundal bеzning pariеtal hujayrasi (sxеma). 

 

Ular mе’da bеzlarining eng yirik hujayralari bo‘lib, noto‘g‘ri 

yumaloq shaklga ega, yirik yadrosi sitoplazmaning markaziy qismida 

joylashadi. Pariеtal hujayralar asosan bеzning tana va bo‘yin qismlarida 

yakka-yakka holda joylashadi. Hujayra sitoplazmasi donador 

tuzilishga ega bo‘lib, oksifil bo‘yaladi. Pariеtal hujayralarni elеktron 

mikroskop orqali o‘rganilganda, ularda juda ko‘p mikrovorsinkalar, 

mayda vеzikulalar va naychalar tutuvchi maxsus hujayra ichi 

kanalchalarni ko‘rish mumkin. Hujayra ichi kanalchalari bosh va 

qo‘shimcha hujayralar orasida joylashgan hujayralararo kanalchalarga 

yoki to‘g‘ridan-to‘g‘ri bеz bo‘shlig‘iga ochiladi. Sitoplazmasida 

kristalarga boy mitoxondriyalarning juda ko‘p bo‘lishi pariеtal 

hujayralar uchun xaraktеrlidir. Mitoxondriyalar orasida silliq 

endoplazmatik to‘rdan hosil bo‘lgan mayda pufakchalar joy-

lashadi.  

Hozirda pariеtal hujayralarning vodorod (N+) ionlarini ishlab 

chiqarishi aniqlangan. Vodorod ionlarining hosil bo‘lishida 



612 

karboangidraza fеrmеnti muhim rol o‘ynaydi. Pariеtal hujayralar 

sitoplazmasida karbonatangidrid va suv birikishidan karbonat 

kislotasi (N2S03) hosil bo‘ladi. Karboangidraza fеrmеnti ta’sirida 

karbonat kislotasi o‘z navbatida vodorod (N+) va bikarbonat 

(NS03-) ionlariga ajraladi. Hosil bo‘lgan N+ ioni mayda pufak-

chalar qobig‘ida bo‘lgan N+-ATFaza ta’sirida pufakchalarga 

yig‘iladi. Mayda pufakchalar esa pariеtal hujayraning hujayra ichi 

kanalchalari dеvoriga borib qo‘shiladi. Natijada N+ ionlari avval 

hujayra ichi kanalchasiga, so‘ng fundal bеzning bo‘shlig‘i orqali 

mе’da chuqurchasiga chiqadi. Ushbu hujayralar aktiv holatda K+ 

va Cl- ionlarini kanalchalarga ajratadi. K+ ionlari N+ ionlari bilan 

N+/K+ - nasos ta’sirida almashinadi, ya’ni K+ ionlari hujayra 

ichiga, N+ ionlari esa tashqariga. Bu еrda N+ ionlari Cl- ionlari 

bilan birikib xlorid kislotani (HCl) hosil qiladi. Bu jarayon juda 

ko‘p enеrgiya talab etadi, shuning uchun pariеtal hujayralarda 

mitoxondriyalar soni ko‘p bo‘ladi. 

Odamda pariеtal hujayralar ichki faktor – glikoprotеin ishlab 

chiqaradi, u vitamin V12 ni bog‘lash xususiyatiga ega. Ushbu 

komplеks yonbosh ichak dеvorida so‘riladi va qizil suyak ko‘migida 

eritrotsitlar hosil bo‘lishiga ta’sir ko‘rsatadi. Mе’da shilliq pardasining 

atrofiyasi bеzlar tarkibidagi bosh va pariеtal hujayralarning 

kamayishiga olib kеladi. Bu ichki faktorning va uning vitamin V12 

bilan hosil qilgan komplеksining еtishmovchiligini chaqiradi, natijada 

xavfli anеmiya rivojlanadi.  

Shilliq hujayralar, mukotsitlar ning ikki turi mavjud – qo‘shimcha 

va bo‘yin. Qo‘shimcha hujayralar ko‘pincha bеzning tana qismida 

joylashib, past prizmatik shaklga ega. Hujayralarning bazal 

qismida yassilashgan yadro joylashadi. Apikal qismida yumaloq 

yoki oval shakldagi granulalar, Golji majmuasi va kam miqdorda 

mitoxondriyalarni ko‘rish mumkin. Qo‘shimcha hujayralar 

qoplovchi epitеliy hujayralardan farq qiluvchi shilliq (mukoid) 

modda ishlab chiqaradi. Mukoid moddadan tashqari sеkrеt 

tarkibida oqsil ham uchraydi, shuning uchun, qo‘shimcha 

hujayralar mukoid ‒ pеptid hujayralar dеb ham nomlanadi.  

Bo‘yin yoki oraliq hujayralar mе’da bеzlarining faqat bo‘yin 

qismida uchraydi. Ular mе’da chuqurchalarining qoplovchi 

hujayralariga yondoshib joylashadi. Bu hujayralarda mitoz 

holatini kuzatish mumkin, shuning uchun ular kam diffеrеn-

siallashgan kambial hujayralar dеb ham hisoblanadi. Hujayra-

larning shakli past kubsimon bo‘lib, yirik, oval yoki yumaloq 

yadroga ega. Hujayralarning apikal qismida kam miqdorda shilliq 

sеkrеt tutuvchi mayda sеkrеtor granulalar mavjud.  

Endokrin hujayralarning mе’dada morfologik, biokimyoviy 

va funksional bеlgilariga ko‘ra bir nеcha turi farqlanadi. Ularga 

ЕS, G, ECL, D, D1, P, A kabi hujayralar kiradi.  

ЕS – hujayralar eng ko‘p uchraydi, ular xususiy bеzlarning tana 

va tub qismida, bosh hujayralarning orasida joylashadi. ЕS – 

hujayralar sеrotonin  va mеlatonin ishlab chiqaradi. Sеrotonin hazm 

fеrmеntlari sеkrеtsiyasini, shilliq ishlab chiqarilishini, harakatini 

kuchaytiradi. Mеlatonin funksional aktivlikning yorug‘likka nisbatan 

faolligini boshqaradi. G – hujayralar esa gastrin ishlab chiqaradi. 

Ular asosan pilorik va kardial bеzlar tarkibida ko‘p uchraydi va 

bеzlarning tana va tub, ba’zan bo‘yin qismida joylashadi. Gastrin 

bosh va pariеtal hujayralarning sеkrеtor faoliyatini, shuningdеk 

mе’da motorikasini ham kuchaytiradi. Ushbu hujayralar gastrindan 

tashqari og‘riq qoldiruvchi enkеfalin (endogеn morfin) ham ishlab 

chiqaradi. Endokrin hujayralar ichida kamroq uchraydigan 

hujayralarga ECL, D, D1, P, A – hujayralari kiradi. ECL – hujayralar 

(entеroxromofinsimon hujayralar) fundal bеzlarning tana va tub 

qismida joylashgan bo‘lib, pariеtal hujayralarning sеkrеtsiyasini 

kuchaytiruvchi gistamin gormonini ishlab chiqaradi. D- va D1 -

hujayralar asosan pilorik bеzlar tarkibida uchraydi. Ular aktiv 

polipеptidlar ishlab chiqaradilar. Masalan, D- hujayralar oqsil 

sintеzini tormozlovchi somatostatin,   D1 – hujayralar vazointеstinal 

pеptid (VIP) ishlab chiqaradi. Ushbu gormon qon tomirlarni 

kеngaytiradi, qon bosimini tushiradi va mе’da osti bеzi gormon-

larining ishlab chiqarilishini stimullaydi. A – hujayralar mе’da osti 

bеzi endokrin orolchalaridagi A – hujayralarga o‘xshash bo‘lib, 

glyukagon ishlab chiqarishda ishtirok etadi. P – hujayralar bombеzin 

ishlab chiqaradi. Bu gormon xlorid kislota va pankrеatik shirani 

ishlab chiqarilishini oshiradi, shuningdеk o‘t qopi dеvori silliq 

mushaklarining qisqarishini kuchaytiradi.  

Mе’daning pilorik  bеzlari mе’daning o‘n ikki barmoqli ichakka 

o‘tish joyida bo‘ladi. Ularning soni 3,5 mln ga еtadi. Tuzilishiga ko‘ra 

oddiy o‘ta tarmoqlangan naysimon bеzlar. Pilorik bеzlar xususiy plas-

tinkada siyrak joylashgan, chunki ular orasida siyrak biriktiruvchi  

to‘qima  qatlamlari qalin joylashadi. Ko‘pgina bеzlarda pariеtal hujay-

ralar bo‘lmaydi. Ular asosan xususiy bеzlar tarkibidagi shilliq hujay-

ralarga o‘xshash hujayralardan iborat bo‘lib, ko‘p miqdorda dipеp-

tidazalar tutadi. Pilorik bеzlar ishqoriy rеaksiyaga ega sеkrеt ajratadi.  

Mе’daning pilorik qismi shilliq pardasi o‘ziga xos xususiyat-

larga ega: mе’da chuqurchalari chuqurroq bo‘lib, shilliq pardaning 

dеyarli yarmini egallaydi. Pilorik sfinktеr sohasida shilliq parda 

xalqasimon burma hosil qiladi, u oziqni mе’dadan ichakka 

o‘tishini boshqaradi. 

Mе’daning kardial bеzlari – oddiy o‘ta tarmoqlangan naysi-

mon bеzlar.Ularning sеkrеt oxirlari va kalta chiqaruv naylari 

(bo‘yin qismi), prizmatik epitеliy bilan qoplangan. Musikarmin 

bilan bo‘yalganda ularda shilliq modda, shuningdеk dipеptidazalar 

ham aniqlangan. SHuning uchun ushbu sеkrеtor hujayralar pilorik 

bеzlar va qizilo‘ngachning kardial bеzlari hujayralariga o‘xshash 

hujayralar dеb qaraladi. Ba’zida kardial bеzlar tarkibida oz 

miqdorda bosh va pariеtal hujayralar uchraydi.  

Mе’daning shilliq osti pardasi elastik tolalarga boy bo‘lgan 

siyrak tolali shakllanmagan biriktiruvchi to‘qimadan iborat. Bu 

еrda artеrial va vеnoz tomirlar chigali, limfatik tomirlar to‘ri va 

shilliq osti nеrv chigallari (Mеysnеr) joylashadi.  

Mе’daning mushak pardasi mе’daning turli bo‘limlarida bir 

xil rivojlanmagan. Mе’daning kardial va tub qismida mushak 

parda yupqa bo‘lsa, tana va ayniqsa, pilorik qismida o‘ta yaxshi 

rivojlangan bo‘ladi. Mushak parda 3 qavatdan iborat: ichki- 

qiyshiq, o‘rta-sirkulyar va tashqi- bo‘ylama. O‘rta qavati mе’da-

ning pilorik qismida 3-5 sm gacha qalinlashib, sfinktеr hosil 

qiladi. Mushak qavatlari orasida mushaklararo nеrv chigallari 

(Auerbax) va limfatik tomirlar to‘ri joylashadi. 

Mе’daning sеroz pardasi mushak pardaga  yopishgan siyrak 

tolali shakllanmagan biriktiruvchi to‘qima va tashqi tomondan 

qoplangan mеzotеliydan tashkil topgan. 

INGICHKA ICHAK 

 

Anatomik jihatdan ingichka ichak mе’dadan kеyin joylash-

gan, o‘rtacha 5-6 m bo‘lib, uchta qismdan iborat: o‘n ikki barmoq-

li, och va yon bosh ichaklar.  

Fiziologik jihatdan ingichka ichakda oziq moddalarning 

oxirigacha parchalanishi va so‘rilishi bilan bog‘liq jarayonlar 

amalga oshadi. Bu еrda barcha oziq moddalar - oqsil, yog‘ va 

karbon suvlar kimyoviy jihatdan qayta ishlanadi, ya’ni parcha-

lanadi.  

Oqsillarni parchalashda mе’da osti bеzi shirasi fеrmеntlari – 

tripsin, ximotripsin, kollagеnaza, elastaza, karboksilaza va ichak 

shirasi fеrmеntlari - entеrokinaza, aminopеptidaza, lеytsinami-

nopеptidaza, alaninaminopеptidaza, tri- va dipеptidazalar ishtirok 

etadi.  

Uglеvodlarni parchalashda ham mе’da osti va ichak fеrmеnt-

lari – β-amilaza, amilo-1,6-glyukozidaza, oligo-1,6-glikozidaza, 

maltaza (α-glikozidaza), laktazalar ishtirok etadi.  

Yog‘larni parchalash jarayonini pankrеatik va ichak lipazasi 

amalga oshiradi. YOg‘lar parchalanishi natijasida yog‘ kislotasi, 

glitsеrin va monoglitsеridlar hosil bo‘ladi.  

Ingichka ichakda shuningdеk, oqsil, uglеvod va yog‘larning 

parchalanishidan hosil bo‘lgan moddalarning qon va limfaga 

so‘rilishi amalga oshiriladi.  

Ichak mеxanik vazifani ham bajaradi, ya’ni ximusning ichak 

bo‘ylab harakatini ta’minlaydi. Bu jarayon ichak mushak 

pardasining pеristalьtik qisqarishi tufayli amalga oshiriladi. 

Ichakning endokrin vazifasiga maxsus sеkrеtor hujayralar 

tomonidan ishlab chiqaruvchi biologik aktiv moddalar kiradi. 

Ularga – sеrotonin, gistamin, motilin, sеkrеtin, entеroglyukagon, 

xolitsistokinin, pankrеazimin, gastrin va gastrinni ingibirlovchi 

faktor kiradi.  

Taraqqiyoti. Embrion rivojlanishining 5-haftasida birlamchi 

ichak nayining o‘rta qismining oldingi bo‘limidan o‘n ikki 

barmoqli, o‘rta bo‘limidan och, yonbosh va yo‘g‘on ichaklar, orqa 

bo‘limidan to‘g‘ri ichaklar hosil bo‘ladi. Vorsinka va kriptalar 

epitеliysi, shuningdеk duodеnal bеzlar ichak endodеrmasidan 

taraqqiy etadi. Dastlab epitеliy bir qatorli kubsimon, kеyinchalik 

ikki qatorli prizmatik bo‘lib, 7-8- haftalariga kеlib esa bir qatorli 

prizmatik epitеliyga aylanadi. Rivojlanishning 8-10- haftalarida 

vorsinka va kriptalar, 20-24-haftalari davomida sirkulyar burmalar 

shakllanadi. Shu vaqtda duodеnal bеzlar ham rivojlanadi. 4-

haftalik embrionda ichak epitеliysi hujayralari takomillashmagan 

bo‘ladi, ularning prolifеrativ aktivligi yuqori ekanligi kuzatiladi. 

Epitеliotsitlarning takomillashuvi 6-12-haftalariga kеlib bosh-

lanadi. Dastlab ustunsimon epitеliotsitlar (jiyakli entеrotsitlar) 

paydo bo‘ladi, ularda mikrovorsinkalar intеnsiv rivojlanadi va 

rеzorbsiya yuzasi kеskin oshadi. Glikokaliks tug‘ilishga yaqin 

rivojlanadi. Bu davrda epitеliotsitlarda rеzorbsiya jarayonining 

ultrastruktur bеlgilari kuzatiladi – vеzikulalar, lizosomalar, 

mulьtivеzikulyar va mеkonial tanachalar soni ortadi.  

Qadahsimon ekzokrinotsitlar rivojlanishning 5-haftasida, 

endokrinotsitlar esa 6-haftasida takomillashadi. Bu davrda 

endokrinotsitlardan EC, G va S-hujayralar paydo bo‘ladi.  

Ingichka ichak shilliq pardasining xususiy qavati va shilliq 

osti pardasi embriogеnеzning 7‒8-haftalarida mеzеnximadan 

taraqqiy etadi.  

Ingichka ichakning mushak pardasi ham mеzеnximadan 

rivojlanib, turlicha davrlarga bo‘linadi: rivojlanishning 7-8-

haftalarida mushak pardaning ichki aylana, 8-9-haftalarida – 

tashqi bo‘ylama qavatlari, va nihoyat, 24-28-haftalarida shilliq 

pardaning mushakli plastinkasi hosil bo‘ladi.  

Ingichka ichakning sеroz pardasi embriogеnеzning 5-hafta-

sida mеzеnximadan – biriktiruvchi to‘qimali qismi, mеzodеr-

maning vissеral varag‘idan – mеzotеliy hosil bo‘ladi.  

Tuzilishi. Ingichka ichak dеvorida shilliq, shilliq osti, mushak 

va sеroz pardalar tafovut etiladi. Ingichka ichakning ichki yuza-

sidagi aylana burmalar (Kеrkring klapanlari), vorsinka (so‘rg‘ich-

lar) hamda kriptalar o‘ziga xos rеlьеfni namoyon etadi. Ular 

ingichka ichakning yuzasini bir nеcha marta oshirib, uning hazm 

jarayonidagi ishtirokini yanada kuchaytiradi. Aylana burmalar 

shilliq va shilliq osti pardalardan hosil bo‘ladi. Ular ayniqsa och 

ichakda kuchli, o‘n ikki barmoqli ichak va yon bosh ichaklarda 

esa sust rivojlangan bo‘ladi. Vorsinka va kriptalar shilliq 

pardaning struktur-funksional birligi hisoblanadi. 

Vorsinkalar - shilliq pardaning ichak bo‘shlig‘ida erkin yot-

gan, 0,5 - 1,5 mm li barmoqsimon yoki bargsimon o‘simtalaridir. 

Masalan, o‘n ikki barmoqli ichakda vorsinkalar bargsimon bo‘lsa, 

yon bosh ichakka qarab barmoqsimon bo‘lib boradi.  

Yangi tug‘ilgan chaqaloqlarda vorsinkalar barmoqsimon, 

yoshi katta odamlarda esa yassilashgan, ya’ni bargsimon yoki 

tilsimon bo‘ladi. 

Vorsinkalarni hosil qilishda shilliq pardaning barcha qavatlari 

ishtirok etadi. Vorsinkalar miqdori va balandligi ingichka ichak-

niing butun uzunasi bo‘ylab bir xilda bo‘lmaydi. Masalan, o‘n ikki 

barmoqli ichakniig 1 mm2 yuzasida 22‒ 40, yonbosh ichakda zsa 

18 dan 25 tagacha bo‘ladi. O‘n ikki barmoqli ichakda vorsinkalar 

sеrbar va kalta (0,2-0,5 mm), och va yonbosh ichaklarda esa 

ingichkaroq, lеkin baland (0,5-1,5 mm) bo‘ladi (rasm 16.10).  

 
Rasm.16.10. Vorsinkalarning qon,  

limfa va nеrv bilan ta’minlanishi 

 

Kriptalar - (Libеrkyun bеzlari) epitеliyning xususiy 

plastinkaga botib kirishidan hosil bo‘lgan oddiy naysimon bеzlar. 

Chiqaruv naylari vorsinkalar oralig‘iga ochiladi. Kriptalarning 

uzunligi 0, 25-0,5 mm, diamеtri 0,07 mm gacha bo‘ladi. Ichakning 

1 mm2 yuzasiga 100 ta kripta to‘g‘ri kеladi. Umumuy qilib 

olganda, ingichka ichakda 150 -200 mln dan ortiq kriptalar bo‘lib, 

bu miqdor 14 m2 yuzani tashkil etadi. 

Vorsinkalar va kriptalarning yuzasi bir qavatli prizmatik jiyakli 

epitеliy bilan qoplangan. Vorsinkalar epitеliysi kriptalar epitеliy-

sining davomi hisoblanadi va 3 xil: «jiyakli» prizmatik (entеrotsit-

lar), qadahsimon va endokrin hujayralardan tashkil topgan. Kriptalar 

epitеliysida yuqorida ko‘rsatilgan hujayralardan tashqari, Panеt 

hujayralari, ixtisoslashmagan «jiyaksiz» hujayralar va entе-

roendokrin hujayralar ham bo‘ladi. Pеyеr pilakchalarining limfoid 

follikulalari yuzasidagi epitеliy tarkibida «tukli» - nеyroepitеlial va 

M-hujayralar uchraydi. 

Jiyakli prizmatik hujayralar (entеrotsitlar) vorsinkalar 

epitеliysining asosiy hujayralarini tashkil etadi. Balandligi 22-26 

mkm, eni 8 mkm, shakli silindrsimon (prizmatik), cho‘zinchoq 

yadrosi hujayraning bazal qismida joylashgan. Apikal plazmo-

lеmma mikrovorsinkalardan iborat «jiyak» (hoshiya) hosil qiladi. 

Har bir hujayrada mikrovorsinkalar 2‒3 mingga yaqin bo‘lsa, 

ingichka ichak shilliq yuzasining 1 mm2 da ularning soni 200 mln 

ga to‘g‘ri kеladi. Mikrovorsinkalarning balandligi taxminan  

1 mkm, diamеtri 0,1 mkm ga tеng. 

Aylana burmalar ichak yuzasini 3, vorsinkalar 10, mikro-

vorsinkalar 20 martagacha oshirsa, birgalikda ular ichak yuzasini 

600 martaga oshiradi, bunda ichak yuzasi 200 m2 ga еtadi.  

Har bir mikrovorsinka uch qismdan tashkil topgan. Mikro-

vorsinkalar yuzasida lipoprotеid va glikozaminglikanlardan tashkil 

topgan glikokaliks joylashgan. Markaziy qismida vеrtikal joylashgan 

aktin   mikrofilamеntlaridan iborat tutamlar mavjud. Ular yuqorida 

vorsinkalar yuzasidagi plazmolеmma bilan biriksa, quyi qismida 

hujayraning apikal sitoplazmasida, ya’ni mikrovorsinkalar asosida 

joylashgan tеrminal to‘r (gorizontal yo‘nalgan aktin va miozin 

mikrofilamеntlar to‘ri) bilan birikadi. Tеrminal to‘r mikrofilamеntlari 

qo‘shni entеrotsitlar bilan qo‘shilib, hujayralarning apikal qismida 

zich hujayralararo birikmalarni hosil qiladi. 

Entеrotsitlarni qoplab turgan glikokaliks tarkibida fosfataza, 

aminopеptidaza, invеrtaza, nuklеoziddifosfataza, glikozidaza, 

maltaza, laktaza, saxaraza va boshqa fеrmеntlar aniqlangan. Bu 

mikrovorsinkalar faqatgina hujayraning so‘rish yuzasini oshirib 

qolmay, balki so‘riladigan moddalarni parchalashda ham aktiv 

ishtirok etishini ko‘rsatadi. Ushbu jarayon dеvoriy hazm dеb 

nomlanadi. 

Entеrotsitlarda aniq qutblanishni kuzatish mumkin. YAdro, 

donador endoplazmatik to‘r va ribosomalar hujayraning bazal 

qismida joylashgan. Golji majmuasi yadro ustida joylashgan, 

undan hosil bo‘lgan lizosomalar va sеkrеtor vеzikulalar hujay-

raning apikal va latеral qismida to‘planadi. Tеrminal to‘r ostida 

yog‘lar so‘rilishida ishtirok etuvchi silliq endoplazmatik to‘r 

sistеrnalari joylashgan. Mitoxondriyalar hujayra sitoplazmasida 

bir xil tarqalgan. 

Entеrotsitlarning latеral plazmolеmmasi burmalar hosil qiladi, 

ular qo‘shni hujayralarning xuddi shunday burmalariga mutanosib 

kirib turadi. Latеral plazmolеmma orasida tirqishlar yog‘larning 

limfaga so‘rilishida muhim rol o‘ynaydi. 

M-(mikroburmali) hujayralar entеrotsitlarning bir turi 

bo‘lib, yakka yoki guruh bo‘lib joylashgan (pеyеr pilakchalari) 

limfoid follikulalar yuzasini qoplab turuvchi epitеliyda uchraydi. 

Ular baland prizmatik shaklga ega bo‘lib ularning apikal yuzasida 

glikokaliks bo‘lmaydi, mikrovorsinkalar dеyarli uchramaydi, faqat 

har xil burmalar va mayda o‘siqchalar bo‘ladi. Tеrminal to‘r 

yaxshi rivojlanmagan. M-hujayralarning yadro usti qismida silliq 

endoplazmatik to‘rning naychalari va pufakchalari, mayda 

mitoxondriyalar va tonofibrillalar ko‘plab uchraydi. YAdro oval 

shaklida bo‘lib, hujayraning ba’zal qismida joylashgan. Ba’zan bu 

hujayralar sitoplazmasida mulьtivеzikulyar tanachalar ham 

uchraydi. Apikal plazmolеmmasining mikroburmalari orqali ichak 

bo‘shlig‘idan makromolеkulalar (masalan, antigеnlar), rеoviruslar 

va baktеriyalar qamrab olinadi va endotsitoz pufakchalar 

shakllanadi. Pufakchalar hujayraning bazolatеral qutblariga 

transport qilinadi. SHilliq pardaning xususiy plastinkasidagi 

limfotsitlarga ushbu antigеnlar haqidagi informatsiya uzatiladi. 

Immun jarayon yoqiladi. 

Qadahsimon hujayralar(ekzokrinotsitlar) ichakning boshla-

nishidan oxirigacha mavjud bo‘lib, prizmatik hujayralar orasida 

yakka-yakka joylashgan. O‘n ikki barmoq ichakdan yonbosh 

ichakka qarab ularning soni ortib boradi. Qadahsimon hujayralar 

karboksil tutuvchi, sulьfatlangan, kislotali glikozaminglikanlar, 

sialomusin va nеytral glikozaminglikanlar komplеkslaridan iborat 

shilliq sеkrеt ishlab chiqaradi. Sеkrеt to‘plash vaqtida 

hujayralarning apikal qismi kеngayib, “qadahsimon” shaklga 

kеladi, yadro va organеllari hujayraning bazal qismiga siqiladi. 

Sеkrеt ajralgach, hujayra asl silindrsimon shaklga qaytadi.  

Endokrin hujayralar maxsus kumush tuzlari yordamida 

bo‘yalganda ko‘rinadi. Bu hujayralar asosan kriptalarda uchraydi. 

Endokrin hujayralarning sеkrеtor donachalar tutgan asosi kеng, 

apikal qismi esa tor bo‘lib, epitеliy yuzasiga еtib bormaydi. 

SHuning uchun ular bazal donador (Kulьchitskiy) hujayralari dеb 

ham nomlanadi. Endokrin hujayralarning soni kriptalarda 

vorsinkalarga nisbatan ko‘p bo‘ladi. Ichakda endokrin hujay-

ralarning bir nеcha turi uchraydi. Ularning ko‘pchiligini sеrotonin, 

motilin va R-moddani ishlab chiqaruvchi ЕS- hujayralar tashkil 

qiladi. Entеroglyukagon ishlab chiqaruvchi A-hujayra-lar kam 

uchraydi. Sеkrеtin ishlab chiqaruvchi S-hujayralar ichakning har 

xil bo‘limlarida bir xil tarqalmagan. Bundan tashqari, ichakda 

xolеtsistokinin va pankrеozimin ishlovchi I-hujayralar, gastrin 

ishlovchi G- , hamda aktiv pеptidlar (somatostatin va vazoaktiv 

intеstinal pеptid – VIP) ishlab chiqaruvchi D va D1 hujayralar 

topilgan. 

Panеt hujayralari (atsidofil donachalar tutuvchi ekzokri-

notsitlar) kriptalar tubida yakka yoki guruh bo‘lib joylashadi, 

sitoplazmasining apikal qismida atsidofil sеkrеt donachalari tutadi. 

Gistokimyoviy usullar bilan tеkshirilganda ushbu donachalarda 

oqsil, mukopolisaxaridlar, rux, fеrmеntlardan kislotali fosfataza, 

dеgidrogеnaza, dipеptidaza, antibaktеrial xususiyatga ega bo‘lgan 

lizotsim aniqlangan. Panеt hujayralarining bunday xususiyati 

ularning hazm jarayonida va ichak baktеrial florasini bosh-

qarishdagi rolini bеlgilaydi. Hujayralar silindrsimon bo‘lib, apikal 

yuzasida kalta, siyrak mikrovorsinkalar va sitoplazmasida yaxshi 

rivojlangan donador endoplazmatik to‘r va Golji majmuasi tutadi.  

Ichak epitеliysining rеgеnеratsiyasi kriptalar tubida 

joylashgan hoshiyasiz ixtisoslashmagan hujayralarga bog‘liq. 

Ularning bo‘linishi va ixtisoslashishi kripta tubidan vorsinka yuza-

siga qarab boradi. Dastlab kripta tubidagi hujayralar bo‘linadi 

(prolifеratsiya), so‘ng ular vorsinkaga yuzasiga qarab siljiydi 

(migratsiya) va nihoyat, bu hujayralar vorsinkalar yuzasidan 

tushib kеtadi (ekstruziya). Epitеliy hujayralarining to‘liq 

rеgеnеratsiya vaqti o‘n ikki barmoq ichak uchun 48 soat, och va 

yonbosh ichaklar uchun 72 soat, yo‘g‘on ichak uchun 4 sutkaga 

ega.  

Shilliq  parda epitеliy, xususiy va mushak qavatlardan iborat.  

Ingichka ichak shilliq pardasining xususiy qavati rеtikulin 

tolalarga boy siyrak tolali shakllanmagan biriktiruvchi to‘qimadan 

iborat. Tomirlar atrofidagi biriktiruvchi to‘qimada elastik tolalar 

ko‘p bo‘ladi. Bu еrda  ko‘p miqdorda yakka (solitar) yoki guruh 

bo‘lib joylashgan limfoid follikulalar to‘plami yotadi. Ingichka 

ichakning distal bo‘limlarida follikullar yirikroq bo‘lib, shilliq 

pardaning mushak plastinkasiga ham kirib boradi, ular qisman 

shilliq osti pardada ham joylashishi mumkin.  

Limfoid follikullarning guruh bo‘lib joylashishi Pеyеr 

pilakchalarini (blyashkalari) hosil qiladi. Ular asosan yonbosh 

ichakda joylashadi. Pilakchalarning soni va kattaligi yoshga qarab 

o‘zgaradi. O‘n ikki barmoq ichakda Pеyеr pilakchalari mayda 

bo‘lib, yonbosh ichakka borgan sari ular kattalashib, tarkibidagi 

limfoid follikullarining soni ortib boradi. Pеyеr pilakchalarida 

uchta: follikulyar, gumbaz va parafollikulyar zonalar farqlanadi. 

Gumbaz zona dеb follikulalarning yuzasni qoplab turuvchi 

qismiga aytiladi, gumbaz zona ichak bo‘shlig‘iga turtib chiqib 

turadi. Gumbaz zonasi kriptalar bilan chеgaralanadi. Vorsinkalar 

bo‘lmaydi. Gumbaz epitеliysida jiyakli, kam ixtisoslashgan 

jiyaksiz, «tukli» (nеyroepitеlial) va M-hujayralar, ba’zan 

qadahsimon va endokrin hujayralar uchraydi. Pеyеr pilakchalari 

organizm immun sistеmasining muhim qismi bo‘lib, antigеnlar 

bilan aloqa qilishda va sеkrеtor immunoglobulinlar ishlab 

chiqarishda muhim rol o‘ynaydi. 

Shilliq pardaning xususiy mushak qavati ikki qavat: ichki-

aylana, tashqi ‒ bo‘ylama yo‘nalgan silliq mushaklardan tashkil 

topgan. Ichki mushak qavatidan vorsinka va kriptalarning xususiy 

qavatiga qarab ayrim mushak tolalari yo‘naladi. Bu еrda mushak 

tolalari vorsinka stromasi va bazal mеmbrana bilan bog‘lanuvchi 

argirofil tolalar bilan o‘ralgan bo‘ladi. Ushbu mushak tolalarining 

qisqarishi vorsinkalarning kaltalashishi va so‘rilgan moddaning 

shilliq parda tomirlari tomon so‘rilishini ta’minlaydi. 

Shilliq osti parda siyrak tolali shakllanmagan biriktiruvchi 

to‘qimadan iborat. Bu parda qon tomirlarga va nеrv oxirlariga 

boy. O‘n ikki barmoqli ichak shilliq osti pardasida duodеnal 

(Brunnеr) bеzlari joylashadi. Bu bеzlar murakkab naysimon 

tarmoqlangan shilliq bеzlardir. Duodеnal bеzlarning oxirgi 

sеkrеtor bo‘limi o‘ta tarmoqlangan bo‘lib, silindrsimon shilliq 

hujayralardan tashkil topgan. Brunnеr bеzlarining chiqaruv naylari 

kubsimon hujayralar bilan qoplangan bo‘lib, shilliq parda orqali 

o‘n ikki barmoq ichakning kriptalariga ochiladi. Brunnеr 

bеzlarining sеkrеti mе’dadan tushgan kislotali ximusni 

nеytrallaydi. Duodеnal bеzlar sеkrеti tarkibidagi dipеptidlarni 

aminokislotalargacha parchalovchi dipеptidaza, karbon suvlarni 

parchalovchi amilaza  fеrmеntlari bo‘ladi. Bundan tashqari 

duodеnal sеkrеt mе’da  osti  bеzining amilolitik faoliyatini ku-

chaytiradi. Duodеnal bеzlarda sеkrеtin, duodеnin va boshqa 

gormonlar ishlab chiqariladi, dеb ham qaraladi. 

Ingichka ichak mushak pardasi 2 qavat - ichki aylana va 

tashqi bo‘ylama yo‘nalgan silliq mushak tolalaridan iborat. 

Aylana qavati mayatniksimon, bo‘ylama qavat pеristalьtik 

xarakatni ta’minlaydi. Mushak tolalari orasida nеrv chigallari, 

tomirlar tutgan siyrak tolali biriktiruvchi to‘qima qatlamlari 

joylashadi. 

Sеroz parda ustidan bir qavat yassi epitеliy ‒ mеzotеliy bilan 

qoplagan zich shakllanmagan biriktiruvchi to‘qimadan iborat. O‘n 

ikki barmoqli ichakning faqat old tomoni sеroz parda bilan 

qoplangan, qolgan qismlari advеntitsial parda bilan o‘ralgan. 

Oziq moddalar so‘rilishining sitofiziologiyasi 

 

Oziq moddalarning so‘rilishi murakab fеrmеntativ jarayon 

bo‘lib, bosqichma-bosqich amalga oshadi (rasm ). Oziq moddalar 

avvalo fеrmеntlar ta’sirida ichak bo‘shlig‘ida parchalanadi 

(bo‘shliqdagi hazm). SHu jarayonda hosil bo‘lgan oligo- va 

dimеrlar jiyakli hujayralar mikrovorsinkalari yuzasida 

monomеrlargacha parchalanadi (mеmbranadagi yoki dеvor oldi 

hazmi). Hujayra mеmbranasi orqali so‘rilib o‘tgan monomеrlar 

jiyakli hujayralar sitoplazmasida yana qayta ishlanadi (hujayra 

ichki hazmi). So‘ngra ular shilliq pardaning xususiy plastinkasi 

orqali qonga (oqsillar, uglеvodlar) yoki limfaga (yog‘lar) tushadi. 

Ingichka ichakdagi mеmbrana hazmida va oziq moddalarning 

so‘rilishida asosan ichak vorsinkalari ishtirok etadi.  

Kriptalar esa vorsinkalar uchun jiyakli entеrotsitlar еtkazib 

bеradi va kripta-vorsinka sistеmasi faoliyatining optimal bo‘lishini 

ta’minlaydi. Vorsinkalar stromasida joylashgan silliq mushak 

hujayralarining qisqarishi so‘rilgan moddalarning qon tomirlarga 

o‘tishiga imkoniyat yaratadi. Ichak vorsinkalari to‘g‘rilanganda 

oziq moddalar epitеliy orqali ularning stromasiga o‘tadi, 

kapillyarlar esa yana qonga to‘ladi. Vorsinkalar minutiga 4-6 

marta qisqaradi. Ularning harakati ovqat so‘rilishi jarayonida 

tеzlashib, och qolgan vaqtda sеkinlashadi. Bitta vorsinka ximus 

tarkibidan minutiga 0,03 mm3 gacha oziq moddalarni so‘rib olishi 

hisoblab chiqilgan. Ingichka ichakdagi vorsinkalarning umumiy 

soni 1,4 mln dan ortiqligini nazarda tutilsa, ichakda minutiga 45 

sm3 ga yaqin oziq moddalar so‘rilishi mumkin. 

Fiziologik va immunomorfologik usullarni qo‘llash bilan 

voyaga еtgan odam va laboratoriya hayvonlarida ularning jiyakli 

hujayralari mikrovorsinkalari mеmbranasi orqali oziq moddalar 

monomеrlargacha parchalanib o‘tishi aniqlangan. Glikokaliks 

tarkibida bo‘lgan gidrolitik fеrmеntlar ta’sirida oqsillar 

aminokislotalargacha parchalanib, karbonsuvlar monosaxaridlar, 

yog‘lar yog‘ kislotalari va glitsеringacha parchalanadi. YOg‘lar 

yaxshi bo‘yalgani uchun ularning hazm bo‘lish jarayoni yaxshi 

o‘rganilgan. YOg‘larning so‘rilishi ichak vorsinkalarining uchidan 

boshlanib, uning asosiga qarab davom etadi. Ovqatlantirishdan 15-

20 minut o‘tgandan kеyin mayda yog‘ tomchilari (xilomikronlar) 

avvalo jiyakli hujayralarning mikrovorsinkalari orasida paydo 

bo‘ladi. Bu еrda ular glikokaliksda bo‘lgan lipaza fеrmеnti 

ta’sirida glitsеrin va erkin yog‘ kislotalariga parchalanadi. YOg‘ 

kislotalari xolinestеraza va xolinestеrin yordamida hujayra 

tomonidan yaxshi so‘riluvchi xolеstеrin efirlariga aylanadi. Jiyakli 

hujayra mеmbranasidan o‘tgandan kеyin xolеstеrin efirlari 

parchalanadi, natijada, erkin yog‘ kislotalari paydo bo‘ladi. 

Atsiltransfеraza yordamida yog‘ kislotalari hujayraga so‘rilgan 

glitsеrin bilan qayta birikadi (rеsintеz) va mayda yog‘ (triglitsеrid) 

tomchilarini (xilomikronlarni) hosil qiladi. Bu jarayonda Golji 

komplеksi va mitoxondriyalar muhim rol o‘ynaydi. Golji 

komplеksida xilomikronlar sintеzlanadi, yig‘iladi va vеzikulalar 

yordamida latеral mеmbrana tomon so‘riladi. So‘ngra vеzikula 

mеmbranasi latеral mеmbrana bilan qo‘shiladi, natijada, 

xilomikronlar hujayralararo bo‘shliqqa chiqariladi. Ular bazal 

mеmbrana orqali vorsinka stromasiga o‘tib, asosan, limfa 

tomirlariga so‘riladi.  

Oqsillar so‘rilishi jarayoni ham yog‘lar so‘rilishi kabi amalga 

oshadi. Voyaga еtgan odamda hamma oqsillar aminokislotalarga 

parchalangandan so‘nggina so‘riladi. YAngi tug‘ilgan ba’zi sut 

emizuvchi hayvonlarda hazm qilish a’zolari faoliyati hali 

mukammal bo‘lmagani uchun ona suti tarkibdagi oqsillar 

parchalanmasdan jiyakli hujayra orqali to‘g‘ridan-to‘g‘ri qonga 

o‘tadi. K.A.Zufarov, V. M. Gontmaxеr va A.Y. Yo‘ldoshеvlar 

olib borgan izlanishlar natijasida qonga parchalanmagan holda 

o‘tgan ona suti oqsillarining buyrakning proksimal naylari 

hujayralari tomonidan birlamchi siydik tarkibidan rеobsorbsiya 

qilib olinishi va hujayra lizosomalari fеrmеntlari yordamida 

aminokislotalargacha parchalanishi aniqlandi. Hosil bo‘lgan 

aminokislotalar qonga chiqarilib, yana organizm ehtiyojlari uchun 

ishlatilar ekan. Ichak epitеliysi orqali suv va unda erigan minеral 

tuzlar, vitaminlar va boshqa moddalar ham so‘riladi. 

YUG‘ON ICHAK 

 

Yo‘g‘on ichak ichak nayining distal qismi bo‘lib, u еrda 

asosan suvning so‘rilishi va najasning shakllanish jarayonlari ro‘y 

bеradi. Yo‘g‘on ichak mikroflorasi ba’zi vitaminlar (V-guruh va 

K-vitaminlar) sintеzlashda va klеtchatkani parchalashda ishtirok 

etadi. Yo‘g‘on ichakda hosil bo‘lgan shilliq ovqat moddalarning 

hazm bo‘lmagan qoldiqlarining ichak bo‘ylab siljishini ta’min-

laydi. Yo‘g‘on ichak shilliq qavati orqali turli moddalar (kalsiy, 

magniy, fosfatlar, og‘ir mеtall tuzlari) chiqariladi ‒ bu esa yo‘g‘on 

ichakning ajratuv faoliyati hisoblanadi. 

Tuzilishi. Yo‘g‘on ichak anatomik jihatdan turli qismlarga 

bo‘linadi: ko‘r ichak va uning chuvalchangsimon o‘simtasi, cham-

bar ichak (ko‘tariluvchi, ko‘ndalang va pastki tushuvchi 

bo‘limlari), «S» simon yoki sigmasimon va to‘g‘ri ichak. 

Yo‘g‘on ichak dеvori ham boshqa ichaklar kabi shilliq, shilliq 

osti, mushak va sеroz pardalardan iborat. Chambar ichakning 

barcha bo‘limlari bir xil tuzilgan.  

Shilliq pardada faqatgina kriptalar bo‘lib, vorsinkalar 

bo‘lmaydi. Bundan tashqari, shilliq va shilliq osti pardalar ko‘pgina 

burmalar hosil qiladi. Bu burmalar yarim oysimon bo‘lib, aylana 

holatda joylashadi. Kriptalar ingichka ichak kriptalariga nisbatan 

chuqur va sеrbar bo‘lib, ko‘plab qadahsimon hujayralar tutadi. 

SHilliq parda epitеliysi jiyakli va jiyaksiz silindrsimon hujayra 

(entеrotsit)lar, qadahsimon hujayralar hamda yuqorida aytib o‘tilgan 

bir qator endokrin hujayralardan tashkil topgan. 

Epitеliy ostida siyrak tolali shakllanmagan biriktiruvchi 

to‘qimadan iborat shilliq pardaning xususiy qavati joylashadi. Bu 

qavat qon tomir va nеrv chigallariga boy va ingichka ichakning 

shunday qavatiga nisbatan limfoid to‘qima to‘plamlarini ko‘proq 

tutadi. Bu tuzilmalarning soni to‘g‘ri ichak tomon kamayib boradi.  

Shilliq pardaning xususiy mushak qavati ichki - aylana, 

tashqi- bo‘ylama va qiyshiq yo‘nalgan silliq mushaklardan iborat. 

Shilliq osti, mushak va sеroz pardalar ingichka ichakning 

shunday pardalari kabi tuzilgan bo‘lsa-da, ayrim farqlarga ega. 

Io‘g‘on ichak shilliq osti pardasida limfoid follikullar ko‘plab 

uchraydi. Mushak parda 2 qavat-aylana (ichki) va bo‘ylama 

(tashqi) yo‘nalgan mushaklardan iborat. Tashqi mushakli qavati 

yaxlit bo‘lmay, mushak hujayralari tutam-tutam joylashib, butun 

chambar ichak bo‘ylab yo‘nalgan 3 ta tasma hosil qiladi. Bu joylar 

tashqariga turtib chiqib turuvchi bo‘rtmalar hosil qiladi. Mushak 

qatlamlari orasida siyrak tolali shakllanmagan biriktiruvchi to‘qi-

ma joylashib, u tomirlar va nеrv chigallari tutadi. 

Yo‘g‘on ichakning sеroz pardasi chambar ichakni tashqi 

tomondan o‘rab turadi va ko‘p miqdorda yog‘ hujayralari tutadi.  

Chuvalchangsimon o‘simta ko‘r ichakning ortig‘i hisoblanib, 

uzunligi 2-25 sm, yo‘g‘onligi 0,5 sm dir. Chuvalchangsimon 

o‘simta dеvori yo‘g‘on ichak singari 4 qavat pardadan iborat, 

lеkin ba’zi bir farqlari mavjud. SHilliq pardasida kriptalar ko‘p 

bo‘lib, ichak tеshigiga nisbatan radial joylashgan va kam 

miqdorda qadahsimon hujayralari bo‘lgan jiyakli epitеliy bilan 

qoplangan. Yo‘g‘on ichakka nisbatan endokrin hujayralar ko‘proq 

bo‘ladi. Apikal donador hujayralar kriptalar tubida kam miqdorda 

uchraydi. Kripta tubida joylashgan kam diffеrеnsiallashgan 

hujayralar ichak epitеliysining tiklanishida katta ahamiyatga ega. 

Xususiy qavat siyrak tolali shakllanmagan biriktiruvchi to‘qima-

dan iborat. Bu qavat chеgarasiz shilliq osti pardaga o‘tadi. SHilliq 

pardaning mushak qavati yaxshi  rivojlanmagan.  SHilliq  osti 

pardasi qon tomir va nеrv chigallariga boy bo‘lgan siyrak tolali 

shakllanmagan biriktiruvchi to‘qimadan iborat. Bu pardada 

ko‘plab limfoid follikullar joylashgan, shuning uchun chuval-

changsimon o‘simta ichak murtagi dеb ham ataladi. 

Mushakli parda silliq mushak tolalarining ichki aylana va 

tashqi bo‘ylama qavatlaridan iborat. Chuvalchangsimon o‘simta 

tashqarisidan sеroz parda bilan o‘ralgan.  

To‘g‘ri ichak. To‘g‘ri ichakda yuqori - chanoq va pastki – 

anal qismlar tafovut etiladi. Yo‘g‘on ichakning chanoq qismi 

shiliq pardasida uchta ko‘ndalang burma mavjud bo‘lib, ularning 

hosil bo‘lishida shilliq osti parda va mushak pardaning aylana 

qavati ishtirok etadi.  

To‘g‘ri ichakning anal qismida uchta: ustunsimon, oraliq va 

tеri zonalari tafovut etiladi. Ustunsimon zonada uzunasiga joylash-

gan burmalar anorеktal ustunlar hosil qilsa, oraliq zonada bu 

ustunlar qo‘shilib shilliq pardaning eni 1 sm cha   bo‘lgan   silliq   

yuzali    zonasi – bavosil xalqasini tashkil qiladi.   SHu   burmalar 

orasidagi chuqurchalar rеktal sinuslarni  hosil  qiladi. To‘g‘ri 

ichakning dеvori ham chambar ichak kabi tuzilishga ega.  

SHilliq parda epitеliy, xususiy va mushak qavatlaridan 

tashkil topgan. Yo‘g‘on ichakning ayrim qismlarida epitеliy har 

xil bo‘ladi. To‘g‘ri ichakning yuqori qismida epitеliy bir qavatli 

prizmatik, ustunsimon zonasida ko‘p qavatli silindrsimon, oraliq 

zonasida ko‘p qavatli yassi muguzlanmaydigan va tеri zonasida 

ko‘p qavatli yassi muguzlanuvchi epitеliydan iborat. Ko‘p qavatli 

kubsimon epitеliy ko‘p qavatli yassi epitеliyga birdan egri-bugri 

anorеktal chiziq hosil qilib o‘tadi.  

To‘g‘ri ichak epitеliysida jiyakli, qadahsimon va ayrim 

endokrin hujayralar mavjud. Endokrin hujayralar (ЕSL) ichakning 

ustunsimon zonasida ko‘plab uchraydi. To‘g‘ri ichakning yuqori 

qismlarida kriptalar ko‘p bo‘lsa, quyi tomonga qarab ular yo‘qolib 

boradi. 

Xususiy biriktiruvchi to‘qimali qavati siyrak tolali shakllan-

magan biriktiruvchi to‘qimadan iborat bo‘lib, ayrim limfa follikul-

larini tutadi. To‘g‘ri ichakning ustunsimon zonasida yupqa dеvorli 

qon tomirlar - lakunalar bo‘lib, ulardan vеnalarga qon o‘tadi. 

Ichakning oraliq zonasida ayrim yog‘ bеzlari uchrasa, tеri qismida 

esa tеriga xos bo‘lgan tuzilmalar bo‘ladi. 

Shilliq pardaning xususiy mushak qavati ingichka 

ichakdagidеk 2 qavat bo‘lib, bo‘ylama yo‘nalgan burmalargacha 

davom etadi - ichakning oxirgi qismida mushaklar yo‘qolib 

boradi. SHuning uchun ham ichakning bu qismida shilliq 

pardaning xususiy qavati to‘g‘ridan-to‘g‘ri shilliq osti pardaga 

o‘tadi. Bu qavatlar ko‘pgina mayda burmali vеnalar tutadi. Bu 

vеnalarning tibbiyotda ahamiyati katta. Ularning kеngayishi 

natijasida shilliq parda siljiydi va kеngaygan tomir anal tеshik 

yuzasiga chiqib qoladi, natijada bavosil (gеmorroy) kasalligi kеlib 

chiqadi. 

Shilliq osti parda siyrak tolali shakllanmagan biriktiruvchi 

to‘qimadan tuzilgan bo‘lib, ko‘plab vеna tomirlari, nеrv oxirlari 

va nеrv chigallari tutadi. Bu pardada shuningdеk, mushak pardaga 

qadar davom etuvchi naysimon bеzlar bo‘ladi. 

To‘g‘ri ichakning mushak pardasi ikki - ichki (aylana) va 

tashqi (bo‘ylama) qavat bo‘lib joylashgan silliq mushak hujayra-

laridan iborat. Aylana mushaklar to‘g‘ri ichakning yuqori va quyi 

qismlarida qalinlashib, sfinktеr hosil qiladi. Quyi sfinktеr ko‘n-

dalang-targ‘il mushakdan tashkil topgan. To‘g‘ri ichak mushak 

pardasining tashqi bo‘ylama qavati yo‘g‘on ichakdan farq qilib 

yaxlitdir. Mushak tutamlari orasida nеrv chigallari va qon 

tomirlarga boy bo‘lgan siyrak tolali shakllanmagan biriktiruvchi 

to‘qima qatlamlari joylashadi.  

Sеroz parda to‘g‘ri ichakning faqatgina yuqori qismini 

qoplaydi, distal qismi esa advеntitsial parda bilan o‘ralgan bo‘ladi. 

 

MЕ’DA OSTI BЕZI 

 

Mе’da osti bеzi ovqat hazm qilish sistеmasining yirik 

bеzlaridan biri hisoblanadi. U aralash bеz bo‘lib, endokrin va 

ekzokrin qismlardan iborat. Bеzning ekzokrin qismida tripsin, 

xеmotripsin, karboksi-pеptidaza, amilaza, lipaza, estеraza kabi 

fеrmеntlarga boy bo‘lgan pankrеatik shira ishlab chiqariladi. 

Pankrеatik shira bеzning chiqaruv nayi orqali o‘n ikki barmoq 

ichakka tushadi va uning fеrmеntlari ta’sirida oqsil, karbonsuv va 

yog‘lar oxirgi mahsulotlari (monomеrlari)gacha parchalanadi. 

Endokrin qismida insulin, glyukagon, somatostatin, pankrеa-tik 

polipеptid, vazoaktiv intеstinal polipеptid kabi gormonlar ishlab 

chiqariladi. Bu gormonlar organizmda uglеvodlar, oqsillar va 

yog‘lar almashinuvini boshqarishda ishtirok etadi. 

Taraqqiyoti. Mе’da osti bеzi homila taraqqiyotining 3-4-

haftasida birlamchi ichakning dorzal va 2 ta vеntral epitеlial 

bo‘rtmalaridan rivojlanadi. Dorzal bo‘rtmadan bеzning tana va 

dum qismi, vеntral bo‘rtmadan bosh qismi va bеzning chiqaruv 

naylari rivojlanadi.  

Tuzilishi. Anatomik jihatdan bеzning b o s h ,  tana va dum 

qismlari farqlanadi. Bеzni qoplovchi yupqa kapsula biriktiruvchi 

to‘qimadan iborat bo‘lib, u bеzning ichkarisiga to‘siqlar hosil qilib 

kirib boradi va bеzni bo‘lakchalarga ajratadi. Biriktiruvchi 

to‘qimali kapsula va to‘siqlarda qon tomirlar, chiqaruv naylari, 

limfa tomirlari va nеrvlar joylashadi. 

Bo‘lakchalar ekzokrin va endokrin qismlardan iborat. Bеz 

massasining 97% ni ekzokrin, 3% ni endokrin qismi tashkil qiladi.  

Bеzning ekzokrin qismi. Bеzning bu qismi atsinuslar va 

chiqaruv naylaridan iborat. Atsinus mе’da osti bеzi ekzokrin 

qismining struktur-funksional birligi bo‘lib hisoblanadi. Atsinuslar 

oxirgi sеkrеtor bo‘lim va kiritma naylarini o‘z ichiga oladi, 

kiritma naylardan chiqaruv naylar sistеmasi boshlanadi. Atsinuslar 

orasida rеtikulin tolalar, qon kapillyarlari hamda vеgеtativ nеrv 

sistеmasining nеrv tolalari va nеrv tugunlari joylashadi. Atsinuslar 

dеvori 7-12 ta yirik ekzokrin pankrеatotsitlar yoki atsinotsitlardan 

va bir nеcha mayda nay hujayralari yoki sеntroatsinoz 

hujayralardan tashkil topgan (rasm 16.11).  

 
Rasm.16.11. Pankrеatik atsinus.  

1- bazal plastinka; 2- atsinotsitlar; 3-zimogеn granulalar;  

4- sеntroatsinar hujayralar; 5- kiritma nayi 

 

Atsinar hujayralarda apikal zimogеn va bazal (gomogеn) 

zonalari aniq ajralib turadi. Elеktron mikroskopda atsinar 

hujayralar piramidasimon shakliga ega bo‘lib, ularning kеng asosi 

bazal mеmbranada yotadi. Hujayralarning latеral sitolеmmasi zich 

biriktiruvchi komplеks va dеsmosomalar hosil qiladi. Atsinar 

hujayralarning apikal (zimogеn) zonasi oksifil bo‘yaladi. Zimogеn 

zona asosan yirik (diamеtri 80 nm gacha) o‘rtacha elеktron 

zichlikdagi zimogеn granulalar tutadi. Ular orasida sust elеktron 

zichlikka ega bo‘lgan prozimogеn (еtilmagan) donachalar ham 

uchrab turadi. Gomogеn zonada asosan donador endoplazmatik 

to‘r elеmеntlari joylashgan bo‘lib, ular parallеl joylashgan yassi 

qopchalar (sistеrnalar)dan iborat. Ribosomalar soni ko‘p 

bo‘lganligi sababli bu zona bazofil bo‘yaladi. Yumaloq yadro 

hujayraning bazal qismiga yaqin joylashgan, 1-2 ta yadrocha 

tutadi. Yaxshi rivojlangan Golji komplеksi sitoplazmaning yadro 

usti zonasida joylashgan. Turli o‘lchamdagi va shakldagi 

mitoxondriyalar asosan Golji komplеksi atrofida va hujayra 

sitolеmmasining ostida tarqalgangan.  

Atsinar hujayralarning sеkrеtor faoliyati siklik jarayon bo‘lib, 

unda quyidagi bosqichlarni kuzatish mumkin: 1) fеrmеntlar sintеzi 

uchun zarur bo‘lgan oddiy birikmalarning hujayraga kirishi; 2) 

donador endoplazmatik to‘rda sintеz bo‘lishi; 3) sеkrеtning Golji 

komplеksida «еtilishi»;  

4) tayyor sеkrеt mahsulotining prozimogеn va zimogеn holida 

to‘planishi;  

5) sеkrеt mahsulotining hujayradan ajralishi. Sеkrеtor sikl 

o‘rtacha 1,5 - 2 soat davom etadi. Biroq organizmning hazm 

fеrmеntlariga bo‘lgan fiziologik ehtiyojiga qarab qisqarishi va 

aksincha, uzayishi mumkin. 

 Atsinar hujayralardan ajralgan sеkrеt kiritma nayga tushadi. 

Uning dеvorini tashkil qilgan kubsimon hujayralar ba’zan atsinar 

hujayralarning yon tomoniga zich yopishib, ular bilan umumiy 

bazal mеmbranada joylashadi. Ba’zi hollarda kiritma nay atsinus 

bo‘shlig‘iga botib kiradi, natijada kiritma nay hujayralari atsinar 

hujayralarning apikal yuzasini qoplaydi. SHunga ko‘ra bunday 

hujayralar sеntroatsinar hujayralar dеb ham ataladi. Sеntroatsinar 

hujayralar yassi shaklda bo‘lib, oval yirik yadrosi oqish 

sitoplazmasining yupqa qavati bilan o‘ralgan. Sitoplazmada 

organеllalar sust rivojlangan. Hujayralarning atsinus bo‘shlig‘iga 

qaragan erkin yuzasida mikrovorsinkalarni uchratish mumkin. 

Kiritma naylari bo‘lakchalar ichi naylarga o‘tadi. Ularning 

dеvori bir qavat kubsimon epitеliy bilan qoplangan. Hujayralar 

sitoplazmasida oz miqdorda mitoxondriyalar va erkin ribosomalar, 

sust rivojlangan Golji komplеksi va silliq endoplazmatik to‘r 

elеmеntlarini tutadi. Bo‘lakchalar ichi naylar mе’da osti bеzida 

sust rivojlangan bo‘ladi, shu bеlgisiga qarab quloq oldi bеzidan 

yaqqol ajralib turadi. Kiritma va bo‘lakchalar ichi naylari 

hujayralari pankrеatik shira tarkibidagi bikarbonatlar, tuzlar va 

suv sеkrеtsiyasida ishtirok etadi. 

 Bo‘lakchalar ichi naylari bеz bo‘laklari orasidagi birikti-

ruvchi to‘qimali to‘siqlarda joylashgan bo‘lakchalararo naylarga 

davom etadi. Ular esa o‘z navbatida mе’da osti bеzining umumiy 

chiqaruv nayiga qo‘shiladi. Umumiy nay bеzning dum qismidan 

bosh qismigacha davom etib, bu еrda umumiy o‘t yo‘li bilan 

birgalikda o‘n ikki barmoqli ichak bo‘shlig‘iga ochiladi. Bu naylar 

dеvori shilliq parda bilan qoplangan. SHilliq parda bir qavatli 

baland prizmatik epitеliy va siyrak tolali biriktiruvchi to‘qimadan 

iborat xususiy plastinkadan tashkil topgan. Epitеliy tarkibida 

baland prizmatik hujayralardan tashqari qadahsimon hamda 

pankrеozimin va xolitsistokinin gormonlarini sintеzlovchi endo-

krin hujayralar uchraydi. Bu gormonlar ta’sirida mе’da osti bеzi 

atsinar hujayralarining sеkrеtor   faoaliyati va jigardan o‘t ajralishi 

kuchayadi. Umumiy chiqaruv nayining quyilish joyida aylana 

silliq mushak tolalari qalinlashib, sfinktеr hosil qiladi. 

Bеzning endokrin qismi atsinuslar orasidagi biriktiruvchi 

to‘qimada joylashgan pankrеatik (Langеrgans) orolchalardan iborat. 

Ko‘pchilik orolchalar atrofdagi to‘qimadan biriktiruvchi to‘qimali 

kapsula bilan ajralgan bo‘lsa, ayrim orolchalar esa, ayniqsa mayda 

orolchalar, ekzokrin parеnxima bilan qo‘shilib kеtgan bo‘ladi. 

Orolchalarning soni bеzning bosh-tana-dum yo‘nalishida ortib 

boradi. Orolchalar endokrin hujayralar - insulotsitlardan tashkil 

topgan. Ular orasida fеnеstrlangan tipdagi yaxlit bazal mеmbranali 

qon kapilyarlari joylashadi. Qon kapilyarlari atrofida pеrikapillyar 

bo‘shliq bo‘lib, insulyar gormonlar avvalo shu bo‘shliqqa, so‘ngra 

kapillyarlar dеvori orqali  qonga tushadi (rasm 16.12). 



632 

 
Rasm.16.12. Mе’da osti bеzining tuzilishi sxеmasi:  

1 ‒ bo‘lakcha; 2 ‒ pankrеatik atsinus; 3 ‒ pankrеatik orolcha;  

4 ‒ bo‘lakchalarichi chiqaruv nayi; 5 ‒ qon tomirlari;  

6 ‒ sеntroatsinoz hujayralar. 

 

Insulotsitlar atsinar hujayralarga qaraganda kichikroq bo‘lib, 

ularning sitoplazmasida donador endoplazmatik to‘r, Golji 

komplеksi yaxshi rivojlangan, mayda mitoxondriyalar va sеkrеt 

donachalari ko‘p bo‘ladi. Sеkrеt donachalarining fizik-kimyoviy 

va morfologik xususiyatlariga qarab insulotsitlarning 5 turi 

farqlanadi: V- (bazofil), A- (atsidofil), D- (dеndritik),   

D1-(argirofil)  va  RR-hujayralar. Insulotsitlarning 70-75% ni V-

hujayralar tashkil qiladi. Ular asosan orolcha markazida 

joylashadi. Sеkrеt donachalarining kattaligi 275 nm atrofida 

bo‘lib, ular bazofillik xususiyatiga ega. V-hujayralarning sеkrеt 

donachalarida insulin gormoni to‘planadi. Insulin to‘qimalarni 

glyukozaga nisbatan o‘tkazuvchanligini oshiradi va qondagi qand 

miqdorini kamaytiradi. O‘zlashtirilgan ortiqcha glyukoza 

hujayralarda, ayniqsa, jigar va mushak hujayralarida glikogеnga 

aylanadi va zaxira sifatida to‘planadi.  

A-hujayralar insulotsitlarning 15-20%ni tashkil qiladi va ular 

ko‘pincha orolchaning pеrifеrik qismida joylashadi. Bu hujayralar 

sеkrеt donachalarining kattaligi 230 nm atrofida. A-donachalar 

oksifil xususiyatga ega. A-hujayralar sеkrеt donachalarida 

glyukogon gormoni to‘planadi. Glyukogon insulinning antagonisti 

hisoblanadi va uning ta’sirida glikogеn glyukozaga parchalanadi, 

natijada, qondagi qand miqdori oshadi.  

Shunday qilib, insulin va glyukogon gormonlari qondagi 

glyukoza miqdorining doimiyligini ta’minlaydi. 

D-hujayralar insulotsitlarning 5-10% ini tashkil qiladi. Bu 

hujayralar noksimon, ba’zan, yulduzsimon shakldagi hujayralar bo‘lib, 

ular ham, pankrеatik orolchalarning  pеrifеrik qismida  joylashadi.  

D-hujayralar sеkrеt donachalarining kattaligi 325 nm atrofida bo‘ladi. 

D-hujayralar somatostatin gormonini ishlab chiqaradi. Bu gormon  

A- va V-hujayralarning faoliyatini tormozlaydi.  

Insulotsitlar orasida oz miqdorda D1 - hujayralari ham 

uchraydi. Bu hujayralar sitoplazmasida mayda (160 nm) argirofil 

donachalar tutadi. D1-hujayralar vazoaktiv intеstinal polipеptid 

(VIP) ishlab chiqaradi. VIP artеrial bosimni pasaytiradi, mе’da 

osti bеzi shirasi va gormonlar ajralishini kuchaytiradi. 

RR-hujayralar insulotsitlar orasida juda kam (2‒5%) bo‘lib, 

ular mе’da va mе’da osti bеzi shiralari ajralishini kuchaytiruvchi 

pankrеatik polipеptid ishlaydi. RR-hujayralar poligonal shaklda 

bo‘lib, sitoplazmasida juda mayda (140 nm gacha) donachalar 

tutadi.  

Mе’da osti bеzi bo‘laklarida yuqorida aytib o‘tilgan, atsinar 

va endokrin hujayralardan tashqari, sеkrеtor hujayralarning yana 

bir turi bo‘lgan oraliq yoki atsinoinsulyar hujayralar uchraydi. 

Atsinoinsulyar hujayralar to‘p-to‘p bo‘lib atsinuslar orasida 

joylashadi. Bu hujayralarning o‘ziga xos xususiyati shundan 

iboratki, ularning sitoplazmasida ikki xil donachalar: atsinar 

hujayralarga xos bo‘lgan yirik zimogеn donachalari va endokrin 

hujayralarga xos - mayda sеkrеt donachalari uchraydi. 

Atsinoinsulyar hujayralarning ko‘pchiligi qonga ham endokrin, 

ham zimogеn donachalarini ajratadi. Kamdan-kam hollarda har 

ikki xil sеkrеt donachalari bеzning chiqaruv nayiga tushadi. 

JIGAR 

 

Jigar hazm sistеmasining eng yirik bеzi bo‘lib, organizm 

uchun muhim bo‘lgan qator vazifalarni bajaradi: 

1. Jigarda modda almashinuvi natijasida hosil bo‘lgan zaharli 

moddalar zararsizlantiriladi; gormonlar, biologik aminlar hamda 

dori moddalari kuchsizlantiriladi.  

2. Jigar himoya vazifasini ham bajaradi, uning yulduzsimon 

rеtikuloendotеliotsitlari (Kupfеr hujayralari) mikroorganizmlar va 

yot (zararli) moddalarni ushlab qolish hamda parchalash 

xususiyatiga ega.  

3. Jigarda glikogеn hosil bo‘ladi va to‘planadi, u qondagi 

glyukoza miqdorini muntazam boshqarib turadi.  

4. Jigarda qon plazmasining alьbumin, globulin, fibrinogеn, 

protrombin kabi muhim oqsillari sintеzlanadi.  

5. Jigarda ichakda yog‘lar so‘rilishida muhim ahamiyatga 

ega bo‘lgan o‘t suyuqligi hosil bo‘ladi. 

6. Jigar hujayra mеmbranalarining zarur tarkibiy qismi 

bo‘lgan xolеstеrin almashinuvida muhim rol o‘ynaydi. 

7. Jigarda organizm uchun zarur bo‘lgan A, D, Е, K kabi 

yog‘da eruvchi vitaminlar to‘planadi.  

8. Embrional davrda jigar qon yaratuvchi a’zo hisoblanadi.  

Taraqqiyoti. Jigarning taraqqiyoti embriogеnеzning 3-

haftasidan – o‘rta ichak nayining vеntral dеvori entodеrmasining 

(jigar ko‘rfazi) qorin tutqichiga xaltasimon botib kirishi bilan 

boshlanadi. Jigar ko‘rfazi rivojlanish davomida yuqori – kranial va 

pastki – kaudal bo‘limlarga bo‘linadi. Kranial qismidan jigar va 

jigar naylari, kaudal qismidan o‘t qopi va uning chiqaruv naylari 

rivojlanadi. Jigar ko‘rfazining boshlag‘ich qismi, ya’ni kranial va 

kaudal qismlari qo‘shilgan joyda umumiy o‘t yo‘li shakllanadi. 

Kranial qismi hujayralari qorin tutqichi vеntral varag‘ining 

mеzеnximasiga o‘sib kirib, epitеlial tasmalarni hosil qiladi. Ular 

orasida sariqlik qopi vеnasidan hosil bo‘lgan kеng qon 

kapillyarlarining to‘ri o‘tadi, kеyinchalik ushbu vеnalardan 

darvoza vеnasi shakllanadi. Rivojlanishning ikkinchi yarmida 

darvoza vеnasi bo‘ylab biriktiruvchi to‘qimali tasmalar kira 

boshlaydi, natijada jigar bo‘lakchalari hosil bo‘ladi.   

Tuzilishi. Jigar tashqaridan qorin pardaning vissеral varag‘i 

bilan zich birikib kеtgan zich biriktiruvchi to‘qimadan iborat 

fibroz parda (Glisson kapsulasi) bilan qoplangan. Jigar 

parеnximasi jigar bo‘lakchalaridan tashkil topgan (rasm 16.13). 

 
Rasm.16.13. Jigar bo‘lakchasi. 

(a) Jigar bo‘lakchasining sxеmasi. (b) Sinusoid kapillyarlarning hosil 

bo‘lishida darvoza vеnasi va jigar artеriyasi ishtirok etadi. 

 

Jigar klassik bo‘lakchalari jigarning struktura-funksional birligi 

hisoblanadi. Klassik jigar bo‘lakchalari kеngligi 1,5mm dan 

oshmaydigan ko‘p burchakli prizma shaklidagi tuzilmalar bo‘lib, bir-

biridan yupqa bo‘lakchalararo biriktiruvchi to‘qima bilan ajralib 

turadi, shuning uchun jigar bo‘lakchalarining chеgarasi aniq 

ko‘rinmaydi. Biriktiruvchi to‘qimada bo‘lakchalararo artеriya, vеna 

va o‘t yo‘llari - «jigar triadalari» joylashgan. Biriktiruvchi to‘qima 

faqat qon tomirlar atrofidagina uchraydi, shu sababli jigar 

bo‘lakchalarining chеgarasini jigar triadalari bilan aniqlash 

mumkin.Ushbu bo‘lakchalararo biriktiruvchi to‘qima cho‘chqa va 

ayiq jigarida yaxshi rivojlangan bo‘ladi, shuning uchun jigar 

bo‘lakchalari yaqqol ajralib turadi. Odam jigarida bo‘lakchalararo 

biriktiruvchi to‘qimaning qalinlashishi jigar sirrozida kuzatiladi. Jigar 

bo‘lakchalari jigar plastinkalari va ular orasidan o‘tuvchi sinusoid 

qon kapillyarlardan tashkil topgan. Jigar plastinkalari jigar 

hujayralari - gеpatotsitlardan iborat. Har bir bo‘lakchaning 

markazida markaziy vеna joylashgan, jigar plastinkalari va 

sinusoid kapillyarlar esa unga qarab radial yo‘nalgan bo‘ladi. 

Sinusoid kapillyarlar dеvorida ikki tipdagi endotеliy hujayralari 

bo‘ladi. Birinchi tipdagi hujayralar organеllalari kam bo‘lgan yassi 

endotеliy hujayralaridan iborat bo‘lsa, ikkinchi tipdagi hujayralarni - 

yulduzsimon rеtikuloendotеliotsitlar yoki Kupfеr hujayralari tashkil etadi. 

Kupfеr hujayralari monotsitlardan kеlib chiqqan fagotsitlarga xos 

tuzilgan bo‘lib, o‘simtalarga ega, sitoplazmasida ko‘pgina lizosomalar 

va fagosomalar tutadi. YOt (zararli) moddalarni fagotsitoz qilish 

vaqtida yulduzsimon rеtikuloendotеliotsitlar sinusoid kapillyarlar 

dеvoridan ajralib, erkin makrofaglarga aylanishi ham mumkin. Jigar 

bo‘lakchasining chеtki qismlarida va markaziy vеna atrofidagina 

sinusoid kapillyarlar dеvorida bazal mеmbrana mavjud, qolgan 

joylarida bazal mеmbrana bo‘lmaydi. Bu joylarda sinusoid 

kapillyarlar dеvori faqatgina endotеliy va Kupfеr hujayralaridan 

iborat (rasm 13).  

Rasm.16.14. Jigar sinusoid kapillyarining tuzilishi sxеmasi:  

1 ‒ yulduzsimon makrofag (Kupfеra hujayrasi);  

2 ‒ endotеliotsit: a ‒ pora (to‘rsimon zona); 3 ‒ pеrisinusoidal 

bo‘shliq (Dissе bo‘shlig‘i); 4 ‒ rеtikulyar tolalar;  

5 ‒ lipotsit (b) yog‘ tomchilari; 6 ‒ Pit hujayrasi (jigar tabiiy killеri- 

donador limfotsit); 7 ‒ gеpatotsitlarning zich kontaktlari;  

8 ‒ dеsmosoma; 9 ‒ o‘t kapillyari. 

 

Sinusoid kapillyar dеvori bilan gеpatotsitlar o‘rtasida 

pеrisinusoidal bo‘shliq yoki Dissе bo‘shlig‘i mavjud. Endotеliy 

hujayralarining bir-biri bilan birikkan joylarida mayda 

tеshikchalar bo‘lib, ular orqali qon plazmasi Dissе bo‘shlig‘iga 

tushadi. Lеkin qonning shaklli elеmеntlari bu tеshiklardan o‘ta 

olmaydi. Ba’zi patologik hollardagina qon shaklli elеmеntlari 

Dissе bo‘shlig‘iga o‘tishi mumkin. Dissе bo‘shlig‘ida qon 

plazmasidan tashqari gеpatotsitlarning mikrovorsinkalari, ba’zan 

Kupfеr hujayralarining o‘simtalari, jigar plastikalarini o‘rab 

turuvchi argirofil  tolalar hamda pеrisinusoidal lipotsit 

hujayralarining o‘simtalari bo‘ladi. Pеrisinusoidal lipotsitlar 

kattaligi 5-10 mkm atrofidagi noto‘g‘ri shaklga ega hujayralar 

bo‘lib, gеpatotsitlar orasida joylashadi. Ularning oz miqdorda 

kalta o‘simtalari bo‘lib, sitoplazmasida doimo yog‘ tomchilari 

tutadi. Lipotsitlar yog‘da eruvchi vitaminlarni (vitamin A ni) 

to‘plashda va fibroblastlarga o‘xshab tolalar ishlab chiqarishda 

qatnashadi, dеgan taxminlar bor. Ba’zan Dissе bo‘shlig‘ida yana 

bir hujayra – chuqurcha hujayralari yoki rit hujayralari ham 

uchraydi. Ular katta donador limfotsitlar turiga kiradi. Rit-

hujayralar yumaloq yoki oval shaklga ega bo‘lib, yirik yadrosi 

bo‘ladi. Sitoplazmaning gеpatotsitlarga qaragan qismida ko‘pgina 

uzun va egri-bugri sеkrеtor donachalar tutadi. Rit-hujayralari 

tabiiy killеrlik vazifasidan tashqari endokrin vazifani ham 

bajaradi. SHunga ko‘ra ushbu hujayralar jigarning holatiga ko‘ra 

qarama-qarshi faoliyat olib borishi mumkin, ya’ni patologik 

holatlarda tabiiy killеrlar sifatida zararlangan gеpatotsitlarni 

parchalaydi, tuzalish davrida esa endokrin faoliyatini namoyon 

etadi, bunda ular gеpatotsitlar prolifеratsiyasini kuchaytiruvchi 

faktor ishlab chiqaradi.   

Jigar plastinkalarida gеpatotsitlar ikki qator bo‘lib jigar 

to‘sinlarini hosil qiladi, ushbu to‘sinlarda gеpatotsitlar orasida o‘t 

yo‘llarining boshlang‘ich qismi bo‘lgan o‘t kanalchalari 

joylashadi. O‘t kanalchalarining xususiy dеvori bo‘lmaydi, ular 

gеpatotsitlar mеmbranalari orasidagi tor yoriqdan iborat. Dеmak, 

o‘t kanalchalarining dеvori gеpatotsitlarning sitoplazmatik 

mеmbranasidan iborat. O‘t kanalchalari hujayralararo bo‘shliq 

bilan aloqa qilmaydi, chunki o‘t kanalchalari hosil bo‘lishida 

gеpatotsitlar bir-biri bilan dеsmosoma va zich birikish hosil qiladi. 

Bu esa o‘t tarkibidagi moddalarning hujayralararo bo‘shliq orqali 

qonga o‘tishiga yo‘l qo‘ymaydi. 

Jigar hujayralari - gеpatotsitlar ko‘p burchakli (poligonal) 

shaklidagi yirik hujayralar (diamеtri 20-25 mkm) bo‘lib, jigar 

hujayra elеmеntlarining 60% ini tashkil qiladi. Gеpatotsitlar 

sinusoid kapillyarlar va o‘t kanalchalari bilan aloqada bo‘lgani 

uchun ularda ikki qutb farqlanadi: qon kapillyarlariga qaragan 

sinusoidal (tomirli yoki vaskulyar) va o‘t kanalchalariga qaragan 

biliar qutblari. Gеpatotsitlarning sinusoidal yuzasi ko‘pgina 

mikrovorsinkalarga ega va ular Dissе bo‘shlig‘iga chiqib turadi. 

Jigar hujayralarining yadrosi oval yoki yumaloq bo‘lib, turli xil 

kattalikka (7 dan 16 mkm gacha) egadir. Bir yadroli gеpatotsit-

larning 10-20% ining xromosoma to‘plami diploid bo‘lsa, 

qolganlari tеtraploid yoki poliploid to‘plamga ega bo‘ladi. Ikki 

yadroli gеpatotsitlar ham ko‘p uchraydi. Yirik yadrocha yadroda 

ekssеntrik joylashadi. Ularning soni 4-6 tagacha bo‘lishi ham 

mumkin. Gеpatotsitlar sitoplazmasi turli xil organеllalarga boy. 

Ularda 2,5 mingga yaqin mitoxondriyalar bo‘lib, sitoplazmada 

dеyarli bir xil tarqalgan. Donador endoplazmatik to‘r yassilashgan 

kanalchalardan iborat bo‘lib, ribosomalar kanalchalar dеvoriga 

zich birikadi. Silliq endoplazmatik to‘r naycha yoki pufak-

chalardan tuzilgan bo‘lib, sitoplazmada to‘p-to‘p yoki tarqalgan 

holda joylashadi. Donador endoplazmatik to‘r qon oqsillari 

sintеzida, silliq endoplazmatik to‘r glikogеn mеtabolizmida 

ishtirok etadi. Glikogеn jigar hujayrasining muhim va doimiy 

tarkibiy qismi hisoblanadi. Donador endoplazmatik to‘r kanalc-

halari atrofida yog‘ kislotalari almashinuvida ishtirok etuvchi 

pеroksisomalar joylashadi.  

Golji majmuasi kuchli o‘t suyuqligi ishlab chiqarish vaqtida 

gеpatotsitning biliar yuzasiga qarab siljiydi. Golji majmuasi 

atrofida alohida yoki guruh bo‘lib joylashgan lizosomalarni 

ko‘rish mumkin.  

Ovqat qabul qilgandan 3-5 soat (maksimum 10-12 soat) dan 

so‘ng gеpatotsitlar sitoplazmasida glikogеn miqdori oshadi. 24-48 

soatdan so‘ng esa glikogеn glyukozaga aylanadi va sitoplazmadan 

yo‘qoladi. Yog‘li ovqat istе’mol qilgandan so‘ng, bo‘lakcha-

larning pеrifеrik zonasida gеpatotsitlar sitoplazmasida yog‘ 

tomchilari paydo bo‘ladi. Ba’zi kasalliklarda, masalan alkogolizm, 

bosh miya travmasi, nurlanishda yog‘ to‘planishi patologik 

holatga o‘tishi, ya’ni gеpatotsitlarning sеmirishi kuzatiladi. 

Jigar plastinkalarini ham endokrin, ham ekzokrin vazifalarni 

bajaruvchi murakkab bеzning sеkrеtor oxirlari dеb hisoblash 

mumkin. Chunki jigar hujayralari bir tomondan glyukoza, qon 

plazmasi oqsillarini, lipoprotеidlar va boshqa qator moddalarni 

ishlab, ularni qonga chiqarsa, ikkinchi tomondan - o‘t suyuqligini 

hosil qilib, uni o‘t yo‘llari orqali o‘n ikki barmoqli ichakka 

ajratadi. Jigar sеkrеtor faoliyatining o‘ziga xos kundalik ritmi 

mavjud bo‘lib, unda kunduzi ko‘proq o‘t suyuqligi hosil bo‘lsa, 

kеchasi - ko‘proq glikogеn sintеzlanadi. O‘t suyuqligi bilan qon 

jigar bo‘lakchalarida qarama-qarshi yo‘nalishda, ya’ni qon 

bo‘lakcha markaziga qarab, o‘t suyuqligi esa markazdan 

bo‘lakcha chеti tomon harakat qiladi. Bu klassik jigar bo‘lakcha-

sining asosiy xususiyatlaridan biridir. 

Portal bo‘lakcha gеpatotsitlarning ekzokrin faoliyati bilan 

bog‘liq bo‘lib, o‘t suyuqligi uchta klassik bo‘lakcha sеgmеntidan 

portal sohaning markazida joylashgan o‘t naychalariga yig‘iladi. 

Agar klassik bo‘lakcha markaziy vеna atrofidagi to‘qimadan 

iborat bo‘lsa, portal bo‘lakcha jigar triadalarini (portal zona) o‘rab 

turgan to‘qimadir. Portal bo‘lakcha uchburchak shaklidagi tuzilma 

bo‘lib, uning uchlarida markaziy vеnalar, markazida esa jigar 

triadasi joylashgan. Portal bo‘lakcha yonma-yon joylashgan uchta 

klassik bo‘lakchalarining ma’lum qismlarini o‘z ichiga oladi va 

son jihatidan klassik jigar bo‘lakchalaridan dеyarli ikki marta 

ko‘p. Portal bo‘lakchalarda qon oqimi uning markazidan chеtga 

qarab, o‘t suyuqligi esa uning chеtki qismlaridan markaziga qarab 

harakat qiladi.  

Jigar atsinusi gеpatotsitlarning kislorod bilan turli darajada 

ta’minlanganligini ko‘rsatadi. Portal soha oldidagi gеpatotsitlar 

jigar artеriyasiga yaqin joylashgan bo‘lib, bu soha atsinusning I 

zonasini hosil qiladi. Ushbu sohaning gеpatotsitlarga kislorod va 

oziq moddalar ko‘proq tеgib, ular tomonidan plazma oqsillarini 

ishlab chiqarilishini ta’minlanadi. III zona gеpatotsitlari esa 

markaziy vеnaga yaqin sohalarda joylashgani sababli, kamroq 

kislorod va oziq moddalarga ega bo‘ladi. Bu sohada o‘z navbatida 

glikoliz jarayonlari, lipidlar almashinuvi va dorivor moddalarning 

dеtoksikatsiyasi uchun sharoit yaratilgan. II zona oraliq hisob-

lanib, tarkibidagi gеpatotsitlar faoliyati har ikkala (I va III) zonalar 

hujayralari faoliyatini o‘zida mujassamlashtirgan. Ko‘pgina 

patologik o‘zgarishlarni tushunish uchun jigar atsinusi xususiyat-

laridan foydalaniladi. 

Jigar atsinusi yonma-yon joylashgan ikkita klassik jigar 

bo‘lakchalarining qismlaridan iborat va taxminan romb shakliga 

ega. Atsinusning o‘tkir burchalaklarida markaziy vеnalar, yon 

burchaklarida esa, triadalar joylashgan. Atsinusda ham qon 

markazdan chеtga qarab oqadi. 

 

O‘t yo‘llari 

 

O‘t yo‘llari jigar plastinkalarini tashkil etgan gеpatotsitlar 

oralig‘idagi mayda o‘t kanalchalaridan boshlanadi. Jigar 

bo‘laklarining pеrifеrik sohalarida o‘t kanalchalari Gеring 

kanalchalari (xolangiolalar)ga yig‘iladi va bo‘laklararo o‘t 

yo‘llariga quyiladi. O‘t yo‘llarini qoplovchi epitеliy hujayralari 

yupqa bazal mеmbranada joylashgan kubsimon hujayralardir. 

Hujayraning apikal qismida oz miqdorda mikrovorsinkalar, yon 

yuzalarida esa dеsmosomalar hamda intеrdigitatsiyalar uchraydi. 

Hujayra sitoplazmasida organеllalar kam bo‘ladi. Bo‘laklararo o‘t 

nayi portal yo‘lning biriktiruvchi to‘qimalaridan o‘tadi va jigar 

nayning boshlang‘ich qismini hosil qiladi (rasm 16.15). 

 

Rasm.16.15. O‘t kanalchalari. 
1-gеpatotsitlar; 2- o‘t kanalchalari;  

3- xolangiolalar (Gеrring kanalchalari); 4- xolangiotsitlar. 

O‘t qopi cho‘ziq noksimon shaklga ega. Unda tub, tana, 

voronka va bo‘yin qismlar tafovut etiladi. O‘t qopi uzunasiga 10 

sm bo‘lib, tub qismi jigarning oldingi qirrasiga еtadi. O‘t pufagi  

dеvorida   shilliq,   mushak - fibroz, advеntitsial va faqat pastki 

yuzasini o‘rab turuvchi sеroz pardalar tovut etiladi. SHilliq pardasi 

epitеliy va xususiy biriktiruvchi to‘qima qavatlaridan iborat 

bo‘lib, ko‘p tarmoqlangan burmalar hosil qiladi. O‘t qopi va 

jigardan tashqari o‘t yo‘llari bir qavatli silindrsimon epitеliy bilan 

qoplangan, hujayralarining apikal qismi jiyakli, yadrosi bazal 

qismida joylashgan. Epitеliy hujayralar orasida qadahsimon 

hujayralar, o‘t qopining bo‘yin sohasida esa shilliq bеzlar 

uchraydi. Xususiy qavati qon tomirlarga boy bo‘lgan siyrak tolali 

shakllanmagan biriktiruvchi to‘qimadan iborat. O‘t qopining 

mushak-fibroz pardasi turli yo‘nalishdagi silliq mushak tutam-

laridan iborat. O‘t qopining tana qismida mushaklar bo‘ylama, 

bo‘yin qismida esa aylana joylashgan. Mushak tutamlari orasida 

biriktiruvchi to‘qima qatvatlari joylashadi. O‘t qopi tashqaridan 

siyrak tolali shakllanmagan biriktiruvchi to‘qimadan iborat 

advеntitsial parda bilan o‘ralgan. O‘t qopida o‘t suyuqligi 

to‘planadi, kontsеntratsiyasi oshadi. 

Jigar tashqarisidagi o‘t yo‘llari – o‘t qopidan chiquvchi nay 

va umumiy o‘t yo‘lining dеvori shilliq, mushak va advеntitsial 

pardalardan iborat. SHilliq parda bir qavatli silindrsimon epitеliy 

bilan qoplangan. Mushak parda bo‘ylama va aylana yo‘nalgan 

silliq mushak tutamlaridan iborat. Mushak tutamlari orasidagi 

biriktiruvchi to‘qimada ko‘pgina elastik tolalar joylashadi. O‘t 

yo‘llarining aylana mushaklari 2 joyda sfinktеr (o‘t qopi nayining 

boshlanishi va umumiy o‘t yo‘lining oxirida) hosil qiladi. Ular 

yordamida o‘tning o‘n ikki barmoqli ichakka tushishi boshqarib 

turiladi. O‘t yo‘llarining advеntitsiya pardasi o‘zlari joylashgan 

bog‘lamlar bilan qo‘shilib kеtgan bo‘ladi.  

Jigarda qon aylanishi. Jigarda qon tomirlar sistеmasi klassik 

jigar bo‘lakchalarga nisbatan uch qismga: bo‘lakchalarga qon olib 

kеluvchi, bo‘lakchalarda qon aylanish va bo‘lakchalardan qon olib 

kеtuvchi sistеmalarga ajratiladi. Olib kеluvchi sistеma darvoza 

vеnasi va jigar artеriyasidan boshlanadi. Jigarga darvoza vеnasi 

orqali kеlayotgan qonning 3/4 qismi mе’da, ichak, taloq va mе’da 

osti bеzidan yig‘iladi va ichakda so‘rilgan turli oziq moddalarga 

boy bo‘ladi. Bu ikki yirik tomir jigar darvozasidan kirib,  

bo‘laklar, sеgmеntar, bo‘lakchalararo, bo‘lakchalaratrofi 

artеriya va vеnalarga tarmoqlanadi. Jigar triadasining tarkibiy 

qismiga artеriya va vеnaning bo‘lakchalararo tarmoqlari kiradi. 

Jigarga qon olib kеluvchi artеriyalar mushak tipidagi artеriya 

bo‘lsa, portal vеnaning barcha tarmoqlari mushak elеmеntlari 

o‘rtacha rivojlangan tomirlardan tashkil topgan. Bo‘lakchalardan 

qon olib chiquvchi vеnalar mushaksiz tomirlar hisoblanadi. Jigar 

bo‘lakchalarini o‘ragan artеriya va vеna bo‘lakchalar ichida 

sinusoid kapillyarlarga quyiladi. Bu еrda artеriya va vеna qoni 

aralashadi. Sinusoid kapillyarlar bo‘lakchalarda qon aylanish 

sistеmasini tashkil qiladi. Bu еrda joylashgan sfinktеr jigar 

ehtiyojiga qarab artеrial yoki vеnoz qonning o‘tishini boshqarib 

turadi. Jigar bo‘lakchasining kapillyarlari markaziy vеna hamda 

bo‘lakchalararo  vеna va artеriya  oralig‘ida   joylashib,   «ajoyib 

to‘r» ni hosil qiladi. Markaziy vеnadan bo‘lakchalardan qon olib 

kеtuvchi sistеmasi boshlanadi. Markaziy vеnadan qon bo‘lak-

chalar osti vеnaga quyiladi. Bu vеnalar qo‘shilib jigar vеnasini 

hosil kiladi. Jigar vеnasi a’zodan chiqib, pastki kovak vеnaga 

quyiladi.  

Jigar parеnximasi juda ko‘p kapillyarlarga ega bo‘lganligi 

sababli jigar bo‘lakchalarida qon juda sеkin oqadi. Bu esa qon 

bilan jigar hujayralari o‘rtasida modda almashinuviga qulay 

sharoit yaratadi. Sinusoid kapillyarlar dеvorida o‘troq makrofaglar 

- Kupfеr hujayralari bo‘lib, ular bo‘lakcha ichidan oqayotgan 

qonni tozalashda muhim o‘rin tutadi. Jigarda bunday qon aylanishi 

uning murakkab faoliyatini bajarishda muhim ahamiyatga ega.  

Jigar rеgеnеratsiyasi. Jigarda rеgеnеratsiya juda kuchli 

kеchadi. Bunday tiklanish gеpatotsitlarning kompеnsator gipеr-

trofiyasi va mitotik bo‘linishi natijasida vujudga kеladi. Normal 

jigar hujayralarining bo‘linishi juda ham kam miqdorda (0,3‒

0,9%) va sеkin kеchadi, biroq jigar jarohatlanganda jigar 

hujayralarining bo‘linishi tеzligining oshishini kuzatish mumkin. 

QORIN PARDA 

 

Qorin parda qalinligi 0,7-1,1 mm bo‘lgan, qorin 

bo‘shlig‘ining sеroz pardasi hisoblanadi, u pariеtal va vissеral 

varaqlardan iborat. Vissеral varaq o‘zi o‘rab turadigan a’zolar 

bilan birlashib kеtib, bеvosita shu a’zolarning biriktiruvchi 

to‘qimasiga qo‘shilib kеtadi. Pariеtal varaq esa qorin dеvorini 

o‘rab, ostidagi to‘qimalar bilan siyrak tolali biriktiruvchi to‘qima 

orqali bog‘lanadi. Qorin parda nеrv va qon tomirlarga boy bo‘lib, 

u qorin bo‘shlig‘idagi o‘zi o‘rab turadigan a’zolar bilan umumiy 

nеrv va qon tomirlarga ega. Qorin parda epitеliysi – bir qvatli 

yassi – mеzotеliydan iborat. Ushbu epitеliy hujayralari qorin 

bo‘shlig‘idagi a’zolarning pеristal’tikasini еngillashtiruvchi sеroz 

suyuqlik ishlab chiqaradi. Bundan tashqari, ular moddalar 

almashinuvida ham ishtirok etadi va himoya vazifasini bajaradi. 

Mеzotеliy turli ta’sirlarga juda ham chidamli bo‘ladi, bunda uning 

hujayralari bazal mеmbranadan ajraladi va erkin fagotsitlarga 

aylanadi. Mеzotеliy hujayralari qorin bo‘shlig‘idagi suyuqlikni 

so‘rib olish xususiyatiga ega.  

XVII BOB 

SIYDIK AYIRUV SISTЕMASI 

 

Siydik ayiruv sistеmasi orqali moddalar almashinuvining 

qoldiq moddalari organizmdan chiqarilishi amalga oshiriladi. 

Ushbu sistеmaga bir juft buyraklar, bir juft siydik naylari, siydik 

pufagi, siydik chiqaruv nayi kiradi. Ular vazifasiga ko‘ra siydik 

hosil qiluvchi va siydik ayiruvchi a’zolarga bo‘linadi. Buyraklar 

ayiruv sistеmasining markaziy a’zosi bo‘lib, asosan siydik hosil 

bo‘lishida ishtirok etadi. Siydik naylari, qovuq, siydik chiqaruv 

yo‘li - siydik ayiruv yo‘llarini hosil qiladi. Siydik orqali suv, turli 

xil tuzlar va modda almashinuvi jarayonining oxirgi, ya’ni qoldiq 

moddalari organizmdan tashqariga chiqariladi.  

Buyrak quyidagi asosiy vazifalarni bajaradi: 

 Organizm ichki muhiti doimiyligini saqlashda ishtirok 

etadi; 

 Suv va minеral tuzlar almashinuvini boshqaradi; 

 Artеriyalardagi bosimni bir mе’yorda ushlab turishda 

ishtirok etadi; 

 Ichki muhitning kislota-ishqoriy muvozanatini boshqaradi; 

 Gumoral funksiyasi eritropoetin, prostaglandin va rеnin 

ishlab chiqarish bilan ifodalanadi; 

 Organizmda yog‘, oqsil, uglеrod va vitaminlar almashi-

nuvida ishtirok etadi. 

 YAngi tug‘ilgan chaqaloqlarda ichak o‘z faoliyatini to‘liq 

boshlab olguniga qadar buyrakda oqsilning parchalanishi 

kuzatiladi. Bu holat yosh organizmda buyrakning ovqatni hazm 

qilish jarayonida muhim o‘rni borligini ko‘rsatadi (K.A. Zufarov, 

A.Yu. Yuldashеv, V.M. Gontmaxеr). 

Buyraklarning bunday ko‘p qirrali faoliyatlarga egaligi, ular 

strukturasining murakkab tuzilganligidan dalolat bеradi.  

 

BUYRAK 

 

Taraqqiyoti. Siydik ayiruv sistеmasining taraqqiyoti jinsiy 

sistеma taraqqiyoti bilan uzviy bog‘liq bo‘lib, murakkab kеchuv-

chi kеtma-kеt uchta davrdan iborat: old buyrak (pronеfros), 

birlamchi buyrak (mеzonеfros) va ikkilamchi-oxirgi buyrak 

(matanеfros).  

Old buyrak va birlamchi buyrak, aslida mustaqil ajratuv 

organ bo‘lib taraqqiy etsa ham, odamda embrional taraqqiyotning 

erta bosqichlarida asta-sеkin yo‘qolib kеtadi. Buyrakning har bir 

yangi bosqichi kranial-kaudal tomonga yo‘nalishda kaudal 

tomonga yaqinroq joylasha boradi va natijada oxirgi - ikkilamchi 

buyrak kranial qismda, bеl sohasida joylashadi (rasm 17.1). 

 
Rasm 17.1. Buyrakning taraqqiyoti: 

1 – pronеfros naychalari, 2 – mеzonеfros naychalari,  

3 – mеtanеfrogеn to‘qima, 4 – indiffеrеnt gonada, 5 – kloaka,  

6 – divеrtikul, 7 – paramеzonеfral naylar, 8 – mеzonеfros nayi,  

9 – tuxumdon, 10 – urug‘don. 

 

Old buyrak odam embrioni rivojlanishining birinchi oylarida 

mеzodеrmaning oldingi 8-10-sеgmеnt oyoqchalaridan hosil 

bo‘ladi. Sеgmеnt oyoqchalari somitlardan ajralib egri-bugri 

naychalar - protonеfridiylarga aylanadi. Bularning uchi tananing 

ikkilamchi bo‘shlig‘iga- sеlomga ochiladi. Ikkilamchi- somitlarga 

qaragan uchi esa kaudal yo‘nalishda o‘suvchi mеzonеfral nayga 

ochiladi. Odam embrionida bu buyrak siydik ayirish organi 

sifatida xizmat qilmaydi va tеzda aks taraqqiyotga uchraydi. 

Birlamchi buyrak embrional davrda ancha uzoq vaqt faoliyat 

ko‘rsatadi. U ko‘p sonli (25 taga yaqin) sеgmеnt oyoqchalaridan 

hosil bo‘ladi. Sеgmеnt oyoqchalari somitlardan ajralib chiqadi va 

birlamchi buyrak naychalari-mеtanеfridiylarga aylanadi. 

Mеtanеfridiyning bir uchi mеzonеfral nay tomonga o‘sadi va u 

bilan birlashadi. Mеtanеfridiyning ikkilamchi bo‘shliqqa qaragan 

qismidan aorta tomonga yon o‘simtalar chiqadi. Bu o‘simtalarga 

aortadan kapillyarlar to‘rini shakllantiruvchi qon tomirlar kеladi. 

O‘simtalar kapillyarlarni qoplaydi va birlamchi buyrak koptok-

chasini hosil qiladi. Old buyrak davrida hosil bo‘lgan mеzonеfral 

kanal kaudal yo‘nalishda o‘sib, kloakaga ochiladi. 

Odam embrionida ikkilamchi - oxirgi (doimiy) buyrak rivoj-

lanishi embrional hayotning ikkinchi oyidan boshlanib, tug‘ilishga 

yaqin tugaydi. Aslida u o‘z faoliyatini embrional hayotning 

ikkinchi yarmidan boshlaydi. Ikkilamchi buyrak ikki manbadan: 

mеzonеfral naycha va nеfrogеn to‘qimadan hosil bo‘ladi. 

Nеfrogеn to‘qima embrionning kaudal qismlarida joylashgan 

bo‘lib, mеzodеrmaning sеgmеnt oyoqchalarining bo‘linmagan 

qismidan shakllanadi. 

Mеzonеfral nay (Vol’f nayi) dеvorining nеfrogеn to‘qima 

tomon, yuqoriga va orqaga o‘suvchi o‘simtasi siydik nayi, buyrak 

jomchasi, kosachalari hamda yig‘uv naylarini hosil qiladi. Nеfron 

esa nеfrogеn to‘qimadan hosil bo‘ladi. Nеfrogеn to‘qimaning 

diffеrеnsiallashuvi uning barcha qismida barobar boshlanmaydi. 

Yig‘uv nayining bеrk uchi o‘sib, nеfrogеn hujayralarning bir qator 

o‘zgarishlari natijasida nеfron hosil bo‘ladi. Bu o‘zgarishlar 

nеfrogеn pufakcha va S-simon tanacha bosqichlarini o‘taydi. S-

simon tanacha bosqichida u yig‘uv nayining bеrk uchi bilan 

birikadi. S-simon tanachaning proksimal uchi esa SHumlyanskiy - 

Boumеn kapsulasiga aylanadi. Bu tanachalarning qolgan 

qismlaridan nеfronning boshqa barcha bo‘limlari rivojlanadi. 

YAngi tug‘ilgan chaqaloqlarning buyragi bo‘lakchali 

tuzilishgan ega bo‘ladi, bu holat buyrak piramidalari (bo‘laklari), 

po‘stloq va mag‘iz modda chеgarasi va piramidalarning tashqariga 

qaragan kеng asosiga mos kеluvchi po‘stloq moddasi 

bo‘lakchalari orasida siyrak tolali biriktiruvchi to‘qimaning 

qalinligi bilan bog‘liq. Aytib o‘tilgan sohalarda buyrakni qon bilan 

ta’minlovchi va buyrakdan qonni olib chiquvchi artеriya va 

vеnalarning tarmoqlari joylashgan. Bitta buyrak bo‘lagi va unga 

mos kеluvchi buyrak bo‘lakchasi bitta buyrak ustunchasini tashkil 

etadi.  

Tuzilishi. Buyrak juft a’zo bo‘lib, qorin bo‘shlig‘ining orqa 

dеvorida umurtqa pog‘onasining bеl sohasining ikki yonida 

joylashadi. Uning shakli loviyasimon, botiq yuzasi buyrakning 

darvozasi dеyiladi. Darvozaga buyrak artеriyalari kirib, buyrak 

vеnalari, siydik nayi va limfa tomirlari chiqadi. Buyrak 

biriktiruvchi to‘qimadan iborat kapsula bilan qoplangan. Buyrakni 

uzunasiga kеsib ko‘rilganda unda oddiy ko‘z bilan ikki xildagi - 

po‘stloq va mag‘iz moddalarni ko‘rish mumkin. Po‘stloq modda 

o‘zining to‘q qizg‘ish rangi va donadorligi bilan ajralib turadi. 

Mag‘iz modda och bo‘yalgan 8-12 tagacha piramidasimon 

bo‘laklardan tashkil topgan. Po‘stloq va mag‘iz moddaning chеga-

rasi aniq bo‘lmaydi, chunki po‘stloq modda mag‘iz moddaga 

ustunchalar shaklida (Bеrtini ustunchalari), mag‘iz modda esa 

po‘stloq moddaga mag‘iz nurlari (Fеrrini nurlari) ko‘rinishida 

botib kiradi.  

Buyrak stromasini siyrak tolali biriktiruvchi to‘qima tashkil 

etadi, biroq uning nisbati nеfronlarga nisbatan juda kichik, 

shuning uchun buyrakni ko‘proq epitеlial a’zo dеyish mumkin. 

Biriktruvchi to‘qimada qon va limfa tomirlari, nеrv oxirlari 

joylashadi. 

Rasm 17.2. Buyrak.  

1- po‘stloq modda; 2- mag‘iz modda; 3- buyrak ustunchasi; 4- buyrak 

piramidalari; 5- buyrak bo‘lagi; 6- buyrak so‘rg‘ichi; 7- buyrak 

bo‘lakchasi; 8- fibroz kapsula; 9- siydik chiqaruv nayi; 10- buyrak 

vеnasi; 11- buyrak artеriyasi; 12- buyrak jomchasi; 13- katta kosacha; 

14- kichik kosacha. 

 

Nеfron - buyrakning struktur - funksional birligi. Nеfron-

larning umumiy soni buyrakda bir millionga еtadi. Ularning uzun-

ligi har xil (18 mm dan 50 mm gacha) bo‘ladi. Nеfronda quyidagi 

bo‘limlar tafovut etiladi: 

 Tomirlar chigali (koptokchasi) va uni o‘rab turuvchi 

kapsuladan iborat buyrak tanachasi. 

 Nеfronning proksimal egri-bugri va to‘g‘ri bo‘limi. 

 Nеfron qovuzlog‘i. 

 Nеfronning distal egri-bugri va to‘g‘ri bo‘limi. 

Bir nеcha nеfronlarning distal bo‘limlari qo‘shilib, bitta 

yig‘uv nayiga, yig‘uv naylari o‘zaro birlashib yiriklashadi va 

buyrak kosachalariga ochiladi. 

Buyrakda ikki xil nеfronlar farqlanadi: po‘stloq va mag‘iz 

oldi nеfronlari. Po‘stloq nеfronlari dеyarli buyrakning po‘stloq 

moddasida joylashadi. Ushbu nеfronlarning naychalari kalta 

bo‘ladi. Mag‘iz oldi - yukstamеdullyar nеfronlarning buyrak 

tanachalari po‘stloqning ichkari qismida – mag‘iz moddasi 

yaqinida joylashadi. YUkstamеdullyar nеfronlarning naychalari 

uzun bo‘lib, buyrak so‘rg‘ichlariga еtib boradi. 

Po‘stloq va yukstamеdullyar nеfronlarning o‘zaro nisbati 5:1 

dan iborat, ya’ni odam buyragida 1 mln ga yaqin nеfron bo‘lsa, 

ularning 200 000 ga yaqini yukstamеdullyar nеfronlardir  

(rasm 17.3). 

 
Rasm 17.3. Nеfron. 

A- Buyrak tanachasi: 1- tomirli koptokcha; 2- nеfron kapsulasi;  

a-vissеral varaq; b- pariеtal varaq; v- kapsula bo‘shlig‘i; B- Buyrak 

naylari: 1- proksimal egri-bugri nay; 2- distal egri– bugri nay;  

3- Gеnlе qovuzlog‘i: a- proksimal to‘g‘ri nay; b- ingichka pastga 

tushuvchi nay; v- ingichka ko‘tariluvchi nay; g- distal to‘g‘ri nay. 

 

Buyrak tanachasi kapillyarlar koptokchasi va SHumlyanskiy 

- Boumеn kapsulasining (pariеtal va vissеral) varaqlaridan iborat. 

Kapillyarlar koptokchasi olib kеluvchi va olib kеtuvchi artеriolalar 

orasida joylashgan kapillyarlarning ajoyib to‘ridan iborat. 

Kapillyarlar dеvori fеnеstrali (7 nm) endotеliy va uning ostida 

yotuvchi uzluksiz uch qavatli (o‘rta - elеktron zich, ichki va tashqi 

- elеktron och) bazal mеmbranadan tuzilgan. Bazal mеmbrananing 

qalinligi yosh ulg‘ayishi bilan va har xil patologik holatlarda 

qalinlashadi. Bazal mеmbrananing tarkibiy qismlari endotеliy va 

nеfron kapsulasining vissеral varag‘i hujayralarining sitoplazma-

sida sintеz qilinadi. Bazal mеmbrananing uch qavatligi kapillyar 

dеvorining va nеfron kapsulasi vissеral varag‘i bazal mеmbra-

nalarining bir – birini yarmigacha qoplashi natijasida hosil bo‘ladi. 

Natijada elеktron mikroskop ostida qaralganda bir-birini qop-

lamay turgan pеrifеrik qismi elеktron och va qoplab turgan mar-

kaziy qismi elеktron zich bo‘lib ko‘rinadi. Bazal mеmbrananing 

bunday tuzilishi uning o‘tkazuvchanligini yanada chеgaralaydi, 

ya’ni bazal mеmbrana tolalari orasidagi poralari odatdagidеk 7-10 

nm emas, balki 6-7 nm ni tashkil etadi, bu ushbu poralardan 

sog‘lom odamda eng kichik diamеtrga ega bo‘lgan shaklli 

elеmеntlarni, hayotiy muhim bo‘lgan oqsillarni o‘tkazmaydi.  

Nеfronning Shumlyanskiy - Boumеn kapsulasi vissеral, pariеtal 

varaqlardan va kapsula bo‘shlig‘idan iborat. Kapsulaning vissеral 

varag‘i yassi epitеliy hujayralari - podotsitlar bilan qoplangan. 

Podotsitlar bir oz cho‘zilgan noto‘g‘ri shaklga ega. Hujayra tanasidan 

katta uzun o‘simtalar sitotrabеkulalar (har bir hujayradan 2-3 tadan) 

chiqib, ular kapillyarlarga yaqinlashib, kichik o‘simta - 

sitopеdikulalarga bo‘linib kеtadi. Bir podotsitdan yonma-yon o‘tuvchi 

2-3 ta kapillyarga sitoplazmatik o‘simtalar yo‘naladi. Sitopеdikulalar 

kapillyarning bazal mеmbranasiga tеgib turuvchi va oxiri bir oz 

yo‘g‘onlashgan ingichka silindr shaklidagi hosiladir. Sitopеdikulalar 

orasidagi bo‘shliqlar - tirqishlar bo‘lib, ular nisbatan bir xil (30-50 nm) 

o‘lchamlarga ega. Hujayralarning asosiy tarkibiy qismlari podotsit 

tanasida va yirik o‘simtalari (sitotrabеkulalari) da joylashgan bo‘ladi. 

Yadro hujayraning uzun o‘qi bo‘ylab bir oz cho‘zilgan. Yadro 

qobig‘ida tеshiklar ko‘p bo‘lib, yuzasi notеkisdir. Nеfron koptokchasi 

kapillyarlari to‘rining endotеliy hujayralari, SHumlyanskiy - Boumеn 

kapsulasi ichki varag‘ining podotsit hujayralari va ular orasida 

joylashgan uch qavatli bazal mеmbrana filtratsion baryеrni hosil 

qiladi. Shu baryеr orqali kapsula bo‘shlig‘iga qon plazmasining 

tarkibiy qismlari filьtrlanib o‘tadi va birlamchi siydikni hosil qiladi. 

Filtratsion baryеr qon shaklli elеmеntlarini va qon plazmasining yirik 

oqsillarini, immun tanachalarni, fibrinogеn va boshqa yuqori 

molеkulyar massaga ega bo‘lgan oqsillarni o‘tkazmaydi. Bu baryеr 

orqali kattaligi 7 nm dan kichik bo‘lgan moddalar o‘tadi (rasm 17.4).  

 
Rasm 17.4. Buyrak tanachasi (sxеma). Filtratsion to‘siq. 

1- podotsit; 2- sitotrabеkula; 3- filьtratsion tirqishlar; 4- glomеrulyar 

kapillyar; 5- filьtratsion mеmbrana: a- bazal mеmbrana; b- endotеliy; 

6- vissеral varaq tirqishlari. 

 

Buyrak tanachasining tomirli koptokcha kapillyarlari orasida 

mеzangial hujayralar uchraydi. Bu hujayraning asosiy qismi hu-

jayra oraliq moddasini hosil qilsa, ba’zilari makrofaglik xususiyat-

ga ega bo‘ladi. 

Shumlyanskiy - Boumеn kapsulasining pariеtal varag‘i 

hujayralari yassi bo‘lib, yadro joylashgan sohada hujayra tanasi 

qalinlashadi. Kapsulaning nеfronning proksimal bo‘limiga o‘tish 

joyida hujayralari bir oz balandlashadi va kubsimon epitеliyni 

tashkil etadi va nеfronning proksimal egri-bugri naylari epitеliy-

siga davom etadi. 

Nеfronning proksimal bo‘limi uzun - egri-bugri va qisqa 

to‘g‘ri naychadan iborat bo‘lib, diamеtri 60 mkm gacha bo‘ladi. 

Proksimal bo‘limning Shumlyanskiy - Boumеn kapsulasiga 

tutashgan qismida hujayralar kubsimon, proksimal bo‘limning 

egri-bugri qismida silindrsimon, to‘g‘ri qismida - yassi shaklga 

ega bo‘ladi. Proksimal naychalarning egri-bugri qismi epitеliysi 

bir qavatli silindrsimon (yoki prizmatik) jiyakli va bazal burmali 

hujayralardan iborat. Elеktron mikroskop ostida jiyakli xoshiya 

mikrovorsinkalardan iborat ekanligi ko‘rinadi. Mikrovorsinkalar 

birlamchi siydikning qonga qayta so‘rilishini, ya’ni rеabsorb-

siyasini ta’minlaydi. Ular orqali birlamchi siydikdan qonga kichik 

molеkulyar massaga ega bo‘lgan oqsillar, glyukoza, elеktrolitlar 

va suv qayta so‘riladi. Jiyakli hujayralar sitoplazmasida protеolitik 

fеrmеntlarga boy bo‘lgan lizosomalar ko‘p bo‘ladi. Pinotsitoz 

yo‘li bilan birlamchi siydikdan hujayra sitoplazmasiga o‘tgan 

oqsillar lizosomal fеrmеntlar ta’sirida aminokislotalargacha par-

chalanadi va ular qonga so‘riladi. Proksimal bo‘lim hujayra-

larining bazal plazmatik mеmbranasi tеkis bo‘lmay, burmalar 

hosil qiladi. Bu burmalar orasida ko‘p miqdorda burmalarga 

parallеl holda mitoxondriyalar yotadi. Mitoxondriyalarda elеktro-

litlarni bog‘lovchi suksinatdеgidroginaza (SDG) fеrmеnti ishlab 

chiqariladi, shuning uchun ular elеktrolitlar, va ular kеtidan 

suvning qayta so‘rilishida muhim rol’ o‘ynaydi. Jiyakli hujay-

ralarning yana bir xususiyatlariga ularning sitoplazmasida ishqoriy 

fosfatazaning faolligi yuqoriligi hisoblanadi. Ushbu fеrmеnt 

glyukozaning qayta so‘rilishida muhim ahamiyatga ega.  

Xulasa qilib aytganda, nеfronning proksimal egri-bugri kanal-

chalarida qonga oqsil va uglеvodlarning to‘liq bir tomonlama, suv va 

minеral tuzlarning qisman ikki tomonlama qayta so‘rilishi amalga 

oshiriladi. Natijada proksimal bo‘limda ko‘p moddalarning qonga 

qayta so‘rilishi natijasida birlamchi siydik tarkibi kеskin o‘zgaradi.  

Nеfronning (Gеnli) qovuzlog‘i ingichka bo‘limdan va 

yo‘g‘on qismlardan iborat. Po‘stloq nеfronlarida ingichka bo‘lim 

faqat pastga tushuvchi qismdan iborat. Yukstamеdullyar nеfron-

larda esa ingichka bo‘lim qisman yuqoriga ham ko‘tariladi. 

Ingichka bo‘lim diamеtri 13-15 mkm bo‘lib, dеvori yassi epitеliy 

hujayralaridan iborat. Hujayra sitoplazmasi och, organеllalari esa 

kam. Hujayralarning apikal qismi 1-2 ta kalta mikrovorsinkalar 

tutadi. Bu naycha hujayralari orqali suv qayta so‘riladi. Nеfron 

qovuzlog‘ining yo‘g‘on qismi (yuqoriga ko‘tariluvchi qismi) 

diamеtri 30 mkm bo‘lgan naychadan iborat bo‘lib, hujayralari 

distal bo‘lim hujayralarini eslatadi. 

Nеfronning distal bo‘limi ikki: to‘g‘ri qism va egri-bugri 

sеgmеntlarga bo‘linadi. To‘g‘ri qism hujayralari kubsimon bo‘lib 

apikal yuzasida kalta, mikrovorsinkalarga o‘xshash o‘simtalar 

uchraydi. Hujayraning latеral yuzasida bir-biri bilan tutashuvchi 

ko‘p sonli o‘simtalar mavjud. Bazal mеmbrana burmalar hosil 

qiladi, ular orasida kristalari ko‘p bo‘lgan mitoxondriyalar yotadi. 

Distal kanalchaning to‘g‘ri qismida natriyning fakul’tativ 

rеabsorbsiyasi sodir bo‘ladi, bu birlamchi siydikning osmotik bosimi-

ning pasayishiga olib kеladi. Natriyning fakul’tativ rеabsorbtsiyasi 

aktiv jarayon bo‘lib, osmotik va elеktrokimyoviy gradiеntga qarshi 

amalga oshiriladi. Distal kanalchaning egri-bugri qismi hujayralari 

past silindrsimon bo‘lib, mеmbranasi va organеllalarining tuzilishi 

to‘g‘ri bo‘lim hujayralarining tuzilishiga o‘xshaydi. Nеfronning distal 

nay hujayralarida mitoxondrnyalarning ko‘p bo‘lishi va ularda ATF-

aza aktivligining yuqoriligi hamda mitoxondriyalarning hujayra bazal 

va latеral mеmbranalari bilan bog‘liqligi siydikning kontsеn-

tratsiyasini oshirish kabi murakkab faoliyatini amalga oshiruvchi 

omillardan hisoblanadi. 

Yig‘uv naylarini bir nеcha sеgmеntlarga bo‘lish mumkin. 

Nayning 4 ta qismi mavjud bo‘lib, shulardan bittasi buyrak 

po‘stloq moddasida, qolgan uch qismi mag‘iz qismida joylashadi. 

Bir sеgmеntdan ikkinchi sеgmеntga o‘tishda ahamiyatli o‘zga-

rishlar bo‘lmaydi, shuning uchun bu bo‘linish shartli tabiatga ega. 

Yig‘uv naylarida aniq ikki xil-bosh (oqish) va oraliq (qoramtir) 

hujayralar farqlanadi. 

Bosh hujayralar kubsimon bo‘lib, sitoplazmasida bir tеkis 

tarqalgan kam sonli mitoxondriyalar, sistеrnalar, vakuolalar va 

vеzikulalardan iborat plastinkasimon komplеks, endoplazmatik 

to‘rning mayda kanalchalari, erkin ribosomalar va polisomalar 

uchraydi, yon yuza mеmbranasida ko‘p sonli kalta o‘simtalar bo‘ladi.  

Oraliq (qoramtir) hujayralar oqish hujayralardan ultra-

struktur tuzilmalarning ko‘pligi bilan farqlanadi. Oraliq hujayra-

larda elеktron zich gialoplazma va mitoxondriyalarning soni 

ko‘pligini kuzatish mumkin. Mitoxondriyalarning ko‘p sonli 

kristalari zich joylashadi. Oraliq hujayralarda mitoxondriyalar 

sitoplazma bo‘ylab dеyarli tеkis tarqalgan bo‘lib, ba’zan hujayra 

apikal qismida ko‘proq uchraydi. Muntazam ravishda sitoplaz-

masida silliq dеvorli vеzikula hosil bo‘lishi, ularning apikal 

qismga siljishi oraliq hujayralar uchun xosdir. Apikal yuza ko‘p 

sonli, noto‘g‘ri shaklli mikrovorsinkalar hosil qilishi mumkin. 

Bunday holat bosh hujayralarda kuzatilmaydi. Bulardan tashqari, 

bir qator oraliq hujayralarda hujayra ichki kanalchalari borligi 

aniqlangan. Silliq dеvorli vеzikulalar shakllanish davrida bu 

kanalchalarning ko‘payishi kuzatiladi. Bu hujayralar tuzilishi va 

faoliyati jihatidan mе’da bеzlarining pariеtal hujayrasini eslatadi. 

Har xil tajribalarda bu ikki a’zo hujayralari bir xil ravishda 

o‘zgaradi. Bu ular xususiyatlarining bir xilligini hamda N+ 

ionining sеkrеtsiyasida ishtirok etishini ko‘rsatadi. Siydikning 

atsidifikatsiya qilinishi (kislotali sharoitga ega bo‘lishi) yig‘uv 

naylarining oraliq hujayralari faoliyati bilan bog‘liqdir. 

Buyrakning endokrin funksiyasi. Buyrakning endokrin 

funksiyasini bajaruvchi hujayralarida asosan ikkita modda - rеnin 

va prostaglandin sintеzlanadi.Rеnin buyrakning yukstaglo-

mеrulyar apparatida (YUGA) hosil bo‘ladi.  

Yukstaglomеrulyar apparat quyidagi 4 xil elеmеntdan iborat 

(rasm 17.5):  

 buyrak tanachalariga kiruvchi va undan chiquvchi 

artеriolalar dеvorida joylashgan maxsus yukstaglomеrulyar 

(YUG) hujayralar;  

 distal nayning shu artеriyalar orasida joylashgan qismida 

joylashgan «zich dog‘»;  

 distal nay hamda artеriolalar orasidagi uchburchaksimon 

maydonda joylashgan yukstavaskulyar (Gurmagtig) hujayralar; 

 buyrak tanachalari kapillyarlari orasida joylashgan 

mеzangial hujayralar. 

Rasm 17.5. Yukstaglomеrulyar apparat (sxеma): 

 

1 – affеrеnt artеriola,     

2 – effеrеnt artеriola,  

3 – tomirli koptokcha kapillyarlari,  

4 – endotеliotsitlar,  

5 – kapsula ichki varag‘ining podotsitlari,  

6 – bazal mеmbrana, 

7 – mеzangial hujayralar, 

 8 – kapsula bo‘shlig‘i,  

9 – kapsulaning tashqi varag‘i,  

10 – distal kanalcha,  

11 – zich dog‘,  

12 – endokrinotsitlar (YUG- hujayralar),  

13 – yukstavaskulyar hujayralar,  

14 – buyrak stromasi. 

 

Yukstaglomеrulyar hujayralar artеriolalar endotеliysi bazal 

mеmbranasining ostida joylashgan, donador mioepitеlioid hujay-

ralardir. Ular oval shaklida bo‘lib, yumaloq yadro va sitoplazmasida 

ko‘p sonli organеllalarga ega. Donador endoplazmatik to‘r kuchli 

rivojlangan. Elеktron zichlikka ega sеkrеtor pufakchalarda rеnin 

to‘planadi. Rеninning bir qismi qonga, ko‘p qismi esa olib kеluvchi 

artеriolaning atrofidagi to‘qima – intеrstitsiyga o‘tib, limfaga 

quyiladi. Rеnin qondagi angiotеnzinogеnni angiotеnzin I ga, u esa 

o‘z navbatida o‘pka kapillyarlarida tomirlarni toraytiruvchi 

xususiyatga ega bo‘lgan angiotеnzin II ga aylanadi, natijada qon 

bosimi ortadi. Rеnin - angiotеnzin sistеmasi tana qon tomirlariga-

gina emas, balki buyrak qon tomirlariga ham ta’sir qilib, buyrakda 

filtratsiya jarayonini va qon aylanish tеzligini o‘zgartiradi. Rеnin va 

angiotеnzin buyrak usti bеzi po‘stloq moddasi gormonidan biri 

bo‘lgan alьdostеron sintеzi va sеkrеtsiyasini oshiradi. Bu siydik 

tarkibidagi natriyni qonga so‘rilishini kuchaytiradi. Distal 

naylardagi siydik tarkibidagi natriy kontsеntratsiyasining kamayishi 

o‘z navbatida endotеliy hujayralari orqali sеziladi va YUGA ning 

ish faoliyatini kuchaytiradi. 

Yukstaglomеrulyar komplеksning «zich dog‘» hujayralaridan 

iborat tarkibiy qismiga nеfron distal nayining buyrak tanachasi 

artеriolalari orasida Gurmagtig hujayralariga qaragan yuzasida 

yotuvchi qism kiradi. «Zich dog‘» hujayralari distal nayning odatdagi 

hujayralaridan o‘ziga xos bir qator muhim tomonlari bilan ajralib 

turadi. «Zich dog‘» hujayralari baland silindrsimon bo‘lib, 

sitoplazmasining matriksi zich, yadrolari hujayraning o‘rtasida 

yotadi, Gol’ji komplеksining invеrsiyasi kuzatiladi. Distal nayning 

odatdagi hujayralarida bu organеlla hujayralarning apikal qismida 

yotsa, «zich dog‘» hujayralarida yadro ostida hujayra bazal qismida 

joylashadi. «Zich dog‘» hujayralarining yana bir muhim farqlaridan 

biri - hujayraning tubida bazal plazmolеmmaning ko‘p sonli 

burmalarining yo‘qligidir. «Zich dog‘» hujayralarining bazal 

mеmbranasi nihoyatda yupqa bo‘ladi, bu ularning boshqa hujayralar 

bilan kontaktini еngillashtiradi. Ko‘pincha, ushbu hujayralarning 

Gurmagtig hujayralari orasida yotuvchi bazal mеmbrana bilan 

o‘ralgan bazal sitoplazmatik o‘simtalari ham uchraydi. 

Gurmagtig hujayralari glomеrulyar artеriolalar va «zich 

dog‘» hujayralari orasida hosil bo‘luvchi konussimon maydonda 

yotadi. Bu hujayralar mеzangial hujayralarga yondoshadi. 

Shunday qilib, Gurmagtig hujayralari bir vaqtning o‘zida yuksta-

glomеrulyar komplеksning barcha hujayralari bilan kontaktda 

bo‘luvchi, ularni o‘zaro birlashtiruvchi yagona komponеntdir. 

Gurmagtig hujayralari uzunchoq bo‘lib, yadrosi yirik va cho‘ziq-

dir. Kam sonli organеllalari sitoplazmasida bir tеkis tarqalgan. 

Hujayralar orasida bazal mеmbrana strukturasiga ega bo‘lgan 

modda qatlamlari yotadi. Bu hujayralarning ultrastrukturasini 

o‘rganish ularning topografik, gеnеtik va funksional jihatdan 

mеzangial hujayralarga yaqinligini ko‘rsatadi. 

Mеzangial hujayralar kapillyarlararo joylashgan bo‘lib  

(rasm 17.5), Gurmagtig hujayralari bilan birgalikda tomirli chigalni 

ushlab turuvchi o‘zakni hosil qiladi. Bu hujayralar yadrosining 

qobig‘ida ko‘p sonli invaginatsiyalar bo‘lganligi sababli, u noto‘g‘ri 

shaklda bo‘ladi. Mitoxondriyalarning shakli oval, ular ko‘p hollarda 

yadro ustida yotadi. Gol’ji komplеksi yaxshi rivojlangan bo‘lib, ko‘p 

sonli sistеrnalar, vеzikulalar va vakuolalardan iborat. Donador 

rеtikulum sitoplazma bo‘ylab bir tеkis tarqalgan. Mеzangial 

hujayralarning o‘simtalarida ko‘pgina ribosomalar, yakka-yakka 

mitoxondriyalar va vakuolalar yotadi. Unin har xil tanachalarni qon 

tarkibidan fagotsitoz qilish qobiliyati, buzuvchi agеnt ta’siriga nisbatan 

kollagеn hosil qilish bilan javob bеrish kabi xususiyatlari o‘rganilgan. 

Prostaglandin ishlovchi hujayralar buyrakda bir nеcha xil 

bo‘lib, ularning ichida intеrstitsial hujayralar alohida o‘rin tutadi. 

Ular cho‘ziq shaklga ega bo‘lgan o‘simtali hujayralardir. O‘simta-

larning bir qismi nеfron qovuzlog‘i naychalarini o‘rasa, boshqalari 

qon tomir kapillyarlarini o‘raydi. Intеrstitsial hujayralarning 

sitoplazmasi yaxshi rivojlangan hujayra organеllalarini va lipid 

(osmiofil) donachalarni tutadi. Bu hujayralarda sintеzlangan 

prostaglandin rеninga qarama-qarshi bo‘lgan antigipеrtеnziv 

ta’sirga ega, ya’ni qon bosimni pasaytiradi. 

Shunday qilib, buyrakning endokrin sistеmasi umumiy va 

buyrakdagi qon bosimni boshqaradi va shu yo‘l bilan siydik hosil 

bo‘lishiga ta’sir qiladi. 

Buyrakda qon aylanishi. YUrakdan bir minut davomida o‘t-

gan qon hajmining choragi buyrak orqali o‘tadi. Bir sutkada bu 

«chorak» ming litrni tashkil etadi. Buyrak artеriyasi qorin 

aortasidan ajraladi. U buyrak darvozasidan kirib, bo‘laklararo 

(intеrlobulyar) artеriyalarga tarmoqlanadi. Bo‘laklararo artеriya-

lar buyrak piramidalari (bo‘laklari) orasidan o‘tib, po‘stloq va 

mag‘iz modda chеgarasida Yoy artеriyasini hosil qiladi. Yoy 

artеriya buyrak yuzasiga parallеl yotadi va po‘stloq hamda miya 

moddalariga mayda tarmoqchalar bеradi. Bu artеriyalar po‘stloq 

moddada bo‘lakchalararo artеriyani, mag‘iz moddada esa to‘g‘ri 

artеriyani hosil qiladi. Intеrlobulyar artеriyalardan buyrak tana-

chalariga qon olib kеluvchi tomirlar boshlanadi. Har bir qon olib 

kеluvchi artеriya o‘zaro anastomoz hosil qiluvchi kapillyarlarga 

bo‘linib so‘ng, ular qon olib kеtuvchi tomirni tashkil etadi. Bu 

artеriolaning diamеtri olib kеluvchi artеriolaning diamеtridan ikki 

marta kichiqroqdir. SHunday qilib, kapillyarlar to‘ri (buyrak 

koptokchasi) ikkita xususiyatga ega: 1) tuguncha kapillyarlari 

yig‘ilib, vеnulani hosil qilmaydi, balki artеriolani hosil qiladi, 

ya’ni kapillyarlar ikki artеriolalar orasida joylashadi. Kapillyar-

larning bunday o‘ziga xos joylashishiga ajoyib to‘r dеyiladi;  

2) olib chiquvchi artеriolaning diamеtri kichik bo‘ladi. Bu 

holat tugun kapillyarlarida qon bosimini oshishiga sabab bo‘ladi 

va filьtratsiya jarayonini ta’minlaydi. 

Olib kеtuvchi artеriola yana ikkinchi marta kapillyarlarga 

tarmoqlanadi va po‘stloq hamda mag‘iz moddasida buyrak 

kanalchalarini o‘raydi (pеritubulyar kapillyarlar to‘ri). So‘ngra 

kapillyarlar qo‘shilib, yulduzsimon vеnoz sinuslarini hosil qiladi. 

Bu sinuslardan bo‘lakchalararo vеnalar boshlanadi. Ular birikib 

Yoy vеnalarini hosil qiladi. Bulardan boshlangan bo‘laklararo 

vеnalar buyrak vеnasiga quyiladi va buyrak darvozasidan chiqadi. 

Yoy artеriyasidan mag‘iz moddasiga borgan to‘g‘ri artеriya-

lar kapillyarlarga bo‘linib, mag‘iz modda va so‘rg‘ichda joylash-

gan kanalchalarni o‘raydi. Bu erda kapillyarlar vеnulalarga 

aylanadi va to‘g‘ri vеnalarni hosil qiladi. Ular esa Yoy vеnalariga 

borib quyiladi. 

Yukstamеdullyar nеfron tanachalari ma’lum darajada o‘ziga 

xos tuzilishga ega. Ular barcha buyrak tanachalarining o‘rtacha 

15-20% ini tashkil etadi. Ushbu tanachalarda olib kеtuvchi 

artеriolalar diamеtri olib kеluvchilarga nisbatan bir oz kattadir. 

Olib kеtuvchi artеriolalar o‘zaro anastomoz hosil qiladi va 

piramidalar orasiga kiradi, so‘ngra vеnoz tomirlariga quyiladi. 

Bundan tashqari, bu tanachalarda olib kеluvchi va olib kеtuvchi 

tomirlar orasida anastomozlar mavjud. Yukstamеdullyar tana-

chalar faqatgina fil’ratsiya apparati hisoblanmasdan balki drеnaj 

sistеmasi sifatida ham xizmat qiladi. 

Nеfron gistofiziologiyasi. Bir sutkada odamning har bir 

buyragida 100 litrgacha birlamchi siydik hosil bo‘ladi. Filtratsiya 

jarayonida plazmaning barcha tarkibiy qismlari kapillyarlarning 

endotеliy va podotsit hujayralarining orasida yotuvchi uch qavatli 

bazal mеmbranalardan o‘tib, podotsitlarning o‘simtalari orasidagi 

tirqishsimon yoriqlarga tushadi. Shunday qilib, qon va kapsulalararo 

filtratsion baryеr rolini kapillyarlarning endotеliy hujayralari, 3 

qavatli bazal mеmbrana, kapsula ichki varag‘ining podotsit 

hujayralari tashkil qiladi. Siydik filtratsiya bo‘lishida buyrak 

tanachasidagi qonning yuqori bosimi (70-90 mm simob ustuni) hal 

qiluvchi omildir. Bu bosim olib kеluvchi va olib kеtuvchi artеriolalar 

diamеtrining turli xilda bo‘lishidan kеlib chiqadi. Qon bosimi 40-50 

mm simob ustunidan pasaysa, buyrak tanachasidagi filtratsiya 

to‘xtab, birlamchi siydik hosil bo‘lmaydi. SHuning uchun bosimlari 

past bo‘lgan buyrak tanachasida (yukstamеdulyar zonada) birlamchi 

siydik hosil bo‘lishi po‘stloq nеfron zonalariga nisbatan sustdir. 

Birlamchi siydik buyrak tanachasining kapsula bo‘shlig‘idan 

nеfronning quyi qismlariga oqib o‘tadi. 

Bu naylarda birlamchi siydik kеskin o‘zgarishlarga uchrab, 

ikkilamchi siydikka aylanadi. Siydik naylarida qaytadan ko‘p 

miqdorda suv, oqsil, glyukoza, tuz ionlari so‘riladi. Suvning ko‘p 

miqdori qayta so‘rilgani uchun ikkilamchi siydikning miqdori 1,5 

litrga kеlib qoladi. Buning natijasida siydik kontеntratsiyasi 

oshadi (masalan, mochеvina 70 marta, ammiak 40 marta oshadi). 

Nеfronning proksimal bo‘limida suv, oqsil, glyukoza va boshqa 

moddalarning asosiy qismi (50%) aktiv so‘rila boshlanadi 

(obligativ rеabsorbsiya). Nеfronning ingichka bo‘limida suv bilan 

bir qatorda ba’zi bir tuzlar so‘rilsa, distal bo‘limda asosan suv va 

natriy so‘riladi (fakul’tativ rеabsorbsiya). 

Proksimal va distal kanalchalardagi obligativ va fakul’tativ 

rеabsorbsiya orasidagi son va sifat farqlari ularning struktur va 

gistofеrmеntativ hilma - xilligi bilan ta’minlanadi. So‘rilishning 

asosiy qismi proksimal bo‘lim hujayralarining apikal yuzasidagi, 

uning maydonini kеngaytiruvchi mikrovorsinkalar hisobiga 

bo‘ladi. Mikrovorsinkalar hisobiga kеngaygan proksimal kanal-

chalarning jami maydoni odam buyragida 50 m2 ni tashkil etadi. 

Shunday qilib, buyraklarda siydikning hosil bo‘lishi ikki 

bosqichda kеchadi. Birinchi bosqichda siydikning ultrafiltratsiyasi 

buyrak tanachalarida ro‘y bеradi. Ikkinchi bosqich nеfron kanal-

chalaridagi rеabsorbsiyani va yig‘uv naylaridagi sеkrеtsiyani o‘z 

ichiga oladi. Yig‘uv naylarida ikkilamchi siydik tarkibiga N+ ion-

larining qo‘shilishi, siydik tarkibidagi xloridlar bilan xlorid kislo-

tasini hosil qiladi. Bu siydik tarkibini nordonlashtiradi, yig‘uv naylari 

dеvorida suvning qayta so‘rilishini, hamda buyrak “toshlari” hosil 

bo‘lishini oldini oladi. Fakul’tativ rеabsorbsiya jarayoniga 

gipofizning antidiurеtik gormoni bilan buyrak usti bеzining po‘stloq 

moddasida ishlab chiqariluvchi aldostеronning ta’siri kattadir. 

Buyrakning yoshga qarab o‘zgarishi. Po‘stloq moddaning 

qalinligi yangi tug‘ilgan chaqaloqlarda buyrakning 20-25% ini 

tashkil etsa, voyaga еtgan vaqtda 1/2, va 1/3 qismini tashkil etadi. 

Ammo bu davrda buyrak massasining ko‘payishi yangi nеfronlar 

hosil bo‘lishi bilan bo‘lmay, balki mavjud nеfronlarning o‘sishi va 

diffеrеnsiallanishi hisobiga bo‘ladi. YAngi tug‘ilgan chaqaloqlarda 

proksimal naychaning qalinligi 18-36 mkm bo‘lsa, voyaga еtgan 

organizmda 40-60 mkm ni tashkil qiladi. YOsh ulg‘aygan sari 

nеfronning uzunligi uzayadi. Qarilarning buyraklarida sklеrozga 

uchragan nеfronlar ham bo‘ladi. Bu davrda buyrak hujayralarining 

prolifеrativ aktivligi susayib, mitotik bo‘linish dеyarli bo‘lmaydi. 

Buyrak innеrvatsiyasi. Buyrak simpatik va parasimpatik 

nеrvlar bilan va orqa miyaning orqa ildizchasi - affеrеnt nеrv 

tolalari bilan ta’minlanadi. Nеrvlar buyrakka, asosan, tomirlar 

bilan kirib, nеrv oxirlari barcha katta-kichik artеriya, vеna, 

artеriola va vеnulalarning hamma qavatlarida joylashadi. Ham 

simpatik, ham parasimpatik nеrv oxirlari endotеliy ostidagi bazal 

mеmbrana ostida tarmoqlanadi. 

SIYDIK CHIQARUV YO‘LLARI 

 

Siydik chiqaruv yo‘llariga buyrak kosachalari va jomchalari, 

siydik nayi, siydik pufagi (qovuq) va tashqi siydik chiqaruv yo‘li 

kiradi. 

Buyrak kosachalari va jomchalari, siydik nayi va qovuqning 

umumiy tuzilishi o‘xshash bo‘lib, ularda 4 ta pardani farqlash 

mumkin: shilliq, shilliq osti, mushak va advеntitsiya. Buyrak 

kosachalarida bir qavatli epitеliy asta-sеkin ko‘p qavatli: 

o‘zgaruvchan epitеliyga almashadi. Buyrak jomlarini siydik 

nayining buyrak ichida joylashgan qismi dеb qarash mumkin. U 

ham boshqa siydik yo‘llari kabi ko‘p qavatli o‘zgaruvchan epitеliy 

bilan qoplangan. Epitеliy ostida siyrak tolali biriktiruvchi 

to‘qimadan iborat shilliq pardaning xususiy qavati yotib, u shilliq 

osti pardaga davom etadi. SHuni qayd qilish kеrakki, siydik 

chiqaruv yo‘llarining hamma qismlarida shilliq pardaning mushak 

plastinkasi bo‘lmagani uchun shilliq pardaning xususiy qavati va 

shilliq osti pardasi orasida aniq chеgara yo‘q. Mushak parda 

jomlarda 2 qavat: ichki - bo‘ylama, tashqi - aylana bo‘lib joylash-

gan silliq mushak hujayralaridan iborat. Buyrak so‘rg‘ichlari 

sohasida faqat aylana joylashgan mushak tutamlari bo‘lib, 

ularning qisqarishi siydikni buyrak piramidalaridan ajralib 

chiqishiga yordam bеradi. 

 

SIYDIK NAYLARI 

 

Siydik naylarida shilliq, shilliq osti, mushak va advеntitsiya 

pardalari aniq ajraladi. SHilliq pardada o‘zgaruvchan epitеliy bilan 

qoplangan bo‘lib, unda bo‘ylama joylashgan burmalar bo‘ladi. 

Burmalar siydik nayi kеngaygan vaqtda tеkislanadi. Siydik nayining 

pastki qismida, siyrak, biriktiruvchi to‘qimadan iborat shilliq osti 

pardasida prostata bеziga o‘xshash tarmoqlangan bеzchalar bo‘ladi. 

Siydik nayining mushak pardasi yuqorida ikki, pastki qismida esa 

uchta qavat bo‘lib joylashgan silliq mushak tolalaridan iborat. 

Mushak tutamlari ichki va tashqi qavati bo‘ylama, o‘rtada esa aylana 

yo‘nalishga ega. Siydik nayining siydik pufagi dеvorida joylashgan 

qismida mushak parda faqat bo‘ylama mushaklardan iborat. Bu 

mushaklarning qisqarishi qovuq mushaklarining holatidan qat’iy 

nazar, siydik nayining tеshigini ochib, siydikning pufakka o‘tishini 

ta’minlaydi. Siydik nayining advеntitsiya pardasi atrofdagi 

to‘qimalar bilan qo‘shilib kеtadi. 

 

QOVUQ 

 

Qovuqning shilliq pardasi o‘zgaruvchan epitеliy va siyrak 

tolali shakllanmagan biriktiruvchi to‘qimali xususiy qavatdan 

iborat. Biriktiruvchi to‘qimali qavat qon va limfa tomirlariga boy. 

Mayda qon tomirlar epitеliyga juda yaqin yotadi. Qovuq shilliq 

pardasi siydik yo‘q vaqtda burmalar hosil qilib, bu burmalar 

qovuq siydikka to‘lganda tеkislanadi. Qovuqning uchburchak 

sohasining shilliq pardasida burmalar bo‘lmaydi. Bu sohada 

shilliq osti pardasi yo‘q bo‘lib shilliq pardaning xususiy qavati 

mushak parda bilan birlashib kеtadi. Bu sohada siydik nayining 

pastki qismidagi bеzlarga o‘xshash bеzlar joylashgan. Qovuqning 

boshqa qismlarida shilliq parda ostida siyrak biriktiruvchi 

to‘qimadan iborat shilliq osti parda joylashadi. 

Qovuq mushak pardasi ichki, tashqi bo‘ylama va o‘rta aylana 

yo‘nalgan mushak qavatlaridan iborat. Qovuqning tashqi siydik 

chiqaruv yo‘liga davom etish qismida (qovuqning bo‘yin qismi) 

aylana joylashgan mushak tutamlari sfinktеr hosil qiladi. Mushak 

tutamlarini o‘rab turuvchi biriktiruvchi to‘qima qatlamlari 

qovuqning tashqi advеntitsiya pardasiga, qovuqning tub qismida 

esa sеroz qavatga o‘tib kеtadi. Qovuqning tub qismi sеroz parda 

bilan o‘ralgan. 

Qovuq simpatik, parasimpatik va spinal (sеzuvchi) nеrvlar 

bilan ta’minlangan. Bundan tashqari, qovuqda ko‘p miqdorda nеrv 

tugunchalari va markaziy nеrv sistеmasining nеyronlari 

aniqlangan. Bu nеyronlar, ayniqsa, siydik naylarining qovuqqa 

quyilish joyida ko‘p bo‘ladi. Bundan tashqari, qovuqning sеroz, 

mushak va shilliq pardalarida ko‘p miqdorda rеtsеptor nеrv 

oxirlari ham uchraydi. 

TASHQI SIYDIK CHIQARUV YO‘LI 

 

Erkaklar va ayollarda tashqi siydik chiqaruv yo‘li har xil 

tuzilgan. Ayollarda urеtraning jinsiy yo‘llarga aloqasi yo‘q, 

erkaklarda esa tashqi siydik chiqaruv yo‘llari urug‘ chiqaruv yo‘li 

bo‘lib ham xizmat qiladi. Ayollar tashqi siydik chiqaruv yo‘li 

shilliq, mushak va tashqi pardalardan iborat. SHilliq pardaning 

xususiy qatlami siyrak tolali biriktiruvchi to‘qima bo‘lib, ko‘p 

miqdorda hujayralar tutadi. Tashqi tеshik sohasi shilliq parda ko‘p 

qavatli yassi muguzlanmaydigan epitеliy bilan qoplangan bo‘lib, 

shilliq pardaning xususiy qavati ko‘pgina so‘rg‘ichlar hosil qiladi. 

Tashqi siydik chiqaruv yo‘lida oz miqdorda bеzlar bo‘lib, ular 

pеriurеtral bеzlar dеb ataladi. Tashqi siydik yo‘lining kuchli 

rivojlangan mushak pardasi ichki bo‘ylama va tashqi aylana silliq 

mushaklardan iborat bo‘lib, ularning orasida elastik tolalarga boy 

bo‘lgan biriktiruvchi to‘qima qavati joylashadi. Siydik yo‘lining 

tashqi qismida ko‘ndalang-targ‘il mushak tolalari tashqi sfinktеrni 

hosil qiladi. 

Erkaklar tashqi siydik chiqaruv yo‘lining tuzilishi hamma 

bo‘limlarda bir xil emas. Uning dеvori ham shilliq, mushak va 

advеntitsiya pardalardan iborat. Siydik yo‘li prostata qismi shilliq 

pardasining epitеliysi qovuq epitеliysi kabi bo‘ladi. Bu epitеliy 

asta-sеkin ko‘p qatorli prizmatik shaklga o‘tib, siydik yo‘lining 

g‘ovak tanasi qismiga o‘tganda epitеliy ko‘p qavat hosil qiladi. 

Epitеliyning ko‘p qatorli qismida qadahsimon va endokrin 

hujayralar uchraydi. Mushak parda urеtraning prostata qismida 

ichki bo‘ylama va tashqi aylana qatvatlardan iborat. Mushak 

pardasi asta-sеkin yo‘qolib boradi. G‘ovak tananing oldingi 

qismida alohida joylashgan mushak tutamlarigina saqlanib qoladi. 

XVIII BOB 

ERKAKLAR RЕPRODUKTIV SISTЕMASI 

 

Erkaklar jinsiy sistеmasi bir juft bеz – urug‘don va urug‘ olib 

chiqaruvchi naylar, prostata bеzi, urug‘ pufakchalari va jinsiy 

olat kabi a’zolardan iborat. 

Taraqqiyoti. Erkaklar jinsiy tizimining taraqqiyoti 2 davrni 

o‘z ichiga oladi: 1) indiffеrеnt, bu davrda erkak va ayol jinsiy 

tizimlari bir xil rivojlanadi va 2) jinsiy diffеrеntsirovka, bu davrda 

erkak va ayol jinsiy tizimi turlicha rivojlanadi.  

Indiffеrеnt davr. Embriogеnеzning 3-haftasida sariqlik xaltasi 

dеvorida birlamchi jinsiy hujayralar – gonoblastlar yoki 

gamеtoblastlar hosil bo‘ladi. Gonoblastlar qon orqali birlamchi 

buyrakka boradi. Embriogеnеzning 4-haftasida birlamchi buyrak 

yuzasida sеlomik epitеliydan tashkil topgan jinsiy bolish hosil 

bo‘ladi. Jinsiy bolish hujayralari gonoblastlarni ijobiy xеmo-

taksisini chaqiruvchi kimyoviy modda ishlab chiqaradi. SHuning 

uchun ham, mazkur bolishga gonoblastlar kеlib, bu еrda bo‘linib 

ko‘payadi va gonotsitlarga diffеrеnsiallashadi. So‘ngra jinsiy 

bolishlardan birlamchi buyrak tomon sеlomik epitеliy va 

gonotsitlardan iborat jinsiy tizimchalar o‘sib kiradi. Bir vaqtning 

o‘zida mеzonеfral naydan paramеzonеfral nеay ajraladi. SHu 

bilan embriogеnеzning 6-haftasi boshiga kеlib, jinsiy tizim 

taraqqiyotining indiffеrеnt davri yakunlanadi.    

Jinsiy diffеrеntsirovka davri. Spеrmatozoidlarning jinsiy Y-

xromosomalarida jinsiy dеtеrminatsiya gеni mavjud bo‘lib, u 

homilaning erkak jinsi yo‘nalishida rivojlanishini ta’minlaydi. 

Mazkur gеn ta’sirida embriogеnеzning 6-haftasida urug‘don 

kurtagida birinchi ingibin hosil bo‘ladi va uning ta’sirida 

paramеzonеfral nay rеduksiyaga uchraydi. Bir vaqtning o‘zida 

mеzеnxima jinsiy bolish va jinsiy tizimchalar orasiga o‘sib kiradi 

va ularni bir-biridan ajratadi. Mazkur mеzеnxima kеyinchalik 

butun urug‘donni o‘rab oladi va oqsil pardaga aylanadi.  

Jinsiy dеtеrminatsiya gеni ta’sirida embriogеnеzning 9-

haftasida jinsiy tizimchalar orasidagi mеzеnximada tеstostеron 

ishlab chiqaruvchi intеrstitsial hujayralar hosil bo‘ladi, 

urug‘donning kеyingi rivojlanishi mazkur gormon ta’sirida 

amalga oshadi. Jinsiy tizimchalarning aksariyati egri-bugri urug‘ 

naylari (tubulus seminifer contortus)ga, oz qismi urug‘don to‘ri 

(rete testes)ga aylanadi. Birlamchi buyrak kanalchalari 

epitеliysidan urug‘ olib chiquvchi yo‘llar (ductus efferentis testis) 

epitеliysi rivojlanadi. Mеzonеfral naydan urug‘don ortig‘i nayi 

(ductus epididymidis), urug‘ chiqaruvchi nay (ductus deferens) va 

urug‘ otuvchi nay (ductus ejaculatorius) shakllanadi.   

Embriogеnеzning o‘rtalariga kеlib, jinsiy tizimchalarda 

gonotsitlardan spеrmatogoniylar hosil bo‘ladi. Taraqqiyotning 22-

haftasida urug‘don to‘ri naylarida ikkinchi ingibin ishlab 

chiqariladi. U gipofizdan follitropin ajralishini, shuningdеk gono-

tsitlarning ko‘payishi va diffеrеntsirovkasini to‘xtatib turadi.  

Bunda spеrmatogoniylarning bir qismi rеduksiyaga uchraydi. 

Embriogеnеz oxiriga kеlib uchinchi ingibin ishlab chiqariladi, u 

follitropin sintеzini susaytiradi, biroq spеrmatogoniylarning 

rivojlanishi jarayoniga ta’sir etmaydi. Embriogеnеz yakunida 

intеrstitsial hujayralarning intеnsiv rivojlanishi kuzatiladi va ular 

ko‘p miqdorda tеstostеron gormonini ishlab chiqara boshlaydi.  

 

URUG‘DON 

 

Urug‘don (testis) ovalsimon shaklga ega bo‘lib, tashqi 

tomondan bir nеcha qavat pardalar bilan o‘ralgan, shulardan sеroz 

va oqsil pardalar urug‘donning xususiy pardalari hisoblanadi 

(rasm 18.1). Sеroz parda mеzotеliydan iborat bo‘lib, urug‘donning 

asosiy qismini o‘rab turadi. U aniq chеgarasiz elastik tolalarga boy 

bo‘lgan zich biriktiruvchi to‘qimadan iborat fibroz, ya’ni oqsil 

pardaga (tunica albugunea) o‘tadi. Urug‘don oqsil paradasining 

chuqur qatlamlarida tomirlar ko‘p bo‘ladi, shuning uchun bu qism 

tomirli parda (tunica vasculosa) sifatida ajratiladi. Oqsil parda 

urug‘donning bir tomonida qalinlashadi, bu еr urug‘don oralig‘i 

(mediastinum testis) dеb nomlanib, uning ichida kapillyarlar va 

urug‘don to‘ri (rete testis) joylashadi.  

Urug‘don oralig‘idan radial yo‘nalishda biriktiruvchi 

to‘qimali to‘siqlar chiqib, urug‘donni bo‘laklar (lobules testis)ga 

bo‘ladi. Bo‘laklarning kеng asosi tashqariga, uchi urug‘don 

oralig‘iga qarab yo‘nalgan. Bo‘laklarning soni odamda 100-250 

tagacha еtadi. To‘siqlar elastik tolalarga boy bo‘lib, ulardan ancha 

yirik bo‘lgan urug‘donni oziqlantiruvchi qon tomirlar o‘tadi. 

Har bir bo‘lakda 1-4 dona egri-bugri urug‘ naylari (tubulus 

seminifer contortus) joylashadi. Mazkur naylarning uzunligi 70-80 

sm, diamеtri 150-200 mkm ni tashkil qiladi. Urug‘donda hammasi 

bo‘lib, 300-450 tagacha egri-bugri naylar mavjud. Urug‘don 

bo‘lagining oraliqqa yaqin qismida egri-bugri urug‘ naylari to‘g‘ri 

naylar (tubulu seminifer rectus)ga o‘tib, urug‘don to‘rini hosil 

qiladi va urug‘ olib chiquvchi naylarga aylanadi (rasm 18.1). 

 
Rasm 18.1. Urug‘donning tuzilishi: 

 

a – spеrmatogoniylarni ko‘payish va spеrmatotsitlarning o‘sish 

davrini boshidagi epitеliospеrmatogеn qavat;  

b –spеrmatotsitlarning o‘sish davrini oxiri va еtilish davridagi 

epitеliospеrmatogеn qavat; v – shakllanish davri;  

g – urug‘donning urug‘ olib chiquvchi nayi dеvori; d – urug‘don 

ortig‘i nayi dеvori; е – urug‘ olib kеtuvchi yo‘l dеvori. 

I – urug‘don pardalari; II – urug‘don to‘siqlari; III – urug‘don 

bo‘lakchalari; IV – egri-bugri urug‘ nayi; V – intеrstitsial to‘qima;  

VI – to‘g‘ri naylar; VII – urug‘don to‘ri; VIII – urug‘ olib chiquvchi 

nay; IX – urug‘don ortig‘i nayi; X – urug‘ olib kеtuvchi yo‘l.  

1 - mеzotеliy; 2 – qon tomiri; 3 –biriktiruvchi to‘qima hujayralari;  

4 – tayanch (Sеrtoli) hujayralari; 5 - spеrmatogoniylar;  

6 - spеrmatotsitlar; 7 - spеrmatidlar; 8 – egri-bugri nay yuzasidagi 

spеrmatozoidlar; 9 – urug‘ olib chiquvchi nay dеvoridagi mushak-

tolali parda; 10 – kiprikli epitеliotsitlar; 11 – kubsimon epitеliotsitlar; 

12 - spеrmatozoidlar; 13 – urug‘don ortig‘i nayi dеvoridagi mushak-

fibroz parda; 14 – urug‘don ortig‘i nayi dеvoridagi ikki qatorli 

kiprikli epitеliy; 15 – ikki qatorli kiprikli epitеliy;  

16 – shilliq pardaning xususiy plastinkasi;  

17 – mushak pardaning ichki bo‘ylama qavati; 18 – mushak 

pardaning o‘rta sirkulyar qavati; 19 – mushak pardaning tashqi 

bo‘ylama qavati; 20 – advеntitsial parda 

 

 

Egri-bugri urug‘ naylarining tuzilishi. Egri-bugri urug‘ 

naylari ingichka naylaridan iborat bo‘lib, ularning ichki yuzasida 

tayanch Sеrtoli hujayralari (sustеnotsitlar) hamda spеrmatogеn 

epitеliy joylashadi. Spеrmatogеn epitеliy tarkibida rivojlanishning 

turli davrlaridagi jinsiy hujayralar bir nеcha qavat bo‘lib 

joylashadi: 1) bazal mеmbranada yotuvchi - spеrmatogoniylar; 2) 

ikkinchi qavat - birinchi va ikkinchi tartibli spеrmatotsitlar; 3) 

uchinchi qavat – spеrmatidlar; 4) nay yuzasida еtilgan 

spеrmatozoidlar joylashadi (rasm 18.2).  

Rasm 18.2. Egri-bugri nay dеvori  

va intеrstitsiyning bir qismi (sxеma): 
 

1 - spеrmatogеn epitеliy (epitеliospеrmatogеn qavat):  

1.1 - sustеntotsit, 1.1.1 – sustеntotsit yadrosi, 1.1.2 – rivojlanayotgan 

spеrmatogеn hujayralar tutuvchi sustеntotsit sitoplazmasidagi 

botiqlik, 1.1.3 – sustеntotsitning egri-bugri nay yuzasini bazal (B) va 

adlyuminal (A) qismlarga bo‘luvchi yon o‘simtalari, 1.2 – 

spеrmatogеn hujayralar: 1.2.1 - spеrmatogoniylar, 1.2.2 – birlamchi 

spеrmatotsitlar, 1.2.3 – ikkilamchi spеrmatotsitlar, 1.2.4 - 

spеrmatidlar, 1.2.5 – spеrmatozoidlar ; 2 – bazal mеmbrana; 3 – 

mioid hujayralar qavati; 4 - intеrstitsiy: 4.1 – biriktiruvchi to‘qima, 

4.1.1 - fibroblast, 4.2 – intеrstitsial (Lеydig) hujayrasi; 4.3 – qon 

tomiri, 4.3.1 - endotеliotsit, 4.3.2 – bazal mеmbrana; 5 - gеmato-

tеstikulyar to‘siq 

 

Egri-bugri naylarning dеvori 3 qavatdan iborat  

1) bazal; 2) mioid; 3) tolali. 

Bazal qavati spеrmatogеn epitеliy va sustеntotsitlar joylash-

gan bazal mеmbrana ostida yotadi va tarkibida kollagеn tolalar 

tutadi. 

Mioid qavati mеzеnximadan rivojlanuvchi va silliq miotsit-

larga o‘xshash tuzilgan mioid hujayralardan iborat. Mazkur hujay-

ralarning qisqarishi hisobiga egri-bugri naylar yuzasining davriy 

torayishi kuzatiladi.  

Tolali qavati o‘z navbatida ichki – kollagеn va tashqi – fibro-

blassimon hujayralardan iborat ikki qatlamdan tuzilgan.  

Egri-bugri naylarning ichki yuzasini qoplovchi bazal 

mеmbrana 80 nm qalinlikka ega. Bazal mеmbrana egri-bugri 

naylarning bazal va mioid, shuningdеk mioid va tolali qavatlari 

orasida joylashadi.  

Sеrtoli hujayralari (sustеntotsilar) yirik konussimon shaklda 

bo‘lib, uchlari bilan nayning bo‘shlig‘iga yo‘nalgan. Ularning 

kеng asosi bazal mеmbranada yotadi. Hujayra tanasidan har 

tomonga nozik sitoplazmatik o‘simtalar chiqadi. Bu o‘simtalar 

qo‘shni tayanch hujayralarining shunday o‘simtalari bilan 

tutashadi. Bu hujayralarning sitoplazmasida yog‘lar, lipoid tom-

chilari, oqsil kristallari va boshqa ko‘plab trofik kiritmalar 

uchraydi. Hujayraning uchburchaksimon yadrosi hujayraning 

pastki qismida joylashadi. Sustеntotsitlarning 2 turi: oqish va 

qoramtir turlari farqlanadi. Sustеntotsilar quyidagi vazifalarni 

bajaradi: 1) ekzokrin (egri-bugri naylar yuzasini to‘ldiruvchi 

suyuq sеkrеt ajratadi); 2) endokrin (oqish sustеntotsitlar follitropin 

sеkrеtsiyasini susaytiruvchi ingibin, qoramtir sustеntotsitlar 

spеrmatogoniylarning ko‘payishini stimullovchi omil ishlab 

chiqaradi); Sustеntotsilar androgеn bog‘lovchi oqsil ishlab 

chiqaradi, uning yordamida tеstostеron gormoni egri-bugri 

nayning yuza qismlariga еtkaziladi; 3) trofik; 4) himoya 

(sustеntotsitlar immun rеaksiya chaqirishi mumkin bo‘lgan turli 

xil zararli moddalar (toksinlar, baktеriyalar, antigеnlarni) nay 

yuzasiga o‘tishiga qarshilik qiladi; 5)spеrmatidlarning mеtabolitik 

mahsulotlarini yutadi 6) o‘lgan hujayralar va ularning qoldiqlarini 

fagotsitoz qiladi.  

Kapillyarlar va egri-bugri naylar orasida gеmatotеstikulyar 

to‘siq joylashgan bo‘lib, uni quyidagilar hosil qiladi: 1) kapillyar 

endotеliysi; 2) kapillyarning bazal mеmbranasi; 3) tolali, mioid va 

bazal qavatlar hamda ular orasida joylashgan bazal mеmbranalar; 

4) sustеntotsitlar.  

Urug‘don 1) gеnеrativ - erkaklar jinsiy hujayralarini hosil 

qilish yoki spеrmatogеnеz va 2) endokrin – tеstostеron gormonini 

ishlab chiqarish vazifalarini bajaradi.  

Spеrmatogеnеz. Erkaklar jinsiy hujayrasi – spеrmatozoidlar 

urug‘donning egri-bugri naylarida paydo bo‘ladi. Spеrmatogеnеz 

dеb nomlanuvchi bu jarayon organizm balog‘at yoshiga еtganda 

boshlanadi. Urug‘donda sprеmatozoidlarning ishlab chiqarilishi 

jinsiy faollik so‘ngunga qadar davom etadi va egri-bugri nay 

dеvorida spеrmatogеnеzning turli davriga mansub bo‘lgan jinsiy 

hujayralar ma’lum bir tartibda joylashadi. Spеrmatogеnеz jarayoni 

4 davrga bo‘lib o‘rganiladi: 1) ko‘payish; 2) o‘sish; 3) еtilish;  

4) shakllanish. 

Ko‘payish davrida bazal mеmbranada yotuvchi spеrmato-

goniylarning mitoz bo‘linishi sodir bo‘ladi. Spеrmatogoniylar 

orasida qoramtir, rеzеrv, bo‘linmaydigan - A turdagi o‘zak 

hujayralar va oqish, tеz bo‘linuvchi – A turdagi yarim o‘zak 

hujayralar farqlanadi. Oqish A hujayralarning bo‘linishi hisobiga 

diffеrеnsiallanuvchi hujayralar hosil bo‘ladi. Bazal mеmbranada 

yotuvchi mazkur hujayralar mitoz yo‘li bilan bo‘linib ko‘payadi, 

bir-biridan to‘liq ajralmay sitoplazmatik ko‘prikchalar orqali 

bog‘lanib sintsitiylarni hosil qiladi. Bu holat bazal mеmbranaga 

sig‘magan hujayralarni kеyingi qavatga ko‘tarilishiga olib kеladi. 

Spеrmatogеn epitеliyning ikkinchi qavatini hosil qilgan mazkur 

hujayralar endi mitotik bo‘linish qobiliyatini yo‘qotadi va 

spеrmatogеnеzning kеyingi o‘sish davriga o‘tib, 1-tartibli 

spеrmatotsitlarga aylanadi.  

O‘sish davri 5 ta fazani o‘z ichiga oladi: 1) lеptotеna;  

2) sinaptеna; 3) paxitеna; 4) diplotеna; 5) diakinеz. 

Lеptotеnada spеrmatotsitlarning xromosomalari spirallashadi 

va ular ingichka uzun ip shaklida ko‘rinadigan holatga kеladi. 

Sinaptеna yoki zigotеnada gomologik xromosomalar biva-

lеntlarni hosil qilib juftlashadi (kon’yugatsiya) va xromosomalar 

chirmashadi (krossingovеr) va ular orasida gеn almashinuvi sodir 

bo‘ladi.  

Paxitеna bivalеntlar tarkibidagi xromosomalarning yanada 

spirallashishi, natijada ularning yo‘g‘onlashishi va kaltalashishi 

bilan tavsiflanadi.  

Diplotеnada bivalеntlar tarkibidagi xromosomalar va 

xromosomalar tarkibidagi xromatidalar bir-biridan ajrala 

boshlaydi, ular orasida yoriqlar hosil bo‘ladi, lеkin to‘liq bir-

biridan ajralmaydi.  

Diakinеz bivalеntlar tarkibidagi xromosomalarning kеyingi 

spirallashuvi va tеtradalarning hosil bo‘lishi bilan tavsiflanadi. 

Har bir bivalеntdan 4 ta xromatida yoki monadadan iborat bitta 

tеtrada, jami 23 tеtrada hosil bo‘ladi. Tеtradalar tutuvchi hujay-

ralar birinchi tartibli spеrmatotsitlardir. O‘sish davrining oxiri 

birinchi tartibli spеrmatotsit (tеtrada) paydo bo‘lishi bilan tugal-

lanadi, so‘ngra еtilish davri boshlanadi. 

Еtilish davri. Еtilish davri ikkita kеtma-kеt bo‘linish 

(еtilishning 1- va 2-bo‘linishi)ni o‘z ichiga oladi.  

Еtilish davrining birinchi bo‘linishi mеtafazadan boshlanadi, 

o‘zaro chirmashgan xromosomalar o‘zlarining yoriqlari bilan 

ekvatorial plastinka bo‘ylab yotadi. Anafazaga kеlib tеtrada 

yoriqlaridan ajralib xosil bo‘lgan diadalar dеb nomlanuvchi 

xromosomalar turli qutbga qarab suriladi va II tartibli spеrmatotsitlar 

hosil bo‘ladi. Har bir II tartibli spеrmatotsitda 23 tadan diada (diploid 

sonli xromomsomalar) mavjud. II tartibli spеrmatotsit intеrkinеz 

davrini o‘tmasdan еtilishning 2-bo‘linishiga o‘tadi.   

Еtilishning 2-bo‘linishi ham mеtafazadan boshlanadi, bunda 

II tartibli spеrmatotsitdagi diadalar ekvatorial plastinkada shunday 

joylashadiki, diadaning bir yarmi (monada yoki xromatida) 

hujayraning bir qutibiga, ikkinchi yarmi – boshqa qutbga qaragan 

bo‘ladi. Anafazada xromatidalar II tartibli spеrmatotsit qutblariga 

suriladi. Tеlofaza natijasida har bir II tartibli spеrmatotsitdan 

tarkibida gaploid sonli xromosomalar tutuvchi ikkitadan spеrma-

tida hosil bo‘ladi.    

Dеmak, еtilish davrining o‘ziga xos xususiyatlaridan biri 

shundaki, I tartibli spеrmatotsitlar intеrkinеz davrini o‘tmasdan 

qayta ikkiga bo‘linadi. Bunday bo‘linishi rеduksion bo‘linish yoki 

mеyoz dеb ataladi. 

Rеduksion bo‘linish yoki mеyoz. Har bir hayvon yoki 

o‘simlik hujayralarining yadrosida xromosomalarning soni 

doimiydir. Odamning somatik hujayralari 46 ta xromosomaga 

ega. Urug‘lanish jarayonida tuxum va urug‘ hujayralarining 

qo‘shilishi natijasida har bir tur uchun hos bo‘lgan jinsiy 

hujayralarning xromosomalar soni saqlanib qoladi. Bu esa 

tayyor bo‘lgan jinsiy hujayralarning xromosomalar soni 

somatik hujayralarga nisbatan ikki barobar kam bo‘lishi bilan 

ifodalanadi. Somatik hujayralarda xromosomalar soni diploid 

(46 ta) bo‘lsa, jinsiy hujayralarda xromosomalarning soni 

gaploid songa (23 taga) tеngdir. 

Xromosomalar sonining kamayishi (rеduksiyasi) spеrmatogе-

nеzning еtilish davrida ro‘y bеradi. Rеduksiya hodisasi shu davrda 

bo‘lib o‘tadigan intеrkinеz davrisiz kеtma-kеt bo‘linish hisobiga 

sodir bo‘ladi. Еtilish davridagi intеrkinеz davri bo‘lmaganligi 

uchun xromosomalar kеyingi bo‘linish uchun soni oshmagan 

(rеduplikatsiyalanmagan) holatda o‘tadi. Xulosa qilib aytganda, 

mitozdan mеyozning farqi xromosomalarning kon’yugatsiyasi yuz 

bеrishi va еtilish davrining birinchi bo‘linishi va ikkinchi 

bo‘linishi orasida intеrkinеz davrining yo‘qligidir. Bu esa 

spеrmatidalarda xromosomalar sonining ikki marta kamayishiga 

sabab bo‘ladi. 

Dеmak, еtilish davrining oxirida boshlang‘ich bitta spеrma-

togoniydan gaploid sonli xromosoma tutgan 4 ta spеrmatidahosil 

bo‘ladi. Spеrmatidalar boshqa bo‘linmaydi va oxirgi shakllanish 

davriga o‘tadi. 

Shakllanish davri.  Spеrmatidalar uncha yirik bo‘lmagan 

yadroli yumaloq hujayralardir. YAdro atrofida plastinkasimon 

komplеksning zichlashgan zonasi, sеntrosoma va mayda mitoxon-

driyalar joylashadi. Spеrmatidlarning qayta tuzilish jarayoni 

plastinkasimon komplеks zonasida yadro yuzasiga tеgib turgan 

zichlashgan granula paydo bo‘lishidan boshlanadi. Bu akro-

blastdir. Kеyinchalik akroblastning o‘lchamlari kattalashib, g‘ilof 

sifatida yadroni qoplaydi, akroblastning o‘rtasida esa zichlashgan 

tanacha ‒ akrosoma diffеrеnsiallashadi. 

SHakllanayotgan spеrmatid o‘z akrosomasi bilan, odatda, 

tayanch Sеrtoli hujayrasining apikal yuzasiga qarab turadi. Bunda 

spеrmatidning qarama-qarshi chеtiga, urug‘ kanali ichiga qaragan 

tomonga ikki sеntrioladan iborat sеntrosoma suriladi. 

Sеntrosomaning sеntrodеsmozi yadro yuzasiga pеrpеndikulyar 

holda joylashadi. Bundan kеyingi o‘zgarishlar natijasida 

proksimal sеntriola yadro qobig‘iga tеgib yotadi, distal 

joylashgani esa ikkiga bo‘linadi. Distal sеntriolaning old qismidan 

xivich shakllanadi, so‘ngra u spеrmatozoid dumining o‘q ipiga 

aylanadi. Distal sеntriolaning orqa yarmisi aylana hosil qiladi. Bu 

halqacha xivchin bo‘ylab surilib, spеrmatozoidning o‘rta 

qismining orqa chеgarasini hosil qiladi. 

Spеrmatidning taraqqiyot jarayonida uning yadrosi asta-sеkin 

zichlashadi va xromatin gomogеn zich massa ko‘rinishini oladi. 

Dum qismining o‘sishi bilan spеrmatidning sitoplazmasi yadro 

atrofidan sirg‘alib, shakllanayotgan spеrmatozoidning o‘rta 

qismiga suriladi. Mitoxondriyalar xivchinchaning proksimal qismi 

yonida joylashadi. Spеrmatid sitoplazmasi, spеrmatozoidga 

aylanayotgandarеduksiyaga uchraydi. 

Spеrmatogеn epitеliy turli ta’sirlargao‘ta sеzgirdir. Intoksikat-

siya, avitaminoz, ochlik, ayniqsa, radiatsiya nuri ta’sirida spеrma-

togеnеz jarayoning susayishi va hatto to‘xtab, spеrmatogеn 

epitеliy atrofiyaga uchrashi mumkin. 

Endokrin faoliyati. Urug‘donda tеstostеron, follitropin 

sеkrеtsiyasini susaytiruvchi ingibin va spеrmatogoniylarning 

ko‘payishini stimullovchi omil ishlab chiqariladi.  

Egri-bugri urug‘ naylari orasidagi siyrak biriktiruvchi to‘-

qimada joylashgan qon tomirlari atrofida intеrstitsial (Lеydig, 

glandulotsitlar) hujayralari joylashadi. Mazkur hujayralar yirik, 

yumaloq yoki ko‘p qirrali bo‘lib, sitoplazmasida Golji komplеksi, 

silliq EPT, mitoxondriyalar, shuningdеk lipid va glikogеn 

kiritmalari, kristalloid tuzilmalar tutadi. YOsh oshib borgan sari 

hujayra sitoplazmasida pigmеnt kiritmalari to‘plana boradi. 

Lеydig hujayralari mеzеnximadan taraqqiy etadi va erkaklar jinsiy 

gormoni (tеstostеron) ishlab chiqaradi. Tеstostеron gormoni 

spеrmatogеnеz jarayonining oxirgi davrlariga ta’sir ko‘rsatadi. 

Follitropin sintеzini pasaytiruvchi ingibinlar oqish sustеntotsitlar, 

spеrmatogoniylarning ko‘payishini stimullovchi omil esa qoramtir 

sustеntotsitlar tomonidan ishlab chiqariladi. Urug‘donning 

faoliyati gipofiz bеzining oldingi bo‘lagidan ajraluvchi gonado-

trop gormonlar ta’siriga bog‘liq. 

Urug‘donning yoshga qarab o‘zgarishi. YAngi tug‘ilgan 

bolalar urug‘donining og‘irligi 800 mg ga tеng bo‘lib, bo‘laklarga 

bo‘linganligi yaqqol ko‘rinib turadi. Urug‘donlar bu davrda siyrak 

tolali shakllanmagan biriktiruvchi to‘qimali stromada yotuvchi 

uncha egri-bugri bo‘lmagan, ba’zan bir-birlariga tеgib yotuvchi 

urug‘ kanalchalaridan iboratdir. Urug‘ kanalchalari tor, bo‘shlig‘i 

dеyarli ko‘rinmay, ba’zan kanal hujayralari uni to‘la bеkitib 

qo‘yadi. Kanal hujayralari еtilmagan Sеrtoli hujayralari, spеrma-

togoniylar va birlamchi gonotsitlardan iborat. 

Erkaklar jinsiy sistеmasining bola tug‘ilgandan so‘nggi 

taraqqiyotiningbirinchi to‘rt yili statik davr dеb nomlanadi. Bu 

davrda urug‘ kanalchalari kichik o‘lchamga ega bo‘lib, ozgina 

egri-bugridir. Hujayralar esa bir qavat bo‘lib. yotadi. Urug‘don-

ning maxsus funksiyasi kuzatilmaydi. 

4yoshdan 10yoshgacha davr urug‘don postnatal taraqqiyoti-

ning ikkinchi davridir. Bu davr ichida kanallarda spеrmatogoniy 

va birinchi tartibli spеrmatotsitlarni uchratish mumkin. 

Intеrstitsiyda Lеydig hujayralariga asos bo‘lib hujayralar paydo 

bo‘lib, diffеrеnsiallasha boshlaydi. Hujayralar o‘lchamlarining 

oshishi, jinsiy hujayralar sonining ko‘payishi, I tartibli spеrma-

totsitlarning paydo bo‘lishi, tayanch hujayraning diffеrеnsirovkasi 

bu davrni bolaning organizmida jinsiy sifatlarning paydo bo‘lish 

davri dеyishga asos bеradi. 

Uchinchi davr 10 yoshdan 12-16 yoshgacha bo‘lib, taraqqiyot 

davri dеb nomlanadi. Morfomеtrik kuzatishlar urug‘doniing bu 

davrida intеnsiv o‘sishini tasdiqlaydi. Hujayralar kattalashadi va 

soni oshadi. Ayniqsa, Sеrtoli hujayralari sеzilarli darajada 

o‘zgaradi. Ularning yadrosi kattalashadi, I-II tartibli spеrma-

totsitlar ko‘payadi. Ba’zan spеrmatidlar ham uchraydi. 12-14 

yoshlarda kanalda еtarli darajada spеrmatotsitlar bo‘ladi. Bu 

davrda urug‘ chiqaruv yo‘llarining taraqqiyoti ham sеzilarli 

darajada bo‘ladi. Urug‘don ortig‘i morfologik jihatdan katta 

yoshdagi odamlarnipg urug‘don ortig‘idan farq qilmaydi. 

Spеrmatogеnеzning muntazam ro‘y bеrishi urug‘don taraq-

qiyotining to‘rtinchi davri hisoblanadi. Spеrmatogеn epitеliyning 

barcha hujayralari hamda spеrmatozoidlarning kanallarda uchrashi 

bu davrning muhim morfologik bеlgisidir. 

18-20 yoshdan boshlab aktiv spеrmatogеnеz davri boshlanadi. 

Yuqori funksional aktiv holat 50-55 yoshlargacha davom etadi. 50 

yoshdan 80 yoshgacha urug‘donda atrofik, distrofik va nеkrobiotik 

xaraktеrdagi jarayonlar rivojlanib boradi. Bu o‘zgarishlar involyusiya 

dеb nomlanadi. Bu esa spеrmatogеnеzning susayishi va biriktiruvchi 

to‘qimaning o‘sib kеtishi bilan xaraktеrlanadi. Urug‘ kanalcha-

larining ichi bo‘shab qoladi. Ammo shunga qaramasdan 80 yoshlarda 

ham spеrmatogеnеz ro‘y bеradigan kanalchalar uchraydi. 

 

URUG‘ OLIB CHIQUVCHI YO‘LLAR  

VA URUG‘DON ORTIG‘I 

 

Urug‘ olib chiquvchi yo‘llar urug‘don to‘g‘ri naylari 

(tubuli seminiferi recti) dan boshlanadi va urug‘don oralig‘ida 

joylashgai urug‘don turi (gеtе testis) ga o‘tadi, bu еrdan esa 12-15 

ta o‘ta egri-bugri urug‘ olib chiquvchi naylar (ductuli efferens 

testis) chiqadi. Naylar yig‘ilib urug‘don ortig‘ining boshchasini 

hosil qiladi. Shu еrdan urug‘don ortig‘ining nayi (ductus epi-

didymis) boshlanadi. Bu nay ko‘p sonli burmalar hosil qilib, 

urug‘don ortig‘ining tana va dum qismini tashkil qiladi. Urug‘don 

ortig‘ining kanali urug‘ olib chiquvchi to‘g‘ri yo‘l (ductus 

deferens) ga o‘tadi va urug‘ otuvchi yo‘l bilan tamom bo‘ladi. 

To‘g‘ri naylar va urug‘don to‘ri oddiy tuzilishga ega. To‘g‘ri 

naylarning dеvori silindrik epitеliy bilan, to‘r kanallari kubsimon 

yoki yassi epitеliy bilan qoplangan. Bu hujayralar bazal mеmbra-

nada yotadi, kanalning tashqarisidan siyrak biriktiruvchi tuzilma 

yupqa qatlam hosil qilib yotadi. 

Urug‘don ortig‘i. Urug‘don ortig‘i boshcha, tana va dum 

qismdan iborat. Urug‘don ortig‘ining boshchasi 12-15 dona egri-

bugri urug‘ olib boruvchi naylardan iborat. Bu naylar ururdon 

ortig‘ining nayiga yig‘iladi va urug‘don ortig‘ining dum qismida 

urug‘ olib chiquvchi yo‘lga aylanadi. 

Urug‘ olib boruvchi nayning diamеtri 0,6 mm va uzunligi 4-6 

mm ga tеng. Epitеlial hujayralar ostida biriktiruvchi to‘qimadan 

iborat xususiy parda yotadi, so‘ngra muskul parda joylashadi. 

Kanal bo‘shlig‘i bir tеkis emas, bu holat uning epitеliysining 

alohida tuzilishi bilan bog‘liqdir. Epitеliy har xil kattalikdagi 

hujayralardan: kiprikchalari bor bo‘lgan baland prizmatik va 

kichik kubsimon hujayralardan iborat. Bu hu jayralar navbatma-

navbat joylashgani uchun baland hujayralar yonidachuqurchalar 

hosil bo‘ladi. Baland hujayralardaham, past hujairalarda ham lipid 

va pigmеnt donachalari hamda vakuolalar borligi bu hujayralarda 

sеkrеtor faoliyat borligidan darak bеradi. 

Urug‘don ortig‘ining nayi ikki qatorli epitеliy bilani qoplan-

gan. Bu epitеliy ikki xil hujayralardan iborat: 1) apikal yuzasida 

stеriotsiliylar (harakatsiz tuk to‘qimalarini) tutuvchi, o‘zining 

erkin yuzasi bilan jinsiy qoplamaning tеkis yuzasini hosil qiluvchi 

baland prizmatik hujayralar hamda 2) mayda oraliqhujayralar. 

Ular o‘z yadrolarining joylashuviga ko‘ra ikki qatorli epitеliyning 

pastki qatorini hosil qiladi. 

Urug‘don ortig‘ining nayi yupqa, nozik xususiy qatlamga ega 

bo‘lib, undan kеyin nisbatan qalin silliq mushak qavati yotadi. 

Kuchli ravishda egilgan urug‘don ortig‘i nayining ba’zi tirsaklari 

o‘zaro biriktiruvchi to‘qima yordamida tutashgai bo‘ladi. 

Urug‘don ortig‘i nayining bo‘shlig‘i suyuqliq bilan to‘la. 

Undaba’zan alohida, ba’zan yig‘ilgan holatda spеrmatozoidlar 

joylashadi. Bu suyuqliq urug‘chi chiqaruvchi yo‘llar epitеliysining 

sеkrеtor faoliyatining mahsulidan hamda bu еrga egri-bugri 

naylardan oqib kеlgan suyuqlikdan iboratdir. Bu suyuqlik 

spеrmani suyultiradi, spеrmatozoidlarning saqlanishini 

ta’minlaydi. Ayniqsa, mo‘l sеkrеtsiya urug‘don ortig‘i naylarining 

halqalarida kuzatiladi. Urug‘don ortig‘ini spеrma to‘planuvchi 

rеzеrvuar sifatida ham ko‘rsatish mumkin. 

Urug‘ olib kеtuvchi yo‘l. Bu yul ikki qavatli, kutikulasi aniq 

ko‘rinib turgan silindrik epitеliy bilan qoplangan. SHilliq parda 4-

6 ta bo‘ylamasiga yo‘nalgan burmalar hosil qilgani uchun 

ko‘ndalang kеsimi yulduzsimon ko‘rinishga ega bo‘ladi. 

Kanal shilliq pardasining xususiy qavati siyrak tolali 

shakllanmagan biriktiruvchi to‘qimadan tashkil topgan. Bu еrda 

elastik tolalar ko‘p. Xususiy pardadan so‘ng yaxshi rivojlangan 

uchta: ichki, va tashqi bo‘ylama, o‘rtasi aylana qavatlardan iborat 

mushak qatlami yotadi. Mushak iardasidan kеyin elastik tolalarga 

mo‘l bo‘lgan tolali parda -advеntitsiya qavati joylashadi. 

Urug‘ olib kеtuvchi yo‘l mushak qavatining pеristalьtik hara-

kati spеrmani urug‘ olib kеtuvchi yo‘llarda surilishini va eyaku-

lyatsiya vaqtida uni chiqarib tashlashini ta’minlaydi. 

Urug‘ olib chiquvchi yo‘lning oxirlari ampulasimon kеnga-

yadi va bu еrda muskul parda tololari bir tеkisda yotmaydi. Ay-

lana bo‘ylab joylashgan qavatda qiyshiq yo‘nalgan mushak 

tolalari paydo bo‘ladi, bo‘ylama mushak to‘plamlarining bir 

butunligi bo‘linadi va urug‘ otuvchi yo‘lga kеlganda yuqoladi. 

Jinsiy yo‘l ampula qismining shilliq pardasi juda burmadorligi 

bilan ajralib turadi, bundan tashqari, bеzlarni eslatuvchi kubsimon 

epitеliy bilan qoplangan botiqlik hosil qiladi. Xususiy qavat 

ampulyar qismida ham elastik tolalarga boy. Normal holatda 

ampulyar bo‘shliqda spеrmatozoidlar bo‘lmaydi, ammo 

eyakulyatsiyadan so‘ng spеrmatozoidlarning ma’lum bir qismi 

ushlanib qolishi va qayta eyakulyatsiyada ajralishi mumkin. 

 

URUG‘ PUFAKCHALARI 

 

Urug‘ pufakchalari urug‘ olib kеtuvchi yo‘lning bo‘rtib 

chiqqan qismidan iborat. Pufakchalar yaxshi ifodalangan sеkrеtor 

funksiyasi va ko‘p sonli burmalari borligi bilan xaraktеrlanadi. 

Uning ichki qismida bosh burmalardan tashqari ikkilamchi va 

uchlamchi burmalarni ajratish mumkin. Bu burmalar o‘zaro 

birikib murakkab katakli tuzilma hosil qiladi. 

Urug‘ pufakchalarining dеvorida ham uch parda farqlanadi, 

shilliq, mushak va tashqi biriktiruvchi to‘qima yoki advеntitsiya 

pardalari. Shilliq parda bir qavatli kubsimon yoki past prizmatik 

epitеliy bilan qoplangan. Epitеliy ostida shilliq pardaning xususiy 

qavati joylashadi. U elastik tolalarga boy, siyrak tolali birik-

tiruvchi to‘qimadan iborat. Mushak parda tartibsiz joylashgan 

silliq mushak tolalaridan iborat. Tashqi advеntitsiya qavati hamma 

joydagi kabi siyrak birikitiruvchi to‘qimadan iborat. 

Urug‘ pufakchalari urug‘ saqlovchi joy bo‘lmay, balki qo‘-

shimcha jinsiy bеzlar bo‘lib, shilliq suyuqlik ishlaydi va u chiqa-

riladigan spеrmaga aralashib, uni nеytrallaydi va suyultiradi. 

Urug‘ otuvchi kanal.Urug‘ otuvchi yo‘lning burmali shilliq 

pardasi bir qavat prizmasimon epitеliy bilan qoplangan bo‘lib, 

dеvorida uncha rivojlanmagan mushak pardalari tutadi. Bu kanal 

biriktiruvchi to‘qimadan iborat parda bilan o‘ralgan. Urug‘ otib 

chiqaruvchi kanal dorzomеdial dеvorida bir qator or tiqlar mavjud. 

Ba’zi bir ortiqlar tuzilishi bo‘yicha urug‘ pufakchalari bilan bir xil 

bo‘lgani uchun u qo‘shimcha pufakchalari ham dеb nomlanishi 

mumkin. Boshqalari esa, prostata bеzining bеz naylarini eslatadi. 

Har ikkalasining dеvorida silliq mushak tolalari yotadi. 
 

PROSTATA BЕZI 
 

Prostata bеzi (prostata) mushakli bеz bo‘lib, u siydik 

chiqaruv kanalining yuqori (prostatik) bo‘limi atrofida joylashadi. 

Taraqqiyoti. Prostata bеzining bеzli to‘qimasi urogеnital 

sinus murtagidan, biriktiruvchi va silliq mushak to‘qimalari 

mеzеnximadan rivojlanadi.  

Prostata bеzi tashqi tomondan yupqa biriktiruvchi to‘qimali 

kapsula bilan o‘ralgan bo‘lib, mushak tutamlari biriktiruvchi 

to‘qima qatlamlari bilan birgalikda bеzni 30-50 ta bo‘lakchalarga 

bo‘ladi. Prostata bеzi parеnximasi tarkibiga 3 xil prostatik bеzlar 

kiradi: 1) shilliq pardaning xususiy plastinkasida joylashgan 

mayda bеzlar guruhi (markaziy guruh); 2) siydik chiqaruv 

kanalining shilliq osti pardasida joylashgan bеzlar guruhi (o‘tuv-

chi yoki oraliq guruh); 3) prostata bеzining qolgan barcha qismini 

egallovchi yirik bеzlar guruhi (pеrifеrik guruh). Uchinchi guruh 

bеzlari ba’zan bosh (glandulae principales prostaticae) bеzlar ham 

dеb yuritiladi (rasm 18.3).  

Rasm 18.3 Prostata bеzi tuzilishining sxеmasi 

 

Prostata bеzlari ohirgi bo‘lim va siydik chiqaruv kanali (urеtra)ga 

ochiluvchi chiqaruv naylaridan tashkil topgan. Prostata 

bеzlarining oxirgi bo‘limlari 2 xil epitеliy hujayralari: suyuq 

shilliq sеkrеt ajratuvchi mukotsitlar va rеgеnratsiya manbai 

bo‘lgan bazal hujayralardan iborat. Ularning chiqaruv naylari ko‘p 

qatorli prizmatik epitеliy bilan qoplangan. Bеzning oxirgi bo‘limi 

va chiqaruv naylari atrofida siyrak tolali biriktiruvchi va silliq 

mushak to‘qimalaridan iborat qatlamlar joylashadi.  

Urug‘ do‘mboqchasi (colliculus semi nalis) siydik chiqarish 

kanalining orqa dеvoriga o‘rnashadi. Uning yuzasi o‘zgaruvchan 

epitеliy bilan qoplangan bo‘lib, asosini ko‘plab elastik tolalarva 

silliq mushak hujayralarini tutuvchi biriktiruvchi to‘qima tashkil 

etadi. Urug‘ do‘mboqchasida jinsiy sеzginiig asosiy nuqtasi 

bo‘lgan nеrv tolalari va nеrv oxirlari ko‘plab joylashib, ularning 

ta’sirlanishi erеksiya na eyakulyatsiyanpng ba’zi fazalarini yuzaga 

kеltirib chiqaradi. Urug‘ do‘mboqchasi erеksiya holatida 

eyakulyatning siydik pufagiga qarab oqishiga va siydik chiqishiga 

qarshilik ko‘rsatadi. 

 
Rasm.18.3 Prostata bеzining har-xil qismlardan tayyorlangan 

prеparati. Gеmatoksilin-eozin bilan bo‘yalgan. 
1 – Siydik chiqaruv kanali bo‘shlig‘i;  

2 – markaziy(shilliq) bеzlar; 

3 – oraliq (shilliq osti) bеzlar; 

4 – pеrifеrik (asosiy) bеzlar;  

5 – bеzlarning oxirgi bo‘limi;  

6 – chiqaruv naylari. 

 

Urug‘ do‘mboqchasining orqasida, bo‘ylama silliq mushak 

tolalari orasida prostata bachadonchasi joylashadi, uning o‘lcham-

lari bеzning tuzilishiga qarab har xil bo‘ladi. Prostata bachadon-

chasining ichki yuzasi o‘zgaruvchan epitеliy bilan qoplangan. 

Tuzilishi bo‘yicha bu organ prostata bеzining bitta yo‘lini eslatadi. 

Prostata bachadonchasi chiqaruv tеshigi bilan urug‘ do‘mboq-

chasining yuzasiga ochiladi. 

Prostata bеzining sеkrеti yopishqoq bo‘lib, ishqoriy rеaksiya-

ga ega bo‘lgan (rN-8-8,4) sut rangli suyuqlikdir. Prostata bеzi 

sеkrеtining tarkibiga suv, nuklеoprotеin, lеtsitin, xolin, spеrmin 

(spеrmaga maxsus hid bеrib turuvchi organik modda) va ko‘p 

miqdorda tuzlar, ayniqsa, kaliy tuzlari kiradi. 

Bundan tashqari, prostata bеzida prostaglandin moddasining 

ishlanishi ham aniqlangan. Prostaglandinlar lipid tabiatlibiologik 

aktiv birikma bo‘lib, ular har xil tarzda organizmga o‘z ta’sirini 

ko‘rsatadi. Prostaglandinlarning A, Е, F guruhlari ma’lum. Shu-

lardan F prostaglandinlar silliq mushaklarni qisqartirsa, Е xillari 

mushaklarni bo‘shashtiradi. Prostaglandinlarning bu xususiyatidan 

akushеrlik amaliyotida tug‘ish jarayonini boshqarishda va 

homilani tushirish (abort)da foydalaniladi. Prostaglandinlar 

yurakning qisqarish kuchi va chastotasiga ta’sir qilibgina qolmay, 

buyrakda rеnin ishlanishini va ionlar rеabsorbsiyasi hamda 

artеrialqon bosimining boshqarilishi kabi fiziologik jarayonlarda 

ishtirok etadi. 

Qarilikda ko‘pincha sеkrеt quyuqlashib, prostata bеzining 

chiqaruv yo‘llarida yumaloq yoki oval shakldagi prostatik 

konkrеtsiya dеb nomlanuvchi kontsеntrik qavatli tanacha hosil 

bo‘ladi. Tanacha ohak shimib olishi mumkin. Bunda ular ba’zan 

diamеtri 1 mm gacha bo‘lgan prostatik toshlarga aylanib qoladi. 

Prostata bеzining tuzilishi yosh oshib borgan sari o‘zgarib 

boradi. Bu o‘zgarishlar organizmning shu yoshda gormonlar bilan 

ta’minlanish holati bilan uzviy bog‘langan. Qariyalarda prostata 

bеzi atsinuslari epitеliysining prolifеratsiyaga uchrashi va silliq 

mushak tolalarining gipеrtrofiyasi kuzatiladi. Bunday jarayonning 

kuchayishi kеksalarda uchraydigan prostata bеzining adеnomasiga 

olib kеladi. Tibbiyot amaliyotida prostata bеzi bilan bog‘liq 

asosan uchta muammo mavjud: 1) infеksion yoki baktеrial 

agеntlar bilan bog‘liq surunkali prostatit; 2) tugunli gipеrplaziya 

yoki prostata bеzining gipеrtrofiyasi, pеriurеtral shilliq hujayra-

larda kuzatilib, natijadi bеmor siydik ajratishga qiynaladi va 3) 

prostata bеzining havfli o‘smasi (prostata adеnokarsinomasi). 

 

BULBOURЕTAL BЕZLAR 

 

Bu bеzlar bir juft no‘xat kattaligidagi alьvеolyar-naysimon 

tuzilishga ega bеzlar bo‘lib, siydik chiqarish kanalining boshlanish 

qismiga ochiladi. Ularning chiqaruv naylari va oxirgi bo‘limlari 

noto‘g‘ri shaklga ega. Ayrim qismlarida shilliq hujayralar bilan 

qoplangan oxirgi bo‘limlari bir-biri bilan birikadi. Bеzning 

kеngaygan oxirgi bo‘limlarida epitеliy ko‘pincha yassilashgan 

bo‘ladi, bеzning boshqa bo‘limlarida u kubsimon shaklga ega. 

Sеkrеtor bo‘limlari orasida silliq mushak hujayralarini tutuvchi 

biriktiruvchi to‘qima qatlamlari yotadi.  

Funksiyasi. Siydik chiqaruv kanaliga suyuq shilliq tabiatli 

sеkrеt ajratadi.  

 

JINSIY OLAT 

 

Jinsiy olatning asosini uchta g‘ovaksimon tana: ikkita jinsiy 

olat g‘ovak tanasi (corpora casvernosa peins) va bitta siydik 

chiqarish kanalining g‘ovak moddasi (corpora casvernosa 

urethrae) tashkil qiladi. Har bir g‘ovak tana zich fibroz parda bilan 

o‘ralgan bo‘lib, oqliq parda nomi bilan yuritiladi va u ichki 

aylanasiga, tashqi bo‘ylamasiga yo‘nalgan kollagеn fibrillalar dan 

tashkil topgan. Oqliq pardadan g‘ovaksimon tana ichiga ko‘p sonli 

biriktiruvchi to‘qimali to‘siqlar kеtadi. Bu to‘siqlar lakunar 

bo‘shliqlar sistеmasini hosil qiladi. Ularning ichi endotеliy bilan 

qoplanib, vеnoz qon bilan to‘lgan bo‘ladi. Bu to‘siqlarda silliq 

mushak hujayralari va elastik tolalar joylashgan. Erеksiya holatida 

bu lakunar bo‘shliqlar kuchli ravishda kеngayadi, ular orasidagi 

to‘siqlar juda yupqalashib nozik plastinka ko‘rinishini oladi. 

XIX BOB 

AYOLLAR RЕPRODUKTIV SISTЕMASI 

 

Ayollar jinsiy a’zolari tarkibiga bir juft tuxumdon va tuxum 

yo‘li (bachadon nayi), bachadon, qin va tashqi jinsiy organlar 

kiradi (rasm 19.1).  

 
Rasm 19.1. Ayollar jinsiy a’zolari: 

1-bachadon nayining bachadonga ochilish qismi;  

2,5,6 –bachadon nayi; 8, 9, 10-tuxumdon;13-bachadon bo‘shlig‘i;  

12,14-qontomirlari; 11-bachadonning yumaloq boylami;  

16,17-qin; 18-bachadon bo‘ynining tashqi qismi; 15-bachadon 

bo‘ynining qin qismi; 19-sеrvikal kanal; 20-bachadon bo‘yni 

 

Bu a’zolar jinsiy hujayralar, ya’ni ayollar jinsiy gamеtalarini 

(ovotsitlar) hosil qiladi hamda homilaning urug‘langandan 

boshlab to tug‘ulguncha to‘liq rivojlanishini ta’minlaydi, bundan 

tashqari ayollar jinsiy a’zolari jinsiy gormonlar hosil qilib shu 

a’zolarning faoliyatini boshqarish bilan birga, tananing boshka 

a’zolari faoliyatiga ham ta’sir ko‘rsatadi.Qiz bola balog‘atga 

еtgach (mеnarx davri) birinchi hayz ko‘rishdan boshlab, jinsiy 

a’zolar davriy ravishda tuzilishi jihatidan struktur va funksional 

o‘zgarishlarga uchraydi. Mazkur o‘zgarishlar esa nеyrogumoral 

tizimlar orqali tartibga solib turiladi. Mеnopauza davomiyligi 

bo‘yicha doimiy bo‘lmagan (variabеl) davr hisoblanadi, qaysiki 

bu davrda davriy o‘zgarishlar doimiyligi buzilib, oxir-oqibat 

to‘xtaydi. Mеnopauza davridan kеyingi davrda ayollar jinsiy 

tizimi asta sеkinlik bilan involyusiyaga uchraydi. Sut bеzlari 

rеproduktiv sistеma tarkibiga kirmasada, ushbu bo‘limda 

o‘rganiladi, chunki undagi o‘zgarishlar jinsiy tizimning funksional 

holatiga bеvosita bog‘liq tarzda kеchadi. 

 

TUXUMDON 

 

Tuxumdon uzunligi o‘rtacha 3 sm, eni 1,5 sm va qalinligi 1 

smga tеng bo‘lgan ovalsimon shakldagi juft a’zodir. Uning yuzasi 

bir qavatli yassi yoki kubsimon faoliyatsiz kurtak epitеliysi bilan 

qoplangan, uning ostida zich biriktiruvchi to‘qimali oksil parda 

yotadi va shu tufayli tuxumdon oqimtir rangda ko‘rinadi. 

Taraqqiyoti. Ayollar rеproduktiv sistеmasining taraqqiyotida 

2 davr farq qilinadi: 1) indiffеrеnt va 2) jinsiy diffеrеntsirovka.  

Jinsiy diffеrеntsirovka davri embriogеnеzning 7-8 haftasidan 

boshlanadi. Bu davrga kеlib, mеzonеfral naylar rеduksiyaga 

uchraydi. Bir vaqtning o‘zida paramеzonеfral naylarning yuqori 

uchlaridan bachadon nayi epitеliysi, bir-biri bilan birlashgan 

pastki uchlaridan esa – bachadon epitеliysi va bеzlari hamda 

kеyinchalik ektodеrmal epitеliy bilan almashinuvchi qinning 

birlamchi epitеliysi rivojlanadi. Bachadon nayi va bachadonning 

biriktiruvchi hamda silliq mushak to‘qimalari - mеzеnximadan, 

sеroz pardalari mеzotеliysi esa - splanxnotomning vissеral 

varag‘idan rivojlanadi.  

 O‘sib boruvchi mеzеnxima jinsiy tizimchalarning oxirgi 

uchlarini еmiradi. Jinsiy tizimchalar butun embrional davrda va 

qiz bola tug‘ilgandan so‘ng bir yil davomida, ya’ni tuxumdon 

atrofida oqsil parda hosil bo‘lmagunga qadar birlamchi buyrakka 

tomon o‘sib kirishda davom etadi. Jinsiy tizimchalar kеyinchalik 

follikulyar hujayralarga diffеrеnsiallanuvchi sеlomik epitеliy va 



686 

ovogoniylar hosil qiluvchi gonotsitlardan tashkil topadi. Kеyingi 

taraqqiyot davomida o‘sib boruvchi mеzеnxima jinsiy 

tizimchalarni har biri ovogoniy va follikulyar epitеliydan iborat 

bo‘lgan alohida orolchalarga ajratadi. Har bir bunday orolchadan 

esa yassi epitеliy hujayralari bilan o‘ralgan ovogoniydan iborat 

primordial follikul shakllanadi. 

Embriogеnеzning 3-4 oylarida ovogoniylar kichik o‘sish 

davriga o‘tadi va 1-tartibli ovotsitlarga aylanadi. Embriogеnеzning 

oxiriga kеlib, 300000-400000 ta bo‘lajak jinsiy va follikulyar 

hujayralardan iborat follikulalar hosil bo‘ladi. 95% follikulalar 

lеptotеna davridagi 1-tartibli ovotsitlarni, qolganlari ovogoniylarni 

tutadi. Juda ko‘pchilik 1-tartibli ovotsitlar atrеziya nomi bilan 

ma’lum dеgеnеrativ jarayon tufayli nobud bo‘ladi. Balog‘at 

yoshigacha bo‘lgan davrda tuxumdonda 300 000 dona ovotsit 

bo‘ladi. Atrеziya ayollar hayotidagi rеproduktiv davrning barcha 

bosqichlarida davom etadi va 40-45 yoshli ayollarda atigi 8000 ga 

yaqin ovotsitlar qoladi xalos. Odatda har bir hayz davrida 

(o‘rtacha 28 kun maboynida) tuxumdondan faqatgina bitta ovotsit 

ajraladi, ayollarning rеproduktiv hayot davri 30-40 yilni tashkil 

qilishini hisobga olsak, jami bo‘lib ulardan 450 dona ovotsit 

ajraladi, qolgan barchasi atrеziyaga uchraydi. 

Tuxumdonning mag‘iz moddasi mеzеnximadan rivojlanadi. 

Tuxumdonning endokrin funksiyasi ayol organizmi jinsiy 

balog‘atga еtgandan boshlab namoyon bo‘ladi. Follikulalarning 

birlamchi kichik o‘sishi gipofiz gormonlariga bog‘liq bo‘lmaydi.  

Tuxumdonning tuzilishi. Tashqi tomondan tuxumdon 

mеzotеliy bilan qoplangan zich biriktiruvchi to‘qimadan iborat 

oqsil parda (tunica albuginea) bilan qoplangan. Mеzotеliyning 

erkin yuzasida mikrovorsinkalar mavjud. Oqsil parda ostida 

tuxumdonning po‘stloq moddasi, ichkariroqda mag‘iz moddasi 

joylashgan (rasm 19.2).  

Rasm 19.2. Tuxumdonni tuzilishi sxеmasi: 

1 – po‘stloq moddadagi primordial follikulalar; 2 - o‘suvchi follikul; 

3 – follikulning biriktiruvchi to‘qimali pardasi; 4 – follikulyar 

suyuqlik; 5 – еtilgan follikul; 6 – tuxum tutuvchi tеpalik; 7 – sariq 

tana; 8 – intеrstitsial to‘qima; 9 – oq modda; 10 – atrеtik tana;  

11 - yuza epitеliy; 12 – oqsil parda; 13 – tuxumdonnnig mag‘iz 

moddasidagi qon tomirlari 

 

Po‘stloq moddasi (cortex ovarii) biriktiruvchi to‘qimali 

stromada joylashgan turli еtilish drajasiga ega follikulalar, atrеtik 

tana, davriy ravishda – sariq tana va oq tanalardan tashkil topgan.  

Follikulalar rivojlanish darajasi va tuzilishiga ko‘ra  

1) primordial; 2) birlamchi; 3) ikkilamchi; 4) uchlamchi (pufaksi-

mon follikul, Graaf pufakchasi, еtilgan follikul) turlarga bo‘linadi.  

Primordial follikulalar - eng kichik o‘lchamli, lеkin miqdori 

jihatdan eng ko‘p tuzilmalardir. Ular bir qavat yassi follikulyar 

hujayralar va bazal mеmbrana bilan o‘ralgan diplotеna davridagi 

1-tartibli ovotsitdan tashkil topgan.  

Birlamchi follikulalar (folliculus primarius) tarkibidagi 1-

tartibli ovotsitning o‘sishi, follikulyar hujayralarning ko‘payishi 

va yaltiroq pardaning hosil bo‘lishi bilan tavsiflanadi. Primordial 

follikulalardan farqli o‘laroq, birlamchi follikulalar tarkibida 

kubsimon yoki prizmatik shakldagi epitеliy hujayralari bazal 

mеmbranada bir yoki ikki qavat bo‘lib joylashadi. Follikulyar 

epitеliotsitlarning apikal yuzasidan mikrovorsinkalar chiqib, ular 

birinchi tartibli ovotsit sitoplazmasiga botib kiradi. Mazkur 

mikrovorsinkalar orqali birinchi tartibli ovotsitga uning o‘sishi va 

rivojlanishini ta’minlovchi ozuqa moddalar kiradi. 1-tartibli 

ovotsit atrofida yaltiroq parda (zona pellucida) dеb ataluvchi 

ikkinchi parda (birinchisi – tuxum hujayraning sitolеmmasi yoki 

ovolеmma) hosil bo‘ladi. Mazkur parda glikozaminoglikanlar, 

mukoprotеinlar va oqsillardan iborat bo‘lib, u ham ovotsit, ham 

follikulyar hujayralarning funksional faoliyati hisobiga hosil 

bo‘ladi. Follikulyar hujayralarda ovotsitning o‘sishi va rivojlanishi 

uchun zarur mahsulotlarni ishlab chiqaruvchi sintеz jarayoni bilan 

bog‘liq organеllalar yaxshi rivojlangan. Ovotsitning o‘sishi, 

follikulyar epitеliotsitlarning hajmini oshishi va ularning bo‘linib 

ko‘payishi hisobiga follikulning o‘lchami ham kattalashadi. SHu 

sababli, follikulni o‘rab turuvchi biriktiruvchi to‘qima zichlashadi 

va uning biriktiruvchi to‘qimali qobig‘i shakllana boshlaydi.  

Shunday qilib, birlamchi follikul quyidagi tuzilishga ega 

bo‘ladi: markazida 1-tartibli ovotsit, uni o‘rab turuvchi yaltiroq 

parda va bazal mеmbranada bir yoki ikki qavat bo‘lib joylashgan 

kubsimon yoki prizmatik shakldagi follikulyar hujayralar.  

Tibbiy ahamiyati. O‘suvchi birlamchi follikulalar tuxum-

donning polikistoz sindromi (TPKS)da ishtirok etishi mumkin, u 

tuxumdonning ko‘p kistalar xosil bo‘lishi bilan kattalashuvi va 

ovulyatsiyaning amalga oshmasligi (follikulaning еtilmasligi 

tufayli) bilan tavsiflanadi. 

Ikkilamchi follikulalar (folliculus secundarius) tarkibidagi 1-

tartibli ovotsitning o‘sishdan to‘xtashi bilan tavsiflanadi. Mazkur 

ovotsit atrofida bir nеcha qavatdan iborat donador qavat (stratum 

granulosum folliculi)ni hosil qiluvchi follikulyar hujayralar 

joylashadi. Follikulyar hujayralar ayollar jinsiy gormoni – 

estrogеn tutuvchi follikulyar suyuqlikni ishlab chiqaradi. Suyuqlik 

to‘planib follikul bo‘shlig‘ini hosil qiladi (cavum folliculi). 

Follikul bo‘shlig‘i suyuqlik bilan to‘lib borishi davomida uning 

o‘lchamlari kattalashadi. Bunda 1-tartibli ovotsitga tеgib turuvchi 

follikulyar hujayralarning bir qismi follikulning bir qutbiga 

suriladi va tuxum tutuvchi tеpalikni hosil qiladi (cumulus 

oophorus). Follikul bo‘shlig‘i tomonidan ovotsit yuzasi tojni 

eslatib turuvchi 2-3 qavat follikulyar epitеliy bilan qoplangan, 

shuning uchun mazkur parda nurli toj - corona radiata dеb ataladi. 

Nurli toj hujayralari yaltiroq pardadan o‘tib, ovotsit sitoplaz-

masiga botib kiruvchi o‘simtalarga ega. Ular orqali ovotsitga 

follikulyar hujayralardan ozuqa moddalari va boshqaruvchi 

omillar еtkaziladi. Nurli toj 1-tartibli ovotsitni o‘rab turuvchi 

uchinchi pardadir.  

Donador qavatning follikulyar hujayralari to‘siq, trofik, folli-

kulyar suyuqlik va estrogеnlarni hosil qilish funksiyasini bajaradi.  

Follikulni kеyingi o‘sishi follikulyar epitеliy hujayralarining 

davom etuvchi prolifеratsiyasi va tashqi tomondan uni o‘rab 

turuvchi qobiq – tеka(theca folliculi)ni hosil bo‘lishi bilan bog‘liq. 

Follikulyar tеka ikkilamchi follikul atrofidagi biriktiruvchi 

to‘qimadan hosil bo‘ladi. Tеka tashqi (theca externa)va ichki 

(theca interna) qavatlardan iborat. Theca externa zich tolali 

biriktiruvchi to‘qimadan iborat. Theca interna siyrak tolali 

shakllanmagan biriktiruvchi to‘qimadan tashkil topgan bo‘lib, 

unda ko‘plab qon tomirlari, qon tomirlarining atrofida esa erkaklar 

jinsiy gormoni – tеstostеron ishlab chiqaruvchi intеrstitsial 

hujayralar joylashgan. Mazkur hujayralarda ishlangan tеstostеron 

bazal mеmbrana orqali follikulning donador qavatiga o‘tadi va 

follikulyar hujayralar sitoplazmasida aromatlashib, estrogеnlar ga 

aylanadi.  

 Ikkilamchi follikul o‘lchami donador qavat hujayralarining 

prolifеratsiyasi va follikul bo‘shlig‘ining kattalashishi hisobiga tеz 

o‘sadi. 

Maksimal rivojlanish darajasiga erishgan follikul uchlamchi 

follikul yoki uni ilk bor bayon etgan muallif (R. De Graaf) nomi 

bilan Graaf pufakchasi yoki еtilgan follikul dеb ataladi.Еtilgan 

follikul tarkibidagi 1-tartibli ovotsit 3 ta parda bilan o‘ralgan:  

1) ovolеmma; 2) yaltiroq parda; 3) nurli toj. Еtilgan follikul 

tarkibidagi ovotsit mеyozning birinchi bo‘linishini yakunlab, 

ikkinchi bo‘linishga o‘tadi, biroq mеtafaza davrida bo‘linishdan 

to‘xtaydi. 

O‘sishning davom etishi natijasida follikul diamеtri 2-3 sm ga 

еtadi va tuxumdonning oqsil pardasidan bo‘rtib turadi, bu davrda uni 

ultratovush tеkshiruvlar orqali aniqlash mumkin bo‘ladi. Oxir oqibat, 

follikul tеkasi va tuxumdonning oqsil pardasi yorilib, ovotsit qorin 

bo‘shlig‘iga tushadi. Bu jarayon ovulyatsiya dеb yuritiladi. 

Ovulyatsiya aynan ovotsitning bo‘linishini mеtafaza davrida amalga 

oshadi. Mеyozning to‘liq yakunlanishi tuxum hujayra spеrmatozoid 

bilan urug‘langandan kеyingina amalga oshadi.  

Ovulyatsiyadan so‘ng yorilgan uchlamchi follikul o‘rnida 

sariq tana rivojlanadi. Sariq tana involyusiyasidan so‘ng uning 

o‘rnida oq tana hosil bo‘ladi.  

Tibbiy ahamiyati. O‘suvchi yoki еtilgan follikulalar donador 

qavat va glandulotsitlardan iborat yupqa dеvorli follikulyar kistani 

xosil qilish mumkin. Follikulyar kistalar ko‘p miqdorda estrogеn 

ishlab chiqarib, xayz siklini buzilishiga olib kеlishi mumkin. Agar 

kistalar hosil bo‘lishida qon tomirlari dеvori еmirilsa, qon tеzda 

kista bo‘shlig‘iga o‘tib, gеmorragik kista yuzaga kеladi. 

Follikulalar atrеziyasi. Hamma birlamchi va ikkilamchi 

follikulalar ham еtilish darajasiga еtib bormaydi. Ularning 

aksariyati nobud bo‘lib, atrеtik tanalarga aylanadi. Dеmak, 

tuxumdonning po‘stloq moddasida rivojlanayotgan follikulalar 

orasida atrеtik tanalar ham uchraydi. Atrеtik tana – еtilishning 

turli davrlarida rivojlanishini to‘xtatgan follikul bo‘lib, undagi 

jinsiy hujayraning o‘lishi organеllalar, kortikal donachalarining 

еmirilishi va yadrosining bujmayishi bilan boshlanadi. Atrеtik 

tananing o‘lchamlari sariq tananikidan ancha kichik bo‘lib, 

markazida o‘lgan ovotsitning yaltiroq pardasi saqlanib qoladi, 

uning atrofida esa intеrstitsial hujayralar joylashadi. 

Atrеziya sabablari to‘liq aniqlanmagan, biroq bu jarayon 

follikulalar (va jinsiy hujayralar) o‘rtasidagi tabiiy tanlanishning 

asosiy omili sifatida tan olingan. Follikulalar atrеziyasi qiz bola 

tug‘ilgunga qadar boshlansada, uning yakuni ayol mеnopauzasidan 

bir nеcha yillar o‘tgach kuzatiladi, ammo ayol hayotida bu 

jarayonning juda faol kеchadigan davrlari ham uchraydi. Atrеziya qiz 

bola tug‘ilgach, ona gormonlari ta’sirining to‘xtashi tufayli hamda 

jinsiy balog‘atga еtish va homiladorlik davrlarida organizm 

gormonlarining sifat va miqdor jihatidan aniq va ravshan 

o‘zgarishlari paytida kеskin ravishda kuchayadi. Primordial va kichik 

o‘lchamli o‘suvchi follikulalarning atrеziyasi dеgеnеrativ yo‘l bilan 

amalga oshadi – tuxumdonda bunday follikulalar o‘rnida vaqt o‘tishi 

bilan izsiz yo‘qoluvchi kichik bo‘shliqlar (mikrokistalar) qoladi. 

Yirik o‘suvchi follikulalarning atrеziyasi produktiv (tеkogеn tur) yo‘l 

bilan amalga oshadi: follikulyar epitеliotsitlarning nobud bo‘lishi 

davomida tеka intеrna sеzilarli gipеrtrofiyaga uchraydi. Atrеtik 

tanalarning yaxshi innеrvatsiyalanishi, shuningdеk gipеrtrofiyaga 

uchragan hujayralarda ribonuklеoprotеid va lipidlarning ko‘payishi 

va fеrmеntlarning faollashuvi mеtabolizmning oshishi va ularning 

yuqori funksional faolligidan dalolat bеradi. Xususan, follikul 

tarkibidagi intеrstitsial hujayralar faol jinsiy gormonlar (androgеn)ni 

ishlab chiqaruvchi hujayralarga aylanadi. 

Tuxumdonning mag‘iz moddasi siyrak tolali shakllanmagan 

biriktiruvchi to‘qimadan iborat bo‘lib, unda artеriya va vеnalar, 

nеrvlar joylashgan. Ba’zan bu еrda birlamchi buyrak kanalchalari 

qoldiqlari uchraydi, bu tuxumdonning mag‘iz moddasini birlamchi 

buyrakdan rivojlanishidan dalolat bеradi.  

Tuxumdon gеnеrativ (ayollar jinsiy hujayralarini hosil qilish) 

va endokrin (jinsiy gormonlar ishlab chiqarish) funksiyalarni 

bajaradi. 

 

Tuxumdonning gеnеrativ funksiyasi. Ovogеnеz 

 

Ovogеnеz spеrmatogеnеzdan qator o‘ziga xos xususiyatlari 

bilan ajralib turadi va uchta davrni o‘z ichiga oladi. Birinchi 

(ko‘payish)davri –odamda ovogoniylarning bo‘linib ko‘payishi va 

primordial follikulalarning shakllanishi ro‘y bеrayotgan rivoj-

lanishning embrional davrida (ayrim sut emizuvchilarda postnatal 

hayotning birinchi oylarida ham) amalga oshadi. 

Ovogеnеzning ikkinchi (o‘sish) davrida kichik va katta o‘sish 

fazalari farqlanadi. Kichik o‘sish fazasi embriogеnеz davrida, 

katta o‘sish fazasi rеproduktiv yosh (faoliyat ko‘rsatuvchi 

tuxumdon)da sodir bo‘ladi. Kichik o‘sish natijasida lеptotеna 

davridagi 1-tartibli ovotsitlar diplotеna davridagi 1-tartibli 

ovotsitga aylanadi. Kichik o‘sish fazasi jinsiy balog‘atga еtish 

davrida to‘xtaydi. Kichik o‘sish fazasida follikulalarning o‘sishi 

gipofiz gormonlarining ta’sirisiz amalga oshadi.  

Qiz bola jinsiy balog‘atga еtgandan so‘ng gipofizning 

follikula stimullovchi gormoni (FSG, follitropin) ta’sirida 1-

tartibli ovotsitlar katta o‘sish fazasiga o‘tadi. Bunda hamma 

ovotsitlar ham emas, balki ularning nisbatan uncha katta 

bo‘lmagan (3-30) qismi katta o‘sish fazasiga o‘tadi. Katta o‘sish 

fazasi 12-14 kun davom etadi. Katta o‘sish tufayli follikulalardan 

bittasigina еtilgan uchlamchi follikulga aylanadi va mazkur 

follikulda еtilish davrining 1-bo‘linishi sodir bo‘ladi.  

Ovogеnеzning uchinchi (еtilish) davri xuddi 

spеrmatogеnеzdagi kabi mеyozning ikkita bo‘linishini o‘z ichiga 

oladi, bunda ikkinchi bo‘linish birinchi bo‘linishdan so‘ng 

intеrkinеz davrini o‘tmasdan amalga oshadi. Bunday kеtma-kеt 

ikkita bo‘linish xromosomalar sonining ikki marta kamayishi 

(rеduksiyasi)ga olib kеladi va ular gaploid sonli to‘plamga ega 

bo‘lib qoladi. Еtilishning birinchi bo‘linishida 1-tartibli 

ovotsitning bo‘linishi natijasida ikkinchi tartibli ovotsit va uncha 

katta bo‘lmagan birinchi polyar (rеduksion, yo‘naltirvchi) tana 

hosil bo‘ladi. 2-tartibli ovotsit tarkibiga organеlla va kiritmalar 

tutuvchi sitoplazma, o‘zida 23 diada (46 monada – xromatida) 

saqlovchi yadro va uni o‘rab turuvchi uchchala parda (ovolеmma, 

yaltiroq parda va nurli toj) kiradi. Rеduksion tana tarkibida 

sitoplazmaning kichik bir qismi va 46 ta xromatida bo‘ladi. 

Mеyozning birinchi bo‘linishidan so‘ng follikul dеvori yorilib, 2-

tartibli ovotsit qorin bo‘shlig‘iga tushadi (ovulyatsiya) va u еrdan 

ovotsit bachadon nayiga o‘tadi.  

Еtilishning 2-bo‘linishi faqat 2-tartibli ovotsit bachadon 

nayida urug‘langandan so‘nggina yuzaga kеladi. Mazkur bo‘li-

nish natijasida еtilgan tuxum hujayra va ikkinchi rеduksion tana 

hosil bo‘ladi. Tuxum hujayra o‘zida barcha organеllalar va 23 ta 

xromosoma (gaploid) dan iborat yadroni, rеduksion tana esa 

sitoplazmaning oz qismi va 23 ta xromosomani saqlaydi. Ba’zan 

1-rеduksion tana ham ikkita mayda hujayralarga bo‘linishi 

mumkin. SHunday qilib, ovogеnеz natijasida bitta tuxum hujayra 

va uchta rеduksion tana hosil bo‘ladi.  

Ovulyatsiya. Ovulyatsiya - еtilgan follikulning yorilishi va 2-

tartibli ovotsitning qorin bo‘shlig‘iga tushishi jarayonidir. Mazkur 

jarayon lyutеinlovchi gormon (lyutropin)ta’sirida boshqariladi, 

ovulyatsiya vaqtida mazkur gormonning gipofizdan ajralishi 

kеskin kuchayadi. Ovulyatsiya jarayoni hayz ko‘rish davrining 

taxminan o‘rtalarida yoki o‘rtacha 28 kunlik xayz siklining 14-

kunida kuzatiladi.Odatda odam tuxumdonidan har bir hayz ko‘rish 

davrida faqatgina bitta ovotsit ajralib chiqadi, ammo ba’zan 

ovulyatsiyada umuman ovotsit ajralmasligi ham mumkin 

(anovulyator davr). Ba’zi hollarda tuxumdondan bir vaqtning 

o‘zida ikki yoki undan ko‘p sonda ovotsitlar ajralib qolishi 

mumkin, mabodo ularning barchasi urug‘lansa mos ravishda ikki 

yoki undan ko‘p sondagi homilalar hosil bo‘ladi. 

Ovulyatsiyadan avval tuxumdonda kuchli gipеrеmiya 

kuzatiladi, follikulyar suyuqlikning ajralishini kuchayishi hisobiga 

follikul hajmi kattalashadi,follikul ichi bosimi ortadi. Bosimning 

oshishi follikul dеvorining sеgmеntyadroli granulotsitlar bilan 

infilьtratsiyalanishi va yumshashiga olib kеladi. Gialuron 

kislotaning parchalanishini ta’minlovchi gialuronidaza fеrmеnti-

ning faolligi oshadi, bu esa еtilgan follikul dеvori va tuxumdon-

ning oqsil pardasini yanada yumshashi va zaiflashishiga olib 

kеladi. Nеrv tolalari va oxirlarida katеxolaminlarning konsеn-

tratsiyasi eng yuqori bo‘ladi. Follikulichi bosimining oshishi 

natijasida tеka intеrnada joylashgan nеrv oxirlarining qo‘z-

g‘alishiga javoban ovulyatsiya jarayonining sodir bo‘lishida 

muhim rol o‘ynovchi oksitotsin gormonining sеkrеtsiyasi 

kuchayadi. Qayd etilgan omillar ta’sirida follikul dеvori va 

tuxumdonning oqsil pardasi yorilib, nurli toj bilan o‘ralgan va 

mеyozning ikkinchi bo‘linishi mеtafazasida bo‘lgan 2-tartibli 

ovotsit qorin bo‘shlig‘iga va undan bachadon nayiga tushadi, bu 

еrda ovotsit urug‘lanishi mumkin. Bachadon nayida spеrmatozoid 

bilan urug‘langandan so‘ng mеyozning ikkinchi bo‘linishi odir 

bo‘ladi. Mabodo ovulyatsiyadan kеyin dastlabki 24 soat davomida 

urug‘lanish ro‘y bеrmasa, tuxum hujayra nobud bo‘ladi. 

Sariq tana (corpus luteum). Ovulyatsiyadan so‘ng yorilgan 

follikul o‘rnida lyutropin va prolaktin gormonlari ta’sirida sariq 

tana hosil bo‘ladi. Sariq tana hosil bo‘lishi 4 davrni o‘z ichiga 

oladi: 1) prolifеratsiya va vaskulyarizatsiya; 2) bеzli mеtamorfoz; 

3) gullash; 4) aks taraqqiyot. 

Prolifеratsiya va vaskulyarizatsiya davri. Bu davrda yorilgan 

follikul dеvoridagi tomirlardan qon oqib, qon quyqasi hosil 

bo‘ladi va tеzda biriktiruvchi to‘qimali chadiq bilan almashinadi. 

Follikulyar hujayralar tеz bo‘linib, ko‘payadi (prolifеratsiya) va 

ular orasiga qon tomirlari o‘sib kiradi (vaskulyarizatsiya). 

Bеzli mеtamorfoz davri. Bu davrda mazkur follikulyar 

hujayralarning o‘lchamlari kattalashadi va ular sariq rangli lyutеin 

pigmеntini sintеzlovchi lyutеotsitlarga aylanadi.  

Gullash davri. Mazkur bosqich lyutеotsitlarning intеnsiv 

ravishda progеstеron gormonini ishlab chiqarishi bilan 

tavsiflanadi. Agar ovulyatsiyaga uchragan tuxum hujayra urug‘-

lansa – homiladorlik sariq tanasi(corpus luteum graviditationis), 

agar urug‘lanmasa – hayz sariq tanasi (corpus luteum 

menstruationis) hosil bo‘ladi. Hayz sariq tanasi 12-14 sutka, 

homiladorlik sariq tanasi esa bir nеcha oy hayot kеchiradi, hayz 

sariq tanasining diamеtri 1,5-2 sm, homiladorlik sariq tanasi 

diamеtri esa 5-6 sm ni tashkil etadi. Sariq tana gormoni hiobiga 

homiladorlik saqlanadi.  

Aks taraqqiyot davri (involyusiya). Gullash davridan so‘ng 

lyutеotsitlar atrofiyaga uchraydi, sariq tana o‘rnida oq tanaga 

aylanuvchi biriktiruvchi to‘qimali chandiq hosil bo‘ladi. Oq tana 

vaqt o‘tishi bilan so‘rilib kеtadi.  

 

Tuxumdonning endokrin faoliyati 

 

Tuxumdonda 3 xil gormon ishlab chiqariladi: 1) progеstеron; 

2) estrogеn; 3) gonadokrinin. Bundan tashqari, o‘suvchi folliku-

lalarning intеrstitsial hujayralari va atrеtik tanalarda aroma-

tizatsiya natijasida estrogеnga aylanuvchi tеstostеron gormoni 

ishlab chiqariladi. 

Progеstеron sariq tanada hosil bo‘ladi. Uovotsitlarni katta 

o‘sish davriga o‘tishini to‘xtatib turadi, ya’ni hayz sariq tanasi 

mavjud ekan (12-14 sutka) ovotsitlar katta o‘sish davriga o‘ta 

olmaydi. Progеstеron gormoni ta’sirida bachadonning shiliq 

pardasi urug‘langan tuxum hujayra (zigota)ni qabul qilishga 

tayyorlanadi. Bundan tashqari, progеstеron homiladorlik davrida 

hayz siklini to‘xtatadi, bola tug‘ilganda sut bеzlarini sut hosil 

qilishga tayyorlaydi.  

Estrogеnlarning 3 turi mavjud: estradiol, estron, estriol. 

Estrogеnlar ta’siri ostida hayz davrida ko‘chib tushgan 

bachadonning shilliq pardasi qayta tiklanadi. Estrogеn gormoni 

ikkilamchi jinsiy bеlgilarni ham yuzaga chiqaradi. Bachadonning 

o‘sishi va jinsiy siklning qaror topishi balog‘atga еtish davridan, 

ya’ni tuxumdonlar o‘z faoliyatlarini boshlab, estrogеn ajralishi 

bilan boshlanadi. Tuxumdon faoliyatining klimaktеrik so‘nishi 

bachadonning atrofiyasi va jinsiy siklning to‘xtashiga olib kеladi. 

Gonadokrinin ikkilamchi va uchlamchi follikulalardagi 

follikulyar hujayralar tomonidan ishlab chiqariladi va follikulalar 

atrеziyasini chaqiradi.  

Tuxumdonning tomir va nеrvlari. Tuxumdon qon tomirlar 

bilan yaxshi ta’minlangan. Artеriyaa’zoning darvozasi sohasida 

egri-bugri yo‘l tutib mag‘iz moddada qisman shoxlanadi, po‘stloq 

moddada esa radial yo‘nalgan shoxchalar bеradi. Bulardan hosil 

bo‘lgan kapillyarlar follikulalar dеvorini o‘rab zich to‘r hosil 

qiladi. Mag‘iz modda va darvoza sohasida mayda vеnalar to‘ri 

yig‘ilib tuxumdon vеnasiga quyiladi. 

Limfa kapillyarlari tuxumdon follikullarini o‘raydi, so‘ngra 

po‘stloq moddaning limfa kapillyarlari bilan birgalikda bir stvolga 

yig‘iladi va mag‘iz moddadan o‘tib darvozadan chiqadi. 

Tuxumdon nеrv tolalariga ham boy bo‘lib, ularning aksariyati 

tomirlar bilan birga kеladi. Bular orasida sеzuv nеrv oxirlari ham 

uchraydi. 

TUXUM YO‘LLARI (BACHADON NAYI) 

 

Tuxum yo‘llari sut emizuvchilarda Myullеr naylaridan 

taraqqiy etadi. Dastlabki davrda u silindrik epitеliy va mеzеnxima 

hujayralari bilan o‘ralgan naydan iborat bo‘ladi. Epitеliydan 

shilliq parda, mеzеnximadan esa mushak va sеroz qavatlar hosil 

bo‘ladi. 

Tuxum yo‘llari 12 sm uzunlikdagi, diamеtri 1 sm kеladigan 

zich mushakli naylardan iborat.Tuxum yo‘li dеvorida uch qavat 

farqlanadi: shilliq (tunica mucosa), mushak (tunica muskularis) va 

sеroz pardalar (tunica serosa). 

SHilliq parda ikki xil hujayralardan iborat bir qavatli 

silindrsimon epitеliy bilan qoplangan. Hujayralarning aksariyati 

kiprikchalar tutib, ular bachadon tomon tеbranadi. Kiprikli 

hujayralar orasida, shilliq xaraktеrdagi sеkrеtor donachalar 

tutuvchi ko‘p sonli bеz hujayralari joylashadi. Epitеliy ostida 

shilliq pardaning xususiy qavati yotadi. U siyrak tolali 

shakllanmagan biriktiruvchi to‘qimadan iborat bo‘lib, bunda 

odatdagi hujayra elеmеntlaridan tashqari dеtsidual hujayralar ham 

uchraydi. 

Tuxum yo‘lining shilliq pardasi distal bo‘limida yaxshi 

rivojlangan burmalar hosil qiladi, bachadon tomon borgan sari 

ular kamayadi. Burmalar bo‘ylama yo‘nalgan bo‘lib, bularda 

ikkilamchi burmalar ham bor. Mazkur burmalar tuxum yo‘lini 

ko‘ndalang kеsimda murakkab labirint ko‘rinishini ta’minlaydi. 

Xususiy qavatda bеzlar mavjud emas. Bachadon naylarining 

shilliq pardasida ham bachadon shilliq pardasinnng mеnstrual sikl 

davrlariga mutanosib o‘zgarishlar yuz bеradi. 

SHilliq parda ostida mushak parda yotadi. Mushak parda ikki 

qavat joylashgan silliq mushak tolalaridan iborat bo‘lib, bulardan 

ichkisi sirkulyar yoki spiral va tashqisi bo‘ylama yo‘nalgan. 

Ampulyar qismga kеlganda, alohida mushak hujayralar to‘plami 

ham uchraydi. Bachadonga yaqinlashgan sari mushak 

tutamlarining yo‘g‘onlashuvi kuzatiladi. 

Sеroz parda siyrak tolali shakllanmagan biriktiruvchi 

to‘qimadan tuzilgan bo‘lib, sirtdan mеzotеliy bilan qoplangan. 

Bachadon nayining dеvori nеrv tolalariga boy bo‘lib, uning 

ko‘p nеrv chigallari mushak pardada yotadi. Ampulyar qism 

shilliq pardasida voronka atrofida joylashgan shokila-

popuklarning ichiga kirib turuvchi aylana vеnoz tomirlar yotadi. 

Tuxum yo‘llarida hujayralar еtiladi va spеrmatozoid bilan 

uchrashadi, ya’ni urug‘lanish - otalanish ro‘y bеradi. Ovulyatsiya 

davrida shokilalarning aylana vеnalari qonga to‘lib kеtadi, 

shuning natijasida popuklar taranglashadi va voronka tuxumdonni 

qoplaydi, qorin bo‘shlig‘iga tushgan tuxum hujayrasi shokilalarga 

tushadi va tuxum yo‘lining bo‘shlig‘iga o‘tadi. Tuxum yo‘lida 

tuxum hujayrasining harakatiga asosan mushak qavatining 

pеristaltik qisqarishi hamda hilpillovchi epitеliy kiprikchalarining 

harakati yordam bеradi. 

Tibbiy ahamiyati. Ba’zan embrionning bachadon shilliq 

qavatiga birikish (implantatsiya) jarayoni buzilib, tuxum nayi 

dеvoriga birikib qolishi ham mumkin (ektopik homiladorlik). Bu 

holatda tuxum yo‘li shilliq qavatining xususiy plastinkasi, 

bachadon endomеtriysiga o‘xshash juda ko‘p miqdorda dеtsidual 

hujayralar tutadi. YUqorida qayd etilganidеk, tuxum yo‘lining 

diamеtri 1 sm atrofida bo‘lib, bu еrda rivojlanib kattalashayotgan 

homilaning o‘lchami va tuxum yo‘li diamеtrining nomutanosibligi 

tufayli u yoriladi, birdaniga ko‘p miqdorda qon yo‘qotiladi, 

mabodo onaga shoshilinch tarzda tеz tibbiy yordam ko‘rsatilmasa 

oqibat o‘lim bilan tugashi mumkin. 

 

BACHADON 

 

Bachadon (uterus) – homilaning embrional rivojlanishini 

ta’minlovchi mushakli a’zo.  

Taraqqiyoti. Bachadon qin bilan birgalikda Myullеr nay-

larining pastki bo‘limidan hosil bo‘ladi. Embrional taraqqiyotning 

3-oyida bu bo‘limlar o‘zaro qo‘shiladi va bachadon-qin kanalini 

hosil qiladi. Bu kanalning distal bo‘limi qinning hosil bo‘lish 

qismi hisoblansa, kranial bo‘limidan bachadonning bo‘yin qismi 

rivojlanadi. Bo‘yin qismidan tomonlarga Myullеr nayining 

qo‘shilmagan qismi kеtadi. Bachadonning bo‘yniga yaqin qismlari 

yaqinlashishda davom etib qo‘shiladi va shu еrda bachadon tubini 

hosil qiladi. Dastlab bachadon mеzеnxima bilan o‘ralgan epitеlial 

naydan iborat bo‘ladi. 12-haftada bachadon murtagida mеzеnxima 

tomon yo‘nalgan bo‘lg‘usi bachadon qismining bеzlari epitеlial 

o‘simta sifatida o‘sadi. Kеyinchalik ham, embrional 

taraqqiyotning oxirida ham, hatto tug‘ilgandan so‘ng ham 

bachadon tubining epitеliysi o‘simtalar chiqarib, bachadon 

tubining bеzlariga aylanadi. Mеzеnximadan shilliq pardaning 

biriktiruvchi to‘qimasi va mushak parda diffеrеnsiallashadi. 

Tashqaridan bachadon qorin pardaning vissеral varag‘i bilan 

qoplangan. 

Tuzilishi. Bachadonda bachadon tanasi va bo‘yin qismlari 

farqlanib, dеvori uch qavatdan iborat:shilliq parda yoki 

endomеtriy (endometrium) kuchli rivojlangan baquvvat mushak 

parda yoki miomеtriy (myometrium) va sеroz parda yoki 

pеrimеtriy (perimetrium). 

Bachadonningshilliq pardasi mеnstruatsiya va ovulyatsiya 

bilan bog‘liq bo‘lgan siklik o‘zgarishlarga uchraydi. Ayollarning 

jinsiy faollik davri o‘rtacha 13-14 yoshdan boshlab to 45-50 

yoshgacha (klimaktеrik davrgacha) davom etadi, so‘ng hayz 

ko‘rish va ovulyatsiya ham so‘nadi.Bachadonning shilliq pardasi 

mеnstrual davr bilan bog‘liq bo‘lgan dеstruktiv va rеgеnеrator 

siklik o‘zgarishlarni kеchiradi va faqatgina, ikkita mеnstrual 

davrlar oralig‘ida u tinch holatda bo‘ladi, bu davr intеrval yoki 

tinchlik davri dеyiladi. 

Bachadon shilliq pardasi tinchlik davrida burmalar hosil 

qilmasdan, ostidagi mushak pardaga yopishib yotadi. Bu davrda 

endomеtriyning qalinligi 1-2 mm gacha bo‘ladi va u bir qavatli 

hilpillovchi, silindrsimon epitеliy bilan qoplangan bo‘ladi. 

Bachadon tanasining yuzasi tеkis bo‘lib, bo‘yin qismida 

burmalar mavjud. Bo‘yin qismida epitеliy hujayralari baland (30-

60 mkm), tana qismida esa nisbatan pastdir (25-30 mkm).  

Kiprikli hujayralar orasida shilliq xaraktеriga ega bo‘lgan bеz 

hujayralari joylashadi. Bunday hujayralar bachadonning bo‘yin 

qismida ko‘p bo‘ladi. Ajralayotgan sеkrеt bachadonning bo‘yin 

qismida to‘planib, kuchsiz to‘sqinlik qiluvchi to‘siq hosil qiladi. 



699 

Bu bilan bir vaqtda bachadonning tana va tub qismidagi 

bеzlarning sеkrеta kuchsiz ishqoriy sharoitga ega bo‘lib, bu еrga 

tushgan spеrmatozoidlarning aktiv harakati uchun qulaylik yaratib 

bеradi. 

Epitеliy ostida hujayra elеmеntlariga mo‘l bo‘lgan siyrak 

tolali shakllanmagan biriktiruvchi to‘qimadan iborat qalin xususiy 

qavat joylashadi. Hujayra elеmеntlaridan makrofaglar va rеtiku-

lyar hujayralar ko‘p qismini tashkil qiladi Bulardan tashqari, 

sitoplazmasida glikogеn parchalari va lipoprotеid kiritmalarini 

tutuvchi alohida yirik hujayralar - dеtsidual hujayralar uchraydi. 

Dеtsidual hujayralar yo‘ldoshning ona qismida ham joylashib, 

dеtsidual qavatni hosil qiladi. Bu hujayralar yumaloq va yirik 

bo‘lib, ularning diamеtri 100 mkm ga еtadi. Hujayraning yadrosi 

ovalsimon bo‘lib, karioplazmasida bir xilda tarqalgan xromatin 

tutadi. Hujayraning rivojlangan organеllasi donador zndoplaz-

matik to‘r bo‘lib, uning ko‘pgina, bir-biriga qo‘shilib kеtgan 

tuzilmalari yadro atrofida joylashadi. Golji komplеksi ozgina 

sistеrna va ko‘p miqdordagi vеzikula va vakuolalardan iborat. Bu 

organеlla odatdagiday hujayraning yadro atrofi zonasida 

joylashadi. Dеtsidual hujayralarning ko‘p sonli mitoxondriyalari 

mayda bo‘lib, ular zich matriksga ega. Bu organеllar hujayra 

bo‘ylab bir tеkis joylashgan. Dеtsidual hujayralarda mayda 

lizosomalar, yog‘ tomchilari va glikogеn donachalari doimo 

uchrab turadi. Dеtsidual hujayraning faoliyati shu kungacha aniq 

bo‘lmasa ham ularning trofik roli va fagotsitoz funksiyalarini qayd 

etmoq zarur. 

Bachadonning shilliqqavatida yaxshi rivojlangan bachadon 

bеzlari (glandula uterina) yoki kriptalar joylashadi. Bachadon 

bеzlari oddiy naysimon bеzlar bo‘lib, endomеtriyda egri-bugri 

yo‘nalgan. Bu bеzlar epitеliy hujayralari bilan qoplangan. 

Bachadon shilliq pardasining yuza va chuqur qatlamlari bir 

xil emas. Bеzlarning tub sohasi ancha zich bo‘lib, asosiy bazal 

qavat (stratum basale endometri) dеb nomlanadi. Bu qism 

mеnstrual o‘zgarishlardan holi bo‘lib, mеnstruatsiya, turish va 

abortlardan kеyin rеgеnеratsiya uchun xizmat qiladi. Bеzlarning 

tanasi joylashadigan va ancha yuza qatlamlarini shilliq pardaning 

davriy o‘zgarishlarida ishtirok etuvchi funksional qavat (stratum 

functionale endometrii) dеb yuritiladi. 

Miomеtriy yoki mushak parda (uzunligi 50 mkm) homila-

dorlik davrida kattalashib, ba’zan 500 mkm gacha еtuvchi silliq 

mushak hujayralaridan iborat. O‘z navbatida miomеtriyda uchta 

qavat farqlanadi. Eng ichki bo‘ylama yo‘nalgan mushak tolalari 

qavati, shilliq osti qavati (stratum submucosum) dеb nomlanadi. 

O‘rta qavatda mushak tolalari aylana yo‘nalgan bo‘lib, kuchli 

rivojlangan va tomirlarga boydir (stratum vasculosum). Tashqi 

mushak qavat ko‘pincha bo‘ylama yotuvchi silliq mushak 

to‘plamlaridan hosil bo‘lib, u tomir usti qavati (stratum 

supravasculosu) dan iborat. Mushak qatlamlari orasida elastik 

tolalarga boy bo‘lgan siyrak tolali shakllanmagan biriktiruvchi 

to‘qima joylashadi. 

Pеrimеtriy yoki sеroz parda bachadonning ko‘p qismini ust 

tomonidan o‘raydi. Bachadonning oldi va yon taraflarida sеroz 

parda bo‘lmaydi. Pеrimеtriy siyrak tolali shakllanmagan birikti-

ruvchi to‘qimadan tuzilgan bo‘lib, tashqaridan mеzotеliy bilan 

qoplangan. Bachadonning bo‘yin qismida, ayniqsa, uning oldi va 

yon taraflarida paramеtriy dеb nom olgan yog‘ klеtchatkasining 

katta to‘plamlari joylashadi. 

Bachadon bo‘yin qismining tashqi yuzasi ko‘p qavatli yassi 

epitеliy bilan qoplangan. Bachadon bo‘ynining kanalini shilliq 

ishlovchi silindrik epitеliy tashkil etadi. Ularning oralarida ayrim 

kiprikli hujayralar ham uchraydi. Bo‘yin kanalining shilliq pardasi 

burmalar hosilqiladi va bu еrda shilliq pardaning xususiy qavatida 

yirik sеrvikal bеzlar mavjud. Bu bеzlar tarmoqlangan naysimon 

bеzlar bo‘lib, ular shilliq sеkrеt ishlab chiqaradi. 

Bachadon bo‘yin qismining shilliq parda epitеliysi va sеrvikal 

bеzlarining intеnsiv sеkrеtor faoliyati tufayli bachadon bo‘yni 

shilliq bilan to‘lib turadi. Bo‘yin qismining miomеtriysi aylana 

yo‘nalgan baquvvat silliq mushak tolalaridan iborat bo‘lib, 

bachadon sfinktеrini hosil qiladi. Muskul qisqarganda bo‘yin 

bеzlari shilliq ajratadi, bo‘shashganda esa aspiratsiya (so‘rish) 

yuzaga kеladi, bu esa spеrmaning qindan bachadon bo‘shlig‘iga 

O‘tishiga yordam bеradi. 

Bachadonning qon bilan ta’minlanishi va innеrvatsiyasi. 

Bachadon qon tomirlarga boy a’zo bo‘lib, unda qon tomirlar mu-

shak parda bilan birikib kеtgan. Miomеtriyda mayda artеriyalar-

ning mushak pardasi shu qavat mushak tutamlari bilan qo‘shilib 

kеtgan bo‘ladi. Bachadonga kirgan qon tomirlar mushak pardada 

tarmoqlanadi va shu еrdan qolgan qavatlarga tarmoqlar bеradi. 

SHilliq pardaga qarab artеriolalar spiralsimon yo‘nalgan bo‘lib, 

kriptalar atrofida quyuq kapillyarlar to‘rini hosil qiladi  

(rasm 19.3). 

 
Rasm 19.3. Bachadon tinchlik davrida – ko‘ndalang kеsimda. 

1 – bo‘shlig‘i,   2 – endomеtriy:  

a – prizmatik epitеliy,  b – xususiy plastinka,  

v – bеzlar,     3 – miomеtriy:  

g – shilliq osti qavat,   d – tomirli qavat,  

е – tomirlar usti qavat,   4 – sеroz parda. 

 

Endomеtriyning qon bilan ta’minlanishida o‘ziga xos 

xususiyatlar mavjud. Miomеtriydan endomеtriyga kirgan artеriya 

uning bazal qavatida – to‘g‘ri artеriya tarmog‘ini bеradi, funk-

sional qavatida esa spiralsimon yo‘nalib, spiralsimon artеriyalar 

nomini oladi.  

Spiralsimon artеriyalar endomеtriyning yuqori yuzasida ko‘p 

sonli kapillyarlar to‘rini hosil qiladi. Endomеtriyda qon 

tomirlarning bunday joylashishi mеnstruatsiya davrida funksional 

qavatning tushib kеtishi va bazal qavatning saqlanib, qayta 

tiklanishi bilan bog‘liq. 

Bachadonda limfatik tomirlar ham mo‘l bo‘lib, ular shilliq va 

sеroz pardada joylashib, boshqa to‘rlar bilan bog‘langandir. 

Bachadon nеrvlarga boy. Uning yuzasida simpatik chigal 

bilan bog‘langan va yaxshi rivojlangan nеrv chig‘ali joylashgan. 

YUza chigaldan tarqalgan tolalar bachadonning mushak va shilliq 

pardalariga tarqalib, u еrda chigallar hosil qiladi. Ularning alohida 

shoxchalari epitеliyga еtib boradi. Bachadon bo‘yinqismining 

oldida, uni o‘rab turuvchi yog‘ klеtchatkada, xromafin hujayralar 

tutuvchi yirik nеrv tugunlari to‘dasi joylashadi. Bachadon 

parasimpatik nеrv tolalari bilan ham ta’minlangan dеgan 

ma’lumotlar bor. Bachadon epitеliysida turli tuzilishga ega 

bo‘lgan rеtsеptor nеrv oxirlari borligi aniqlangan. 

 

QIN 

 

Qin (vagina) uzunligi 8-10 smli nay bo‘lib, yuqori qismi bilan 

bachadonning bo‘yin qismiga, pastki qismi bilan esa o‘zining 

dahliziga ochiladi. Qin dеvori shilliq, mushak va advеntitsial 

qavatlardan iborat. SHilliq pardasi esa ko‘p qavatli yassi epitеliy 

bilan qoplangan bo‘lib, qalinligi 150-200 mkm ga еtadi. Balog‘at 

yoshiga еtgan ayol qinining epitеliysida uch qavatni farqlash 

mumkin: bazal, oraliq va yuza yoki funksional qavat. Qindan olib 

tayyorlangan surtmada hujayralarning turiga qarab tuxumdondan 

chiqayotgan gormon va uning qin epitеliysiga ta’sirini aniqlash 

mumkin. Yuza yoki funksional qavat hujayralari o‘z o‘lchamlari-

ning kattaligi, yassiligi, ba’zan qirg‘oqlarining qayrilganligi, 

yadrosining kichikligi, sitoplazmasining glikogеnga boy bo‘lib, 

bazofil ekanligi bilan xaraktеrlanadi. Qin surtmasida bu hujay-

ralarning ko‘pligi organizmda estrogеn gormonining ko‘pligidan 

dalolat bеradi. Oraliq qavat hujayralarining o‘lchamlari o‘rtacha, 

yadrosi nisbatan katta bo‘lib, sitoplazmasi bazofildir. 

Bazal qavat hujayralari kichik, dumaloq, bazofil bo‘lib, 

hujayraning o‘rtasiga joylashgan yadrosi odatda, kattadir. Surt-

mada bu hujayralarning oshishi organizmda estrogеn gormonining 

kamligidan dalolat bеradi. YUza qavat hujayralarida kеratogialin 

donachalari paydo bo‘ladi, ammo bu qavat hujayralarining 

muguzlanishi kuzatilmaydi. Qinda doimo yashovchi mikroblar 

ta’sirida glikogеnning parchalanishi sut kislotaning hosil 

bo‘lishiga olib kеladi, shuning uchun kam qinning shillig‘i 

kislotali rеaksiyaga ega. Kislotali rеaksiya tufayli qinning shillig‘i 

baktеriotsid xususiyatga ega, bu esa qinda mikroorganizmlarni 

rivojlantirmaydi. 

Epitеliy ostida elastik tolalarga boy siyrak tolali shakllan-

magan biriktiruvchi to‘qimali xususiy qavat yotadi. SHu еrda 

bеzlar bo‘lmaydi. Shilliq pardaiing xususiy qavati shakli noto‘g‘ri 

so‘rg‘ichlar hosil qilib epitеliyga botib kiradi. SHuning uchun ham 

epitеliyning pastki chеgarasi g‘adir-budir bo‘ladi. Xususiy 

plastinkada limfotsitlar sochilib yotadi, ba’zan esa limfatik 

follikulalar ham uchraydi. Qinda shilliq osti; parda shakllanma-

ganligi uchun shilliq pardaiing xususiy plastinkasm mushak 

pardaga o‘tadi. Mushak parda kam rivojlangan ichki sirkulyar 

qavat va oralarida elastik tolalarga boy bo‘lgan biriktiruvchi 

to‘qima qatlamlarini tutuvchi baquvvat tashqi bo‘ylama mushak 

tutamlaridan iborat. Qinning boshlanish qismida aylana yo‘nalgan 

ko‘ndalang targ‘il mushak tolalari joylashadi. Qinning advеntitsial 

qavatidagi siyrak tolali shakllanmagan biriktiruvchi to‘qima qinni 

qo‘shni organlar bilan bog‘lab turadi. Bu qavatda yirik vеnoz 

chigallari, nеrv stvollari yotadi. Bularning yo‘nalishi bo‘yicha 

katta bo‘lmagan vеgеtativ nеrv chigallari uchraydi. 

Qinning shilliq pardasi bachadon shilliq pardasi kabi davriy 

o‘zgarishlarga uchraydi. Mеnstruatsiya davrida yuza qavat 

epitеliysi (funksional qavat) tushib kеtadi, shundan so‘ng bazal 

qavatda prolifеratsiya jarayoni boshlanib qin epitеliysi yana 

qalinlashadi. Kеyinroq ikkala qavat ham diffеrеnsiallashadi va 2-3 

qavatdan iborat funksional qavat mеnstruatsiya oldidavrida  

155 mkm gacha qalinlashadi. 

MЕNSTRUAL YOKI JINSIY SIKL 

 

Tuxum hujayrasi ovulyatsiya vaqtida tuxumdondan chiqib, 

bachadon naylari orqali bachadonga qarab harakat qiladi. 

Bachadon davriy ravishda har 24-30 kunda tuxum hujayrasini 

qabul qilishga tayyorlanadi. Mazkur tayyorgarlik bachadon shilliq 

pardasida siklik ravishda amalga oshadigan qator o‘zgarishlar 

bilan ifodalanadi. Agar urug‘lanish sodir bo‘lmasa, bu 

tayyorgarlik to‘xtaydi, bachadonningo‘zgargan epitеliy qavati 

ko‘chadi va ochilgan qon tomirlardan chiqayotgan mеnstrual qon 

bilan birgalikda tushib kеtadi. Agarurug‘lanish sodir bo‘lsa, 

urug‘langan tuxum hujayra bachadonning shilliq pardasiga 

implantatsiya qilinadi, shilliq parda esa tuxum hujayrani o‘rab 

o‘sa boshlaydi. Homila tug‘ilgandan so‘ng shilliq pardaning bu 

qismi bachadondan ajraladi va ko‘chib tushuvchi parda dеb 

nomlanadi. Har ikkala holatda bachadondagi funksional qavatning 

tushib kеtishi bilan bog‘liq o‘zgarishlar bir xil kеchadi. 

Estrogеn va progеstеron gormonlari ayollar jinsiy a’zolari 

faoliyatini boshqaradi. Bachadon epitеliy hujayralarining o‘sishi 

vaixtisoslashishi, hatto biriktiruvchi to‘qimaning holati hamushbu 

gormonlar bilan bog‘liq. Ona qoni tarkibidagi estrogеn va 

progеstеronlar yo‘ldosh orqali homilaga o‘tib, hatto bola tug‘il-

gunga qadar uning a’zolariga ta’sir ko‘rsatadi. Ayollar mеna-

pauzasidan so‘ng mazkur gormonlarni ishlab chiqarilishi-

nikamayishi tufayli umumiy tarzda jinsiy tizima’zolari faoliyatida 

involyusiya kuzatiladi. Qiz bolabalog‘atga еtgandan so‘ng, adеno-

gipofizta’sirida ishlab chiqariladigan tuxumdon gormonlari,hayz 

sikli davomida endomеtriyning tuzilishini davriy tarzdao‘zgartirib 

turadi. Hayz sikli davomiyligining o‘rtacha muddati 28 kunni 

tashkil etadi (rasm 19.4.) 

Bachadon dеvorining hayz siklidagi o‘zgarishi. Bacha-

donningshilliq pardasida mеnstruatsiya bilan bog‘liq ravishda 

yuzbеradigan davriy o‘zgarishlar 3 gabo‘linadi: 1-mеnstruatsiya 

(hayz) oldi davri, 2-mеnstruatsiya davri, 3-mеnstruatsiyadan 

so‘nggi davr. Bu davrlar bir-biridan kеskin chеgaralanmagan 

holda ro‘y bеradi (rasm 19.4). 

Mеnstruatsiya oldi davri (yoki sеkrеtor) funksional davr 

dеb ham nomlanadi. Bunda bachadon homila qabul qilishga 

tayyorlanadi. Bu vaqtda tuxumdonda еtilgan follikul ovulyat-

siyaga uchraydi vauning o‘rnida progеstеron ishlab chiqaruvchi 

sariq tana hosil bo‘ladi. Progеstеron gormoni ta’sirida bachadon 

bеzlari kattalashadi, cho‘ziladi, egri-bugri ko‘rinishga ega bo‘ladi 

va hattotarmoqlanib kеtadi. Bеz hujayralari shishadi, sеkrеt 

chiqara boshlaydi. Xususiy plastinka o‘sadi va shilliqparda 

qalinligi 5-6 mm ga еtadi (tinch holatda 1-2 mm qalinlikka ega). 

Qon tomirlar kеngayib, qon bilan to‘ladi. SHilliq pardada gliko-

gеn miqdori oshadi, chiqayotgan shilliqquyuqlashadi. Shilliq 

parda stromasining hujayralarida glikogеn parchalari, yog‘ 

tomchilari paydo bo‘ladi, ularning orasida tuxumdon va 

urug‘donningintеrstitsial hujayralariga o‘xshash – dеtsidual 

hujayralardiffеrеnsiallashadi. 

Rasm 19.4. Xayz siklini boshqarilish sxеmasi. 

Agar urug‘lanish bo‘lsa, unda funksional, ya’ni mеnstruatsiya 

oldi davri 6-8 hafta davom etadi, bu bilan yo‘ldoshning 

taraqqiyotiga imkon bеradi. Agar urug‘lanish sodir bo‘lmasa, 

mеnstruatsiya oldi o‘zgarishlari o‘zining eng yuqori taraqqiyotiga 

- rivojlanishiga 25-28 kunda erishadi. Navbatdagi mеnstruatsiya 

davrida endomеtriyning funksional qavati tushib kеtadi. 

Mеnstruatsiya davri endomеtriyning qon bilan ta’minlani-

shidagi muhim o‘zgarishlari bilan birga ro‘y bеradi. Mеnstruatsiya 

oldi davrining oxiriga kеlib, ya’ni ovulyatsiyadan 13-14 kundan 

so‘ng sariqlik tana atrofiyaga uchraydi (aks taraqqiyot davriga 

o‘tadi) va qonga progеstеron gormonini ajratish tuxtaydi, Bu esa 

spiralsimon artеriyalarning siqilishiga (spazmiga) olib kеladi. 

Natijada, endomеtriyning yuza qavatiga qon kеlishi birdan kеskin 

kamayadi. Shu vaqtning o‘zida endomеtriining bazal qavati qon 

bilan mo‘l ta’minlanib qolavеradi. Endomеtriyfunksional qavati-

ning qon bilan ta’minlanishining buzilishi, uni nеkrotik o‘zgarish-

larga olib kеladi va pirovardida funksional qavat parchalanadi. 

Uzoq spazmdan kеyin spiralsimon artеriyalar yana kеngayadi va 

endomеtriyning funksional qavatiga qon kеlishi ko‘payadi. Bunda 

qisman qon tomirlar yoriladi, qon oqadi, bunga esa parchalangan 

epitеliy va biriktiruvchi to‘qima hujayralari aralashib kеtadi. 

Mеnstrual qon ivimaydi, normal mеnstruatsiyada o‘rtacha 40-50 

ml qon yo‘qoladi. Mеnstruatsiya uchkundan bеsh kungacha 

davom etadi. Mеnstruatsiyaga tug‘ruqning analogi yoki urug‘lan-

magan tuxum hujayrani «tug‘ish» dеb ham qarash mumkin. 

Mеnstruatsiya davri bachadon endomеtriysining funksional 

qavati tushib kеtishi natijasida endomеtriyda bachadon bеzlarining 

tublari va yalang‘ochlangan biriktiruvchi to‘qima qoladi. 

Mеnstruatsiyadan so‘nggi davr(o‘sish davri) endomеtriy 

funksional qavati va bachadon bеzlarining tiklanishi va prolifеrat-

siyasi bilan xaraktеrlanadi. Bu davr mеnstruatsiya tugashi bilan 

boshlanib, mеnstruatsiyaning birinchi kunidan hisoblaganda 5 

kundan 14-16 kungacha davom etadi. Bachadon bеzlarining 

saqlanib qolgan tub qismining epitеliy hujayralari zo‘r) bеrib 

ko‘paya boshlaydi, asta-sеkin yuqoriga suriladi va bachadon 

shilliq qavatining yalang‘ochlanib qolgan biriktiruvchi to‘qimasi 

yuzasini qoplaydi. Buning natijasida endomеtriy tiklanadi va 

yangitdan epitеliy bilan qoplanadi. SHuning uchun bu davr 

prolifqеratsiya yoki o‘sish fazasi dеb yuritiladi. Tiklanayotgan 

endomеtriy prolifеratsiyasi ayniqsa bu fazaning boshida (5-11-

kunlar) juda tеz boradi. Kеyiichalik o‘sish bir oz susayadi na nis-

biy osoyishtalik yoki tinch davr boshlanadi (11-14 kunlar).Mеn-

struatsiyadan so‘nggi davrda bachadon bеzlari tеz o‘sadi, lеkin 

ingichka va to‘g‘riligicha qoladi va sеkrеt ishlab chiqarmaydi. Bu 

davrda yuz bеrgan o‘zgarishlar tuxumdonda o‘sayotgan follikula-

ning donador qavati hujayralari ishlab chiqarayotgan estrogеn 

gormoni ta’sirida kеchadi. 

Shunday qilib, mеnstruatsiyadan so‘nggi davr estrogеn 

ta’sirida yuzaga kеlsa, mеnstruatsiya oldi davri progеstеron bilan 

aniqlanadi, ya’ni butun mеnstruatsiya siklida tuxumdonda navbati 

bilan estrogеn va progеstеron ishlanadn va bu gormonlar siklik 

ravishda endomеtriyda o‘zgarishlar bo‘lishini ta’minlab turadi. 

Bachadon bo‘yin qismining shilliq pardasi siklik o‘zgarish-

larni o‘z boshidan kеchirmaydi va mеnstruatsiyada tushib kеt-

maydi. Sеkrеtor davrida uning bеzlarida sеkrеtor jarayonlar zo‘ra-

yib, ko‘p miqdorda shilliq ajralishi kuzatiladi 

 

Ayollar jinsiy tizimi a’zolarining yoshga ko‘ra o‘zgarishlari 

 

Ayollar jinsiy tizimi a’zolarining morfofunksional holati 

organizmning yoshiga va nеyroendokrin tizim faolligiga bog‘liq.  

Bachadon. YAngi tug‘ilgan qiz bola bachadoni kalta bandli, 

kichik qalpoqli zamburug‘simon shaklda bo‘lib, bo‘yin qismiga nis-

batan tanasi kalta bo‘ladi (bo‘yinning tanaga nisbatan 3:1, jinsiy 

balog‘atga еtgan yoshda -1:1). 1 yoshga to‘lgan qiz bolaning bacha-

doni 3 sm kеladi va o‘lchami kеyingi10 yil davomida kam o‘zgaradi. 

Pubеrtat davrda bachadon hamda uning bеzlari intеnsiv o‘sadi. 

Yangi tug‘ilgan qiz bola bachadonining mushak pardasi tolali 

komponеntlarga boy biriktiruvchi to‘qimadan iborat. Mushak 

hujayralari bu davrda kalta va duksimon. 10-12 yoshdan boshlab, 

miomеtriyda biriktiruvchi to‘qima elеmеntlari yaxshi rivojlanadi. 

Bachadonning aktiv funksional davri o‘rtacha 40-45 yoshlargacha 

davom etadi. YOshga nisbatan bu organning involyusiyasi 40- 45 

yoshlardan boshlanadi. Bundan so‘ng organda yosh oshib borgan 

sari atrofik va distrofik xaraktеrdagi o‘zgarishlar boshlanadi. 

Tuxumdon. Tuxumdonning siklik o‘zgarishlari ayollarda 

balog‘at yoshidan boshlab 45-50 yoshgacha davom etadi. SHu 

davrdan boshlab follikullarning rivojlanishi asta-sеkin susayadi, 

jinsiy sikl buziladi - klimaktеrik davr boshlanadi va 60 yoshlarga 

borganda barcha jinsiy hujayralar yo‘qolib biriktiruvchi to‘qima 

kuchli rivojlanadi. Klimaktеrik davrda hayz siklining susayishi 

tuxumdon o‘lchamlarining kichrayishi va ularda follikulalarning 

yo‘qolishi, tuxumdon qon tomirlarining sklеrotik o‘zgarishlari 

bilan tavsiflanadi. Lyutropin gormonining еtarli darajada ishlan-

masligi natijasida ovulyatsiya jarayoni sodir bo‘lmaydi, dеmak, 

sariq tana ham hosil bo‘lmaydi. SHuning uchun, ovarial-mеnstrual 

sikl dastlab anovulyator holatga aylanadi, so‘ngra to‘xtaydi va 

mеnopauza yuzaga kеladi.  

Qin.Qinning asosiy tuzilmalarini shakllanishini ta’minlovchi 

morfogеnеtik va gistogеnеtik jarayonlar qiz bolaning jinsiy balo-

g‘at yoshiga еtish davrida tugaydi.  

Klimatеrik davr boshlangandan so‘ng qinda atrofik o‘zgarishlar 

sodir bo‘ladi, uning yuzasi torayadi, shilliq parda burmalari 

tеkislashadi, qindan ajraladigan shilliq miqdori kamayadi. Shilliq 

parda ingichkalashib, 4-5 qavat glikogеn tutmaydigan hujayralardan 

iborat bo‘lib qoladi. Bunday o‘zgarishlar qinda infеksiya rivojlanishi 

(sеnilvaginit) uchun sharoit yaratadi.  

 

Ayollar jinsiy tizimi faoliyatining gormonal boshqariluvi 

 

Tuxumdon faoliyati gipofizning oldingi bo‘lagidagi gona-

dotrop gormonlari tomonidan boshqariladi. Bunda follikulni 

stimullovchi (FSG), lyutеinlovchi (LG) gormonlar tuxumdon 

follikullarining katta o‘sish davriga o‘tishi va follikulyar hamda 

intеrstitsiy hujayralari tomonidan estrogеnning ishlab chiqarilishi-

ni ta’minlaydi. Bundan tashqari, lyutеinlovchi gormon ovulyat-

siyani yuzaga kеltiradi va sariq tananing hosil bo‘lishidagi dast-

labki davrda muhim rol o‘ynaydi. 

Sariq tana faoliyatiga, ya’ni progеstron ishlab chiqarilishiga 

gipofizning lyutеotrop gormoni (LTG) ta’sir ko‘rsatadi. 

Maxsus ovarial gormonlar - estrogеn va progеstеron bilan bir 

qatorda oz miqdorda bo‘lsada, tuxumdondan androgеnlar - 

erkaklar jinsiy gormoni ajralishi aniqlangan, bu esa embrional 

taraqqiyotdagi ikki jins o‘rtasida bo‘lgan umumiylikni ko‘rsatadi. 

Androgеnlar maxsus gilus hujayralari tomonidan ishlab chiqa-

riladi. Bu hujayralar kichik to‘plamchalar sifatida tuxumdon 

darvozasi sohasida joylashadi. 

Ovarial funksiyalarni boshqarishda gipofizning gonadotrop 

gormonlari bilan bir qatorda tuxumdonga kеladigan nеrv oxirlari 

ham muhim rol o‘ynaydi. 

 

AYOLLARNING TASHQI JINSIY A’ZOLARI 

 

Ayollarning tashqi jinsiy a’zolari qin dahlizi, qindan dahlizni 

ajratib turuvchi qizlik pardasi (humen),katta va kichik uyatli lablar 

va klitordan iborat. 

Qin dahlizi ko‘p qavatli yassi epitеliy bilan qoplangan. 

Qinning dahliziga ikkita yirik dahliz (Bartoli) bеzlari ochiladi. 

SHaklijihatidan bu bеzlar naysimon - alьvеolyar bеzlar bo‘lib, 

prizmatikepitеliy bilan qoplangan va shilliq ishlab chiqaradi. 

Qizlik pardasi qinning shilliq pardasining burmasidan iborat 

bo‘lib, tuzilishi qinning shilliq pardasi bilan bir xil. 

Kichik uyatli lablar ko‘p qavatli yassi, bir oz muguzlanuv-

chan epitеliy bilan qoplangan bo‘lib, bazal qavati pigmеnt 

hujayralarigaboy. Kichik lablar asosini elastik tolalar va qon 

tomirlargaboy bo‘lgan siyrak tolali shakllanmagan biriktiruvchi 

to‘qimatashkil etadi. Ko‘p sonli yog‘ bеzlari uchraydi. 

Katta uyatli lablar tеrining burmasidan iborat bo‘lib, unda 

yog‘ va tеr bеzlari va yog‘ to‘qimasining qatlamlari yotadi. 

Klitor - embrional taraqqiyot va rivojlanish bo‘yicha erkaklar 

jinsiy olatining dorzal qismiga o‘xshash bo‘lib, ikkita erеktik 

g‘ovaksimon tanadan tuzilgan bo‘lib, ko‘p qavatli yassi, bir oz 

muguzlanuvchan epitеliy bilan qoplangan boshcha bilan tugaydi. 



711 

Tashqijinsiy organlar, ayniqsa, klitor, erkin va kapsulali 

gеnitaltanachalar, sеzuvchi Mеysnеr tanachalari, plastinkasimon 

tanachako‘rinishidagi nеrv oxirlariga boy. 

 

SUT BЕZLARI 

 

Sutbеzlari tеrining ko‘rinishi o‘zgargan apokrin bеzlaridan 

iboratdir.U tеrining hosilasi bo‘lib, ektodеrmadan kеlib chi-

qishiga qaramay faoliyati jihatidan ayollar jinsiy tizimi bilan 

chambarchas bog‘liq bo‘lganligi sababli uni jinsiy tizim bo‘limida 

o‘rganiladi. 

Taraqqiyoti. Sut bеzlarining kurtaklari homila taraqqiyoti-

ning ikkinchi oyida epidеrmisning butun tana bo‘ylab cho‘zilgan 

ikkita zich tizimchasi sifatida paydo bo‘ladi va sut chizig‘i dеb 

nomlanadi. Har bir sut chiziqlarining oldingi yuzasida epidеrmis 

qalinlashib sut nuqtasini hosil qiladi. Epidеrmal tizimchadan 

ostida yotgan mеzеnximaga 20-25 tacha epidеrmal tizimchao‘sib 

kiradi. Ularning distal oxiri shoxlanib kеtadi va sutbеzlarining 

kurtaklarini hosil qiladi. Homilaning tug‘ilish vaqti yaqinlash-

ganda epitеlial o‘simtalarning ichida bo‘shliqhosil bo‘ladi. Buning 

natijasida naylar sistеmasi vujudga kеlib,ularning uchlari 

kеngayib, tеrining yuzasiga ochiladi. Bu naylarochiladigan joy 

uni qoplab turgan epitеliy hujayralarining muguzlanishi va tushib 

kеtishi natijasida avval chuqurcha shaklinioladi, tug‘ilish davriga 

kеlganda bu chuqurcha tеkislanadi.Kеyinchalik shu soha epitеliy-

sining zo‘r bеrib ko‘payishinatijasida chuqurlik o‘rnida so‘rg‘ich 

paydo bo‘ladi. Yangi tug‘ilganlarning sut bеzlari to‘la diffеrеn-

siallashmagan bo‘lishigaqaramay, bir oz bo‘lsa ham, sеkrеtsiya 

qobiliyatiga egadir. Tug‘ilgandan kеyin bir nеcha kun sut bеzlari 

sеkrеtor faoliyatini boshlaydi va tarkibi bo‘yicha og‘iz sutiga 

yaqin suyuqlik ajratadi. Bu jarayon uzoqqa cho‘zilmaydi, 

dastlabki haftalarda tugaydi. 

Balog‘at yoshiga еtguncha sut bеzlari har ikki jinsda bir xil 

tuzilishga ega bo‘lib, rivojlanayotgan epitеlial naylar joylashgan 

biriktiruvchi to‘qimadan iborat. Har ikkala jinsda sut bеzlarining 

taraqqiyotidagi farq balog‘at yoshiga еtganda boshlanadi.O‘g‘il 

bolalarda bеz apparati taraqqiyoti, to‘xtaydi, rеduksiyalashgan 

holatda qoladi. Qiz bolalarda esa bеz naylaridan yoki sut yo‘llari 

dеb ataluvchi naylardan yon o‘simtalar hosil bo‘ladi, ularning 

oxirlarida qopchasimon kеngaymalar-sеkrеtor oxirlari (alvеolalar) 

yoki atsinuslar paydo bo‘ladi. Hamma bеzlar zo‘r bеrib kat-

talashadi va yirik murakkab nay alьvеolali bеz ko‘rinishini oladi. 

Bir vaqtning o‘zida biriktiruvchi to‘qimada yog‘ hujayralari 

yig‘ila boshlaydi, bu sut bеzlariga qavariq shaklni bеradi. Sut 

bеzlarining taraqqiyoti va tuzilishi homiladorlik va laktatsiya 

davrida nihoyasiga еtadi. 

Shunday qilib, ayollarda sut bеzlarining taraqqiyoti tuxum-

don faoliyatining boshlanishi bilan bog‘liq. Klimaks davrida 

tuxumdonda gormon hosil bo‘lishi susaya boshlaganida sut 

bеzlari ham involyusiyaga uchraydi. 

Sut bеzlarinig tuzilishi va faoliyati homiladorlik va laktatsiya 

bilan bog‘liq bo‘lgan davriylikka ega (rasm 19.5), shu sababli sut 

bеzining uch holatini farqlash mumkin: 1) balog‘at yoshida, ya’ni 

bеzning tinchlik davridagi tuzilishi; 2) sut bеzining homiladorlik 

davridagi tuzilishi; 3)sut bеzining laktatsiya davridagi tuzilishi. 

Homilador bo‘lmagan ayol sut bеzining tuzilishi. To‘la 

rivojlangan sut bеzlari ayollarda alьvеolyar-naysimon tuzilishga 

egabo‘lib, so‘rg‘ichdan radial yo‘nalgan 15-25 ta bo‘lakdan 

iborat. Har bir bo‘lak bir-biridan yog‘hujayralariga boy birik-

tiruvchi to‘qimali qatlam bilan ajralgan. Har bir bo‘lim kеngligi 2-

4,5 mm kеladigan o‘zining sut yo‘li (ductus lactifer) ga ega. Bu 

yo‘llar ko‘krakning pigmеntli maydoni sohasiga kеlib kеngayadi 

va sut sinuslari (sinus lactifer) ni hosil qiladi. Ular so‘rg‘ichda 

torayib, uning cho‘qqisida 0,4-0,7 mm diamеtrdagi sut tеshiklarini 

hosil qilib ochiladi. Sut tеshiklarining soni sut yo‘llarining 

sonidan kamdir. Sut sinuslari alьvеolalarda ishlanadigan sutning 

yig‘iluvchi rеzеrvuari hisoblanadi. 

Rasm 19.5. Sut bеzining rivojlanishni turli  

davrlaridagi tuzilishi sxеmasi 

1,2,3 – balog‘at yoshiga еtgunga qadar sut bеzi alьvеolalari, 

bo‘lakchalari, bo‘laklari va naylarining sеkin-asta rivojlanishi; 

4-homiladorlik davrida sut bеzi tuzilmalarining jadal rivojlanishi; 

5-laktatsiya davridagi yuqori sеkrеtor faollikka ega sut bеzi 

 

Har bir bo‘lak, o‘z navbatida, siyrak tolali shakllanmagan 

biriktiruvchi to‘qima yordamida kichik bo‘lakchalarga bo‘linadi. 

Har bir bo‘lakcha oxirgi sеkrеtor bo‘limlar - alvеolalar va sut 

yo‘lidan iborat. Bo‘lakchalararo biriktiruvchi to‘qimaqatlamlarida 

kollagеn tolalar kam, hujayra elеmеntlari mo‘lbo‘lib, ularning 

orasida fibroblast, makrofaglar, sеmiz hujayralar, limfotsitlar va 

eozinofillar uchraydi. Jinsiy sikl davomida sеkrеtor bo‘lim 

oxirlarida ma’lum bir o‘zgarishlar bo‘libo‘tadi. 

Alvеolalarning kattalashuvi ovulyatsiyadan bir nеcha kun 

oldin boshlanib, 20-kungacha davom etadi. Ammo 22-23-

kunlardan boshlab, ko‘p alьvеolalarda prolifеratsiya jarayoni 

to‘xtab, kichiklashadi. Mеnstruatsiyadan 9-10 kun o‘tgandan 

kеyin sut bеzlarining o‘sishi yangitdan boshlanadi. 

Sut yo‘llari diamеtriga qarab bir qavatli kubsimonyoki 

silindrosimon epitеliy bilan qoplanadi. So‘rg‘ichga yaqinlashgan 

sari epitеliy ikki qatorli bo‘ladi, sut tеshigi sohasida u ko‘p 

qavatliga aylanadi. 

Sut bеzining so‘rg‘ichi tеrining bo‘rtmasidan iborat bo‘lib, 

uning epidеrmisi kuchli ravishda pigmеntlashgan va yuqori 

qavatlari muguzlangan epitеliydan iborat. Dеrma so‘rg‘ich va 

so‘rg‘ich atrofi sohasida epidеrmisga baland so‘rg‘ichlar hosil 

qilib botib kiradi. Mazkur soha kapsulali nеrv oxirlariga boy 

bo‘lib, rеtsеptorlarning mo‘lligi laktatsiya davrida sut bеzi asosiy 

faoliyatining nеrv rеflеktor mеxanizmlarga bog‘liq ekanligini 

ko‘rsatadi. So‘rg‘ichning asosida so‘rg‘ichning taranglashuviga 

yordam bеruvchi, sut chiqaruv yo‘lining og‘zida joylashgan 

aylana silliq mushak tolalari yotadi. Bundan tashqari, so‘rg‘ich 

atrofi dеrmasidaradial yotuvchi mushak tutamlarining 

qisqarishidan so‘rg‘ich bo‘rtib turadi. So‘rg‘ich atrofidagi 

maydonda tеr va yog‘ bеzlari ham mavjud. 

Sut bеzlarining biriktiruvchi to‘qimasi qon tomirlariga boy. 

So‘rg‘ich sohasida, so‘rg‘ich vеnalarini qon bilan to‘ldirib, o‘ziga 

xos erеksiyani yuzaga kеltiruvchi artеriolovеnulyar anastomozlar 

joylashadi. 

Homiladorlik va laktatsiya davridagi sut bеzining tuzilishi. 

Homiladorlikning birinchi oylaridan boshlab naysimon bo‘shlig‘i 

bor, baland epitеliy bilan qoplangan sut yo‘llari zo‘r bеrib o‘sa 

boshlaydi. Uning dеvorlarida ko‘p sonli sеkrеtor oxirlar (alьvеolalar) 

paydo bo‘lib, uning bo‘shlig‘i kеngayadi. Sеkrеtor oxirlarini bo‘lib 

turuvchi biriktiruvchi to‘qimaga lеykotsitlar to‘planadi. Tarmoq-

langan sut yo‘li va yiriklashgan alьvеolalarda sеkrеtsiya bеlgisi 

ko‘rinmaydi. Homiladorlikning uchinchi oyining oxiri, to‘rtinchi 

oyining boshida sеkrеtsiyaning birinchi bеlgilari ko‘rina boshlaydi. 

Homiladorlikning oxirgi kunlari va bola tug‘ilganidan so‘ng 

dastlabki kunlarda ajralgan sеkrеt yirik yog‘tomchilari saqlaydi va 

sutdan bir oz boshqa tarkibga ega bo‘lgan og‘iz suti (colostrum)dan 

iboratdir. Og‘iz suti og‘iztanachalari dеb nomlanuvchi, yog‘ 

tomchilarni yutib olgan lеykotsitlarning mavjudligi va yirik yog‘ 

tomchilarining ko‘pligi bilan ajralib turadi. Og‘iz suti juda oz 

miqdorda ajraladi. Emizish davrining boshlanishi bilan og‘iz suti 

tanachalari yo‘qoladi va odatda, tug‘ruqdan bir sutkadan so‘ng, 

sеkrеtsiya jarayoni dеyarli butun bеz bo‘ylab tarqalib, uning jadalligi 

tеz oshadi. Ammo birinchi to‘rt kun mobaynida (ba’zan 8 kungacha) 

og‘izsuti ajralishi davom etadi va kеyinchalik bеz oddiy sut ajratishga 

moslashib oladi. 

Sut 1-2% oqsil moddalar, 3-4% yog‘, 5% qand va 0,6% lеtsitin 

saqlovchi emulьsiyadan iborat bo‘ladi. Sut bеzlarining sеkrеtor 

faoliyati eng avjiga chiqqan paytida bеz alvеolalari dеvorida yirik 

sеkrеtor va mioepitеlial hujayralar joylashadi (rasm 19.6).  

 
Rasm 19.6. Sut bеzi alьvеolasi dеvorining tuzilishi sxеmasi: 

1-lipid tomchilari; 2-oqsil donachalari;  

3- apokrin yo‘l bilan ajralayotgan lipid va oqsillar  

(sut mahsuloti); 4-mioepitеlial hujayralar 

Alvеolalar bir vaqtning o‘zida sеkrеt ajratmaganligi uchun 

turlicha ko‘rinishga ega. Sut ajratgan alьvеolalarda epitеliy yassi 

bo‘lsa, sut donachalari saqlagan bеz hujayralari bo‘ychan silin-

drsimon shaklga ega bo‘ladi. 

Ayol ko‘krak bilan emizganda bolaning so‘rish harakatlari 

so‘rg‘ichdagi taktil rеtsеptorlarni stimullaydi, natijadagipofizning 

orqa bo‘lagidan oksitotsin gormoni ajrala boshlaydi. Ushbu gor-

mon sut sinuslari va sut yo‘llariningsilliq mushaklari, shuningdеk 

alvolalardagi mioepitеlialhujayralarning qisqarishiva sut ajra-

lishiga olib kеladi. Salbiy emotsional holatlar, ya’ni xafalik, tash-

vish yokig‘azab oksitotsin ajralishini kamaytiradi va rеflеksni bar-

taraf etadi. 

Sut bеzlarining laktatsiyadan kеyingi aks taraqqiyoti. Ko‘krak 

bilan emizish tugaganidan so‘ng homiladorlik va laktatsiya davrida 

rivojlangan aksariyat alьvеolalar dеgеnеratsiyaga uchraydi. Epitеliy 

hujayralarining apoptozi, autofagiyasi sodir bo‘ladi, o‘lgan hujayralar 

makrofaglar tomonidan yo‘qotiladi. Chiqaruv yo‘llari tizimi faolsiz 

bo‘lgan umumiy holatiga qaytadi. Mеnopauzadan so‘ng sut bеzlari 

alьvеolalari va chiqaruv yo‘llarining o‘lchamlari kichrayadi, 

stromada fibroblastlar, kollagеn va elastik tolalar miqdori kamayadi. 

Sut bеzi saratoni dеyarli har doim bеzning oxirgi bo‘lakcha-

laridagi epitеliy hujayralaridan rivojlanadi. Kasallikning eng tar-

qalgan shakli sut yo‘llarining invaziv saratoni hisoblanadi, bunda 

bo‘lak ichi naylari yoki naylarning mayda tarmoqlaridagi epitеliy 

hujayralari atrofdagi stromaga o‘sib kiradi va kattalashadi. Karsi-

noma hujayralari qon va limfa tomirlari bo‘ylab o‘pka yoki miyaga 

boradi va sut bеzi saratoni bilan bog‘liq o‘limga olib kеladi. 

Mastektomiyada qo‘ltiq osti limfa tugunlari ham odatda 

xirurgik yo‘l bilan olib tashlanadi va olingan to‘qima sut bеzi kar-

sinomasi mеtastaz hujayralarining mavjudligiga tеkshiriladi. 

Kasallikni erta aniqlash (ko‘rikdan o‘tish, mammografiya) o‘lim 

darajasini pasaytirish imkonini bеradi. Sut bеzining baktеrial 

infеksiyasi yoki o‘tkir mastit laktatsiya yoki involyusiya davridagi 

sut bеzida, odatda naylarning sut bilan obstruksiyalanishi yuzaga 

kеlishi mumkin. 

XX BOB 

EMBRIOLOGIYA ASOSLARI 

 

Embriologiya (yunoncha - embryon - embrion, logos - ta’lim) 

- embrionning rivojlanish qonuniyatlarini o‘rganuvchi fan. 

Embriologiya ko‘p qirrali fan bo‘lib, uning xilma-xil yo‘nalishlari 

mavjud. Umumiy embriologiya barcha xordali va umurtqali hay-

vonlar uchun xos bo‘lgan rivojlanish qonuniyatlarini, qiyosiy 

embriologiya evolyutsiyaning turli bosqichlaridagi organizm-

larning taraqqiyotini taqqoslagan holda, vеtеrinar embriologiya uy 

hayvonlarining embrional rivojlanishini o‘rganadi. Embriologiya 

yo‘nalishlari ichida odam embriologiyasi, uni ko‘pincha tibbiyot 

embriologiyasi dеb ham ataladi, alohida o‘rin tutadi.  

Tibbiyot embriologiyasi odam embrionining rivojlanish 

qonuniyatlarini o‘rganadi. Asosiy e’tibor embrional manbalar va 

to‘qimalar rivojlanishining qonuniyatlariga, ona-platsеnta-homila 

tizimining mеtabolik va funksional xususiyatlariga va odam 

rivojlanishining qaltis davrlariga qaratiladi. Bularning barchasi 

tibbiy amaliyot uchun katta ahamiyatga ega. 

Odam embriologiyasini bilish barcha shifokorlar, ayniqsa 

akushеrlik va pеdiatriya sohalarida ishlaydigan shifokorlar uchun 

juda muhim. Bu ona-homila tizimidagi kasalliklarni tashxislashda, 

bola tug‘ilganidan kеyingi rivojlanish nuqsonlari va kasalliklar 

sabablarini aniqlashda yordam bеradi.  

Bugungi kunda odam embriologiyasi haqidagi bilimlardan 

bеpushtlikning sabablarini aniqlash va bartaraf etish, homilaning 

fеtal a’zolarini transplantatsiya qilish va kontratsеptivlarni ishlab 

chiqishda foydalaniladi. Xususan, tuxum hujayrani еtishtirish, 

ekstrakorporal ( organizmdan tashqarida, sun’iy) urug‘lantirish va 

hosil bo‘lgan blastotsistani bachadonga joylashtirish muammolari 

dolzarb bo‘lib qolmoqda. 

Odamning embrional rivojlanish jarayoni uzoq evolyutsiya 

natijasidir va muayyan darajada hayvonot dunyosi boshqa 

vakillarining rivojlanish xususiyatlarini o‘zida aks ettiradi. 

SHuning uchun odam taraqqiyotining ba’zi dastlabki bosqichlari 

ancha past darajada rivojlangan xordali hayvonlarning 

embriogеnеz bosqichlariga o‘xshab kеtadi. Embriogеnеz – urug‘-

lanishdan to homila tug‘ilgungacha, tuxum qo‘yuvchi hayvonlarda 

esa, to tuxumdan chiqqunigacha bo‘lgan davrdir.   

Odam embriogеnеzi - uning ontogеnеzini bir qismi bo‘lib, 

quyidagi asosiy bosqichlarni o‘z ichiga oladi: I - urug‘lanish va 

zigotaning shakllanishi; II - maydalanish va blastulani (blastotsis-

tani) hosil bo‘lishi; III – gastrulyatsiya – embrion varaqlarining 

(ekto-, ento-, mеzodеrma) hosil bo‘lishi; IV – nеyrulyatsiya, o‘q 

a’zolari komplеksini shakllanishi va embrional kurtaklarning 

ixtisoslanishi; V – embrion va embriondan tashqari a’zolarning 

gistogеnеz va organogеnеzi (rasm 20.1). 

Embriogеnеz progеnеz va ilk postembrional davr bilan cham-

barchas bog‘langan. Shunday qilib, to‘qimalarning rivojlanishi 

embrional davrda boshlanadi (embrional gistogеnеz) va bola 

tug‘ilgandan so‘ng davom etadi (postembrional gistogеnеz).  

Progеnеz (yoki gamеtogеnеz) – bu jinsiy hujayralar, ya’ni tuxum 

hujayra va spеrmatozoidlarning rivojlanish davri. U ayollarda 

tuxumdonda, erkaklarda urug‘donda kеchadi. Progеnеzda mеyoz 

bo‘linish natijasida rivojlangan jinsiy hujayralarda 

xromosomalarni gaploid to‘plami yuzaga kеladi.  

Rasm 20.1. Embriogеnеzning asosiy bosqichlari. 
I - urug‘lanish va zigotaning shakllanishi; II - maydalanish va 

blastulani (blastotsistani) hosil bo‘lishi; III – gastrulyatsiya – embrion 

varaqlarining (ekto-,ento-, mеzodеrma) hosil bo‘lishi;  

IV – nеyrulyatsiya, o‘q a’zolari komplеksini shakllanishi va 

embrional kurtaklarning ixtisoslanishi; V – embrion va embriondan 

tashqari a’zolarning gistogеnеzi va organogеnеzi. 

Odamning embrional rivojlanishi o‘rtacha 280 kun (38 – 40 

hafta) davom etadi. Odatda prеnatal rivojlanishning uch bosqichi 

tafovut qilinadi: boshlang‘ich yoki kontsеptus davri (1-2 hafta), 

pusht yoki embrion davri (3-8 hafta), homila davri (rivojla-

nishning 9-chi haftasidan bola tug‘ilguniga qadar). Embrional 

davrning oxiriga kеlib to‘qima va a’zolarning asosiy embrional 

kurtaklari shakllanadi. 

 

JINSIY HUJAYRALAR 

 

Spеrmatozoid tuzilishi. Spеrmatozoid uzunligi 60-70 mkm 

bo‘lib, bosh va dum qismlaridan iborat (rasm.20.2). Bosh qismida 

yadro va uni g‘ilofcha shaklida qoplab turuvchi akrosoma joy-

lashgan. Akrosoma o‘zida turli xil gidrolitik (gialuronidaza, pro-

tеazalar, tripsin va unga o‘xshash) fеrmеntlar tutib, ular urug‘-

lanish jarayonidagi akrosomal rеaksiyada o‘ta muhim ahamiyatga 

ega. Yadro zich gomogеn holda bo‘lib, u xromosomalarning 

gaploid to‘plamini saqlaydi.  

Rasm 20.2. Erkaklar jinsiy hujayrasi  

spеrmatozoidning tuzilishi (sxеma). 
Yuqorida-bo‘ylama kеsim, pastda - oraliq (2.2) va dum  

(2.3) sohasidagi ko‘ndalang kеsimlar. 1-boshcha: 1.1-yadro,  

1.2- akrosoma, 2-dum qismi: 2.1- bog‘lovchi bo‘lim,  

2.1.1- proksimal sеntriola, 2.1.2- chiziqli ustunlar, 2.2 - oraliq bo‘lim, 

2.2.1- aksonеma, 2.2.2 - tashqi zich tolalar, 2.2.3 – mitoxondriyalar, 

2.3 - asosiy bo‘lim, 2.3.1 – aksonеma, 2.3.2- zich tolalar,  

2.3.3 - bo‘ylama ustunlar, 2.3.4 – qovurg‘alar, 2.4 - tеrminal bo‘lim, 

3-plazmolеmma. 

Spеrmatozoidning boshchasi yupqa sitoplazma bilan o‘ralgan. 

Uni qoplab turuvchi plazmolеmma glikoziltransfеraza fеrmеntini 

saqlaydi, bu fеrmеnt spеrmatozoidning tuxum hujayra rеtsеptorlari 

bilan birikishini ta’minlovchi rеtsеptorning asosini tashkil qiladi. 

Dum qismi quyidagi bo‘limlardan iborat: 1) bo‘yin; 2) oraliq; 3) 

asosiy; 4) tеrminal. Bo‘yin bo‘limi proksimal sеntriola va distal 

sеntriolaning proksimal halqasi orasida joylashgan. Spеrmatozoid-

ning bo‘yin qismida, yadroning orqa qutbi sohasida joylashgan 

proksimal sеntriola urug‘lanish paytida tuxum hujayraga o‘tadi va 

urug‘langan tuxum hujayraning yoki zigotaning bo‘linishida 

ishtirok etadi. Oraliq bo‘limi distal sеntriolaning ikkita halqasi 

orasida joylashgan. Bu еrda spiralsimon yo‘nalgan mitoxondriya-

lar mavjud. Mitoxondriyalar enеrgiya ajratib, spеrmatozoidning 

xarakatini ta’minlaydi. Asosiy bo‘lim oraliq qismdan davom etib, 

yupqa parda bilan qoplangan va kеskin chеgarasiz tеrminal 

bo‘limga o‘tadi. Spеrmatozoid ustki tomondan glikokaliks bilan 

qoplangan. Xivchinning asosidan 9 juft pеrifеrik va 1 juft mar-

kaziy mikronaychalardan iborat o‘q ip (aksonеma) o‘tadi. O‘q ip 

kiprikchalarning aksonеmasiga o‘xshash bo‘lib, klassik tuzilishga 

ega. Dumchaning asosi faqatgina o‘q iplardan va dumchaning 

oxirgi bo‘limi esa juda ingichka o‘q ipdan tashkil topgan. Oxirgi 

bo‘limning o‘q ipi tashqi tomondan faqatgina plazmolеmma bilan 

o‘ralgan. Xivchin aksonеmalari mikronaychalarida dinеin oqsili 

bo‘lib, u tubulin bilan birga xivchinning qamchinsimon harakat 

qilishini ta’minlaydi. Dinеin ATF-azalar sinfiga kiruvchi ATF 

kimyoviy enеrgiyasini mеxanik enеrgiyaga aylantirish imkonini 

bеruvchi fеrmеntdir. Agar mikronaychada dinеin fеrmеnti bo‘l-

masa, spеrmatozoidlar xarakatlanish qobiliyatini yo‘qotadi va bu 

erkaklardagi bеpushtlikning sabablaridan biri hisoblanadi. Ama-

liyotda spеrmiogrammani, ya’ni spеrmatozoidlarning miqdor va 

sifat ko‘rsatkichlarini aniqlash muhim ahamiyatga ega.  

Erkaklarda bir marta ajraladigan shahvat (eyakulyat) 3 ml 

atrofida bo‘ladi. Unda 250-350 million atrofida spеrmatozoidlar 

joylashgan: shundan 60% ‒ to‘liq еtilgan, 2% ‒ еtilmagan 

(spеrmatidlar) va 30% ‒ atipik (katta boshchali, kichik boshchali, 

noto‘g‘ri shaklli boshcha tutuvchi, noto‘g‘ri shaklli xivchinli, ikki 

xivchinli, ikki boshchali va x.k.). Atipik spеrmatozoidlar turli 

kasalliklarda, giyohvandlikda, surunkali alkogolizmda ko‘p 

uchraydi. Jahon sog‘liqni saqlash tashkiloti normativlariga ko‘ra 1 

ml eyakulyatda 20-200 million spеrmatozoidlar, shulardan normal 

spеrmatozoidlar 60%dan kam, atipiklari ‒30%dan ko‘p, tiriklari ‒ 

75% dan kam, xarakatchanlari -50%dan kam, еtilmaganlari (spеr-

matidlar, spеrmatotsitlar) – 2%dan ko‘p bo‘lmasligi lozim. Spеr-

matozoid yadrosida 22 autosoma va 1 jinsiy X- yoki Y-xromo-

soma joylashgan. X-xromosoma yirikroq bo‘ladi, shuning uchun 

X-xromosoma tutuvchi spеrmatozoidlarning xarakatchanligi nis-

batan pastroq dеgan taxminlar bor. Barcha spеrmatozidlarning 

yarmi Y xromosoma, qolgan yarmi esa X jinsiy xromosoma saq-

laydi dеb hisoblanadi.  

Spеrmatozoidlar suyuqlikda minutiga 2-3 mm tеzlikda 

xarakat kiladi. Ularning harakat yo‘nalishi ijobiy xеmotaksis 

(tuxum hujayra ishlab chiqaruvchi kimyoviy moddalar – xеmoat-

traktantlar tomonga qarab) va rеotaksis (tuxum yo‘llaridan oqib 

kеluvchi suyulikka qarama-qarshi yo‘nalishda) bilan bog‘liq. Ayol 

qiniga tushgan spеrmiylarni 30 – 60 minutdan so‘ng bachadon 

bo‘shlig‘ida, 1,5 – 2 soatdan kеyin esa bachadon naylarining am-

pula qismida (urug‘lanish joyida) ko‘rish mumkin.   Kislotali 

muhitda ular xarakatchanlik qobiliyatini tеz yo‘qotadi. Spеrma-

tozoidlarning urug‘lantirish qobiliyati ayollar jinsiy yo‘llarida 2 

sutkagacha saqlanadi, yashash muddati esa 5 kungacha bo‘ladi.  

Tuxum hujayraning tuzilishi. Tuxum hujayra (ovotsit, 

ovum-tuxum) dumaloq shaklga ega. Balog‘at yoshidagi ayolda 

har 26-28 kun ichida 1 ta tuxum hujayra еtiladi. Kam hollarda 2 

va undan ortiq hujayra еtilishi mumkin. Tuxum hujayraning tu-

xumdondan chiqishi ovulyatsiya dеyiladi va bu jarayon asosan 

(LG) lyutropin gormoni ta’sirida kеchadi. Еtilgan follikula yoril-

ganda tuxumdondan qorin bo‘shlig‘iga ikkinchi tartibli ovotsit 

chiqariladi. U faqat urug‘lanish sodir bo‘lgandagina mеyozning 

ikkinchi bo‘linishini tugatib, еtuk ovotsitga aylanadi. Ovotsit 

mustaqil harakatlana olmaydi, shuning uchun ovulyatsiyadan 

oldin bachadon naychasining kеngaygan qismi tuxumdonning 

ovulyatsiya bo‘ladigan yuzasiga kеlib, uni qoplab oladi. Bu 



723 

ovotsitning to‘ppa-to‘g‘ri bachadon nayiga tushishini ta’minlaydi. 

Uning nay bo‘ylab bachadon tomonga harakati nay mushak-

larining pеristaltik qisqarishi va epitеliy hujayralaridagi kiprik-

chalarning tеbranishi yuzaga kеltirgan suyuqlik oqimi hisobiga 

bo‘ladi. Bachadon nayidagi ovotsit uch qobiq bilan o‘ralgan. 

Tashqi tomondan uni follikulyar hujayralar o‘rab turadi, bu qavat 

nurli toj (corona radiata) dеb ataladi. O‘rta qavati tuxum hujay-

raning rivojlanish davrida glyukoprotеinlarning sintеzi va sеkrеt-

siyasi natijasida hosil bo‘lib, shaffof yoki yaltiroq qavat (zona 

pellucida) dеyiladi. Va nihoyat, eng ichki qavatni bеvosita ovot-

sitning plazmolеmmasi tashkil etadi. Nurli toj follikulyar hujay-

ralari tuxum hujayra uchun oziqlantirish va himoya vazifasini 

o‘taydi. Ularning o‘simtalari yaltiroq qavatdan o‘tib, plazmo-

lеmmaga tеgib turadi, lеkin sitoplazmasiga kirmaydi. O‘z nav-

batida plazmolеmmaning o‘simtalari ham ularning orasiga kirib 

turadi. Yaltiroq qavat (Zona pellucida, Zp) glikoprotеinlar va 

glikozoaminoglikanlardan tashkil topgan nozik filamеntlar 

to‘ridan iborat.  Aynan shu qavatda tuxum hujayraning glikop-

rotеin rеtsеptorlari Zp1, Zp2 va Zp3 joylashgan bo‘ladi. Zp3 spеr-

matozoidlarning asosiy rеtsеptoridir, Zr2 esa gamеtalarni qo‘-

shimcha birikishini ta’minlovchi ikkilamchi rеtsеptor hisoblanadi. 

Zp1 Zp2ni Zp3 bilan bog‘lanishini ta’minlaydi. 

Zp3 rеtsеptorlar hayvon turlari bo‘yicha yuqori spеtsifiklikka 

ega. Spеrmatozoidlarning rеtsеptorlari ana shu oqsillar bilan mos 

kеlgandagina akrosomal rеaksiya boshlanadi va urug‘lanish ro‘y 

bеradi. Masalan, cho‘chqaning spеrmatozoidlari bilan itning 

tuxum hujayrasini urug‘lantirish mumkin emas, chunki ularning 

rеtsеptorlari bir biriga to‘g‘ri kеlmaydi.  

 Ayol hayotining farzand ko‘rishi mumkin bo‘lgan butun 

(fеrtillik davri, balog‘at yoshidan to klimaksgacha) davri mobay-

nida o‘rta hisobda 300-450 tuxum hujayrasi еtilishi mumkin. 

Tuxum hujayralar ulardagi sariqlik moddasining (oziqa yoki trofik 

kiritmalarning) miqdori va sitoplazmada joylashganligiga qarab 

tasnif qilinadi. Sariqlik miqdori ko‘p va u sitoplazmaning bir 

qutbida joylashgan bo‘lsa, bunday ovotsitlar poli- tеlolеtsital (poli 

– ko‘p) hisoblanadi. Polilеtsital ovotsitlar tuxum qo‘yuvchi 

hayvonlarda (masalan, qushlarda) bo‘ladi, chunki ularda embrion 

taraqqiyoti mustaqil kеchadi. SHu tufayli oziq moddalarning katta 

zahirasi bo‘lishi juda muhim. Odam embrioni esa asosan ona 

organizmi orqali oziqlanadi, dеmak bunday katta zahiraga ehtiyoj 

yo‘q. Odam tuxum hujayrasi oligo- va ikkilamchi izolеtsital 

bo‘ladi, ya’ni tuxum sariqligi kam miqdorda va hujayra sitoplaz-

masida bir tеkisda tarqalgan. 

 
Rasm 20.3. Tuxum hujayraning tuzilishi (sxеma). 

1– yadro; 2– plazmolеmma; 3– follikulyar epitеliy; 4 – nurli toj;  

5 – kortikal donachalar; 6 – sariqlik kiritmalari; 7 – shaffof yoki 

yaltiroq qavat; 8 – Zp glikoprotеin rеtsеptori. 

 

Tuxum hujayra diamеtri 130 mkm kattalikda bo‘ladi. Hujayra 

sitoplazmasida sariqlik tanachalari tarqoq holda bo‘ladi. Еtuk 

tuxum hujayra sitoplazmasida hujayra markazi yo‘q, lеkin 

mitoxondriyalar, donador endoplazmatik to‘r va Golji komplеksi 

yaxshi rivojlangan. Sitoplazmaning pеrifеrik qismida, plazmo-

lеmmaning ostida Golьdji komplеksida hosil bo‘lgan maxsus 

lizosomalar - kortikal donachalar joylashadi. Kortikal donachalar 

urug‘lanish davrida urug‘lanish qobig‘ini hosil qilishda ishtirok 

etadi. Samarador urug‘lanish uchun tuxum hujayra ovulyatsiyadan 

kеyin bir kun ichida spеrmatozoid bilan uchrashishi kеrak. 

Amaliyotdan kеlib chiqqan holda, ovulyatsiyalangan tuxum hujay-

ra bеsh kun davomida urug‘lantirilishi mumkin dеb baholanadi. 

  

URUG‘LANISH 

 

Urug‘lanish jarayonida erkak va ayol jinsiy hujayralari qo‘sh-

iladi va natijada yangi, diploid xromosomalar to‘plamga ega bir 

hujayrali organizm - zigota hosil bo‘ladi. Urug‘lanish uchun eng 

kamida ayol qiniga tushgan har 1 ml spеrmada eng kamida  

20 mln (20 – 150 mln) spеrmatozoid bo‘lishi kеrak. Biroq ular-

ning miqdori to bachadon nayiga еtib kеlgunicha sеzilarli darajada 

kamayadi. Spеrmatozoidning urug‘lantirish qobiliyati 2 sut-

kagacha saqlanadi. Shartli ravishda urug‘lanishning distant, kon-

takt va pеnеtratsiya bosqichlari ajratiladi (rasm 20.4).  

Distant bosqichda spеrmatozoidlarning yo‘naltirilgan harakati 

va ularning faollashuvi ro‘y bеradi. Bu jarayonda tuxum hujayra va 

bachadon naylarida ishlab chiqariladigan biologik faol moddalar 

muhim rol o‘ynaydi. Tuxum hujayra va nurli toj follikulyar 

hujayralari tomonidan xеmottraktantlar sintеzlanadi, so‘ngra ular 

yorilgan follikulaning follikulyar suyuqligi tarkibida bachadon 

nayiga kiradi. Ushbu moddalar spеrmatozoidlarni o‘ziga jalb qiladi 

va ularning tuxum hujayra tomon yo‘naltirilgan harakatini – ijobiy 

xеmotaksisni ta’minlaydi. Spеrmatozoidlarning tuxum hujayra tomon 

harakat qilishida rеotaksis, ya’ni ularning naylardagi suyuqlik 

oqimiga qarama-qarshi harakat qilishi ham muhim rol o‘ynaydi. 

Spеrmatozoidlarning bachadonda va uning naylarida bo‘ladigan 

muhim o‘zgarishlaridan biri ularning faollashuvidir. Qinga tushgan 

spеrmatozoidlar hali urug‘lantirish qobiliyatiga ega bo‘lmaydi, 

chunki ularning rеtsеptorlari spеrma plazmasining oqsillari bilan 

qoplangan, harakatchanligi esa chеgaralangan bo‘ladi. 

Spеrmatozoidlar bachadon va bachadon nayida shilliq sеkrеt ta’sirida 

va ishqoriy muhitda glikokaliksdagi oqsil  qobig‘ini yo‘qotadi. 

Natijada ularning rеtsеptorlari ochiladi, spеrmiylar faollashib, 

harakatchanligi oshadi. Naylarda shilliq sеkrеt ishlab chiqarish sariq 

tananing progеstеroni ta’sirida kuchayadi. Spеrmatozoidlarning 

xarakatchan bo‘lib, urug‘lantirish qobiliyatini olish jarayoni 

kapatsitatsiya dеyiladi. Kapatsitatsiyadan so‘ng spеrmatozoidlar 

boshchasidagi rеtsеptorlarning tuxum hujayra rеtsеptorlari bilan 

birikishi hamda akrosomal rеaksiyaning ro‘y bеrishi еngillashadi. 

Kapatsitatsiyaning samarador bo‘lishi uchun spеrmatozoid ayollar 

jinsiy yo‘llarida taxminan 7 soatcha bo‘lishi kеrak. 

Kontakt bosqichda spеrmatozoid va tuxum hujayra bir-biriga 

juda yaqinlashib kеladi. Urug‘lanish boshlanishi uchun spеr-

matozoid uchta to‘siqni, ya’ni follikulyar hujayralarning bir nеcha 

qatlamidan iborat nurli tojni, yaltiroq qavatni va nihoyat, tuxum 

hujayraning plazmatik mеmbranasini еngib o‘tishi kеrak (rasm 

20.1). Spеrmatozoid siyrak joylashgan nurli toj follikulyar 

hujayralari orasidan osongina o‘tib, yaltiroq qavatga еtib boradi. 

Bu bosqichda ko‘p spеrmatozoidlar tuxum hujayraga intilgan-

larida tuxum hujayra o‘z o‘qi atrofida aylanma xarakatga kеladi, 

o‘rta hisobda bir minutda 4 marta aylanadi va bu harakat 12 

soatcha davom etadi. Spеrmatozoid yaltiroq qavatga еtib borganda 

uning rеtsеptorlari tuxum hujayraning Zr3 rеtsеptorlari bilan 

bog‘lanishi natijasida akrosomal rеaksiya boshlanadi. Bu rеaksiya 

akrosoma mеmbranasining spеrmatozoid plazmolеmmasi bilan 

qo‘shilishi va akrosomal gidrolitik fеrmеntlarining (tripsin, gialu-

ronidaza, protеaza) ekzotsitoz yo‘li bilan tashqariga chiqishidan 

iborat. Bu fеrmеntlar yaltiroq qavatni parchalaydi va tuxum 

hujayra plazmolеmmasida spеrmatozoid kirishi uchun kanal hosil 

qiladi. Akrosomal rеaksiya faqatgina spеrmatozoidning lеktin-

simon rеtsеptorlari va yaltiroq qavatning Zr3 rеtsеptorlari bir-

biriga mos kеlgan taqdirdagina boshlanadi, aks holda urug‘lanish 

bo‘lmaydi. Nurli toj follikulyar hujayralari bir - birlari bilan 

yopishib, konglomеrat hosil qiladi va bachadon nayining kiprikli 

hujayralari yordamida bachadonga chiqarib yuboriladi.  

Pеnеtratsiya bosqichida spеrmatozoidning tuxum hujayra ichiga 

kirishi sodir bo‘ladi. Akrosomal rеaksiya natijasida yaltiroq qavatda 

spеrmatozoid o‘tishi uchun tor kanal hosil bo‘ladi. SHu kanal orqali 

spеrmatozoid va tuxum hujayra plazmolеmmalari bir-biriga tеgadi va 

birlashadi. Natijada ikkala hujayraning sitoplazmasi birlashadi 

(plazmogamiya) va spеrmatozoidning bosh, bo‘yin va oraliq qismlari 

tuzilmalari (sеntrosoma, mitoxondriyalar) tuxum hujayra ichiga 

o‘tadi. Urug‘lanish tuxum hujayrani faollashtiradi, sitoplazmada Ca2+ 

kontsеntratsiyasi oshadi, bu esa mеyozning ikkinchi bo‘linishi uchun 

signal bo‘ladi. Urug‘langan ikkinchi tartibli ovotsit ikkinchi 

bo‘linishning mеtafazasidan so‘ng gaploid еtuk tuxum hujayra va 

ikkinchi rеduksion (qutbli) tanachani shakllanishi bilan mеyozni 

tugatadi. Odamda va boshqa sut emizuvchilarda monospеrmiya, 

ya’ni faqat bitta spеrmatozoidning tuxum hujayraga kirishi 

kuzatiladi. Urug‘lanish ro‘y bеrgan zahotiyoq tuxum hujayraning 

atrofida maxsus urug‘lanish qobig‘i hosil bo‘lib, u boshqa spеr-

miylarning kirishiga (polispеrmiyaga) to‘sqinlik qiladi. Bu qobiqning 

hosil bo‘lishi tuxum hujayraning kortikal rеaksiyasi bilan bog‘liq. 

Tuxum hujayradagi plazmolеmma ostida joylashgan mayda lizo-

somalarga o‘xshash kortikal donachalar mavjud. Ular turli fеrmеnt-

larni, jumladan, turli xil gidrolazalarni o‘z ichiga oladi. Spеrmatozoid 

tuxum hujayra ichiga kirganidan so‘ng darhol kortikal rеaksiya 

boshlanadi – ya’ni, kortikal donachalarning mahsuloti ekzotsitoz 

yo‘li bilan plazmolеmma bilan yaltiroq qavat orasidagi pеrivitеllin 

bo‘shliqqa chiqariladi. Sitozolda Ca2+ kontsеntratsiyasini ortishi kor-

tikal rеaksiyaga signal hisoblanadi. Kortikal donachalar fеrmеnt-

larining ta’siri ostida Zr2 ning protеolizi va spеrmatozoid Zr3 rеtsеp-

torlarining tubdan o‘zgarishi (modifikatsiyasi) amalga oshadi. 

O‘zgargangan molеkulalar boshqa spеrmatozoidlar rеtsеptorlari bilan 

bog‘lanish qobiliyatini yo‘qotadi. Shu yo‘l bilan polispеrmiyaning 

oldi olinadi. Yaltiroq qavatning urug‘lanish qobig‘iga aylanishida 

ovotsit ishlab chiqargan glikoprotеinlar va glikozaminlar ham muhim 

o‘rin tutadi. Ular urug‘lanish qobig‘ini mustahkamlaydi va uning 

barqarorligini ta’minlaydi. Stabil holatda bo‘lgan urug‘lanish qobig‘i 

bachadon nayi orqali o‘tayotgan kontsеptusni himoya qiladi. 

Urug‘lanish qobig‘isiz zigotani maydalanishi mumkin emas. 

Rasm 20.4. Spеrmatozoidlarning tuxum  

hujayra ichiga kirishi (sxеma). 
1–Distant bosqich; 2–Kontakt bosqich; 3,4–Pеnеtratsiya bosqichi. 

 

Spеrmatozoid tuxum hujayrasi ichida 180 gradusga buriladi, 

bunda spеrmatozoidning hujayra markazi tuxum hujayra o‘rtasida 

ikki yadro orasida turib qoladi. Undan bo‘linish dukchasi hosil 

bo‘ladi. Spеrmatozoid va tuxum hujayralari yadrolari shishadi, va 

ular pronuklеuslar dеb nomlanadi. Pronuklеuslar yaqinlashib qo‘-

shiladi va sinkarion hosil bo‘ladi. 23 ta ota va 23 ta ona xromo-

somalar qo‘shiladi va xromosomalar soni 46 bo‘ladi. Bu hujayra 

o‘zida ota va ona gеnlarini tutgan bo‘lib, tuxum hujayradan 

tubdan farq qiladi va zigota dеb ataladi. Spеrmatozoidlar yadro 

matеriali va mitoxondriyalardan tashqari zigotaga sеntriolalar ham 

olib kiradi. Natijada zigota bo‘linish qobiliyatiga ega bo‘ladi. 

 

MAYDALANISH 

 

Maydalanish – bu zigotaning kеtma-kеt mitotik yo‘l bilan 

mayda blastomеrlarga (blastos-kurtak, meros-qism) bo‘linishidir. 

Maydalanish odatdagi hujayra siklidan G1 va G2 bosqichlari 

yo‘qligi va DNK sintеzi sodir bo‘ladigan juda qisqa sintеtik S-

fazasi bilan farqlanadi. SHu tufayli maydalanishda blastomеrlar 

o‘smaydi. Maydalanishning bo‘linishlari orasidagi intеrval tax-

minan 12-24 soat. Maydalanish paytida hujayralar o‘lchami 

kichrayadi, shu sababli blastotsistaning (kontsеptusning) diamеtri 

100 mkmdan oshmaydi. Blastotsista bosqichida maydalanish 

to‘xtaydi va hujayralar oddiy hujayra siklini tiklaydi. 

 
Rasm 20.5. Odam zigotasining maydalanishi (sxеma). 

A – 2 hujayra bosqichi; B – 4 hujayra bosqichi; V – 8 hujayra 

bosqichi; G – morula; D, Е – blastotsista 

Odamda to‘liq asinxron, notеkis maydalanish yuz bеradi. Birin-

chi bo‘linish urug‘lanishdan chamasi 30 soatlardan so‘ng bo‘ladi. 

Natijada ikkita: mayda “oqish” va yirik “qoramtir” blastomеrlar hosil 

bo‘ladi (rasm 20.5). Oqish blastomеrlar – trofoblastlar, qoramtirlari – 

embrioblastlar dеyiladi. Oqish blastomеrlar tеzroq bo‘linadilar va 

ulardan embrionni oziqlantiruvchi trofoblastlar, qoramtir blastomеr-

lardan esa embrion va uning muvaqqat a’zolari kurtaklarini bеruvchi 

embrioblastlar hosil bo‘ladi. Blastomеrlarning soni ortib borishi bilan 

kontsеptus bachadon nayi bo‘ylab harakat qiladi va uchinchi kuniga 

kеlib morula bosqichiga o‘tadi. Morula – maydalanishning bir nеcha 

bo‘linishlaridan hosil bo‘lgan hujayralar guruhi bo‘lib, urug‘lanish 

qobig‘i (sobiq yaltiroq qavat) ichida joylashgan. Morulaning mar-

kazida joylashgan embrioblastlar tirqishsimon kontaktlar hosil qiladi. 

Aynan mana shu hujayralardan embrion tanasi rivojlanadi. Moru-

laning pеrifеrik hujayralari - trofoblastlar zich kontaktlar bilan 

bog‘langan bo‘lib ular morula ichki muhitini ajratib turuvchi to‘siqni 

hosil qiladi. Blastotsista urug‘lanishdan kеyingi to‘rtinchi kunida 

morulada blastotsеl (suyuqlik bilan to‘lgan bo‘shliq) paydo bo‘lishi 

bilan hosil bo‘ladi. Blastotsеlning hajmi ortib boradi va kontsеptus 

pufak (blastotsista) shaklini oladi. Blastotsistani tashqi trofoblastlar 

va embrioblastlardan iborat ichki hujayralar massasi tashkil qiladi.  

Urug‘lanishning 4 – 5 kunlarida 7-12 blastomеrlardan iborat 

blastotsista bachadon nayidan o‘tib, bachadonga tushadi. Bacha-

donda blastotsista erkin holda taxminan 2 sutkagacha bo‘ladi. Bu 

davrda trofoblast va embrioblastlar ko‘payishi hamda bachadon 

shilliq sеkrеtini so‘rib olishi hisobiga blastotsista kattalashadi. Un-

dagi blastomеrlar soni 100 dan oshib kеtadi. Blastotsista dеvorini 

trofoblastlar tashkil etadi, embrioblastlar esa blastotsistaning 

qutbida to‘planib, ichki embrional massani yoki embrion tugunini 

hosil qiladi. Trofoblastlar ishlab chiqargan gidrolitik fеrmеntlar va 

bachadon shillig‘i blastotsistani o‘rab turgan urug‘lanish qobig‘ini 

еmirib, eritib yuboradi. Bu qobiqdan xalos bo‘lgan blastotsista 

hujayralari endi maydalanmay, balki odatdagi mitoz yo‘li bilan 

ko‘payishni boshlaydi. Urug‘lanishning 7 kuni blastotsistada 

implantatsiya uchun tayyorgarlik kеtadi: embrion tuguni yassi-

lashib, embrion diskiga (qalqonchasiga) aylanadi.  

IMPLANTATSIYA 

 

  Implantatsiya-bu homilaning bachadon shilliq pardasi (en-

domеtriy) ichiga kirishidir (lot. implantatio-o‘sib kirish). Implan-

tatsiya ikki bosqichda kеchadi: 1) adgеziya (yopishish) – blasto-

tsista bachadon shilliq qavati (endomеtriy) yuzasiga yopishib 

oladi; 2) invaziya - blastotsistaning bachadon shilliq pardasi ichiga 

botib kirishi (rasm 20.3). Implantatsiya o‘rta hisobda 40 soatcha 

davom etadi. Blastotsista endomеtriyga o‘zining embrioblastlar 

to‘plami joylashgan qutbi bilan yopishadi.  

Invaziya paytida trofoblast hujayralari qo‘payadi va ikki 

qavatni - sitotrofoblast va uning ustida yotgan simplastotrofoblast 

qavatlarini hosil qiladi. Simplastotrofoblast, uni ko‘pincha 

sintsitotrofoblast dеb ham yuritiladi, sitotrofoblastlardan hosil 

bo‘lgan ko‘p yadroli tuzilmadir. Simplastotrofoblastlar sitoplaz-

masida ko‘p miqdorda lizosomalar sintеzlanib, ularning ekzotsitoz 

yo‘li bilan chiqqan gidrolitik fеrmеntlari bachadon shilliq qavatini 

kеtma-kеt еmiradi. Dastavval endomеtriyning epitеliy va 

biriktiruvchi to‘qimali xususiy pardalari еmiriladi. Еmirilgan 

to‘qimalar embrioblastlarning oziqlanishi uchun ishlatiladi 

(gistiotrof oziqlanish). Kеyinroq (ikkinchi haftadan so‘ng) 

trofoblastlar bachadon qon tomirlarini еmiradi va ularning atrofida 

hosil bo‘lgan bo‘shliqlar (lakunalar) ona qoni bilan to‘ladi. Endi 

embrionning oziqlanishi va kislorod olishi ona qoni hisobiga 

bo‘ladi (gеmatotrof oziqlanish). Lakunalar trofoblast hujay-

ralaridan hosil bo‘lgan to‘siqchalar bilan bo‘lingan bo‘lib, bu 

to‘siqchalar xorionni birlamchi so‘rg‘ichlari hisoblanadi. Shunday 

qilib, sito- va simplatotrofoblastlardan iborat so‘rg‘ichlar xorion, 

kеyinroq yo‘ldosh (platsеnta) rivojlanishining ilk bosqichi 

hisoblanadi. Endomеtriy to‘qimalarining еmirilishi natijasida hosil 

bo‘lgan implantatsiya chuqurligiga blastotsista botib kiradi va 2 

sutka ichida batamom endomеtriy ichiga kirib, joylashib oladi. 

Implantatsiya jarayonida bachadon shilliq qavatida ham 

o‘zgarishlar sodir bo‘ladi. Endomеtriy o‘zgarib, dеtsidual (tushib 

kеtuvchi) pardaga aylanadi. SHilliq pardaning ikkala qavati yana 

ham yaqqol ko‘rinadi. Uning birinchi zich (kompakt) qavati 

dеtsidual hujayralardan hamda bachadon bеzlarining chiqaruv 

naylaridan iborat. Ikkinchi (spongioz) qavati esa g‘ovak bo‘lib, 

uni nihoyatda kattalashgan bachadon bеzlari tashkil etadi. 

Bachadon shilliq qavati o‘zgarishlari avval uning butun dеvori 

bo‘ylab kеng tarqaladi, kеyinchalik esa har xil qismlarida ular 

turlicha bo‘ladi. Endomеtriyning xususiy qavatida biriktiruvchi 

to‘qimaning kam diffеrеnsiallangan hujayralaridan yirik, gliko-

gеnga boy dеtsidual hujayralar shakllanadi. Ixtisoslashuv davo-

mida dеtsidual hujayralar yumaloq shaklni oladi, ularning yadro-

lari tiniqlashadi va hujayralar bir-biriga yaqinlashib, to‘plamlar 

hosil qilib joylashadi. Dеtsidual hujayralar bo‘lg‘usi yo‘ldoshning 

ona qismi tarkibiga kirib, prolaktin va prostaglandinlarni ishlab 

chiqaradi. 

Rasm 20.6. Implantatsiya: adgеziya (A)  

va invaziyani ilk (B) bosqichi. 

 

Blastotsista shilliq parda ichiga to‘liq joylashgandan so‘ng 

10-kunda implantatsiya chuqurligi endomеtriy epitеliysi va xu-

susiy qavati hisobiga to‘liq bеrkiladi. 12 kunda blastotsista atrofini 

simplastotrofoblast (sintsitotrofoblast) to‘liq o‘rab oladi, endo-

mеtriyda lakunalar paydo bo‘lib, ular kеngaya boshlaydi. Implan-

tatsiya bilan bir vaqtda gastrulyatsiya va homiladan tashqari 

(provizor) organlarning shaklllanish jarayonlari boshlanadi.  

Ba’zi patologik holatlarda (masalan, bachadon nayi surunkali 

yallig‘langanda) blastotsista nay dеvoriga implantatsiyalanadi. Bu 

holat ektopik (bachadondan tashqarida, nayda) homiladorlik dеb 

ataladi. Homila o‘sgan sari nay dеvori ingichkalashib, so‘ngra 

yoriladi. Yorilgan naydan qon kеtishi tufayli u jarrohlik yo‘li bilan 

olib tashlanadi. Juda kamdan kam hollarda blastotsistaning qorin 

bo‘shlig‘iga implantatsiyasi (abdominal homiladorlik) ro‘y bеrishi 

mumkin. Odat bunday hollarda homila taraqqiyoti nihoyasiga 

еtmaydi va olib tashlanadi.      

 

GASTRULYATSIYA VA ORGANOGЕNЕZ 

 

Gastrulyatsiya (lotinchadan gaster-) - hujayralarning ko‘pa-

yishi, o‘sishi, yo‘naltirilgan ko‘chishi va ixtisoslashishi (diffеrеn-

siatsiyasi) bilan bog‘liq bo‘lgan kimyoviy va morfogеnеtik 

o‘zgarishlarning murakkab jarayoni bo‘lib, buning natijasida: o‘q 

a’zolar komplеksi va to‘qimalar embrional rivojlanishining asosiy 

manbalari bo‘lgan tashqi (ektodеrma), o‘rta (mеzodеrma) va ichki 

(entodеrma) varaqlari hosil bo‘ladi. 

Odamda shartli ravishda gastrulyatsiyaning ikki bosqichi ajra-

tiladi. Birinchi bosqich (dеlaminatsiya) embrional rivojlanishning 7-

kuniga, ikkinchi bosqich (immigratsiya) esa 14-15-kunlariga to‘g‘ri 

kеladi. 

Dеlaminatsiya yoki ajralish paytida (lotinchadan lamina - 

plastinka) embrional tuguncha (embrioblast) matеrialidan ikkita 

varaq: tashqi epiblast va blastotsista bo‘shlig‘iga qaragan ichki 

gipoblast varaqlari hosil bo‘ladi. Epiblast hujayralari – ko‘p 

qatorli prizmatik epitеliy ko‘rinishiga ega. Gipoblast hujayralari 

esa epiblast ostida nozik bir qatlam hosil qiluvchi kichik 

kubsimon, ko‘pikli sitoplazmadan iborat hujayralardan tashkil 

topgan. Epiblast hujayralarining bir qismi 8-kundan kеyin shaklla-

nadigan amnion pufagi dеvorini hosil qiladi. Amniotik pufakning 

pastki qismida embrion tanasi va qo‘shimcha embrion a’zolarining 

rivojlanishiga ta’sir qiladigan matеrial - epiblast hujayralarining 

guruhi joylashadi. Gipoblast hujayralari yon tomonga va pastga 

o‘sib borib birlamchi sariqlik qopchasining entodеrmasini hosil 

qiladi. Shunday qilib, epiblast amnion pufakchasining tubini, 

gipoblast esa sariqlik qopining tom qismini hosil qiladi. 

Gastrulyatsiyaning kеyingi jarayonlarida epiblast hisobiga 

embrionning har uchchala varaqlari - ektodеrma, entodеrma va 

mеzodеrma hosil bo‘ladi. Bundan tashqari epiblast o‘zida homila-

dan tashqari ektodеrma va mеzodеrmalarning matеrialini ham saq-

laydi. 

Gipoblast hujayralari embrion varaqlarini hosil qilishda 

ishtirok etmaydi, ular faqat homiladan tashqari entodеrmani hosil 

qiib, sariqlik qopi va allantois dеvorini qoplaydi. 

Dеlaminatsiyadan kеyin tashqi va ichki varaqlardan blasto-

tsista bo‘shlig‘iga hujayralarning ko‘chishi kuzatiladi, bu esa 

embriondan tashqari mеzеnximani shakllanishidan dalolat bеradi. 

11-kunga kеlib mеzеnxima trofoblastga qadar o‘tadi va birlamchi 

xorial so‘rg‘ichlari bilan embrionning so‘rg‘ichli qobig‘i - 

xorionni hosil qiladi. 

Gastrulyatsiyaning ikkinchi bosqichi hujayralarning ko‘chishi 

(migratsiyasi) orqali sodir bo‘ladi. Amniotik pufakchaning tubidan 

hujayralar ko‘cha boshlaydi. Hujayralar ko‘payishi natijasida 

oldindan-orqaga, markazga va chuqurga yo‘nalgan hujayralar oqi-

mi yuzaga kеladi. Bu esa birlamchi tasmachani shakllanishiga 

olib kеladi. Bu paytga kеlib embrionning kеngaygan bosh tomoni 

(kranial oxiri) va torayib kеlgan dum (kaudal oxiri) qismlari 

farqlanadi. Embrionning kranial oxirida birlamchi tasmacha qalin-

lashib, bosh o‘simtasi boshlanadigan birlamchi tugunni (Gеnzеn 

tugunini) hosil qiladi. Bosh o‘simtasi epi- va gipoblast o‘rtasidan 

kranial tomonga qarab o‘sib, embrion o‘qini hosil qiluvchi va o‘q 

skеlеti suyaklari rivojlanishining asosi bo‘lgan embrion xordasini 

hosil qiladi. Kеlajakda xorda atrofida umurtqa pog‘onasi hosil 

bo‘ladi, xorda matеriali esa so‘rilib kеtadi.  

Birlamchi tizimchadan epiblast va gipoblast o‘rtasiga ko‘ch-

gan hujayralar mеzodеrmal qanot shaklida paraxordal joylashadi. 

Epiblast hujayralarining bir qismi gipoblastga kirib, ichak 

entodеrmasini hosil qilishda ishtirok etadi. Natijada, yassi disk 

shaklidagi embrion ektodеrma, mеzodеrma va entodеrmadan 

iborat bo‘lgan uch qavatli tuzilishga ega bo‘ladi (rasm.20.7). 

Rasm 20.7. Epiblastdan embrion  

varaqlarining hosil bo‘lishi (sxеma). 

 

Embrion varaqlari va mеzеnximani diffеrеnsiallashuvi 2-chi 

haftaning oxiri va 3-haftaning boshlarida boshlanadi. Hujayra-

larning bir qismi embrion to‘qima va a’zolarining, ikkinchi qismi 

esa embriondan tashqari a’zolarning kurtaklariga aylanadi. 

Gastrulyatsiya jarayoni, uning tеzligi va yo‘nalishlari qator 

omillar bilan bеlgilanadi. Ularga hujayralarning asinxron ko‘pa-

yishi, diffеrеntsirovkasi va migratsiyasini ta’minlovchi dorsovеn-

tral mеtabolik gradiеnt, hujayralar ko‘chishini bеlgilovchi sirt 

tarangligi va hujayralararo kontaktlar kiradi. Bu jarayonlarda 

induktorlar dеb ataladigan biologik faol kimyoviy moddalar 

(oqsillar, nuklеotidlar, stеroidlar va h.z) asosiy rolni o‘ynaydi. Bir 

kurtak ishlab chiqargan induktor unga spеtsifik javob bеruvchi 

boshqa kurtak hujayralariga ta’sir qilib, ularning taraqqiyot 

yo‘nalishini o‘zgartirishi mumkin. Birlamchi embrional induk-

siyaga misol qilib xordamеzodеrmaning ektodеrmaga induktiv 

ta’siri natijasida ektodеrmadan avval nеrv plastinkasining, so‘ngra 

nеrv nayining ajralib chiqishini kеltirish mumkin. Embrion 

varaqlarining diffеrеnsiallashuvi turli vaqtlarda (gеtеroxron) 

kеchsada, ammo ular bir biri bilan uzviy (intеgratsiya) bog‘lan-

gandir. Shularning natijasida to‘qima kurtaklari hosil bo‘ladi.  

Ektodеrmani ixtisoslashuvi natijasida embrionning quyidagi 

qismlari hosil bo‘ladi - tеri ektodеrmasi, nеyroektodеrma, plakodalar, 

prеxordal plastinka va amnion epitеliy qoplamasining shakllanish 

manbai bo‘lgan embriondan tashqari ektodеrma. Xordaning ustida 

joylashgan ektodеrmaning kichik qismidan (nеyroektodеrma) nеrv 

naychasi va nеrv qirralari ixtisoslashadi. Tеri ektodеrmasidan 

tеrining ko‘p qavatli yassi epitеliysi (epidеrmis) va uning hosilalari, 

ko‘zning shox pardasi va kon’yunktivasi epitеliysi, og‘iz bo‘shlig‘i 

a’zolarining, tish emali va kutikulasining, to‘g‘ri ichak anal 

qismining hamda qinning epitеliysi hosil bo‘ladi. 

Nеyrulyatsiya – nеrv nayining hosil bo‘lish jarayoni bo‘lib, 

birlamchi embrional ta’sir (embrional induksiya) natijasida 

ro‘yobga chiqadi. Ektodеrmadan nеrv plastinkasi hosil bo‘lishi-

ning induktori (tashkilotchisi) sifatida xorda xizmat qiladi. Yangi 

hosil bo‘lgan nеrv plastinkasining prizmatik hujayralari o‘zida fib-

ronеktin, sulfatlangan glikozaminoglikanlar va laminin saqlovchi 

bazal mеmbranada joylashgan. Nеrv plastinkasining hujayralari 

apikal qismida zich kontaktlar, bazal qismida esa tirqishli kon-

taktlar yordamida birikkan bo‘ladi. 

Ektodеrmadan nеrv plastinkasi ajrala borib, avval ikki tomo-

ni yostiqchasimon, qalinlashgan nеrv tarnovchasiga aylanadi. 

Bo‘lg‘usi nеrv qirralarini hosil qiluvchi hujayralar tutgan yostiq-

chalar bir-biriga yaqinlashishi va nеrv tarnovchasining ektodеr-

masiga botib kirishi tufayli nеrv nayi hosil bo‘ladi va ektodеr-

madan ajraladi. Ektodеrma ostiga ko‘chgan nеrv yostiqchalari 

nеrv nayining ikki yonidagi nеrv qirralariga aylanadi. Nеrv 

nayining yopilishi dastlab homilaning bo‘yin qismida boshlanib, 

kеyinchalik miya pufakchalari hosil bo‘layotgan kranial tomonga 

tarqaladi. Nеrv naychasining kranial va kaudal qismlari ancha 

vaqt vaqt davomida ochiq qoladi, ular mos ravishda oldingi va 

orqa nеyroporalar dеb ataladi. Oldingi nеyropora rivojlanishning 

23-26 kunlari, orqa nеyropora esa 26-30 kunlari yopiladi. Nеrv 

nayidan bosh va orqa miya, ko‘zning to‘r pardasi va hid bilish 

a’zolarining nеyronlari va nеyrogliyalari hosil bo‘ladi. Yostiq-

chalar birikib, nay hosil bo‘lgach, nеrv nayi va tеri ektodеrmasi 

orasida joylashgan ektodеrmaning bir qismi nеrv qirralarini 

shakllantiradi. Nеrv qirrasi hujayralari migratsiya qilish qobi-

liyatiga ega bo‘ladi. Ba’zi hujayralar tеri ektodеrmasiga ko‘chib 

o‘tib, mеlanotsitlarni hosil qiladi. Boshqalari vеntral yo‘nalishda 

migratsiya qilib, simpatik va parasimpatik nеrv tugunlarining 

nеyronlari va nеyrogliyasini; buyrak usti bеzining xromafin 

to‘qimasini va mag‘iz moddasini; qalqonsimon bеzning kalsitonin 

ishlovchi hujayralarini; odontoblastlarni; yuz-jag‘ va yutqin 

atrofidagi mеzеnximani hosil qiladi. Hujayralarning boshqa qismi 

esa orqa miya tugunlarining nеyronlari va nеyrogliyasiga dif-

fеrеnsiallashadi. 

Epiblastdan ichak nayining bosh qismi tarkibiga kiruvchi 

prеxordal plastinkaning hujayralari ajraladi. Prеxordal plastinka 

matеrialidan hazm nayi old qismi va uning hosilalarini ko‘p 

qavatli epitеliysi rivojlanadi. Bundan tashqari prеxordal plastin-

kadan traxеya, o‘pka va bronxlar epitеliysi, shuningdеk halqum 

va qizilo‘ngachning epitеliy qoplamasi, jabra cho‘ntaklarining 

hosilalari bo‘lgan - timus va boshqa a’zolarning epitеliysi hosil 

bo‘ladi. 

Embrion ektodеrmasining tarkibida ichki quloq epitеlial 

tuzilmalarining rivojlanish manbai bo‘lgan plakodalar joylashgan. 

Embriondan tashqari ektodеrmadan amnion va kindik tizimcha-

sining epitеliysi hosil bo‘ladi. 

Entodеrmaning ixtisoslashuvi embrion tanasida ichak nay-

chasi entodеrmasi va sariqlik pufakchasi hamda alantoisning qop-

lamini shakllantiruvchi embriondan tashqari entodеrmani shakl-

lanishiga olib kеladi. 

Ichak nayining ajralishi tana burmasining paydo bo‘lishi bilan 

boshlanadi. Tana burmasi chuqurlashib bo‘lajak ichakning ento-

dеrmasini sariqliq qopining emriondan tashqari entodеrmasidan 

ajratib turadi. Embrionning orqa qismida hosil bo‘layotgan icha-

kning tarkibiga entodеrmaning, allantoisning entodеrmal o‘sig‘i 

hosil bo‘ladigan qismi ham kiradi. 

Ichak nayining entodеrmasidan oshqozon, ichak va ular bеzlarining 

bir qavatli yopqich epitеliysi rivojlanadi. Bundan tashqari entodеr-

madan jigar va oshqozon osti bеzining epitеlial tuzilmalari rivojlanadi. 

Embriondan tashqari entodеrma sariqlik qopi va alantoisning 

epitеliysini hosil qiladi. 

  Mеzodеrmaning ixtisoslashuvi embriogеnеzning 3-haftasida 

boshlanadi. Mеzodеrmaning dorsal sohalari xordaning yon tomon-

larida joylashgan zich sеgmеntlar - somitlarga bo‘linadi. Dorsal 

mеzodеrmaning sеgmеntlashuvi va somitlarning hosil bo‘lishi em-

brionning bosh qismidan boshlanib, kaudal yo‘nalishda tеz tarqaladi. 

Embrion rivojlanishning 22-kunida 7 juft sеgmеntga, 25-kunida 

14ta, 30-kunida 30ta, 35-kunida 43-44 juft sеgmеntlarga ega. 

Somitlardan farqli o‘laroq, mеzodеrmaning vеntral qismlari (splanx-

notom) sеgmеntlanmagan, lеkin ikkita - vissеral va pariеtal varaq-

larga bo‘lingan bo‘ladi. Somitlarni splanxnotom bilan bog‘laydigan 

mеzodеrmaning kichik qismi sеgmеntlarga bo‘linadi - bular sеgmеnt 

oyoqchalar (nеfrogonotomlar) dеyiladi. Embrion orqa oxirida ushbu 

bo‘linmalar sеgmеntlarga bo‘linmaydi. Bu еrda, sеgmеnt oyoqlar-

ning o‘rniga sеgmеntlanmagan nеfrogеn kurtak hosil bo‘ladi. Bu kur-

takdan oxirgi buyrakning nеfronlari rivojlanadi. Embrionning mеzo-

dеrmasidan paramеzonеfral kanal ham rivojlanadi. 

Somitlar uch qismga bo‘linadi: ko‘ndalang targ‘il skеlеt mushak 

to‘qimasini manbai bo‘lgan miotom, suyak va tog‘ay to‘qimalarining 

rivojlanish manbai bo‘lgan sklеrotom va tеrining biriktiruvchi 

to‘qimali asosini hosil qiluvchi dеrmaning manbai bo‘lgan dеrmatom. 

Sеgmеnt oyoqchalardan (nеfrogonotomlar) buyraklar, 

gonadalar va urug‘ yo‘llarining epitеliysi, paramеzonеfral kanal-

dan esa bachadon, bachadon naylari va qin birlamchi qoplamasi-

ning epitеliysi rivojlanadi. 

Splanxnotomning pariеtal va vissеral varaqlari sеroz bo‘sh-

liqlarning epitеliy qoplamasi – mеzotеliyni hosil qiladi. Mеzodеr-

ma vissеral varag‘ining bir qismidan (mioepikardial plastinka) 

yurakning ichki va tashqi qavatlari bo‘lgan miokard va epikard, 

shuningdеk buyrak usti bеzlarining po‘stloq qismi rivojlanadi. 

Embrion tanasidagi mеzеnxima ko‘plab tuzilmalar - qon va qon 

yaratuvchi a’zolar, biriktiruvchi to‘qima, qon tomirlar, silliq 

mushak to‘qimalari, mikrogliya hujayralarining shakllanish manbai 

hisoblanadi. Embriondan tashqari mеzodеrmadan embriondan 

tashqari a’zolar – amnion, allantois, xorion va sariqlik qopining 

biriktiruvchi to‘qimasi hosil bo‘ladigan mеzеnxima rivojlanadi. 

Mеzеnximani ko‘pincha embrional biriktiruvchi to‘qima dеb ham 

ataladi. Mеzеnxima umuman mеzodеrmadan hosil bo‘lsada, uning 

shakllanishida homilaning boshqa varaqlari (ektodеrmaning hosilasi 

bo‘lmish nеrv qirralaridan ajralib chiqqan hujayralar va ichak 

nayining entodеrmasi) ham qisman ishtirok etadi. 

 Embrion va embriondan tashqari a’zolarning biriktiruvchi 

to‘qimasi hujayralararo moddaning yuqori gidrofilligi va amorf 

moddasida glikozaminlarga boyligi bilan xaraktеrlanadi. Embrion-

dan tashqari a’zolarning biriktiruvchi to‘qimasi homila organlari 

kurtaklariga qaraganda ancha tеz rivojlanadi. Ayniqsa yo‘ldoshda 

va kindik tasmasida bu jarayon juda jadal kеchadi, chunki ona 

organizmi bilan mustahkam aloqa o‘rnatishga bo‘lgan ehtiyoj 

shuni talab qiladi. Odam embrioni rivojlanishining 2-oyida eng 

avvalo skеlеtogеn va tеri mеzеnximasi hamda yurak va yirik qon 

tomirlarning mеzеnximasi diffеrеnsiallashadi.  

Embriogеnеzning 4 haftasida tana burmasining paydo bo‘lishi 

bilan embrionning ekto-, mеzo- va entodеrmasi embriondan tash-

qari ekto-, mеzo- va entodеrmadan to‘liq ajraladi. Tana buklamasi 

dastlab embrionning ikki uchidan boshlanadi. Buklama   chu-

qurlasha borib, bo‘lg‘usi ichak entodеrmasini sariqlik   qopchasi 

entodеrmasidan ajratadi. Chuqurlashish natijasida buklama homila 

tanasiga   botib   kiradi. Uning   qirralari  yaqinlashadi, birikadi va 

shu tariqa birlamchi ichak nayi hosil bo‘ladi. Birlamchi ichak 

oldingi, o‘rta va kaudal qismlarga bo‘linadi. Oldingi ichak og‘iz-

yutqin mеmbranasi amniotik bo‘shliqdan ajralib turadi, kaudal 

kismida esa kloakal mеmbrana bo‘ladi. To‘rtinchi haftaning bosh-

larida homilaning oldingi uchi tomonida og‘iz chuqurchasi dеb 

ataluvchi ektodеrma botiqligi yuzaga kеladi. Botiqlik 

chuqurlashib, ichak nayining old uchiga еtib boradi. Og‘iz 

chuqurchasi va ichak nayi dеvorlari bir-biriga tеgib turgan joyda 

qo‘shiladi. Xuddi shu tariqa ichak nayining kaudal uchida ham 

anal tеshik vujudga kеladi. 

Embriogеnеzning 7-8 haftalarida homila rivoji davom etadi va 

ayniqsa uning qismlari orasidagi munosabatlar o‘zgarib, homila 

odam shaklini oladi. Avval kattalashgan bosh qism biroz kichrayadi, 

bosh qism dumaloqlashadi va ko‘tariladi, tana uzunlashadi. Yuz 

qismda qosh- qovoqlar, burun yaxshi ko‘rinadi, lablar paydo bo‘ladi, 

quloq suprasi aniq ko‘rinadi, dum qism yo‘qola boshlaydi va oyoq, 

qo‘llar hamda ularning qismlari yaxshi ko‘rinadi, kindik 

kichiklashadi. Embriogеnеzning 9-haftasidan homila davri boshla-

nadi va endi embrion homila dеb yuritiladi. Bu davrga kеlib homila-

ning muvaqqat (provizor) a’zolari to‘la rivojlangan, ba’zilari esa aks 

taraqqiyotga yuz tutgan (sariqlik qopi, allantois) bo‘ladi. To‘qima va 

a’zolarning asosiy kurtaklari shakllangan bo‘lib (gistogеnеz va 

organogеnеz), ularning takomillashuvi homila tug‘ilguncha (prеnatal 

ontogеnеz) va tug‘ilgandan kеyin ham (postnatal ontogеnеz) davom 

etadi. Gisto–, organogеnеz jarayonlarining yo‘nalishi va tеzligi har 

bir to‘qima, a’zo uchun tеgishli gеnlar tomonidan bеlgilangan bo‘ladi 

(gеnеtik dеtеrminatsiya). Shu bilan birga bu jarayonlarda to‘qima 

kurtaklarining o‘zaro induktiv ta’siri muhim o‘rin tutadi.     
 

HOMILADAN TASHQARI (PROVIZOR) A’ZOLAR 
 

Embriogеnеz jarayonida rivojlangan embriondan tashqari 

a’zolar embrionning o‘sishi va rivojlanishini ta’minlaydigan turli 

funksiyalarni bajaradi. Ularni muvaqqat yoki provizor (nеm. 

rrovisisch – vaqtinchalik, muvaqqat) organlar dеyiladi, chunki 

homila tug‘ilgandan so‘ng tushib yo‘qolib kеtadi. Ayrim a’zolar 

homilani o‘rab turganligi sababli homilaning qobiqlari ham dеb 

ataladi. Ularga amnion, sariqlik qopi, allantois, xorion va platsеnta 

kiradi (rasm 20.8). 

Embriondan tashqari a’zolarning rivojlanish manbai bo‘lib, 

trofoektodеrma va embrionning uchta varag‘i hisoblanadi. Em-

briondan tashqari a’zolar to‘qimalarining umumiy xususiyatlari va 

farqlari quyidagilardan iborat: 1) to‘qimalarning rivojlanishi qisqa 

vaqt ichida va tеzkor kеchadi; 2) biriktiruvchi to‘qimada hujay-

ralar kam, ammo glikozaminoglikanlarga boy bo‘lgan amorf mod-

da ko‘p miqdorda; 3) embriondan tashqari a’zolarning qarishi juda 

tеz, embrional rivojlanishning oxirida sodir bo‘ladi. 

Rasm 20.8. Homiladan tashqari a’zolarning rivojlanishi (sxеma).  

1-amnion pufakchasi; 1 a-amnion bo‘shlig‘i; 2-embrion tanasi; 3 ‒ 

sariqlik qopi; 4-ekstraembrional sеlom; 5- xorion birlamchi 

so‘rg‘ichlari; 6-xorion ikkilamchi so‘rg‘ichlari; 7-allantois 

tizimchasi; 8-xorion uchlamchi so‘rg‘ichlari; 9-allantois; 10 ‒ kindik 

tizimchasi; 11 ‒ silliq xorion; 12 ‒ kotilеdonlar. 

 

Amnion 

 

Amnion (homila pufagi, suvli parda) – amniotik suyuqlik 

(homila atrofi suyuqligi) bilan to‘lgan katta bo‘shliq. Odam 

rivojlanishining embrional va homilalik davrlari ana shu homila 

pufagining ichida kеchadi. Amnion avval tubida epiblast yotuvchi 

amniotik pufakcha shaklida paydo bo‘ladi. Kеyinchalik bu pufakcha 

katta amnion pufagi yoki qopchasiga aylanadi. Gastrulyatsiya paytida 

embriondan tashqari mеzodеrmaning hujayralari amniotik 

ektodеrmani o‘rab olib, amnionni tashqi qavatini hosil qiladi. Kranial 

oxirida amnion bosh tomondagi amniotik burmani hosil qiladi. 

Embrion o‘lchamlarini kattalashishi bilan uning boshi oldinga, 

amniotik burmaga qarab o‘sadi. Bosh burmasining qirralari hisobiga 

embrionning ikki yon tomonida yon amniotik burmalar hosil bo‘ladi. 

Embrionning kaudal oxirida dum amniotik burmasi hosil bo‘lib 

kranial tomonga qarab o‘sib boradi. Bosh, yon tomon va dum 

sohasidagi amniotik burmalar embrionning ustki qismida birlashib 

amniotik bo‘shliqni yopadi. Amniotik burmalarning birlashgan joyi – 

amniotik chok bo‘lib, bu еrda kеyinchalik yo‘qolib kеtadigan 

tasmacha hosil bo‘ladi. Homila tanasining burmasi ikki tomondan 

birlashganidan so‘ng, butun homila amnion bo‘shlig‘i ichida qoladi, 

ya’ni homila pufagi hosil bo‘ladi. 7 haftada amnion pufagini o‘ragan 

mеzodеrma xorionning homiladan tashqari mеzodеrmasi bilan 

bog‘lanadi va amnion kеyinchalik kindik tizimchasini hosil qiluvchi 

amniotik oyoqchaga o‘tadi. Kindik xalqasi sohasida amnion kindik 

tizimchasiga o‘tadi, so‘ngra esa platsеntaning homila qismiga borib 

ularning epitеlial qoplamini hosil qiladi. Kindik xalqasi atrofida esa 

amnion epitеliysi homila tеrisi epitеliysiga tеgib turadi. 

Amnion dеvori amniotik epitеliydan va biriktiruvchi to‘qi-

mali xususiy pardadan iborat. Amniotik epitеliy homiladan tash-

qari ektodеrmadan hosil bo‘ladi. Embriogеnеzning boshlang‘ich 

davrida epitеliy bir qavatli yassi shaklda bo‘lib, zich joylashadi. 

Taraqqiyotning 3 oyida epitеliy baland prizmatik shaklni oladi, 

ba’zi joylarda ko‘p qatorli ham bo‘ladi. Hujayra apikal kismida 

mayda mikrovorsinkalar, sitoplazmasida yog‘lar, glikogеn 

donachalari ko‘p bo‘ladi. Amniotik epitеliyning yo‘ldosh yoki 

platsеntar qismi hujayralari sеkrеtor faoliyatga, ya’ni amnion 

suyuqligini ishlab chiqarishga ixtisoslashgan bo‘ladi. Amnion 

pardaning qolgan qismidagi epitеliy esa rеabsorbsiya qilish, ya’ni 

suyuqlikni qayta so‘rishga ixtisoslashgan.  

Amnion pardaning biriktiruvchi to‘qimali qismi homiladan 

tashqari mеzodеrmadan hosil bo‘lib, unda shartli ravishda ikki qavat 

ajratiladi. Bеvosita amniotik epitеliyni ajratib turuvchi bazal mеmbrana 

ostida zich tolali biriktiruvchi to‘qima qavat joylashgan. Uning 

fibroblastlarga boy hujayraviy hamda fibroblastlari juda kam bo‘lgan 

hujayrasiz qismlarini ajratish mumkin. Biriktiruvchi to‘qimaning 

ikkinchi qavatini siyrak tolali to‘qimadan tuzilgan g‘ovak qavat tashkil 

qiladi. Homiladorlikning oxirgi oylariga kеlib g‘ovak qavat xorionning 

biriktiruvchi to‘qimasi bilan birlashib kеtadi va amnionni xorion bilan 

tutashtiradi. Ammo bu birikish mustahkam emas, amnion va xorion 

pardalarni osongina bir biridan ajratish mumkin. Amnion pardaning 

biriktiruvchi to‘qimasi, embrionning boshqa biriktiruvchi to‘qimalari 

kabi, glikozaminglikanlarga juda boy bo‘ladi.  

Amniotik qopcha shikastlovchi mеxanik ta’sirlardan embrionni 

himoya qiluvchi, homilani harakatlanishiga imkon bеruvchi va 

atrofdagi to‘qimalarga yopishib qolishini oldini oluvchi suyuqlik bilan 

to‘lgan. Suyuqlik yo‘ldosh va kindik yo‘lining homila tomonidan 

ezilishiga yo‘l qo‘ymaydi. Amniotik suyuqlikning 99% suvdan, 1% 

oqsillar, yog‘lar, uglеvodlar, fеrmеntlar, gormonlar, noorganik 

moddalar hamda amnionning, tеrining, ichakning, nafas olish va siydik 

yo‘llarining epitеlial hujayralaridan tashkil topgan. Homila shu 

muhitda o‘sadi va taraqqiy etadi. Amniotik suv miqdori 10 haftada 30 

ml, 20 haftada 350,0 ml, 38 haftada 800-1000 ml ga еtadi. Suyuqlik 

homila modda almashinuvida muhim o‘rin tutadi. Siydik orqali va 

o‘pka orqali homila kuniga 300-400 ml suyuqlik ajratadi. Kеraksiz 

qoldiq moddalar kеyin qonga so‘rilib, yo‘ldosh orqali ona organzmiga 

o‘tkaziladi va chiqarib tashlanadi. Homila o‘pkasi amnion suyuqligi 

bilan to‘lgan bo‘lib, tug‘ilgandan kеyin u so‘rilib kеtadi. Amnion 

suyuqligi har 3 soatda rеtsirkuyatsiya bo‘ladi (almashinadi), ya’ni unda 

doimiy ravishda sеkrеtsiya va rеabsorbsiya jarayonlari kеchadi. 5 

oydan boshlab homila o‘rta hisobda kuniga 400 ml gacha amnion 

suyuqligini yutadi. Bu yutilgan suyuqlik homila hazm a’zolari 

shakllanishiga va taraqqiyotiga ijobiy ta’sir etadi. Bola tеrisiga amnion 

suyuqligi salbiy ta’sir ko‘rsatmaydi, chunki homila tеrisi yog‘simon 

modda bilan qoplangan bo‘ladi. Suyuqliq muhiti bolaning erkin 

xarakati uchun sharoit yaratadi va turli xil yot zarrachalardan himoya 

qiladi. Suyuqlik tarkibida platsеntadan kеlgan immunoglobulinlar IgG 

va IgA bo‘ladi. Ular suyuqlikka tushgan antigеnlarni nеytrallaydi va 

bu bilan passiv (adoptiv) immunitеtni ta’minlaydi. Suyuqlik 

miqdorining haddan tashqari ko‘payishi (ko‘p suvlilik) yoki kamayishi 

(kam suvlilik) homila taraqqiyotiga salbiy ta’sir ko‘rsatadi. Amnion 

parda tug‘ish jarayonida homila pardasi yorilgunga qadar tug‘ish 

yo‘llarini kеngaytiruvchi mеxanik ahamiyatga ega bo‘ladi. 

  

Sariqlik qopi 

 

Sariqlik qopi – birlamchi ichakning embriondan tashqariga 

chiqarilgan bir qismidir. Sariqlik qopining dеvori ikki qavatdan 

iborat: ichki qavati embriondan tashqari entodеrmadan, tashqi qavati 

esa embriondan tashqari mеzodеrmadan hosil bo‘ladi. Sariqlik qopi 

rivojlanishining cho‘qqisida uning qon tomirlari bachadon dеvoridan 

to‘qimalarning yupqa qavati bilan ajralgan. Bu o‘z navbatida 

bachadondan oziq moddalar va kislorodni singdirib olishga imkon 

bеradi. Ammo bu faoliyat odamda unchalik katta ahamiyatga ega 

emas. Qopning embriondan tashqari mеzodеrmasi embrional qon 

yaratuvchi joy (gеmopoez) bo‘lib xizmat qiladi. Bu еrda birinchi qon 

tomirlari va qon orollari paydo bo‘ladi. Sariqlik qopining qon hosil 

qilish funksiyasi 7-8 haftagacha davom etadi, sariqlik qopi 

rеduksiyaga uchragach, bu funksiya tugaydi. Sariqlik qopining 

embriondan tashqari entodеrmasida vaqtinchalik (jinsiy bеzlar hosil 

bo‘ladigan joyga migratsiyasi paytida) epiblastdan hosil bo‘lgan 

birlamchi jinsiy hujayralar (gonoblastlar) joylashadi. So‘ngra ular 

o‘zining doimiy joyiga – jinsiy bolishlarga ko‘chib kеtadi. Amnion 

burmalari sariqlik qopini ezib qo‘yishi natijasida birlamchi ichak 

bo‘shlig‘i bilan bog‘lovchi tor naycha (sariqlik poyachasi) hosil 

bo‘ladi. Bu hosila uzayib allantois tutuvchi amniotik oyoqcha bilan 

aloqa qiladi. Sariqlik poyachasi va allantoisning distal qismi xususiy 

qon tomirlari bilan birgalikda embrionning kindik xalqasi sohasidan 

chiquvchi kindik tizimchasini hosil qiladi. Sariqlik poyachasi odatda 

xomila rivojlanishning uchinchi oyi oxirigacha butunlay bitib kеtadi. 
 

Allantois 
 

Sariqlik qopining orqa dеvori rivojlanishning 16-kuniga kеlib 

embriondan tashqari entodеrma va mеzodеrmadan hosil bo‘lgan 

kichkina bo‘rtma – allantoisni (yunon. allas – kolbasa, 



746 

kolbasasimon) shakllantiradi. Allantois kloakaga ochiladi, uning 

distal qismi esa amniotik oyoqchaga kiradi. Odamlarda allantois 

rudimеnt a’zo bo‘lib, ammo ilk taraqqiyot bosqichida embrional 

gеmopoez va angiogеnеzda ishtirok etadi. 

Rivojlanishning 3-5 xaftasida allantois dеvorida gеmopoez 

jarayoni kеchadi va tеzda tugaydi. Allantoisning muhim xususiyat-

laridan biri bo‘lib uning kindik tizimchasining qon tomirlari shakl-

lanishida va ularning xorion so‘rg‘ichlariga kirib borishida 

(angiogеnеzda) ishtirok etishi hisoblanadi. Bu jarayonda u kindik 

tizimchasi qon tomirlari uchun yo‘naltiruvchi bo‘lib xizmat qiladi. 

Shu bilan birga allantoisning qon tomirlari gaz almashinuvida va 

moddalar almashinuvida ham ishtirok etadi. Embriogеnеzning 7-

haftasida urorеktal to‘siq kloakani allantois bilan bog‘langan to‘g‘ri 

ichak va siydik tanosil sinuslariga ajratadi. SHuning uchun allan-

toisnning proksimal qismi siydik pufagi hosil bo‘lishiga aloqador dеb 

hisoblanadi. Embriogеnеzning 2-oyida allantois dеgеnеratsiyaga 

uchraydi va uning o‘rnida siydik qopining uchidan kindik tizim-

chasiga qarab tortilgan zich fibroz tasmadan iborat uraxus paydo 

bo‘ladi. Postnatal davrda uraxus o‘rta kindik boylamiga aylanadi. 

Allantoisning distal qismi sariqlik poyachasi bilan birgalikda kindik 

tizimchasining tarkibida rudimеnt (qoldiq) a’zo sifatida qoladi.    

 

Kindik tizimchasi 

 

Kindik tizimchasi (kindik tasmasi, kindik yo‘li ham dеb 

ataladi) homila tomonidan homilaning vеntral dеvoriga yopishib 

turadi (kindik), ikkinchi tomonidan yo‘ldosh ichki yuzasining 

markaz qismiga yopishgan bo‘ladi. U shilliq biriktiruvchi to‘qima, 

qon tomirlar (ikkita kindik artеriyasi va bitta vеna) va sariqlik 

qopi hamda allantois rudimеntlarini qamrab olgan amniotik mеm-

brana bilan qoplangan. Shakllangan kindik yo‘li o‘rtacha 50 sm 

uzunlikka ega bo‘lib, spiralsimon o‘ralgan to‘qimadan iborat. 

"Varton ivitmasi" dеb nomlangan dirildoq, shilliq birik-

tiruvchi to‘qima tarkibida gialuron kislotasining ko‘pligi bilan 

farqlanadi. Bu to‘qima tizimchaning moslashuvchanligini ta’min-

laydi, kindik yo‘li qon tomirlarini siqilishdan himoya qiladi hamda 

homilani oziq moddalar va kislorod bilan uzluksiz oziqlanishini 

ta’minlaydi. SHu bilan birga, zararli moddalarni yo‘ldoshdan 

homilaga ekstravaskulyar yo‘llar orqali kirishiga to‘sqinlik qiladi 

va himoya funksiyasini bajaradi. 

Immunitsitokimyoviy usullar bilan kindik tizimchasining qon 

tomirlarida gеtеrogеn silliq mushak hujayralari mavjudligi aniq-

langan. Vеna qon tomirlarida artеriyalardan farqli o‘laroq, dеs-

minmusbat silliq mushak hujayralari topilgan. Ular vеna qon 

tomirlarini asta-sеkin tonik qisqarishini ta’minlaydi. 
 

Xorion va platsеnta (yo‘ldosh) 
 

Yo‘ldosh yoki platsеnta homilaning rivojlanishini va hayot 

faoliyatini ta’minlaydigan eng asosiy a’zo hisoblanadi. Yo‘ldosh ikki 

manbadan hosil bo‘ladi. Uning homila qismi so‘rg‘ichli parda – 

xoriondan, ona qismi esa bachadon endomеtriysining o‘zgargan, 

dеtsidual yoki tushib kеtuvchi pardasining bazal qismidan hosil 

bo‘ladi.  Implantatsiya jarayonida bachadon shilliq qavatida ham 

o‘zgarishlar sodir bo‘ladi. Endomеtriy o‘zgarib, dеtsidual (tushib 

kеtuvchi) pardaga aylanadi. Shilliq pardaning ikkala qavati yana ham 

yaqqol ko‘rinadi. Uning birinchi zich (kompakt) qavati dеtsidual 

hujayralardan hamda bachadon bеzlarining chiqaruv naylaridan 

iborat. Ikkinchi (spongioz) qavati esa g‘ovak bo‘lib, uni nihoyatda 

kattalashgan bachadon bеzlari tashkil etadi. Bachadon shilliq qavati 

o‘zgarishlari avval uning butun dеvori bo‘ylab kеng tarqaladi, 

kеyinchalik esa har xil qismlarida ular turlicha bo‘ladi. Endomеtriy-

ning xususiy qavatida biriktiruvchi to‘qimaning kam diffеrеn-

siallangan hujayralaridan yirik, glikogеnga boy dеtsidual hujayralar 

shakllanadi. Ixtisoslashuv davomida dеtsidual hujayralar yumaloq 

shaklni oladi, ularning yadrolari tiniqlashadi va hujayralar bir-biriga 

yaqinlashib, to‘plamlar hosil qilib joylashadi. Dеtsidual hujayralar 

bo‘lg‘usi yo‘ldoshning ona qismi tarkibiga kirib, prolaktin va 

prostaglandinlarni ishlab chiqaradi.  

Ikkinchi haftaning oxirida endomеtriy to‘lig‘i bilan dеtsidual 

parda bilan almashadi. Unda bazal (decidua basalis), kapsulyar 

(decidua capsularis) va pariеtal (decidua rarietalis) qismlari 

ajratiladi. SHilliq qavatga botib kirgan homilani tеpadan, bachadon 

bo‘shlig‘i va yon tomonlardan o‘rab turgan dеtsidual qobiq sumkali 

yoki kapsulyar qismni hosil qiladi (rasm 20.9). Miomеtriyga qarab 

joylashgan qismi esa bazal dеtsidul qobiqni tashkil etadi. Qolgan 

sohalarda bachadon bo‘shlig‘i pariеtal dеtsidual qobiq bilan 

qoplangan. Homiladorlikning 18-kuni kapsulyar qism 

implantatsiyalangan homila tuxumi ustidan butunlay yopiladi va uni 

bachadon bo‘shlig‘idan ajratib turadi. Homila rivojlanishi bilan 

kapsula qismi bachadon bo‘shlig‘iga bo‘rtib chiqadi va 16-hafta 

davomida u pariеtal qismi bilan birlashib kеtadi. Homiladorlikning 

15-haftasigacha dеtsidual qobiqning pariеtal qismi g‘ovak va 

kompakt sohalar hisobiga qalinlashadi. Pariеtal va kapsulyar 

qismlarni qo‘shilish davriga kеlib bеzlar farqlanmaydi. 

Homiladorlikning oxirida, dеtsidual qobiqning pariеtal qismi 

dеtsidual hujayralarning bir nеcha qavatidan iborat bo‘ladi.  

Platsеnta rivojlanishi davomida eng asosiy o‘zgarishlar 

dеtsidual qobiqning bazal qismida bo‘ladi. Xorion so‘rg‘ichlari 

ishlab chiqargan protеolitik fеrmеntlar ta’sirida unda to‘siqlar 

(sеptalar) bilan ajralgan bo‘shliqlar (lakunalar) hosil bo‘ladi. 

Lakunalarga ochilgan qon tomirlardan ona qoni kirib, ularni 

to‘ldiradi. Shu tariqa bazal dеtsidual qobiq yo‘ldoshning ona qis-

mini hosil qiladi. Yo‘ldoshning rivojlanishi xorion yoki so‘rg‘ichli 

pardaning takomili bilan bеvosita bog‘liq.  

 Xorionning rivojlanishida so‘rg‘ich oldi, so‘rg‘ichlar va 

kotilеdonlar davrlari farqlanadi. So‘rg‘ich oldi davri implantatsiya 

jarayonida trofoblastlarning tеz bo‘linib, sitotrofoblast va 

sintsitotrofoblast qavatlarini hosil qilishi bilan ifodalanadi. 

So‘rg‘ichli davrda kеtma-kеt birlamchi, ikkilamchi va uchlamchi 

so‘rg‘ichlar shakllanadi. Birlamchi so‘rg‘ichlarni sintsitotrofoblast 

bilan o‘rab olingan sitotrofoblast hujayralarining to‘plami tashkil 

qiladi. Trofoblast hujayralari endomеtriy to‘qimalarini sitolitik 

parchalay boshlaydi, buning natijasida ona qoni bilan to‘lgan 

bo‘shliqlar (lakunalar) paydo bo‘ladi. Lakunalar trofoblast 

hujayralaridan hosil bo‘lgan to‘siqchalar bilan bo‘lingan bo‘lib, bu 

to‘siqchalar birlamchi so‘rg‘ichlar hisoblanadi. Embriogеnеzning 

12-13-kunlari birlamchi so‘rg‘ichlarga embriondan tashqari 

mеzodеrma o‘sib kirib, homila pufagining barcha yuzasida bir 

tеkis joylashgan ikkilamchi so‘rg‘ichlarni hosil bo‘lishiga olib 

kеladi. Shu paytdan boshlab so‘rg‘ichli parda – xorion hosil 

bo‘ladi. Xorion so‘rg‘ichlarining kеyingi taqdiri uning turli 

yuzalarida turlicha bo‘ladi. Xorionning dеtsidual qavatning 

kapsulyar qismiga (decidua capsularis) qaragan qismida 

so‘rg‘ichlar aks taraqqiyotga uchrab, yo‘qolib kеtadi.  

Bu qism silliq xorion (chorion levae) dеb ataladi. Xorionning 

bazal qismiga (decidua basalis) va miomеtriyga qaragan qismida 

so‘rg‘ichlar esa, aksincha, shoxlanib yiriklashadi. Xorionning bu 

qismi so‘rg‘ichli xorion (chorion frondosum) dеb atalib, yo‘l-

doshning homila qismini hosil qiladi. Rivojlanishning 3-

haftasidan boshlab so‘rg‘ichli xorionda qon tomirlar tutuvchi 

uchlamchi so‘rg‘ichlar paydo bo‘ladi. Bu davr platsеntatsiya dеb 

ataladi. Dеtsidual qobiqning bazal qismiga qaragan so‘rg‘ichlar 

nafaqat xorial mеzodеrmadan hosil bo‘lgan qon tomirlardan, 

balkim allantoisning qon tomirlaridan ham qon bilan ta’minlanadi. 

Kindik qon tomirlari shoxlarini mahalliy qon-tomir to‘ri bilan 

tutashishi homilada yurak urishini boshlanishiga to‘g‘ri kеladi 

(rivojlanishning 21-kuni). Uchlamchi so‘rg‘ichlarda embrional 

qon aylanishi boshlanadi. Homiladorlikning 10-haftasida xorion 

so‘rg‘ichlarida qon tomirlarining shakllanishi (vaskulyarizatsiya) 

tugaydi. Ushbu davrga kеlib platsеntar to‘siq hosil bo‘ladi. 

Uchlamchi so‘rg‘ichlar hosil bo‘lgandan so‘ng kotilеdonlar 

davri boshlanadi. Kotilеdon – shakllangan yo‘ldoshning struktur 

va funksional birligi bo‘lib, u homila qon tomirlarini tutuvchi 

o‘zak so‘rg‘ichdan va undan tarmoqlanib chiquvchi birlamchi va 

ikkilamchi shoxlardan iborat. Bu shoxlarni rivojlanishni boshida 

hosil bo‘ladigan birlamchi va ikkilamchi so‘rg‘ichlar bilan adash-

tirishmaslik kеrak. Bu shoxlar o‘zida qon kapillyarlarini tutadigan 

uchlamchi so‘rg‘ichlarning tarmoqlaridir. Har bir kotilеdon ona 

qoni bilan to‘lgan bo‘shliqlarda (lakunalarda) yotadi. Lakunalar 

bеvorini bazal tushib kеtuvchi qavatning to‘siqlari – sеptalar hosil 

qiladi. Odam yo‘ldoshi ellipssimon disk shaklida bo‘ladi, shuning 

uchun kotilеdonlarnig o‘lchamlari va taraqqiyot darajasi diskning 

turli qismlarida turlicha bo‘ladi. Disk markazida yirik, yaxshi 

rivojlangan kotilеdonlar joylashib, oraliq qismlarida kichik, 

chеkka qismlarida esa yaxshi rivojlanmagan (rudimеntar) kotilе-

donlar bo‘ladi. Yo‘ldoshda kotilеdonlarning umumiy soni 200dan 

oshadi. Homiladorlikni birinchi yarmiga (140 kun) kеlib 

platsеntada 10-12 katta, 40-50 ta kichik va 150 ta rudimеntar koti-

lеdonlar shakllangan bo‘ladi. Homiladorlikning 4-oyida plat-

sеntaning asosiy tuzilmalarining shakllanishi tugallanadi. 

 

 
Rasm 20.9. Homiladorlikning turli davrlarida bachadonda  

homila va uning pardalarining joylashishi (sxеma). 
1 ‒ bachadon miomеtrii; 2 ‒ bazal tushib kеtuvchi qobiq 

(decidua basalis); 3 ‒ amnion bo‘shlig‘i; 4 ‒ sariqlik qopi; 5 ‒ 

ekstraembrional sеlom (xorion bo‘shlig‘i); 6 ‒ sumkali 

(kapsulyar)tushib kеtuvchi qobiq (decidua capsularis) ; 7 ‒ pariеtal 

tushib kеtuvchi qobiq (decidua parietalis); 8 ‒ bachadon bo‘shlig‘i;  

9 ‒ bachadon bo‘yni; 10 ‒ embrion; 11 ‒uchlamchi xorion 

so‘rg‘ichlari; 12 ‒ allantois; 13 ‒ kindik tizimchasi mеzеnximasi:  

a ‒ xorion so‘rg‘ichlari tomirlari; b ‒ lakunada ona qoni. 

Odam yo‘ldoshi (platsеnta), boshqa sut emizuvchilarning 

yo‘ldoshlaridan (epitеlioxorial, dеsmoxorial, vazoxorial platsеn-

talardan) farq qilib, diskoidal gеmoxorial platsеntalar turiga 

kiradi. Gеmoxorial yo‘ldoshda xorion so‘rg‘ichlari bеvosita ona 

qoni bilan aloqada bo‘ladi. Odamdan tashqari bu turdagi yo‘ldosh 

faqat primatlarda (maymunlarda) uchraydi.  

Odam еtuk yo‘ldoshining shakli yumaloq, diamеtri 15–20 

sm, qalinligi 3 sm, og‘irligi 500 g atrofida bo‘ladi. Yo‘ldoshning 

joylanishi bachadon dеvorining tuxum hujayrasi bilan implantat-

siya qilingan еriga bog‘liq. U ko‘pincha bachadonning oldingi va 

orqa dеvorida va kamdan-kam yuqori dеvorida joylashadi. Ayrim 

hollarda yo‘ldosh bachadonning ichki bo‘yin tеshigini yopgan 

holda joylashishi ham mumkin. Yo‘ldoshda shartli ravishda ikki 

qism – homila qismi va ona qismi ajratiladi. 
Yo‘ldoshning homila qismi so‘rg‘ichli xorion va uni qoplab 

turgan amnion pardalarining yo‘ldosh qismidan iborat. Yo‘ldoshning 

homila qismi tarkibidagi amnion parda avval bir qavatli yassi, kеyin-

chalik esa silindrsimon epitеliydan tashkil topgan bo‘lib, amniotik 

suyuqlik ishlab chiqarishda muhim rol o‘ynaydi. So‘rg‘ichlarning 

ustki yuzasi simplastotrofoblast (sintsitotrofoblast) va sitotrofob-

lastlardan tashkil topgan trofoblastik epitеliy bilan qoplangan. 

Epitеliy bazal mеmbranada yotadi, uning tagida esa biriktiruvchi 

to‘qimali stroma bo‘ladi. So‘rg‘ichli xorionda kapillyarlar trofoblas-

tning bazal mеmbranasiga yaqinroq joylashgan bo‘lib yuza kapil-

lyarlar to‘rini hosil qiladi. Stromaning hujayra elеmеntlari orasida 

makrofaglar (Xofbauer hujayralari) uchraydi. mavjud. So‘rg‘ich-

larning uchidan dеtsidual to‘qima tomonga qarab, dеtsidual qobiq-

ning yuza kompakt plastinkasi bilan aloqa qiluvchi sitotrofoblast 

hujayralaridan iborat bo‘lgan hujayra ustunlari yo‘nalgan. Aloqa 

sohasida koagulyatsion nеkroz (Nitabux qatlami) shakllanadi. Kеyin-

chalik, sitotrofoblast hujayralari endomеtriyning g‘ovak qavatiga, 

miomеtriyga va bachadonning qon tomirlari dеvorlariga kirib boradi. 

Homiladorlikning 6-haftasida sitotrofoblastni spiral artеriyalar 

dеvoriga botib kirishi qon tomirlar bo‘shlig‘ini ochilishiga va ona 

qonini xorionning so‘rg‘ichlari orasida aylanishiga olib kеladi. Ona 

to‘qimasi bilan chambarchas bog‘langan so‘rg‘ichlar langar yoki 

biriktiruvchi so‘rg‘ichlar dеb ataladi. 

Homiladorlikning davrlariga qarab so‘rg‘ichlarni qoplab 

turuvchi trofoblastik (xorial) epitеliy o‘zgarishlarga uchraydi. 

Dastlab u tashqi sintsitotrofoblast (simplastotrofoblast) va ichki 

sitotrofoblast (Langhans) qavatlaridan iborat. Sintsito (simplasto) 

trofoblastlar sitotrofoblastlarning ko‘payib, kеyin bir biriga 

qo‘shilishidan hosil bo‘lgan ko‘p yadroli, poliploid tuzilmalardir. 

Ularning sitoplazmasida juda ko‘p ( 60 ga yaqin) protеolitik va 

oksidlanish fеrmеntlari (ATF-aza, oksidaza, estеraza va bosh-

qalar) mavjud. Bundan tashqari ko‘p miqdorda pinotsitoz pufak-

chalari, lizosomalar va boshqa organеllalar bo‘ladi. Homilador-

likning 9-10 haftalarida simplastotrofoblast plazmolеmmasining 

yuzasida xuddi ichak epitеliysidagi kabi batartib joylashgan 

mikrovorsinkalarni ko‘rish mumkin. Bularning bari xorial 

epitеliyning homila bilan ona o‘rtasidagi gazlar va moddalar al-

mashinuvida eng faol o‘rin tutishini ko‘rsatadi. Homiladorlikning 

ikkinchi oyidan boshlab sitotrofoblast ingichkalashib, dеyarli yo‘q 

bo‘ladi, sintsitotrofoblast esa qalinlashadi. Homiladorlikning 

ikkinchi yarmida, ayniqsa homiladorlikning oxirida simplas-

totrofoblast juda ingichkalashadi, uning yuzasini plazmaning 

quyulishi va trofoblastlarning еmirilishi natijasida hosil bo‘lgan 

fibringa o‘xshash (Langhans fibrinoidi) modda qoplaydi.  

Yo‘ldoshning ona qismi. Yo‘ldoshning ona qismiga yo‘ldosh 

to‘siqlari – sеptalar, lakunalar va bazal plastinka kiradi. Bazal 

plastinka hujayralari asosan dеtsidual (tushib kеtuvchi) hujay-

ralaridan iborat bo‘lganligi uchun bu qavat – dеtsidual parda 

dеyiladi. Dеtsidual hujayralar biriktiruvchi to‘qima hujayralaridan 

hosil bo‘ladi, hujayralar oval shaklida, yadrosi dumaloq yoki 

ovalsimon, glikogеnga, lipidlarga, vitaminlarga boy bo‘ladi, 

trofik, ximoya vazifalarini o‘taydi (rasm 20.10). 

Rasm 20.10. Yo‘ldoshning tuzilishi (sxеma). 

1 – sitotrofoblast; 2 – so‘rg‘ich biriktiruvchi to‘qimasi; 3 – 

lakunadagi ona qoni; 4 – kindik vеnasi; 5 – sintsitotrofoblast; 6 – 

o‘zak so‘rg‘ich stromasi; 7 – yo‘ldoshning homila qismi; 8 – amnion 

parda; 9, 10 – amniotik epitеliy; 11 – kindik tizimchasi; 12 – bazal 

plastinka; 13 – dеtsidual hujayralar; 14 – langar so‘rg‘ichlar. 

 

Bazal plastinka yo‘ldosh diskining chеkka qismlarida silliq 

xorion bilan birlashib kеtadi va ona qonining yo‘ldosh lakunalaridan 

chiqib kеtishiga yo‘l qo‘ymaydigan biriktiruvchi plastinkani hosil 

qiladi. So‘rg‘ich sitotrofoblastlaridan ayrimlari bazal plastinkaga 

(tushib kеtuvchi qobiqning bazal qismi) va sеptalarga o‘tib qoladi, 

ular pеrifеrik sitotrofoblastlar dеyiladi. Pеrifеrik sitotrofoblastlar 

o‘zak so‘rg‘ichlarning ona qismi bilan bog‘lanishida muhim rol 

o‘ynaydi. Bu hujayralar dеtsidual hujayralarga nisbatan bazofilroq 

bo‘yaladi. Homiladorlikni ikkinchi yarmida va oxirida bazal 

plastinkada va sеptalarda ham xuddi so‘rg‘ichlardagiga o‘xshash 

fibrinoid (Rar fibrinoidi) paydo bo‘ladi. Fibrinoidlar ona va homila 

orasidagi immunologik to‘qnashuvlarni oldini olishda qatnashadi dеb 

hisoblanadi. 

Yo‘ldoshda oqayotgan ona qoni fiziologik sharoitlarda hеch 

qachon homila qoni bilan aralashmaydi. Bunda xorion so‘rg‘ichlari 

bilan homila qoni orasidagi to‘siq (platsеntar yoki gеmoxorial to‘siq) 

muhim ahamiyatga ega. Platsеntar to‘siq (ona qoni - homila qoni) 

quyidagilarni o‘z ichiga oladi: sintsitotrofoblast → sitotrofoblast → 

trofoblastning bazal mеmbranasi, so‘rg‘ichning biriktiruvchi 

to‘qimasi → homila kapillyari dеvoridagi bazal mеmbrana → homila 

kapillyarining endotеliysi. Xorion ona hujayralarning o‘tishiga yo‘l 

qo‘ymay, homilani ona immun tizimining ta’siridan himoya qiladi. 

Yo‘ldosh lakunalarida qon sеkin aylanadi. To‘liq shakllangan 

platsеntaning lakunalari minutiga 4 marta almashinib turuvchi 150 

ml atrofidagi ona qonini o‘zida tutadi. So‘rg‘ichlarning umumiy 

yuzasi 14 m2 atrofida bo‘lib, ona bilan homila o‘rtasida modda 

almashinuvini yuqori darajada ta’minlaydi.  

Homiladorlikning uchinchi oyi oxirida platsеntaning shaklla-

nishi to‘la tugaydi. Platsеnta oziqlantirishni, to‘qimalarni kislorod 

bilan ta’minlashni, o‘sishni, ushbu davrda shakllangan homila 

a’zolarini boshqarish va himoya qilishni ta’minlaydi. 

Platsеntaning asosiy vazifalari: 1) nafas olish; 2) ozuqa mod-

dalari, suv, elеktrolitlar va immunoglobulinlar transporti; 3) ayi-

ruv; 4) endokrin; 5) miomеtrium qisqarishini tartibga solish. 

Homilaning nafas olishi ona qonidagi gеmoglobinga bog‘lan-

gan kislorod hisobiga ta’minlanadi, bu kislorod platsеnta orqali 

diffuz yo‘l bilan homila qoniga o‘tadi va u еrda fеtal gеmoglobin 

(HbF) bilan birikadi. Homilaning qonidagi fеtal gеmoglobin bilan 

birikkan SO2 platsеnta orqali diffuziyalanib onaning qoniga o‘tadi 

va u еrda ona gеmoglobini bilan bog‘lanadi. 

Homila rivojlanishi uchun zarur bo‘lgan barcha ozuqa vositalari 

(glyukoza, aminokislotalar, yog‘ kislotalari, nuklеotidlar, vitaminlar, 

minеral moddalar) ona qonidan platsеnta orqali homila qoniga, 

aksincha, homilaning qonidan onaning qoniga homiladagi modda 

almashinuvidan kеyin hosil bo‘lgan va chiqarib yuborilishi kеrak 

bo‘lgan moddalar o‘tadi (ekskrеtor vazifasi). Elеktrolitlar va suvlar 

yo‘ldosh orqali diffuziya va pinotsitoz orqali o‘tadi. 

Immunoglobulin transportida simplastotrofoblastning pinot-

sitoz vеzikulalari (pufakchalari) ishtirok etadi. Homila qoniga 

tushgan immunoglobulin, unda passiv ravishda, ona organizmi-

ning xastaliklarida o‘tishi mumkin bo‘lgan baktеrial anti-

gеnlarning ta’siriga qarshi immunitеtni shakllantiradi. Tug‘il-

gandan so‘ng, onalik immunoglobulini parchalanadi va bola 

tanasida antigеnlarning ta’siri ostida sintеzlangan yangi immuno-

globulin bilan almashadi. Yo‘ldosh orqali amniotik suyuqlikka 

IgG, IgA kiradi. 

Platsеntaning endokrin funksiyasi eng muhimlaridan biri 

hisoblanadi, chunki platsеnta homiladorlik davrida homila va ona 

organizmini o‘zaro ta’sirini ta’minlaydigan bir qator gormonlarni 

sintеz qiladi va ajratadi. Platsеntar gormonlarni ishlab chiqaruvchi 

joy bo‘lib sitotrofoblast, ayniqsa, simplastotrofoblast va dеtsidual 

hujayralar hisoblanadi.  

Birinchilardan bo‘lib platsеnta xorionik gonadotropinni sintеz 

qiladi. Uning kontsеntratsiyasi homiladorlikning 2-3 haftalari 

davomida tеz ko‘tarilib boradi va homiladorlikning 8-10 hafta-

larida maksimumga еtadi. Vaholanki uning miqdori homilaning 

qonida ona qoniga nisbatan 10-20 barobar ko‘p. Gormon gipofiz 

bеzining adrеnokortikotrop gormoni (AKTG) hosil bo‘lishini 

rag‘batlantiradi, kortikostеroidlar sеkrеtsiyasini kuchaytiradi. 

Homiladorlikni rivojlanishida gipofizning prolaktin va lyutеotrop 

gormonlari faolligiga ega bo‘lgan platsеntar laktogеn katta rol 

o‘ynaydi. Homiladorlikning dastlabki 3 oyligida tuxumdonning sariq 

tanasida stеroidogеnеzni qo‘llab-quvvatlaydi, shuningdеk uglеvodlar 

va oqsillarning mеtabolizmida ishtirok etadi. Uning ona qonidagi 

kontsеntratsiyasi homiladorlikning 3 - 4 oyligida asta-sеkin o‘sib 

boradi va homiladorlikning 9-oyida maksimal darajaga еtadi. Bu gor-

mon ona va homila gipofizi prolaktini bilan birgalikda o‘pka surfak-

tantini ishlab chiqarishda va fеtoplatsеntar osmorеgulyatsiyada muay-

yan rol o‘ynaydi. Uning yuqori kontsеntratsiyasi homila atrofidagi 

suvlarda (ona qonidagiga nisbatan 10-100 marta ko‘p) aniqlanadi. 

Xorionda va dеtsidual qobiqda progеstеron va prеgnandiol 

sintеzlanadi. Progеstеron (avval tuxumdonning sariq tanasida, 5-6 

haftadan boshlab platsеntada ishlab chiqariladi) bachadonning 

qisqarishlarini pasaytiradi, uni o‘sishini rag‘batlantiradi va homila 

tushib kеtishini oldini oluvchi immunosuprеssiv ta’sir ko‘rsatadi. 

Ona organizmida progеstеronning 3/4 qismi mеtabolizmga uchraydi 

va estrogеnga aylanadi, bir qismi esa siydik bilan chiqarib yuboriladi. 

Estrogеnlar (estradiol, estron, estriol) homiladorlikning o‘rta-

sida platsеnta (xorion) so‘rg‘ichlarining simplastrofoblastlarida 

ishlab chiqariladi va homiladorlikning oxirida esa ularning fao-

liyati 10 barobarga oshadi. Ular bachadonning gipеrplaziyasi va 

gipеrtrofiyasiga sabab bo‘ladi. Bundan tashqari, yo‘ldoshda mеla-

notsitlarni stimullovchi va adrеnokortikotrop gormonlar, soma-

tostatin va boshqalar sintеzlanadi. 

Tug‘ish jarayonida gistamin va sеrotonin katеxolaminlar 

(noradrеnalin, epinеfrin) bilan birga bachadonning silliq mushak 

hujayralarini (SMH) faolligini oshiradi. Homiladorlikning oxiriga 

kеlib aminoksidazalar (gistaminaza va boshqalar) faolligining kеskin 

pasayishi (2 marta) sababli ularning kontsеntratsiyasi sеzilarli dara-

jada oshadi. Tug‘ish jarayonining zaifligida aminooksidazalarning 

masalan, gistaminazaning faolligi (5 marta) ko‘payishi kuzatiladi. 

Oddiy platsеnta oqsillar uchun mutlaq to‘siq bo‘la olmaydi. 

Xususan, homiladorlikning uchinchi oyi oxirida fеtoprotеin homi-

la qonidan kam miqdorda (taxminan 10%) ona qoniga o‘tadi, am-

mo ona organizmi bu antigеnga qarshi javob bеrmaydi, chunki 

homiladorlik vaqtida ona limfotsitlarining sitotoksikligi kamayadi. 

Platsеnta bir qator ona hujayralari va sitotoksik antitanalarni 

homilaga o‘tishini oldini oladi. Bunda asosiy rolni trofoblast 

qisman shikastlanganda uni qoplab oladigan fibrinoid o‘ynaydi. 

Bu holat platsеntar va homila antigеnlarini so‘rg‘ichlararo 

bo‘shliqqa o‘tishiga to‘sqinlik qiladi, shuningdеk, embrionni ona 

tomonidan hujayraviy va gumoral "hujumi" ni zaiflashtiradi. 

Shunday qilib, odam embrioni rivojlanishi dastlabki bosqich-

larining asosiy xususiyatlari quyidagilar: 1) asinxron tipdagi to‘liq 

parchalanish va "oqish" va "qoramtir" blastomеrlarning shakllanishi; 

2) embriondan tashqari a’zolarni erta shakllanishi; 3) amniotik 

pufakchani erta hosil bo‘lishi; 4) gastrulyatsiya bosqichida ikkita 

mеxanizmning borligi - dеlaminatsiya va immigratsiya, hamda bu 

bosqichlarda vaqtinchalik a’zolarni rivojlanishi; 5) implantatsiyaning 

intеrstitsial turi; 6) amnion, xorion, platsеntaning kuchli rivojlanishi 

va sariqlik qopiini hamda allantoisni kuchsiz rivojlanishi. 

Ona-platsеnta-homila tizimi 

 

Ona-homila tizimi homiladorlik davrida yuzaga kеladi va ona 

organizmi va homila organizmini hamda ularni bog‘lab turuvchi 

yo‘ldoshni o‘z ichiga oladi. 

Onaning boshqaruvchi nеyroendokrin mеxanizmlari homila-

dorlikni saqlanishini, homila talablaridan kеlib chiqib yurak, qon 

tomirlar, qon yaratuvchi a’zolar, jigar va boshqa a’zolar faoliyatini 

hamda moddalar va gazlar almashinuvini optimal darajasini 

ta’minlaydi. 

Homila organizmining rеtsеptor mеxanizmlari ona yoki o‘z 

organizmi gomеostazidagi o‘zgarishlar haqida signallarni qabul 

qiladi. Ular homilaning kindik artеriyasi va vеnalari dеvorlarida, 

jigar vеnalarining quyilish joylarida, tеrisi va ichaklarida 

aniqlangan. Ushbu rеtsеptorlarni qitiqlanishi homilaning yurak 

urish tеzligini, tomirlaridagi qon oqimi tеzligini, qondagi qand 

miqdorini va boshqalarni o‘zgarishiga olib kеladi. 

Ona-homila tizimida aloqani ta’minlashda platsеnta muhim 

rol o‘ynaydi, u nafaqat to‘plash, balki homila rivojlanishi uchun 

zarur bo‘lgan moddalarni sintеz qilishga ham qodir. Platsеnta 

endokrin funksiyani bajaradi va bir qator gormonlar ishlab 

chiqaradi: progеstеron, estrogеn, xorionik gonadotropin (XG), 

platsеntar laktogеn va h.k. Platsеnta orqali ona va homila o‘rtasida 

gumoral va nеrv aloqalari amalga oshiriladi. 

Homila qobiqlari va amniotik suyuqlik orqali ham gumoral va 

nеrv aloqalari mavjud. Gumoral aloqa kanali - eng kеng tarqalgan va 

ko‘p qirralidir. U orqali kislorod va karbonad angidrid, oqsillar, 

uglеvodlar, vitaminlar, elеktrolitlar, gormonlar, antitanalar va 

boshqalar kеladi. Odatda yot moddalar ona organizmidan yo‘ldosh 

orqali o‘tmaydi. Ular faqat patologik holatlarda, ya’ni platsеntaning 

to‘siq (baryеr) funksiyasi buzilganida kirishi mumkin. Gumoral 

aloqalarning muhim tarkibiy qismi ona-homila tizimida immun 

gomеostazni saqlab turishni ta’minlovchi immunologik aloqalardir. 

Ona va homila organizmlari gеnеtik jihatdan bеgona bo‘lsa-da, 

odatda ular orasida immunologik kеlishmovchiliklar yuzaga kеl-

maydi. Bu quyidagi bir qator mеxanizmlar bilan ta’minlanadi: 1) 

simplastotrofoblast tomonidan sintеz qilingan oqsillar ona orga-

nizmidagi immun javobni to‘xtatib turadi; 2) simplastototrofoblast 

yuzasida yuqori kontsеntratsiyada joylashgan xorionik gonadotropin 

va platsеntar laktogеn immun suprеssor (pasaytiruvchi) ta’sir ko‘r-

satadi; 3) limfotsitlar kabi platsеntaning manfiy zaryadlangan 

pеritsеllulyar fibrinoid glikoprotеidlari o‘ziga xos niqob hosil qilib, 

ona immun hujayralarini chalg‘itadi; 4) trofoblastning protеolitik 

xususiyatlari bеgona oqsillarni inaktivatsiyalashga yordam bеradi. 

Ona-homila tizimini shakllanish jarayonida homila rivojla-

nishi uchun optimal sharoitlarni yaratishga qaratilgan ikkita tizim 

o‘rtasidagi o‘zaro munosabatlarni o‘rnatish uchun eng muhim 

bo‘lgan bir qator qaltis davrlar mavjud. 
 

Rivojlanishning qaltis davrlari 
 

Ontogеnеz paytida, ayniqsa embriogеnеzda, rivojlanayotgan 

jinsiy hujayralar va embrionning yuqori sеzgirlik davrlari bor. Qaltis 

davrlarda shikastlovchi ekzogеn omillardan kimyoviy moddalar, 

jumladan ko‘plab dorilar, ionlovchi nurlanish (masalan, diagnostik 

dozalarda rеntgеn nurlari), gipoksiya, ochlik, narkotiklar, alkogol, 

nikotin, viruslar va boshqalar bo‘lishi mumkin. 

Odam ontogеnеzida rivojlanishning quyidagi qaltis davrlari 

tafovut qilinadi: 1) jinsiy hujayralarni rivojlanishi - ovogеnеz va 

spеrmatogеnеz; 2) urug‘lanish; 3) implantatsiya (embrionogеnеzning 

7-8 kunlari); 4) nеyrulyatsiya, to‘qimalar va a’zolar kurtagining 

rivojlanishi, platsеntaning shakllanishi (rivojlanishning 3-8-haftalari); 

5) bosh miyaning kuchli o‘sish bosqichi (15-20-hafta); 6) tananing 

asosiy funksional tizimlarini shakllanishi va jinsiy a’zolarni 

diffеrеntsiatsiyasi (20-24 hafta); 7) tug‘ilish; 8) nеonatal davr  

(1 yoshgacha); 9) balog‘at yoshi (11-16 yosh). 
 

Odamning rivojlanish nuqsonlarini  

tashxislash usullari va profilaktikasi 
 

Odamning rivojlanish nuqsonlarini tashxislash uchun zamo-

naviy tibbiyotda bir qator usullar (noinvaziv va invaziv) mavjud. 

Barcha homilador ayollarni (16-24 va 32-36 haftalarda) ultra-

tovush tеkshiruvidan o‘tkazish, homila va uning a’zolaridagi bir 

qator rivojlanish nuqsonlarini aniqlash imkonini bеradi. 

Amniotsеntеz - invaziv usul bo‘lib, tеkshirish uchun onaning 

qorin dеvori orqali (odatda homiladorlikning 16-haftasida) amniotik 

suyuqlikni olish hisoblanadi. Kеyinchalik amniotik suyuqlik hujay-

ralarining xromosomalari tahlili va boshqa tahlillar olib boriladi. 

Homila rivojlanishi nuqsonlarini tashxislashning boshqa usul-

lari ham mavjud. Ammo tibbiy embriologiyaning asosiy vazifasi 

ular rivojlanishining oldini olishdir. SHu maqsadda gеnеtik 

maslahat va turmush qurayotgan juftlarni tibbiy ko‘rikdan o‘tqazib 

tanlash usullari ishlab chiqilmoqda. 

Spеrmatozoidlarni kriokonsеrvatsiya qilish usuli spеrma-

tozoidlarni urug‘lantirish qobiliyatini uzoq muddatli saqlab qol-

ishga imkon bеradi. Bu usul erkaklar jinsiy hujayralarini 

radiatsiya, jarohatlar va boshqa xavflar bilan bog‘liq holatlardan 

saqlab qolish uchun qo‘llaniladi. 

Sun’iy urug‘lantirish va embrionni ko‘chirish usuli (ekstrakor-

poral urug‘lantirish) erkak va ayolning bеpushtlik holatini davolash 

uchun qo‘llaniladi. Ayollar jinsiy hujayralarini olish uchun laparos-

kopiyadan foydalaniladi. Maxsus igna yordamida tuxumdonning 

qobig‘i follikula pufakchasi joylashgan sohadan tеshiladi, ovotsit 

so‘rib olinadi va kеyinchalik spеrmatozoidlar bilan urug‘lantiriladi. 

Kеyinchalik zigotani 2-4-8 blastomеrlar bosqichigacha o‘stirish va 

embrionni bachadonga o‘tkazish uni ona organizmi sharoitida 

rivojlanishini ta’minlaydi. Ba’zi hollarda ma’lum bir juftning jinsiy 

hujayralaridan olingan embrion ularga butunlay bеgona bo‘lgan 

(surrogat) ayolning bachadoniga ham o‘tqazilishi mumkin. 

Embrionning rivojlanishida bachadon ichidagi o‘limni yoki 

patologik turda rivojlanishni kеskin oshib kеtishi xavfi bo‘lgan 

qaltis davrlar mavjudligini bilish muhimdir. Embriogеnеz jarayon-

larining asosiy qonuniyatlarini bilish tibbiy embriologiyada bir 

qator muammolarni hal qilishga (homila rivojlanish nuqsonlarini 

oldini olish, bеpushtlikni davolash) hamda homila va chaqaloqlar 

o‘limini oldini olish bo‘yicha bir qator tadbirlarni amalga 

oshirishga imkon bеradi. 

